
        
            
                
            
        

    
	02 СОНСОЖ БАЙНА

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1971 онд эрхлэн хэвлүүлсэн номыг

	Цогт охин тэнгэр сангийн захиалгаар Цагаан бамбарууш хэвлэлийн газарт 2026 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЭНЭ НОМЫН ТУХАЙ

	Энэ номд эмхэтгэсэн найрууллуудын нэгийг зохиогч, цагдан сэргийлэхийн ажилтнуудыг “ үл үзэгдэх Фронтын байлдагчид” гэж нэрлэжээ.

	Хагас зуун жилийн түүхэндээ, зөвлөлтийн ард түмэн цөөн биш удаа, арга буюу тулалдах, дайсны довтолгоог няцаах хэрэгтэй болсноос «Фронт» гэдэг үг манай хэлэнд зүй ёсоор орж, тайван цагт ч бид «хөдөлмөрийн фронт дээр» эсвэл «коммунизмын төлөө тэмцлийн фронт» гэж ярьж заншжээ.

	Фронт гэдэг бол ширүүн тэмцэл, аюул хүмүүсийн эрэлхэг зоригтой салшгүй холбоотой ойлголт билээ. Ингээд бодоход тайван амьдралын үед ч гэсэн жинхэнэ «Фронтын» мэргэжил олон байна. Байгалийн аюултай хийж буй тулалдааны фронт дээр нисэгчид, далайчид, туйлыг судлан эзэмшигчид, уулчид байнга тулалдаж байна. Тэдний явуулж буй тулалдаан бэрх хэцүү, дайсан нь хүчирхэг, хайр өршөөлгүй. Гэвч ширүүн бороо, хар салхи, мөсний байдал, уулын элгэн цавчмуудыг газрын зураг дээр тэмдэглэж болно. Иймээс тэдний фронт «үзэгдэм» билээ.

	Нийгмийн хэв журмыг хамгаалагчдын тэмцэж байгаа хүний шунал хүмүүсийн шившиг болон харгис авирын гай, гэмт хэргийн зэрэмдэглэгч гамшгийг ямар ч газрын зураг дээр тэмдэглэж болохгүй. Энэ фронт үнэхээр үл үзэгдэм.

	Энэ фронтын байлдагчид цаг ямагт бэлэн байх ёстой. Иймээс энэ тулалдаан онцгой бэрх, хохирол нь жинхэнэ фронтын байдаг. Энэ хохирол огт бага биш, бас энэ хохирол гарахгүй байж болох байсан гэж бодоход улам ч тэсвэрлэшгүй бэрх билээ.

	Өөр бас нэг онцлог энэ фронтод байдаг. Энэ фронтын тэргүүн шугам нь тэр болгон хүмүүсийн хоорондуур, гэмт хэрэгтнийг нийгмээс тусгаарлан байдаггүй, харин заримдаа сайн санаа ба өөдгүй сонирхол, хүн чанар ба гүн төөрөгдөл, нийгмийн ариун нөлөө ба бусдын хортой уруу таталтын тэмцлийн шугам болон, хүний өөрийн нь дотор, түүний оюун санаанд байрлаж байдаг. Энд, хүнийг аврахын тулд түүний эсрэг тэмцэх явдал байнга тохиолдоно. Дайснаа холбоотон болгох, даамжирсан гэмт хэрэгтний сэтгэлэг доторх тэмцэлд түүний хүн чанар, нийгмийн ба иргэний үүргээ ойлгох сэтгэлийг нь ялуулах, гүн хавцлын ирмэгт тулаад түүнд унахад бэлэн байсан хүнийг эргүүлж түүнээс үүрд холдуулах явдал тэмцлийн гол зорилго байх нь цөөнгүй. Чухам үүнд л нийгмийн хэв журмын манаач нар - цагдан сэргийлэх байгууллагын ажилтнуудын хүнд бэрх албаны онцгой шударга, ариун нь оршино.

	Аугаа их Октябрийн Социалист Хувьсгалын яруу алдарт 60 жилийн ойн өмнөхөн, Зөвлөлтийн хүмүүс, эв хамтыг байгуулах фронтын тэмцлийнхээ хагас зуун жилийн бүх үйл ажиллагааныхаа дүнг гаргаж байна. «Всегда начеку» гэдэг энэ ном, манай нийгмийн жирийн даруу боловч чухал шаардлагатай отряд болох Зөвлөлтийн цагдан сэргийлэхийн хамт олон, энэ хагас зуунд эх орныхоо тулд юу хийж бүтээсэн тухай өвөрмөц тайлан илтгэл юм. Их үйл хэргийн зөвхөн багахан хэсэг, хүнд бэрх ажил, тэмцлийн баатруудын зөвхөн цөөхөн хэсгийн нь тухай энэ ном өгүүлэх нь мэдээж. Түүнээс гадна, эдгээр найрууллууд янз бүрээр бичигджээ. Гэвч бодит амьдралаас авсан материалууд уншигч танд сонирхогдох нь эргэлзээгүй. Үүний учир нь эдгээр найрууллуудын ихэнх нь «эрлийн» шинж чанартайд бус, харин юуны урьд энэ номын танин мэдүүлэх ач холбогдолд байгаа юм. Та энэ номыг уншаад, хувьсгал ба иргэний дайны анхны өдрөөс эхлээд манай өнөөг хүртэлх, Зөвлөлтийн Цагдан Сэргийлэхийн асар баялаг баатарлаг түүхтэй танилцаад зогсохгүй, түүний үүрэг зорилгын ээдрээтэй бэрх, өргөн хүрээтэй, түүний ажлын хэчнээн чухал, олон талтай болохыг, энэ үл үзэгдэх фронтын байлдагчдын эрэлхэг зориг, баатарлаг, амь биеэ үл хайрлах чанарыг улам гүн ойлгох болно. Бидэнд яах аргагүй чухал хэрэгцээтэй энэ ажлын хамгийн гол нь аюул ба амь өрсөхийн тухай уран сэтгэлэг, «эрэл мөрдөлтөд» биш, харин цаг ямагт маш их хүч хөдөлмөрийг шаардаж байдагтаа байгаа юм гэдгийг та мэдэх болно. Эрэн мөрдөх адал «явдалт» тал нь цэвэр гадаад шинж бөгөөд жинхэнэ утга нь, заримдаа хөндлөнгийн хүний нүдэнд үл ажиглагдам асар нарийн шударга байдаг. Зөвхөн залхаах биш харин хүмүүжүүлэх, зөвхөн илрүүлэх биш харин урьдчилан сэргийлэх - энэ бол бүх ард түмний, өөрөөр хэлбэл бид бүхний ашиг сонирхлын манаа - манай оронд нийгмийн хэв журмыг хамгаалагч хүмүүсийн үйл ажиллагааны гол утга учир нь билээ. Чухамхүү учир иймээс, ард түмнээс гаралтай, ард түмний тулд ажиллаж байгаа эдгээр хүмүүс цөөн биш гайхамшигтай баатарлаг гавьяа байгуулж, заримдаа энд цуглуулсан найрууллуудаас таны олж мэдэх, цагдан сэргийлэхийн ажилтан Василий Петушков, Андрей Баженов нарын зэрэг хүмүүсийн адилаар, ард түмний хэргийн төлөө амь насаа зориулж байдаг.

	Энэ номын өөр нэг тал, газар зүйн бүтцийг танд анхааруулахыг хүснэм. Орос Егор Швырков, алс дорнодод ажиллаж байсан украин Николай Шевченко, Ереван хотын иргэн, армян Хачик Абрамян, узбек Рахим Атажанов, грузин Георгий Кашия, эстони Якоб Кундер, туркмен, азербайжан, латви, беларусь - Та манай орны бүх үндэстнүүдийн төлөөлөгчийг энэ номоос олох болно. Тэгээд, манай хувьсгалын байлдан олсон хамгийн том ололтын нэг болох, гар гараасаа барьж мөр зэрэгцэн шинэ амьдрал байгуулах нэгэн аугаа их хэргийг явуулж буй  мөн том, жижиг дайснуудын ямар ч халдлагаас шинэ нийгмээ нөхөрсгөөр хамгаалагч, зөвлөлтийн уудам газар нутаг дээр буй болсон ард түмнүүдийн их гэр бүлийн тухай өөрийн эрхгүй бодох болно.

	Уншигч энэ номын арын хавтсыг хаахдаа, энэ их баялаг, баатарлаг материалуудыг цуглуулж бэлтгэсэн ЗСБНХУ-ын НХЖХ Яамны эрдэм шинжилгээний институтийн ажилтнууд, мөн манай үеийн жирийн сонирхолтой олон баатруудын тухай бидэнд ярьж өгсөн сэтгүүлчид, утга зохиолын ажилтнуудад баярлах биз ээ гэж би бодож байна. Харин юуны өмнө, олон нийтийн хэв журмыг ядрахыг мэдэхгүй манаж, хэв журмыг зөрчигчдийг зоригтой, амь бие хайрлахгүй зогсоож, Зөвлөлтийн иргэний амар тайван байдал, хөдөлмөр амьдралыг хамгаалж байдаг, үл үзэгдэх фронтын энгийн даруу байлдагчдад гүн талархах сэтгэл төрнө.

	 

	Лениний шагналт зохиолч С. С. Смирнов

	 

	(Б. Пүрэвийн орчуулга)

	 


Леонид Рассказов

	МОСКВА ГОЛЫН ЧАНАДАД БОЛСОН ТУЛАЛДААН

	«Москва голын чанад» гэж нэрлэгдэх хэсэгт хамаарагддаг Устьины хэмээх гүүрний ойролцоо дээр үеэс эхлэн харуул гардаг байлаа. Энэ район тайвангүй хэсэг гэж тооцогдсоор иржээ. Холгүй, хөл хөдөлгөөнтэй зах байх ба тэнд хулгайлсан юмыг худалдахаар авчирцгааж, халаасны хулгайчид, мөрийтэй тоглогчид ажлаа явуулдаг байв. Ямар нэг учралгүй өдөр өнгөрөх нь тун ховор. Учир иймд, бүр хувьсгалаас өмнө, Устьины гүүрний дэргэдэх харуулд, хэв журам зөрчсөн ямар нэг тохиолдлын үед шийдвэртэй арга хэмжээ авч чадах туршлагатай, хүчтэй цагдааг томилдог байжээ.

	Харин одоо, тэр үеийн булиа цагдаагийн зогсож байсан газар, цэрэг маягийн шинельтэй, винтов мөрөвчилсөн, дунд зэргийн нуруутай 45 орчим насны хүн нааш, цааш холхино. 1-р Пятницкийн ажилчин - тариачны цагдан сэргийлэхийн комиссарын газар түүнийг энэ харуулд томилжээ.

	Үүрийн өмнөх харанхуйд түүний алхаа улам чимээтэй дуулдана.

	Егор Швырков чанга биш дуугаар өөрөө өөртэйгөө ярих нь:

	— Гутлын минь өлмийг овоо хадаж өглөө. Гол нь хямдхан. Ганц чимх мохоороор шүү. Түүнээс биш өмсөх юмгүй боллоо. Сэргийлэх одоогоор албаны хувцас өгөхгүй байна. Хэлэх ч яах вэ, амархан, сэргийлэх маань хаанаас ч авч өгөх вэ дээ? Ер нь тэгээд юм бүгдээр яаж хангах вэ. Бас энэ золигийн дээрэмчид амар заяа үзүүлэхгүй, амьтан хүн алж, талж, хүчирхэж байх юм.

	Хэдхэн хоногийн өмнө, бүлэг дээрэмчид, Останкин дахь хүүхдийн байгууллагад байгаа өлсгөлөн хүүхдүүдэд хүргэж явсан гурван тэрэг хүнсийг гэгээн цагаан өдөр хуурайлчихсаныг санаж Егорын уур нь хүрч явав. Гудамжаар явж байгаад санаандгүй тааралдсан Швырков, хоёр сэргийлэгчтэй хамтран дөнгөж ганцханыг нь тогтоож үлдсэн билээ.

	Бодолдоо дарагдсан Егор Петрович зах хүртэл явснаа ч мэдсэнгүй. Энд түүний хариуцсан газрын зааг байлаа.

	Түүний урдаас Семен Пикалов ирж явав. Энэ хоёр Пятницкийн комиссарын газар алба хаах болсноос хойш хэдхэн сар өнгөрч байгаа боловч тэд нөхөд болцгоожээ.

	— За ажил сайн уу? Семен Матвеевич?

	— Яах вэ дээ, Егор Петрович. Соляникийн тэнд буу нэг дуугарах нь дуулдсан. Одоо ч дандаа буудаж байдаг болсон юм хойно доо.

	— Алив тамхиар цаг нөхцөөе. Халаа ч ирэх дөхөж байна.

	Найзууд, фронтын заншлаар галаа ханцуйдаа нуун тамхи татацгаана.

	Түргэн гэгээрч байв.

	Харуулаа хүлээлгэж өгөөд комиссарын газрын жижүүр лүү явцгаалаа.

	— Сэргийлэхэд орсон маань зөв үү, буруу юу? гэдэг нэг бодол бүр амраахгүй юм, Семен. Газраа мөн ч их санаж байна даа. Одоо хавар болж яг л хагалдаг цаг. Үүрээр талбайд гарч анхны зурвас явчхаад харж байхад аргагүй л сэтгэл хөдөлдөг шүү! Мөн ч сайхан даа! Газар ч гэсэн биднийг хүлээж ядаж байгаа шүү дээ. Бас энэ нударганчууд бүр галзуурцгааж байна. Ядуучуудын хороо, цэрэг бидэнгүйгээр дийлнэ гэж үү?

	— Тийм нь ч тийм гэж Пикалов сунжруулан хэлээд, — Дэмий юм бүү бод, Петрович. Би ч гэсэн газар бодоод хэцүү л байна. Талбайд гараад анхны зурвас явах ч яах вэ, хэн ч мэдээж сайхан хэрэг. Харин газраа юугаар хагалах вэ? Морьд алга, хашаанд мөөрөх үхэр алга. Бас юу тарих вэ? Нударганчуудаас үр авна гэсэн үг. Нэг пуд авбал 2 болгож өгөх болно... Чи ямар тэднийг мэдэхгүй биш, хар бирдүүдийг! Хүч одоохондоо тэдний талд байна. Ядуучууд бидэнд газраас өөр юу ч алга. Тэгээд бодоход Петрович, бид хоёр хотод ирсэн нь зөв байна. Энд хэв журам тогтоож байя. Амьдрал ахуйгаа төвхнүүлэхэд хот бидэнд тусална... 

	Хуарангийн ханз дээр алдлан хэвтсэн Швырков удтал унтаж чадсангүй. Гараа шилэн дороо зөрүүлэн хэвтээд, тийм ч хөгжилтэй бус бодолдоо дарагдана. Империалист дайнд бараг дөрвөн жил дайтсаныхаа дараа саяхан гэртээ эргэж ирснээ санав.

	Тэр төрсөн тосгоны Демидководоо буцаж иржээ. Хашааныхаа хаалгыг нээн орлоо. Хазайсан муу байшин нь уйтгартай харагдана. Малын хашаа нь хоосон. Хашаанд нь халгай өндөр ургажээ. Урьд нуруулдсан өвс байсан газар шарилж ургаж, пин нь нуржээ. Товчоор хэлэхэд хайхрах эзэнгүй нь илэрхий харагдана.

	Энэ бүхнийг эргэцүүлэн харж, аяны цүнх, суран оосортой винтов мөрөвчилсөн хэвээрээ, Домна Семеновнаг цонхоороо хартал зогсжээ.

	Хожим нь Домна Семеновна ярихдаа:

	— Нэг харсан, хашаан дотор үүдний шатны тэнд, холоос яваа бололтой цэрэг зогсож байлаа. Егор Петрович чамайг гэж ер таниагүй шүү. Би Сергейг дуудаж: «Тэр цэргийн хүнд талх аваачиж өг. Өлсөж яваа байлгүй, хөөрхий. Муу аав чинь бас аль нэг газар ингээд явж байгаа ч юм бил үү...» гэлээ.

	Сергей аавынхаа урд булан талх барьчихсан зогсож байлаа. Тэр эцгийгээ яаж таних бил ээ дээ? Эцэг нь фронтод явахад таван нас ч хүрээгүй нялх байсан юм чинь!

	Цэрэг тэссэнгүй:

	— Сережа! гэж хашхираад хүүгээ барьж аван дээр өргөв.

	Хүү нь танихгүй цэргийг айсан байртай харж юунд түүнийг тэгж тэвэрч байгааг яагаад ч ойлгохгүй байв. Домна Семеновна хашаанд гүйн гарч ирээд баярласандаа уйлна.

	— Над ийм том хүү өсгөж өгсөн Домна Семеновна чамдаа баярлалаа.

	Гэрийн эзэн гэртээ удаж чадсангүй.

	— Чи бид хоёр аж ахуйгаа өөд татна гэж зүүдлэхийн ч хэрэг алга. Хүч хүрэлцэхгүй байна. Гачигдахын зовлонгоос бид яагаад ч гаршгүй нь. Хэчнээн харамсалтай ч гэсэн одоо яая гэхэв, би та нараасаа холдохоос биш, хот явж, ажил хийж мөнгө олох хэрэгтэй байна гэж тэр эхнэртээ хэлжээ.

	— Яаж ийгээд дөнгөж болох болов уу? гэж Домна Семеновна шийдвэртэй бусаар татгалзах гэж үзэв.

	— Үгүй ээ. Яагаад ч болохгүй. Хотод очиж ажил хийх хэрэгтэй.

	Хоёр хоногийн дараа Егор Петрович эхнэр, хүүхдүүдтэйгээ салах ёс хийж, винтовоо мөрөн дээрээ тавиад Москва руу явжээ. Тэнд сэргийлэхэд оржээ... 

	Швырков хэзээ яагаад унтчихсанаа ч мэдсэнгүй. Тэр бүхэл шөнө харуулд байж нэг биш верст газар алхсан шүү дээ.

	Гэвч амралт удаан үргэлжилсэнгүй. 

	Николай Клестовын бүлэг дээрэмчдийн толгойлогчид ээлжит наргилтаа явуулахаар нэг нууц үүрэндээ цуглаад байгаа тухай мэдээ комиссарын газар иржээ. Энэ дээрэмчдийн бүлэг Устьины захын орчимд нэг биш дээрэм хийж, хүмүүсийн амь бусниулжээ. Дээрмийн энэ бүлэгт, зартай бузар булай этгээдүүдээс гадна шөнийн адал явдлын урам зоригт татагдсан залуучууд байлаа. Дээрэмчдийн бүлгийг задлах, өөрөөр хэлбэл эндүүрэлд орсон, чухамдаа хуурагдан төөрөлдсөн хүмүүсийг энэ бүлгээс холдуулах, харин толгойлогчдын нь хувьд гэвэл тэднийг баривчилж зэвсгийг хураан шүүхэд өгвөл зохих байв. Хүнд үүрэг. Дээрэмчид маш сайн зэвсэгтэй билээ.

	Комиссарын газрын жижүүр Швырков, Пикалов нарыг дууджээ. Тэднээс өөр бэлтгэл хүмүүс үгүй байв. Зэвсэгт дээрэмчдийн ичээ рүү хоёрхон хүн явуулах нь аюултай хэрэг гэдэг нь мэдээж байлаа. Гэвч цаг алдаж болохгүй байв. Онц аюултай гэмт хэрэгтнүүдийг баривчилж болох ийм тохиромжтой нөхцөл дахиад олд оо ч уу, үгүй ч үү. 

	Жижүүр тэдэнд зорилтыг тайлбарлан өгөөд:

	— За яах вэ? Энэ үүргийг биелүүлж чадах нь уу? Энэ аюултай хэрэг бөгөөд та нараас ихээхэн тэсвэр зориг шаардана гэдгийг урьдчилан сануулъя гэв.

	Зоригийн тухайд ч тэднээс юуг нь асуух вэ. Харин шуурхай мэдээгээр бол дөрвөөс доошгүй тоотой дээрэмчдийн толгойлогчдыг хоёулхнаа баривчлах гэдэг үнэхээр ерийн бус.

	— Цэргийн самбаагүйгээр ч давдаггүй ээ. Цэргийн арга ухаан фронт дээр олон удаа аварч байсан. Сайн бодох хэрэгтэй. Найдвартай шүү гэж Швырков нөхдөдөө хэлжээ.

	Тэр, зэвсэгт дээрэмчдийг баривчлах өөрийн төлөвлөгөөгөө тэр дороо танилцуулав.

	Архидалт ид дундаа явж байхад, цэрэг шинельтэй, зэвсэг бүхий хоёр хүн дээрэмчдийн үүрэнд орж иржээ.

	— Юун хүмүүс вэ? гэж толгойлогч нь омогдов.

	— Москвагийн сэргийлэгчид! Зэвсгээ ширээн дээр тавиад, гараа өргө!

	Согтуу хүмүүс нам болов. Гэвч тэдний мэгдэл хэдхэн агшин үргэлжлэх ба дараа нь тулалдаан болж мэднэ гэдгийг Швырков ойлгож байлаа. Тэр, дээрэмчдэд сэхээ авах зав өгөлгүйгээр, өндөр дуугаар:

	— Алив Пикалов, цонхнуудыг хараандаа ав гэж салаанд тушаа! гэж захирав.

	Пикалов хаалга онгойлгож, тушаалыг дамжууллаа.

	Тэдний үүрийг сэргийлэхийн том хүч бүсэлсэн, эсэргүүцээд нэмэргүй гэж итгэсэн дээрэмчид зэвсгээ хураалгав. Энэ үед цонхны цаана чимээ сонстон, бүгд Швырковын бодож төлөвлөснөөр болж байв. Швырков сайн таних, хашаа цэвэрлэгчээ туслалцуулахаар авчээ. Хашаач, Пикалов команд өгсний дараа чимээ шуугиан гаргах үүрэгтэй байв. Энэ үүргийг тэр гялалзтал биелүүлжээ. Гутлын чимээ, ямар нэг хүнд зүйл унах, шүгэлдэх нь цонхны цаана үнэхээр олон хүн байгаа юм шиг сонсогдоно. Швырков дээрэмчдийн хураалгасан зэвсгийг тэр дор нь цуглуулж аваад нөхөдтэйгөө хоёулаа баривчлагдагсдын гарыг хүлэв. Даалгавар биелэгдлээ.

	Тэр жилүүдэд Москвад, гэмт хэрэгтэй ширүүн тэмцэл явагдаж байсан ба заримдаа жинхэнэ байлдаан болж байлаа. Хоёр найз ийм ажиллагаанд байнга оролцож, ямагт шийдэмгий, зоригтой ажилладаг байв.

	Хэчнээн удаа тэд дээрэмчидтэй тулалдаж, хэчнээн удаа сум чихний нь хажуугаар исгэрч байсан гээ! Гэвч тэд шалбархай ч олж байсангүй. «Заяатай төрсөн азтай улс» гэж тэдэнд нэг нөхөр нь хэлжээ. «Үгүй ээ, найз аа. Азад учир нь байгаа биш харин тооцоо, авхаалж самбаанд л байгаа юм. Чи бидэнтэй хамт нуувчинд сууж байсан бол бас цөмийг сурах байсан...» гэж Егор шар сахлаа хөдөлгөн жуумалзжээ.

	... 1918 оны 4-р сарын 4-ний өглөө муу юм юу ч зөгнөхгүй байв.

	Хавар. Октябрийн их ялалтын дараах анхны хавар. Цас хайлж байв. Өөр илүү чухал ажил явдал зөндөө байсан учир нийслэлийн гудамжны цасыг бүх л өвлийн турш эс цэвэрлэжээ. Шоржигнон урсах жижиг горхинуудын зайгаар явган хүмүүс болгоомжтой өнгөрнө.

	Хааяа хэт чихсэн трамвай явна. Трамвайнууд хүмүүст баяр баясгалан авчирчээ. Нийслэлд аж амьдрал төвхнөж байна. Удаан боловч төвхнөж байна. Хотод тээвэр үзэгдэх боллоо. Үнэндээ одоохондоо цөөхөн байна. Трамвайгаар ажилдаа очно гэж найдаж одоохондоо болохгүй. Албан газар юм уу, заводдоо явган очихын тулд хүмүүс эрт босож байв. Гэсэн ч яах вэ, энэ онц биш, анхны трамвайнууд - сайн шинж тэмдэг. Удахгүй ажилдаа явган биш, унаагаар явах болно гэсэн үг.

	Орой нь Егор Петровиц, Швырков, Семен Матвеевич Пикалов нар хуваарьт газар луугаа явж байв. Москва голын чанад. Битүү хөшигтэй цонхнуудаа самбараар нягт хаасан худалдаачдын байшингууд. Эдгээр сууцны оршин суугчид гудамжинд цөөн гарна.

	— Айцгааж байгаа юм гэж Пикалов тэдэн тийш ирмээд, — Тэнд алт, есөн шидийн баялаг таг дүүрэн бий гэж би бүр баталж чадна гэв.

	— Тийм ээ, шимтэй харшууд гэж Егор зөвшөөрөөд, — Энэ хөрөнгө нь л тэдний нойрыг хүргэхгүй байгаа юм. Дээрэмчдэд бол амттай зууш даа. Ер нь энэ анархистууд дээрэмчдээс юугаараа дээр юм. Улс төрийн бодлогоор халхавч хийсэн бузар гартнууд.

	— Бид энэ нударганчуудыг юунд хамгаална вэ? Тэдний эрдэнэсийг ч гэсэн дээ. Тэд бидний адил хүмүүсийг тураалд нь хүртэл ажиллуулахдаа тэдний тухай бодоогүй биз дээ. Харин тэгэхэд бид тэдний амар тайвныг хамгаалах гэж шөнө унтахгүй, амь өрж явах! Огт ойлгохгүй юм гэж Семен ойлгож ядав.

	Яагаад хөрөнгөтнүүдийг хамгаалах хэрэгтэйг Швырков ч бас сайн ойлгохгүй байв. Гэвч тушаал бол тушаал шүү дээ. Тэдний хөрөнгийг улс хурааж, бүгдийн адил хөдөлмөрлөдөг болгоно гэж дарга тайлбарлах нь үнэндээ тайлбарласан. Бас эрдэнэсийг нь ард түмний гачигдалд зарна, ядуу ажилчид, тариачдад тусламж болгоно. Харшуудаас нь баячуудыг хөөнө гэсэн. Магадгүй Пикалов тэр хоёр ч цэвэрхэн царсан шалан дээгүүр алхаж, зөөлөн сандалд суух юм бил үү. Тэгэхээр хөрөнгөтнүүдийн баялгийг биш, ардын, өөрийнхөө хамгаалж байгаа болж таарч байна... 

	Сэргийлэгчид Устьины гүүр лүү эргэж өөр өөрсдийнхөө байрыг эзлэв. Нэг нь гүүрний дэргэд, нөгөө нь хөл хөдөлгөөнт захын дэргэд. Хэрэгтэй цагт харилцан туслалцахын тулд бие биедээ ил байхыг бодоцгооно.

	Тэднийг хариуцсан газруудынхаа хил дээр уулзахад бүрэнхий болж байлаа. Тэгтэл, савхин хүрэмтэй, зэвсэгтэй хэсэг хүмүүс тэдэнд дөхөж ирээд, ахлагч нь бололтой нэг нь сэргийлэгчдэд хандаж:

	— Бид Москвагийн онцгой комиссын ажилтнууд. Космодемианы эргийн 12-р байшинд суудаг хувьсгалын эсэргүүчүүдийн байранд нэгжлэг хийхэд туслалцаа үзүүлнэ үү? гэв.

	Чекистүүдэд ямагт тусалж байх хэрэгтэй гэж тэдэнд нэг биш удаа зааварласан байв. Гэвч, дээрэмчид заримдаа чекистүүдийн нэрээр халхавчилж дээрэм хийдэг гэж бас сонссон байлаа.

	— Бид тусалъя. Харин эхлээд бичиг баримтаа? гэж Швырков хариулав.

	Савхин хүрэмтэй хүмүүс бичиг баримтаа үзүүлэв. Тамга, гарын үсэг бүгд ёсоороо. Ганцхан тэдний сэрэмжтэй байдал, олон тооны «тэгж хайрла», «тэгж өгнө үү, ингэж өгнө үү» нь Швырковт таалагдсангүй. Чекистүүд голдуу жирийн ажилчин улс, тийм үгнүүд цөөн хэлнэ.

	— Юунд эд бидний өмнө ингэж их шарвалзаад байна аа. Бид ямар нэг чухал улс шиг? гэж Швырков нөхөртөө бөвтнөв. 

	— Харин дэндүү яршигтай годгонуур юм. Жинхэнэ чекистүүд арай тийм биш шиг санагдана гэж Пикалов зөвшөөрөв. Сэрэмжтэй бай, Петрович... 

	12-р байшингийн хашааны хаалга түгжээтэй байлаа. Дуудаж эхлэв. Гэвч хашаач гарч ирэхгүй л байна. Хаалгыг өөрсдийнхөө тохирсон тусгай дохиогоор онгойлгодог бололтой.

	Санамсаргүй, нэг оройтсон суугч ирж нууц дуудлагаа өгөв. Удалгүй хашаач гарч ирлээ. Тэр, чекистүүдийн бичиг баримтыг шалгаад, тэднийг өөрөө дагуулж орохоор болов.

	Ирсэн хүмүүс хоёр хуваагдаж хэсэг нь сэргийлэгчидтэй хашаанд үлдэж, нөгөө хэсэг нь хашаачтай подьездонд орж дээш гарав.

	Шаналгаатай хүлээлтийн хэдэн минут... Гэнэт буу дуугарав. Оршин суугчид хаалгаа онгойлгож өгөөгүй учир хаалга руу буудсан байсан нь хожим тогтоогджээ.

	Тэд нартай чекистүүд биш дээрэмчид ирж гэдэгт сэргийлэгчид одоо эргэлзэхгүй болов.

	Буун дуу нижигнэн тэнцүүргүй тулалдаан эхлэв. Гэмт этгээдүүд арав гаруй. Хэд хэд нь алагдсан боловч тэд сэргийлэгчдийн тал талаас буудан давшина. Дээрэмчдийг зугтаалгахгүйн тулд сэргийлэгчид хамгаалж байв. Гэтэл тэд пингүүдийн дээвэр дамжин арын хаалгаар гарч эхлэв. Швырков тэднийг мөрдөж яваад алагдлаа. Пикалов хүнд шархдаж, удалгүй нас барав.

	Баатрууд, хувьсгалын өмнө, ард түмнийхээ өмнө өөрийн хариуцсан үүргээ эцсээ хүртэл гүйцэтгэв. Дээрэмчдийн бүлэг нэг ч байр дээрэмдэж эс чаджээ. Бүх оршин суугчид ямар ч гэмтэлгүй эрүүл саруул үлджээ.

	Москва голын чанадад оршин суугчид, нөхөд нь, зуу зуун хүн баатруудыг эцсийн замд нь үдлээ. Хувьсгалт ард түмэн, өөрийн эрх чөлөө, аз жаргалын төлөө тэмцэлд амь насаа зориулсан шилдэг хөвүүд охидоо оршуулдаг Улаан Талбайд тэднийг оршуулжээ.

	 

	(Б. Пүрэвийн орчуулга)

	
Анатолий Ковалев

	ШИНЭ ДАРГА

	Тэр, эрүүгийн хэргийг эрэн сурвалжлах хэлтэст, бүх хувцсаа хийсэн бололтой ганцхан чемодантай ирсэн билээ.

	— Ростов, ирсэн хүмүүсийг муу угтах юм. Таганрогийн буланд миний хамаг юмыг хулгайлчихлаа. Ворошилов бэлэглэсэн маш дурсгалтай цагийг минь авчээ. Түүнийг олох хэрэгтэй... 

	Энэ түүний анхны үг байв. Анхны хүсэлт, тэгээд ер нь анхны тушаал болно биз дээ. Энэ тушаалыг биелүүлэхэд хэчнээн хэцүү болохыг, эрүүгийн хэргийг эрэн сурвалжлах хэлтсийн дарга ойлгож байсан болов уу? Ойлгож байсан ба олно гэж найдсандаа биш, харин цаашид хамт ажиллах хүмүүсийнхээ ажил хэргийн чанарыг шалгах зорилгоор үүнийг хэлсэн биз ээ.

	Ингэж, эрүүгийн хэргийг эрэн сурвалжлах хэлтсийн ажилтнууд, Иван Никитович Художниковтой танилцсан билээ.

	Саяхан би нэг удаа томилолтоор явахдаа энэ гайхамшигтай хүнтэй хамт ажиллаж байсан хүмүүстэй уулзсан юм. Архивын бичиг баримтуудад умбачхаад, тэр үеийн сонинуудын шар (удсанаас), хөх (тэгэхэд цагаан цаас байсангүй) хуудаснуудыг эргүүлж суухад, хувьсгалын үйл хэрэгт эцсийн дусал цусаа хүртэл зориулсан, ухаантай зоригтой, маш шударга журамт хүний дүр, миний нүдний өмнө улмаар тодрон босож байв.

	Тэр цаг түгшүүртэй байлаа. Хотуудад дээрэмчдийн бүлгүүд эзэн сууж, шөнө хотын гудамжны нам гүм дунд буун дуу тасхийж, гар бөмбөг тэсэрч байв. Цагдан сэргийлэхийн отряд, дээрэмчидтэй энд тэндгүй ширүүн буудалцана.

	Жижүүрийн хэсэгт, газар бүрээс түгшүүртэй мэдээ ирнэ: хулгайлжээ... дээрэмдэх зорилгоор онц хэрцгийгээр алсан байна... зэвсэгт хүмүүс дэлгүүр дээрэмдэв... 

	Иван Художниковыг, зэвсэгт дээрэмчидтэй тэмцэхээр, 1920 онд ирэхэд нь Ростов иймэрхүү байсан юм... 

	Энэ бүхнийг над, цагдан сэргийлэхийн ахмад ажилтны нэг Павел Феофанович Рыженко ярьсан билээ. «Зэвсэгт дээрэмчидтэй тэмцэхээр ирсэн» гэж тэр зүгээр нэг ерийн хэлсэн. Нөхрийнхөө тухай тэгж энгийн хэлж чадахын тулд өөрөө, сэтгэл санааны хувьд хүчтэй хүн байх хэрэгтэй бололтой... 

	Ростов мужийн эрүүгийн хэргийг эрэн сурвалжлах хэлтсийн анхны дарга Иван Никитович Художников гэж ямар хүн байсан бэ?

	«Трудовой Дон» сонины, 1922 оны 11-р сарын дугаарын, ажилчин - тариачны цагдан сэргийлэхийн таван жилийн ойд зориулсан буланд би энэ асуултын анхны хариуг олсон юм. Энэ хариулт:

	«Иван Никитович Художников, Путиловын заводын засварчны хүү, 14 настайгаасаа хөлсний хөдөлмөр хийж эхэлсэн ба Луган дахь машин үйлдвэрлэх заводод пролетарийн хүмүүжил олжээ. Нөхөр Художников, Октябрийн хувьсгалын өдрөөс эхлэн Оросын коммунист (большевикуудын) намын эгнээнд яваа ба шүүн залхаах байгууллагуудад ажиллаж, зэвсэгт дээрмийн хэрэгтэй хийх тэмцлийн ихээхэн туршлага, мэдлэг олжээ. Гэмт хэрэгтнүүдийн ертөнцөд түүнийг, «Зөвлөлтийн Шерлок Холмс» гэж нэрлэдэг нь дэмий хэрэг биш ээ. Нөхөр Художников өндөр боловсролтой мөрдөн байцаагч, гэмт хэрэгтний сэтгэл зүйч хүн. Ажилчин - тариачны шүүхийн өмнө эхлээд зогсохгүйгээр түүний гараас гарна гэдэг ховор хэрэг.

	Стратегич, захирагч дарга, мөрдөн байцаагч, хөдөлмөрчдөд бол уриалгахан нөхөр... Мужийн, эрүүгийн хэргийг эрэн сурвалжлах алба, найдвартай гарт байна гэж донын хөдөлмөрчдөд зоригтой хэлж болно».

	Тэр түгшүүртэй дээр цагт сонин ингэж бичжээ. Сэтгэл зүйч, стратегич, шаардлагатай дарга, чадварлаг удирдагч байх явдал, сайн халхавчилсан заримдаа төрийн байгууллагуудад, түүний дотор эрүүгийн хэргийг эрэн сурвалжлах хэлтэст шургалсан зэвсэгт дээрэмчид ангийн дайснуудтай тэмцэхэд зайлшгүй шаардлагатай байлаа.

	 

	Стасик

	Өглөө бүр, болсон явдлуудыг мэдээлсэн илтгэх хуудас ширээн дээр байна. «Шөнө хоёр цагт, гэртээ харьж явсан хоёр жүжигчин рүү зэвсэг бүхий гурван дээрэмчин довтолж, тэдний бүх хувцас, эд зүйлийг нь авчээ».

	«Скобелевийн гудамжинд эрэгтэй хүн алагдсан байна. Галт зэвсгээр толгой руу нь буудсан ба алагдсан хүн нь тэрэгчин Г. Меркурьев болох нь тогтоогдов».

	Эрүүгийн хэргийг эрэн сурвалжлах хэлтсийн ажилтнууд хүч, цаг хайрлахгүй ажиллах боловч гэмт хэрэг урсах адил гарсаар.

	Ямар учир байна? Художников болон түүнтэй хамт ажилладаг хүмүүс Ростов, түүний орчимд үүрлэж байгаа зэвсэгт дээрэмчдийг хангалттай сайн мэдэж байв. Бүлэг бүр өөрийн «гарын үсэг»-тэй. Тэдний аль нь ээлжит гэмт хэргээ үйлдсэнийг ялгахад онц төвөггүй байлаа. Гэвч эрүүгийн хэргийг эрэн сурвалжлах хэлтэс хэчнээн мэрийсэн ч дээрэмчдийг бүрэн бут цохиж чадахгүй байв. Үүний тулд юуны өмнө толгойлогчидгүй болгох хэрэгтэй байсан боловч, толгойлогчид нь мөрдөлтөөс ямагт мултарсаар байлаа. Ростов мужийн хот тосгонуудын оршин суугчдад айдас төрүүлэгч эдгээр дээрэмчдийн зөвхөн хочийг нь төдийгүй жинхэнэ нэрийг нь Художников мэдэж байв. Тэр ч байтугай, гүйцэтгэх ажилтнууд заримдаа тэдний байгаа газрыг яг мэдэж байх үед ч гэсэн эцэстээ тэд мултран зайлж байв.

	Яагаад? Энэ асуулт, эрүүгийн хэргийг эрэн сурвалжлах хэлтсийн даргыг улам улам зовоох болов. Ядахдаа гэмт хэрэгтнүүдийн нэгдсэн карт алга болсон нь түүнийг улам түгшүүлнэ. Картгүйгээр ажиллахад бэрхшээлтэй байлаа. Ямар ч гэсэн санаа зовох бүрэн үндэс байсан юм.

	Эрүүгийн хэргийг эрэн сурвалжлах албыг, хувьсгалт хорооноос, гүйцэтгэх хорооны засаг захиргааны хэлтэст шилжүүлсний дараа, тэр дор нь Художников дээд газруудад бичсэн илтгэх хуудсандаа:

	«Нэгдүгээрт. Эрүүгийн хэргийг эрэн сурвалжлах хэлтэст ажиллаж байгаа хүмүүс... зарим нэг нөхдөөс бусад нь тохирохгүй хүмүүс байна. Байнга архидаж, хээл хахууль авч, Донын эрүүгийн хэргийг эрэн сурвалжлах хэлтсийн нэр хүндийг хугалан задрааж байгаа ажилтнууд байна. Эрүүгийн хэргийг эрэн сурвалжлах хэлтэс, олон түмний дунд нэр хүндгүй байна. Надыг ирэхээс өмнө Темерницкийн районы эрүүгийн мөрдөн байцаах тасгийн даргаар толгойлуулсан зургаан хүн оргосон явдал гарчээ»... 

	Энэ бүхэн түүнийг ирэхээс өмнө байжээ. Тэгвэл одоо юу болж байна?

	Энэ асуултад хариулт эрж байсан өдрүүдийн нэгэнд, бүртгэх товчооны дарга ирж, гэмт хэрэгтнүүдийн нэгдсэн картыг олсон тухай илтгэжээ... Эрүүгийн хэргийг эрэн сурвалжлах хэлтсийн байшингийн дээврийн хөндийгөөс олжээ... Хэн нэг нь, энэ чухал баримтыг нуусан гэсэн үг. Иван Никитович, нэгдсэн картыг сэргээн цэгцлэхийг тушааснаар хэсэг ажилтнууд, асар их хөдөлмөр заран ажиллаж байв. Гэнэт таньдаг хүний нүүр гялсхийх шиг. Гэрэл зургийг анх гартаа авсан хүн, энэ нь Художниковын дотнын туслагч, эрүүгийн хэргийг эрэн сурвалжлах хэлтсийн орлогч дарга Станислав Навойт гэж итгэсэнгүй. Яах вэ? Энэ алдаа байж болох уу? Гэвч Художниковоос юу ч нууж болохгүй гэдгийг хүмүүс мэдэж байлаа. Иван Никитовичийн ширээн дээр, 1916 онд хаант засгийн цагдаагийн газар бүртгэсэн, 390 тоот бүртгэлтэй, гэмт хэрэгтний гэрэл зураг байна. Стасик хочтой энэ хүн, хэсэг дээрэмчидтэй бүлэглэн, хэд хэдэн зэвсэгт дээрэм хийж, хаант засгийн шүүхээр, олон жилийн ял заагджээ. Стасикийн жинхэнэ нэр нь Станислав Навойт.

	Художниковын өрөөнд, өндөр нуруутай, дэгжин хувцасласан хүн орж ирэв. Дөрвөн халаастай цэрэг цамцны нь энгэр дээр иргэний дайны фронтод гавьяа байгуулсны тэмдэг болох одонгууд ярайна. Бас маузер буу мөрөвчилжээ. Энэ хүн нууц байдалд байж, хувьсгалт үйл ажиллагаа явуулсны төлөө шоронд хаягдаж, Улаан Арми Донын Ростовт ирж улс төрийн хоригдлуудыг чөлөөлөх хүртэл хаант засгийн шоронд тамлагджээ... 

	Навойтын өөрийн нь ярианаас Художников энэ хүний талаар ийм зүйл мэдэж байв. Харин энэ бүхэн худал, бусдын одонгууд, бусдын алдраар халхавчилсан байжээ. Донын эрүүгийн хэргийг эрэн сурвалжлах хэлтсийн даргын өмнө дайсан зогсож байлаа. Шуурхай төлөвлөгөөнүүдийг энэ хүн гэмт хэрэгтнүүдэд задалж байв уу? Олон тооны ажиллагаа, энэ хүнээс болж нурж байв уу? Эргэлзээ байж болохгүй байлаа. Иван Никитович тайван боловч ширүүнээр:

	— Зэвсгээ ширээн дээр, дээрэмчээн! гэж тушаав.

	Рыженкогийн үгнээс бичиж авсан энэ явдлыг дахин уншаад: Энэ тухай дурсах хэрэг байна уу? Зөвлөлт засагт тусалж, хүн амыг, алуурчид, дээрэмчдээс аварч байсан хүмүүсийн тухай бичвэл дээргүй юу? гэж бодлоо.

	Художников мэт ариун гэгээн хүмүүсийн тухай бичихэд илүү таатай нь мэдээж. Гэвч Стасик мэтийн тухай бас бичих хэрэгтэй. Тэгснээр, зөвлөлтийн цагдан сэргийлэхийн тэр үеийн тэмцлийн хоёр фронт тод харагдах болно. Намын үнэнч шударга дайчдын гавьяа улам тод гэрэлтэнэ.

	 

	 

	«Талын шулмууд»

	«Гэмт хэрэг гарсан газар луу, эрүүгийн хэргийг эрэн сурвалжлах хэлтсийн дарга нөхөр Художников явлаа».

	20-иод оны Ростовын сонинуудын эрүүгийн хэргийн мэдээний буланд ийм мэдээ олон дайралдана. Дөнгөж сая гэмт хэрэг гарсан газар Художников ирж, ихэвчлэн мөрдөн байцаалтыг биечлэн удирдаж байв. Хүмүүс түүнээс эрүүгийн хэргийг эрэн сурвалжлах албаны стратеги, тактикийг суралцаж байлаа. Тэр өөрийн үлгэр жишээгээрээ, захирагдагсдаа эрэлхэг зориг, хянамгай байдал, хувийн сахилга батад сургаж байв.

	Художниковын удирдлагын дор дээрэмчдийн бүлгүүдийг бут цохих хэд хэдэн, зоригтой, сайн зохион байгуулалттай ажиллагаа явагдсаны нэг нь «Талын шулмууд»-ыг бут цохисон явдал юм.

	Улам улам түгшүүртэй мэдээнүүд заримдаа Талын, заримдаа Батайн, заримдаа Кушевийн районуудаас, үгүй бол хэд хэдэн газраас нэгэн зэрэг ирсээр байв. Зэвсэгт дээрэм! Дээрмийн довтолгооныхоо үед сөс их, онц хэрцгий учир тэдгээр дээрэмчдийг «талын шулмууд» гэж нэрлэжээ.

	Дээрэмчдийн энэ бүлгийг цуут дээрэмчин - алуурч Бессмертный толгойлж байв.

	Эрүүгийн хэргийг эрэн сурвалжлах хэлтсийн ажилтнууд хоёр жилийн турш «талын шулмуудын» мөрийг олох гэж хөөцөлджээ. Гэвч тэд гэнэт довтлоод мөн гэнэт алга болдог байв. Эрүүгийн хэргийг эрэн сурвалжлах хэлтэст ирж байгаа мэдээнүүд нь уг бүлгийн сохроор дагагч, түүгээр ч барахгүй Бессмертныйг огт мэдэхгүй хүмүүсийн тухай мэдээ байдаг байв. Дээрэмчдийн бүлгийн тулгуур хүч нь өөрийгөө сайн халхавчилсан, хэд хэдэн нууц байруудтай, тогтоон илрүүлэхэд хэцүү байлаа.

	Харин Художников тодорхой зүйл шаардана. «Талын шулмуудыг» бут цохих ажил хэзээ нэг эхлэх вэ гэдэг асуултыг Художников өдөр бүрийн шуурхай зөвлөгөөн дээр тавина. Түүний тушаалаар дээрэмчдийн толгойлогчид, тэдний ойрын туслагч, гар, хөл бологчдын нь гэрэл зургийг бүх ажилтнуудад тараажээ. Манай зорилго бол айдас, дээрэмчдийн дайралтад хэзээ ч өртөж болох байнгын заналхийллээс хүн амыг аврах явдал гэдгийг Художников дахин дахин сануулж байв.

	«Талын шулмуудын» үйлдэж байгаа хүчирхийллийг бүгд мэдэж байсан боловч Художников, эдгээр баримтуудыг дахин сануулж үзэн ядах үзлийг оргилуулж, сонор сэрэмжтэй байхыг уриалж байлаа. Өөрийгөө дээрэмчидтэй тэмцэх талаар мэргэжилтэн гэж тооцох боловч, юу ч хийж чадахгүй байгаа биеэ тоогчдыг Художников шүүмжлэн тэмцэж байлаа.

	«Талын шулмууд» дураараа дургисаар. 1922 оны 3-р сард тэд, Балтийн 1-р артелийн «Болгарын ногооны газар»-ыг дээрэмдэж артелийн дарга тэргүүтэй 18 ажилчин золиос нь болжээ. Хүмүүсийг асар зэрлэгээр хороосон байв. Дээрэмчид, дөрвөн зуу орчим пуд улаан буудай, ихээхэн үр дээрэмджээ. Хохирогсдын хувцаснаас ч тэд сэжиглэсэнгүй.

	Суурин газруудаар эргүүл хийж явсан нэг сэргийлэгч, бүх нийтийг сурган гэгээрүүлэхийн хоёр багш Койсут тосгоноос алга болж, асар удалгүй хоёр тариачин эмэгтэйн амь нас үрэгдэв.

	Гэмт хэргийн бүртгэл нэмэгдсээр. 1922 оны сүүлчээр хэсэг гүйцэтгэх ажилтнууд, Бессмертныйн дотнын туслагч Железнякийг баривчилжээ.

	Мөрдөн байцаалт эхлэв. Художников мөрдөн байцаалтыг чадамгай залж замыг нь зааж байлаа. Эцэст нь эрүүгийн хэргийг эрэн сурвалжлах хэлтсийнхэн, дээрэмчдийн бүлгийн мөрийг олжээ. Дээрэмчдийн бүлгийн гишүүд дараа дараагаараа мөрдөн байцаагчдын өрөөнд ирнэ. Богино хугацаанд дээрэмчдийн ихэнхийг баривчилж, дээрэмчдийн бүлэг задран тарав.

	Би Художниковын тухай бичих гэсэн билээ. Гэвч ганцхан түүний тухай бичих нь, түүний удирдах авьяасыг гаргахгүй, гол зүйл болох, чадварлаг, гайхамшигт боловсон хүчнүүдийг - мөрдөн байцаагчид, криминалистикчид зэрэг - дээрэмчид, хулгайч нартай тэдэнгүйгээр тэмцэнэ гэж бодохын ч хэрэггүй хүмүүсийг сонгон авах авьяасыг нь үзүүлэхгүйд хүрнэ.

	Художников, эрүүгийн хэргийг эрэн сурвалжлах албаны од болсон гайхамшигт мэргэжилтнүүдийг хүмүүжүүлсэн ба үнэтэй саналыг дэмжиж, амжилтыг сайшааж урамшуулж байв. Хэрэгтэй цагт, эрүүгийн хэргийг эрэн сурвалжлах хэлтсийн ажилтнууд гэмт этгээдүүдийг мөрдөн хөөж, заримдаа дайснуудтай ширүүн тулалдаанд орж байсан.

	Художниковын хувьсгалт урам зориг, түүний ажил хэрэгт үнэнч чанарыг биедээ шингээсэн хүн бол, даргын ойрын туслагч Михайлов байлаа.

	Эрүүгийн хэргийг эрэн сурвалжлах хэлтсийн ажилтнууд юм бүхэнд дассан улс. Гэвч тэд энэ удаа, Ростовын нэхмэлийн пүүсийг дээрэмдсэн дээрмийн ажиллагааны зохион байгуулалт, сайн боловсруулсан төлөвлөгөөг нь гайхацгаажээ. Гэмт этгээдүүд цоож эвдэх юм уу, манаачийг алсангүй. Хүний амь хохироогүй байлаа. Тэд пүүсийн зэргэлдээх байшинг хөлсөлж аваад тэндээсээ орсон байв. 500 сая рублийн үнэ бүхий, янз бүрийн бөс даавуу хулгайлсан нь, мөнгөний ханш буурсан тэр үед ч гэсэн маш их хэмжээ байв.

	Ростовын хувьд энэ онцгой учрал байлаа. Иймэрхүү дээрмийн үед аллага хамт үйлдэгдэх нь ёс мэт байжээ. Гэтэл энэ удаа гэмт хэрэгтнүүд огт өөрөөр ажилласан байна. Гэмт хэрэгтнүүдийн «гарын үсэг» хотын нэрт гэмт хэрэгтнүүдийн нэгнийхтэй нь ч таарахгүй байв.

	Энэ хэргийг ямар ч мөрдөн байцаагчид даалгасан, тэр хүн өөрийн хариуцлагыг ойлгоно гэж Художников мэдэж байсан боловч мөрдөн байцаалтын явцыг түргэтгэх нь Художниковоос шалтгаалах байв. Иймээс ч нэхмэлийн пүүсийг дээрэмдсэн хэргийг, өөрийн туслагч Петр Ильич Михайловт даалгажээ.

	Гэмт хэрэгтнүүдийн тухай мэдээнүүдийг цуглуулсны дараа Михайлов тэднийг эрэн сурвалжлах ажлыг эхлэв. Ердөө хоёрхон хүнийг олох хэрэгтэй байлаа. Тэд «боловсролтой дээрэмчид» гэдэг нь тодорхой байснаас гадна онцлог тэмдгүүдийг нь мэдэж байлаа. Ингээд л гүйцээ. Тэдний хэрэглэж байсан нэр нь хуурамч нэрс болох нь илэрхий байв.

	Тийм хүмүүс гар буугаар зэвсэглэдэггүй, гар бөмбөг бүсэндээ зүүдэггүй гэж Михайлов мэдэж байв. Тэд тансаг хувцаслаж, тэр үед «шинэ эргэлтийн бодлогынхны» нээсэн аль сайн зоогийн газар очдог юм. Михайлов «Ампир» нэртэй зоогийн газрын байнгын зочин нь болж, хамгийн сайн дэлгүүрүүдээр хэсдэг болов. Гэвч гэмт хэрэгтнүүд эс тааралджээ.

	Илрүүлэлт санаандгүй эхлэв. Нэг удаа, өдөр, цэцэрлэгт тойрогт зугаалж яваад, том сагс тэргэн дээр ачсан зарлагыг үзжээ.

	Тийм зарлагуудыг «улаан малгайтууд гэж тэднийг нэрлэдэг байв» шинэ эргэлтийн бодлогын үед буй болсон дэлгүүрүүдийн хамгийн баян хөрөнгөлөг эзэд хөлсөлдөг байлаа. «Улаан малгайтнуудаар», «дээд төрлийн» хүмүүс л үйлчлүүлдэг байлаа.

	Михайлов эдгээрийг эргэцүүлж бодоод, бүх бөөрөнхий утсыг задлахад нь туслагч үзүүрээс барьж авлаа гэж мөрдөн байцаагчийн зөн бэлгээр боджээ. Хамгийн түрүүнд тааралдсан тэргэнд харайн ороод «улаан малгайтын» хойноос явав. Тэр хотын төмөр замын касст очиж Нанбург Леон Владимирович гэгчийн нэрээр хоёр билет авлаа.

	Михайлов, тэрэгчинд бичиг баримтаа үзүүлээд, эзнийхээ гадаад байдлыг хэлж өгөхийг хүсэв. Бүгд яг зөв: Боловсронгуй, сайн хувцасласан. Алтан шүднүүд. Хүзүү нь боолттой..? Харин энэ чинь шинэ зүйл байна. Аа - аа! Энэ хүний хүзүүн дээр нь том мэнгэ байх ёстой. Хамгийн содон тэмдэг болох энэ мэнгээ нуухад нь боолт хэрэг болсон байх нь.

	Михайлов галт тэрэгний буудал дээр үлдэв. Тэр, суудалтай вагоноос нүд салгахгүй харна. Эцэст нь дэгжин хувцасласан Нанбург тайвнаар гарч ирэв.

	Михайлов урдаас нь очиж, зэрэгцэнгүүтээ түүний гарт зөөлөн хүрэхэд тэр зогсов. Гэвч Михайлов ямар нэг түгшүүр үзүүлэхгүй байж чаджээ.

	— Иргэн Нанбург, та пүүсийн зэргэлдээх байрыг хөлсөлж авсан тооцоогоо коммуны аж ахуйтай бодохоо мартжээ... 

	Энэ, тун ёсорхог харьцааг Нанбург зохих ёсоор үнэлэв. Тэр эсэргүүцсэнгүй. Маргааш нь түүний хамсаатан Давид Фридманыг баривчилжээ.

	Ингэж Михайлов гэмт хэрэгтнүүдийг баривчилжээ. Харин Художников түүнийг удирдаж, алхам нэг бүрийг нь чиглүүлж байсан юм.

	Энэ хүн, захиргаандаа байгаа хүнээ гомдоохгүй, түүний санаачилгыг дарахгүйн тулд, зөв алхмыг нь үл ажиглагдахаар хэлж өгч ямар таамаглалыг нэн даруй, яг өнөөдөр шалгах, яагаад үүнийг маргааш хийвэл хожимдохыг зөвлөж чадна.

	Художниковын туслалцаатайгаар, эсвэл түүний шууд оролцоотойгоор, мужийн хот, тосгодод зэвсэгт дээрэм хийж байсан Котелк, Орех, Казанчик нарын бүлгүүдийг бут цохисон юм. Гэмт хэргийн газар луу Художников явлаа гэж мэдээлсэн үед гэмт этгээдүүд олдох болно гэж хүмүүс мэддэг байв.

	Одоо ч гэсэн, Ростов нутгийнхан Художниковын тухай домог ярилцдаг ажээ. Энэ гайхамшигтай хүний шинж төлөвийг манай үе хүртэл хадгалж ирсэн эдгээр домгуудаас би сонссоон.

	 

	(Б. Пүрэвийн орчуулга)

	
Сергей Смородкин

	ЗАХИДАЛ

	— 1 —

	Онгоцонд Усмановын бие нь гэнэт муудаж эвгүй болов. Доорх элсэн толгод нүд сохлом ганц хурц толбо болж үзэгдэнэ. Онгоц моторын чимээ, элсэн манхнууд бүгд үгүй болж ганцхан ягаан толбо л үлдэв. Ерназар босох гэсэн боловч чадсангүй. Ямар нэг хүн түүнийг бүх хүчээрээ онгоцны сандал руу дарж, сандал түүний хатанги хөнгөн биетэй нь хамт хөвж байх шиг санагдана.

	Дараа нь жаахан гайгүй болов. Хөдөлгөөнгүй тогтсон элсэн толгод дахин үзэгдсэн боловч, босож чадахгүй байлаа. Зөвхөн жаахан дээшээ болов. Ингэхэд гарсан өчүүхэн хүчнээс ядарч цааш хөдөлж чадсангүй.

	Тэр алчуур гаргаж алгаа арчихдаа өтөлсний шинж болох хүрэн толбоор хучигдсан туранхай хуруунуудаа харж бүр хачин болжээ. Өөрийнхөө амьд шинжгүй гараа хараад лав царай нь хувирсан бололтой, хажууд нь суугаа, бүх л замын турш таг дуугүй явсан залуу:

	— Таны бие муу байна уу, өвөө? гэж асуув.

	— Үгүй зүгээр, зүгээр л ядаргаа. Лав энэ халуунаас болж байгаа байх гэж Усманов хариулав.

	Залуу сандран онгоцны сүүл рүү явж борвитой айраг авчрав. 

	Ерназар хэд залгилав. Айраг сэрүүхэн, хүйтэн байсан боловч уух дургүй байлаа.

	— Баярлалаа гээд Ерназар айргийг эргүүлэн өгч суудлаа налан нүдээ аниад үүрэглэж байгаа дүр үзүүлэв. Гэнэт тэгж тамир алдсандаа Ерназар ичиж байлаа. Тэр, агшин зуур ч болсон ганцаараа үлдэх сэн гэж хүсэж байв. Тэгэхдээ энэ хөнгөн цагаан хайрцагт биш, талд өвсөн дунд шүү. Түүний одоогийн энэ байдлыг тэнд хэн ч харахгүй сэн... 

	Усманов нүдээ хагас анин цонхоор цөлийг харна. Дээрээс харахад газар амьдралгүй, хараад байх юу ч үгүй шиг боловч Ерназар харсаар. Тэр цөлийг өөрөөр мэддэг байлаа. Цөлд амьдрал хэзээ ч зогсож байсангүй. Цөл амьдралгүй гэж ярьдаг хүмүүс, амьдрал гэж юу байдгийг мэддэггүй юм.

	 

	— 2 —

	Тийм ээ, амьдрал... Харин тэтгэвэрт гарсан хөгшин, 8-р сарын энэ халуунд ногоон Чимкентээс наранд улайссан Муюкумы рүү яах гэж ниснэ вэ? Яах гэж?

	Ерназараас өглөө гэрийнхэн нь асуусан энэ асуултыг одоо өөрөө өөрөөсөө асуугаад мөн л хариулж чадсангүй. Чулак-Курганд очих ба тэнд Байгалитай уулзана. Тэгээд цааших нь тэнд мэдэгдэнэ гэж тэр бодож байлаа.

	Байгали, Байгали... хэчнээн жил уулзсангүй вэ?.. Арав, Үгүй ээ, Арван нэг шиг байна. Тийм ээ, арван нэг.. Чимкентийн сэргийлэхийнхэн Байгалийг тэтгэвэрт үдсэнээс хойш арван нэгэн жил өнгөрчээ. Тэгэхэд бүгд цугларсан. Цөмөөрөө түүний нөхөд. Ёслолын буудлага хийгээгүй боловч сайхан үдэцгээсэн. Гурван жилийн дараа Усманов өөрөө, жижүүрийн үүрэг гүйцэтгэсний дараа зэвсгээ хүлээлгэн өгсөн тухай хүснэгтэд сүүлчийн удаа гарын үсэг зурсан билээ. Тэгэхэд хүснэгтэд гарын үсэг зурдаг журам байсан юм. Сонин оо, одоо энэ журам хэвээрээ болов уу? Эргэж ирээд асуух хэрэгтэй. Лав хэвээрээ байх аа даа. Дэг журам урт насалдаг.

	Тэгээд ер нь яах гэж Байгалид тэр захиаг илгээсэн юм бэ? Арван нэгэн жил болоход ганцхан захиа бичсэн. Ерназар захиа бичдэггүй байлаа. Юу бичих юм? Өглөө гадаа сандал дээр суугаад «Өмнөд Казахстан» сонин уншдаг тухайгаа, эсвэл зурагт радиогоор хөл бөмбөг юм уу «Цэнхэр дөл» харснаа бичих гэж үү? Дайны нөхөртөө тэтгэвэрт гарсан чи юу бичих вэ дээ?

	Гэвч нэг удаа тэр бичихээр зориглосон юм.

	«Сайн байна уу, найз аа?

	Байрам-Алийн орчимд болсон халуун явдлыг санаж байна уу? Миний морийг буудан унагаж, би зүүн хөлөө дөрөөнөөсөө мулталж чадахгүй байсныг санаж байна уу? Миний хөл бяцарч, би үхэж байгаа азарганыхаа дэргэд сумгүй Смитвессон барин суухад, над руу нүүрс шиг хав хар царайтай дээрэмчин давхин ирж явсан. Миний толгойг зад цохиход эвтэйхэн байхын тулд тэр эмээл дээрээ босож үхэл дагуулсан илдээ эргүүлэн над руу нисэж явсан. Одоо энэ дээрэмчин миний нүдийг аниулаад, мөнгөлсөн эмээлийг минь аваад явна. Би тэсэж чадалгүй элсэн дээгүүр хөлөө чирэн, үхэж байгаа мориноосоо холдлоо. Чи нуруу нь бяцарсан могой шиг мөлхөж яваа морьт улаан цэргийг үзсэн үү? Толгой нь самрын хоосон яс шиг өнхөрч, дараа нь дайсан мөнгөлсөн эмээлийг нь аваад явахыг хүлээн мөлхөж яваа морьт улаан цэргийг чи харсан уу? Харин миний үнэнч найз Байгали чи, тийм ёс бусыг үзээд дайсныг карабинаараа өнхрүүлсэн. Би амьд үлдсэн ба хорин нэгэн онд Чарджоуд зээрд гүүтэй хамт хулгайч аваад явтал эмээл минь ч үлдсэн.

	Бухаарын орчим манай хороог гучин алхмаас пулемётоор цохисныг сайн нөхөр чи санана уу? Английн «Льюис» системийн пулемётоор маний хороог буудаж, хүнд шархадсан, магадгүй алагдсан ч байж болох Елпатьевын гараас туг унаж байсныг санаж байна уу? Тэгтэл чи давхин очиж, дэлхийн хувьсгалын тугийг шүүрэн аваад хороог арагш нь эргүүлсэн шүү дээ. Бид пулемётчидыг хяргасан боловч манай хорооны тал нь Бухаарын үхмэл ханын дэргэд амьгүй хэвтэж үлдсээн.

	Саяхан би нэг биеийн байцаалт оллоо. 

	 

	Алдар — Усманов, 

	нэр — Ерназар, 

	Үндэс — Узбек, 

	Төрсөн он — 1892, 

	Ерөнхий боловсрол — бичиг үсэг мэдэхгүй. 

	Цэргийн боловсрол — морин цэрэг. 

	Цэргийн бүртгэл авсан он — 1918, 

	Цэргийн албанд орохоос өмнөх мэргэжил — гуталчин.

	 

	Би энэ биеийн байцаалтыг уншиж дуусаад, ахмад дайчдын зөвлөлд аваачиж өгөв. Чи санаж байгаа байх аа, бид хамт Сузакын орчим дээрэмчдийг цохисон Сурдушкин Никон түүнийг авсан. Энэ биеийн байцаалт музейд, шилэн дор байх ёстой гэж Никон хэлэх юм...»

	 

	Ийм нэг захиа Ерназар бичиж эхэлжээ. Тэр дахин дахин уншиж унших бүр захиа нь улам таалагдахгүй болж байлаа. Азарга, эмээл энд юу ч билээ дээ. Биеийн байцаалт, үгүй бас музей энд ямар хамаатай бил ээ?

	Музей бол ямар нэг тийм хөдөлгөөнгүй үхэнгэ зүйл гэж Усманов бодож байв. Музей гэдэг бол тоостой шилэн дор хэвтэж байгаа аварга гүрвэлийн яс гэж боддог байлаа. Тэгвэл тэд чинь амьд шүү дээ. Байгали тэр хоёрын халуун залуу yас. Тэдний амьдралын хамгийн сайхан жилүүд... Үгүй ээ. Музейн тухай дурсах ч хэрэг алга. Тэр захиаг дуусгаж бичсэнгүй.

	Энэ захиа «ЗСБНКУ-ын түүх» гэдэг номын завсар уджээ. Нэг Удаа Ерназар тэр захиаг санамсаргүй үзчихээд, гадна талдаа цэнхэр өнгийн усан онгоцны зурагтай дугтуйг нь нааж Чулак-Курган руу Байгалид илгээжээ. Хоёр долоо хоноод гэнэтхэн шийдэж, өөрөө найз руугаа нисжээ.

	...Онгоц буудалд буухаар доошилж байв. Чулак-Курганы намхан байшингууд дугуйн дор хазайн өнгөрнө. Тэд яг л цөл шиг шар өнгөтэй, холоос жижиг толгод шиг харагдана. Онгоц нүд ирмэх зуур элсний мананд умбан суулаа. Нисэгч бүхээгээсээ гарч хаалга онгойлгон төмөр шат тавив. Усманов хамгийн түрүүнд элсэн дээр бууж эргэн тойрон харж анивчина. Нар нүд сохлом хурц гэрэлтэй байв. Элс салхинд туугдан урсах мэт үзэгдэх ба загийн мөчрүүдэд элсний ширхгүүд цохиж хөгжмийн чавхдас шиг дуугарна.

	Киноны төмөр хайрцагтай хальснууд, ямар нэг торхнууд, шуудан буулгаж байгаа онгоцны дэргэд Усманов жаахан зогсоод дараа нь Чулак-Курган тосгон дээр тогтсон тоосон манан чиглэн явган явлаа. Эхлээд аажим явж байснаа ойртох тутам улам улам яарч алхаагаа нэмэн, нүүр нь гэрэлтэнэ. Байгалийн суудаг байшинг амархан олж, төмөр цагаригтай хаалгыг нь тогшив. Хэн ч алга.

	— Хөөе Байгали! Зочноо ингэж угтдаг юм уу? гэж Ерназар хашхирав.

	Хаалганы цаана нохой ууртай, залхуутайгаар архирна.

	...Оршуулгын газар луу тэр ганцаараа очив. Байгалийн хүү түүнтэй хамт явах гэсэн боловч Ерназар татгалзжээ.

	— Би ганцаараа явъя. Харин чи сайн морьд олоод замд бэлтгэ. Хамт явцгаана.

	— За, Ерназар ах аа. Би сайн морьд олоод бүгдийг бэлтгээд байя.

	Оршуулгын газар тосгоноос холгүй шарлан харагдана. Тэнд эл хуль ажээ. Шавар булшнуудаас өөр юу ч  үгүй байв. Бүх юм жамаараа байх юм даа. Хүмүүс энэ шаварт шингэн хатаж элс, шавар болон хувирцгаана. Олон булшны дээр нимгэн төмрөөр хийсэн тал саран дүрс гялалзана.

	Түүний нөхөр хэвтэж байгаа, хагарч ан цав гарсан газрын захад Усманов сууна. Таван хошуутай дурсгалын хөшөөний сүүдэрт хатуу хар өвсний хэд хэдэн иш ургаж амжжээ. Нар. Элс. Шавар. Зөөлөн уян биеэрээ булшнуудад наалдсан гүрвэлүүд: Ердийн л байгаль ертөнц харагдана.

	...Тэд, зөвхөн од харагдах төдий байхад дан морьтой гарцгаажээ. Морьд элсэн дээгүүр чимээгүй явна. Заримдаа шавар тойром тааралдахад туурай дор шавар дуугарах ба морьд энэ дуунаас жаахан үргэнэ. Усманов, Нариман хоёр эхлээд Сузакийн чигт явж байснаа дараа нь дорно зүгт эргэж удаан явцгаав. Хүрэх газраа орой иржээ.

	— За энд гэж Усманов хэлэв.

	— Тийм ээ, аав ярьж байсан гэж Нариман хариуллаа.

	Худгийн дэргэд яс шиг цагаан хэдэн заг хэвтэнэ. Усманов морьдынхоо эмээлийг авч байх хооронд Нариман элсэнд дарагдсан зэвтэй хувинг ухан гаргаж ирэв. Ерназар морьдоо услахад морьд ус ууж ханаад хамраа газар тавин хэвтэцгээнэ. Нариман тэдэнд тус бүр зүсэм талх давстай өгсөн боловч морьд үнэртчихээд идсэнгүй.

	— Их ядарчээ.

	— Шөнө амраад хононо оо. Сайн морьд байна.

	Тэд түүдэг асаан борцолсон мах идэж, ногоон цай удаан уув. Түүдэг унтарч харин тэд сууцгаан ярьцгаана.

	Урсан орох дуртгалдаа автагдсан Усманов, хамт яригчаа үе үе «Байгали» гэж аавынх нь нэрээр дуудна. Энэ худагтай холбогдсон түүний дурсамж нь бүр аль эрт, түүний найз тэр хоёр, тэгэхэд байгаагүй энэ Нариманы одоогоос залуу байх үед нь болсон явдлын тухай байлаа.

	... Сэргийлэгч Байгали, Усманов нар, хоёр долоо хоног айл, хотуудаар явжээ. Английн зэвсэг Муюнкумыд орж ирж байгаа замыг тэд хоёр долоо хоног эрж, олон зүйлийг мэдсэн ба Сузак хүрээд, карабинуудаа авч тавин үхсэн юм шиг унтжээ.

	— Босоорой! Сэрээрэй! гэж тэдний хоносон айлын хөгшин уйлагнан хашхираад, — Бабаханы хүмүүс Сузакт орж ирсэн байна. Багшийг алжээ. Одоо надыг та нартай хамт, хонь шиг ална!

	— Аа тийм үү? Бүү хашхир хөгшөөн, чих дөжирчихлөө. Чи тэднийг худгийн тэнд хориглон тогтоож бай. Би отряд руу давхия. Өглөө болтол тэсэж үз. Тэнд бүгдийг барьж авъя гэж Байгали хэлэхэд

	— Тэгье гэж Ерназар хариулав.

	Тэд морьдоо эмээллэж, Байгали бараг бүх сумаа Усмановт өгөв. Ерназар өндөр дуугаар хашхиран гудамжаар давхих замдаа нэг дээрэмчнийг мориноос нь буулгаж амжлаа. Тэгээд худаг чиглэн давхив. Дээрэмчдийн бүлэг улайран хөөж эхлэв.

	«Одоо Байгали чимээгүй зайлж явна. Харин би худагт ханатлаа сууж, ханатлаа буудъя» гэж Ерназар бодно.

	Саруулхан шөнө байлаа... Усманов хааяа эргэж, сүүтгэнэх дүрсүүдийг чиглүүлэн буудна. Харин хариу буудахгүй байв.

	«Амьд барих гэж бодоцгоож байна цөөврүүд. Үгүй биз дээ. Сум өглөө болтол хүрнэ» гэж Ерназар тааварлан бодов.

	Худаг дотор Бабаханы нэг туслагч арван цэрэгтэй, гар пулемёттой отоонд суугаад, хааяа буудах ганц бууны дуу чагнаж байгааг мэдээгүй Усманов, худаг чиглэн давхиж байв. Дээрэмчдийн бүлгээс ядахдаа хагас цагийн өмнө худагт хүрч элсээр халхавч барьж аваад, өглөө болтол санаа амар буудаж суух гэж морио гуядсаар байв. Тэр отоо руу яг эгц нисэж очиход түүний морийг пулемётоор буудан унагажээ. Морь урд хөлөө огцом нугалаад элсэн дээр писхийн унав. Ерназарын нуруун дээр аль хэдийн дөрвөн хүн сууж түүнийг элс рүү дарах ба толгойлогч нь түүнийг өшиглөөд хахир дуугаар «Баригд аа биз? Большевик зулзага. Манайд зочил. Сэргийлэх айл хотоор хэсэж одоо болно» гээд хөхрөв.

	Бусад нь хүрэлцэн ирж бүгдээрээ Усмановыг хүрээлэв.

	— Улааны нөгөө нохой нь хаа байна? гэж толгойлогч нь асуухад, дугуй хөлтэй өндөр хүн:

	— Энд! гээд шуудайтай юм газар хаяв. Тэр, шуудай дотроос хүний толгойг үснээс нь өргөн гаргаж ирээд толгойлогч руугаа хаяв. Ахлагч нь, толгойг Ерназарын нүдэнд авчирч

	— Таньж байна уу? гэж асуув.

	Нүүрийг нь сэлмээр хөндлөн цавчиж, танигдашгүй болгосон байсан боловч Усманов, Сузакт ажилладаг улаан багш Ерматыг танилаа.

	— Тийм ээ, таньж байна гэж Усманов хариулав.

	Харин өөрөө: «Байгали зайлж явжээ. Тэгэхлээр түүнийг одоо барихгүй. Ганцхан энэ дээрэмчид л өглөө болтол битгий явчхаасай. Өглөө болтол худгаас бүү яваасай» гэж бодно.

	Дээрэмчдийн ахлагч, өндөр хүнийг холхон аваачаад тэд ямар нэг зүйл ярилцлаа. Өндөр нь эргэн харж түүдэг асаахыг тушаав. Бүх бүлэг элсэн дээр таран сууж саахуунд мах болохыг хүлээж байв. Ганцхан өндөр л суусангүй. 

	Тэр Ерназарыг дэвсэж эхлэв,

	— Большевик, зулзага, чамд сум гарздахгүй. Би чамайг зүрхэнд чинь хүртэл дэвсэнэ. Сэргийлэхийн улаан нохой чамд, сэтгэл гэж байдгийг мэдүүлье. Долоо хоног ч болсон дэвсэж үхтэл чинь дэвсэнэ.

	Ерназар ухаан алдав. Түүдэг заримдаа асар том болж бүх л газар дэлхий шатаж байх шиг санагдана. Заримдаа алга болж, цусан нүд болон хувирна. Түүдэг алга болоход Усманов өөрөө ч алга болж байв. Тэгэхдээ тэр өвдөхийг мэдэхгүй байлаа. Бүх бие нь хөшүүн мэдээгүй, яг л хатсан бин шиг болжээ.

	— Орхи түүнийг! гэж толгойлогч нь гэнэт хашхираад, — Наадах чинь Бабаханд амьдаараа, өөрийн ухаантайгаа хэрэгтэй. Тэгж тушаасан юм гэв.

	Өндөр, Усмановын нүүр лүү нэг сайн өшиглөөд холдож явав. 

	Толгойлогч нь:

	— Бүү яар. Энэ улаан чөтгөрийг Бабахан чамд өгнө гэж Өндрийг тайвшруулав.

	Тэд түүдгийн дэргэд сууж халуун мах идэж хоосон ясыг нь Ерназарын зүг шиднэ. Дараа нь тэд цай ууцгаан Чаян, Хумсан, Брич-Муллу, Богустан зэрэг Ерназарыг очиж үзээгүй бусад газруудад довтолсноо ярилцана. Тэд багш нар, хөдөөгийн зөвлөлийн гишүүдийг алж, мал сүрэг хөөж, тариалан шатааснаа дурсацгаана. Тэгэхдээ хүн бүр хүчтэй, хэрцгий, самбаатайгаа сайрхана.

	Усманов хүйтэн элсэн дээр хэвтэж байв. Зүүн талд нь түүдэг шатаж дуусаж, баруун талд нь худаг харлан зам цайрна. Нуруу нь маш их өвдөх учир хөрвөөж гэдсээрээ хэвтэх гэж оролдоно. Гэвч чадахгүй байв.

	Ээс дуугарахыг сонсоод нөгөө Өндөр:

	— Тонгоч тонгоч нохой минь, харин явчхуузай гэнэ.

	— Үсийг нь хус. Энэ чинь чиний нохой шүү дээ гэж толгойлогчоо хэлэхэд Өндөр, Усмановт дөхөн ирж:

	— Маргааш би чиний үсийг хусъя. Бас нүүрийг чинь хусна. Тэгэхэд саахуу шиг толигор гоё болно. Номхон чөтгөрийн үс хусах сайхан байдаг юм.

	Түүдгийн дэргэд нирхийтэл инээлдэв. Өндөр, баттай нь дээр гэсэн бололтой Ерназарыг хүлээд, шатаж дуусаж байгаа түүдэг рүү очив. Дээрэмчид ундуй сундуй хэвтэцгээв. Тэд өөрсдийгөө ямар ч аюулгүй байдалд байна гэж бодоцгоон, харуул ч гаргасангүй.

	Ингэж хэчнээн хэвтэх бил ээ? гэж Усманов бодож байв. Нам гүм байв. Элсэн дээгүүр дигваранз явах нь дуулдана.

	Үүрийн өмнөхөн Ерназар, маш хол түвэргээн мэдрэв. Тэр газар наан хэвтэж бүх биеэрээ түвэргээнийг мэдэрч байв. Түвэргээн ойртсоор морьтнуудын дүрс үзэгдэх болов. Усманов өөрийн сэргийлэхийн нөхөд: Маматказин, Дубовой, Троянов бусад нөхдөө үзлээ. Бас эгдүүцэн хилэгнэсэн Байгалийг олж харав. Ерназарын цусанд хутгалдаж багтай төстэй болсон нүүрэн дээгүүр нь нулимс урсана.

	... Усманов шатаж дууссан түүдгийн дэргэд сууж уйлна. Нариман тэрлэг нөмрөн унтана. Баруун талд зам цайрч хуучин худаг харлана. Сар өглөөний тэнгэрээс аажимхан зайлав. Хэзээний гэрэлтэй, баяр баясгалантай цөл цэлийн нээгдлээ.

	Тунгалаг бөгөөд нам гүм байлаа. Элсэн манхнуудын хурц, эгц орой бүрэлзэн, жингийн замын хажуугаар бутны мөчир хөхрөн, алс дахь уулууд тийм ч өндөр биш юм шиг санагдана. Дайснаас тэд эргүүлэн булааж авсан газар нь хаяагаа хүртэл харагдана.

	 

	... Усманов гурав дахь өдрийнхөө орой Чимкентэд буцаж ирэв. Тэр цэцэрлэг хүртэл явган яваад, элстэй зөргөөр дурсгалын хөшөө рүү очлоо. Цөлд амь үрэгдсэн нөхдийн нь нэрсийг чулуун дээр сийлсэн байв. Ерназар чулуун үсгүүдээс нөхдийнхөө нэр алдрыг уншиж, харин өөрсдийг нь гэгээн сэрүүнээр үзэж байв. Ерназар нөхдөө залуу байх үеэр нь санах учир тэд өтлөө ч үгүй, үхээ ч үгүй ажээ.

	Дурсгалын хөшөөний улаан өнгийн таван хошуу нь Байгалийн дурсгалд зориулан босгосон хөшөөнийх шиг хурцаар гэрэлтэнэ. Ерназар таван хошуу, моддын дунд хашхиран гүйлдэх хүүхдүүдийг харан зогсоно. Гэр өөдөө явж нэг л чадахгүй байв. Өөрийнхөө бичгийн ширээ, түүн дээрх цэнхэр өнгийн усан онгоцны зурагтай дугтуй, дугтуй дээр «Хаягийн эзэн нас барсан» гэж бичсэнийг сэтгэлдээ тод харж байлаа.

	 

	 

	(Б. Пүрэвийн орчуулга)

	
Сергей Комиссаров

	ДЭЭРЭМЧДИЙН ЭСРЭГ ГАНЦААРАА

	Намрын нэгэн бүрхэг өдөр ахлах сэргийлэгч Ленков, шууд цэх алхаагаар «Юрьевийн хошууны Пучежийн Волостын цагдан сэргийлэхийн дарга» гэсэн хаягтай өрөөнд тулж очив. Ленков, хуучин шинель өмсөж зүүн ташаандаа сэлэм, баруун ташаандаа гар буу зүүжээ. Олсоор хүлсэн цэргийн хуучин муу ботинктэй агаад тэр, битүү захтай цамцаа засаад хаалга онгойлгов. Тэр өөрийн хүсэлтээ даргаар зөвшөөрүүлэх гэж зүтгэхээр шийджээ. Цаасаар наасан шилтэй дэн, жижиг өрөөг муухан гэрэлтүүлнэ. Өрөөний хананд Лениний зураг, «Колчакийг бут цохъё» гэсэн зурагт хуудас хаджээ. Сэргийлэхийн дарга Голубев ямар нэг юм бичиж суугаа ширээний дэргэд хоёр вандан сандал байна. Ленков нэг хуудас цаас сарвайхад Голубев түүнийг нь уншиж үзээд үрчийж:

	— За аа... гэж уурсангуй сунжруулаад, захирагдагчаа ядарсан нүдээр сүрхий харан, — Дахиад л фронтод гуйж байгаа хэрэг үү? Хэчнээн удаа би чамд учирласан билээ... 

	Ленков «номхон» зогссон хэвээрээ.

	— Врангелийн фронтод, Петр Степанович, тэнд одоо Зөвлөлт засгийн тэргүүн шугам байгаа гэж тодруулав.

	— Аа бид нар хаа байгаа болж байна? гэж Голубев сандлынхаа түшлэг налан, — Тэргүүн шугам дээр биш үү? Николай Павлович, чи ойлгохгүй байна гэж үү?.. 

	Голубев үгээ дуусгаагүй байтал, хаалга огцом онгойж, тасгийн жижүүр гүйн орж ирэв.

	— Нө-нөхөр даргад! Сая хүн ирлээ. Кондауровын тосгоны зөвлөлийн даргыг дөнгөж сая Булановынхан дүүжилж гэнэ!

	— Юу юу? гэж Голубев хашхираад, — Ленков салаа аваад давхи! гэв.

	— Мэдлээ! гээд Ленков хаалга руу ухасхийснээ тэр дороо эргэж, — Сум өгөх үү?

	— Сум байхгүй. Байлдаанд битгий ор. Хаашаа явахыг нь тагнан тогтоо. Алив!

	Ленков бачимдан бодсон нь «Салаа ав! Хэлэхэд амархан... Салаа аль эрт салаа биш болоод ганцхан нэр л үлдэж...»

	Энэ тасаг хагас жилийн өмнө, хэсэг залуучуудаа фронтод үдсэн. Булановын дээрэмчидтэй буудалцахдаа хоёр сэргийлэгчээ алдсан. Байнгын нойр дутуу, өлөн явснаас гурав нь өвдсөн, цагдан сэргийлэхийн эгнээ хорогдож зэвсэгт дээрэмчдийн довтолгоог бут цохиход хүн хүч хүрэхгүй, ялалт бүр их үнээр олдож байлаа. Отолт, мөрдөлт, залуу Зөвлөлт засгийн дайсантай хийх үхлийн тулалдаан, талхны төлөө нударганчуудтай хийх тэмцэлд хоног сарыг өнгөрөөж байв.

	 

	Өлсөж ядарсан морьд давхихгүй гэлдэрч, заримдаа бүр зогсчихно.

	Нар хүүшлэв. Отряд хотгорыг өнгөрч өндөрлөг өөд өгсөв. Түүн дээр гарахад өмнө талд тосгон бараантан тэнд ямар нэг юм шатаж байв.

	Сэргийлэгчид түймэр лүү яарцгаав. Хүмүүс шатаж байгаа дүнзнүүдийг дэгээгээр татаж гаргаад ус хийнэ. Мөн тэнд «Кондауровын тосгоны ажилчин тариачны депутатуудын зөвлөл» гэсэн хаягийг сумаар сийчиж, сэлмээр цавчлаад газар хаяжээ.

	Хүмүүс ирсэн улсыг тойрон ам булаалдан ярина.

	— Өнгөрсөн борооны... хойноос эсгий нөмөрнө гэгч болж гэж нэг эмэгтэй гараар даллан хашхирна.

	— Даргыг дүүжилсэн... 

	— Бурхан минь, энэ юу болж байна аа?.. 

	— Хар бузрууд буудаад талбай хагалуулахгүй юм... 

	— Мал хөрөнгө дээрэмдэж, охид хүчирхийлцгээж байна... 

	Энэ бүхнийг Ленков урьд нь ч мэдэж байв. Булановын дээрэмчдийн бүлэг бол цагаан Гвардийн үлдэгдлүүд, цэргийн сургуулийн сурагчид, нударганчуудын хүүхдүүд, хамгийн зарт алуурчдаас бүрдсэн байлаа. Дээрэмчид тонон дээрэмдэж, тариачдыг харгислан коммунистууд, хөдөөгийн идэвхтнүүдийг алж цуст мөр үлдээгээд мөр гэнэт алга болж байв.

	Зэрэгцэн ярьцгааж байсан хүмүүс, хүлээх байртай чимээгүй болов.

	— Хэчнээн хүн байсан бэ?

	— Лав гучин хүн байсан гэж өмнө талд зогсож байсан өвгөн сахлаа илэн хэлэв.

	— Тэгэхэд бид хэчнээн байна вэ? гэж Ленков бүхнийг ширвэн харав.

	— Арван хоёр! Ард иргэд та нарын туслалцаагүйгээр бид дээрэмчдийг дийлэхгүй. Эрчүүдээс цагдан сэргийлэхэд сайн дураараа орох хүсэлтэй хүн байна уу?

	Тариачид дуугүй байна. Сэргийлэгчид мөн дуугүй. Ятгалтай биш, хүчээр чирэлтэй биш. Албаар тэднийг аваад ашиг бага. Өөрснөө ухамсраараа ирэх нь чухал байв.

	— Бодоцгоогтун эрчүүд ээ! Хэн шийдсэн нь маргааш Пучежид очоорой гэж Ленков зовуурьтай нам гүмийг эвдэв.

	— Бид нэг хэргийн төлөө нэг дайсантай тэмцэж байна.

	Булановын дээрэмчид Лужинкийн зүг явсан гэсэн боловч тэнд байхгүй байв. Тосгоныг дайрч яваагүй байлаа. Дайсан, урьдын адил ой руу явсан гэдэг нь тодорхой байв. Шөнө ойд эрэх гэдэг бол хоосон чирэгдэл. Хэрэв оллоо гэхэд юү хийх вэ? Энэ булайг бяц дарах хүч хаа байна? «Үгүй өөр ямар нэг юм бодож олох хэрэгтэй» гэж Ленков шийдэв.

	Ленковын жижиг отряд Пучежид буцаж ирэв. Аравдугаар сарын шөнүүд харанхуй, бас салхитай, морьдын хөлд шавар шавхай шалчигнан нэг л аяар уйтгартай дуугарна. Даарснаас чичрэн, эмээл дээрээ найган яваа Николай тулгамдсан хэцүү асуудлуудыг яаж шийдэхийг бодно. Тэр гэнэт юу хийх хэрэгтэйг ойлгов. Дээрэмчний маягаар Булановтой нийлж, дээрэмчдийн итгэлийг олж аваад шөнө тэдний унтаж байхад нь цөмийг цохъё гэсэн их төлөвлөгөө түүний толгойд орж иржээ.

	— Эх, ха ха гэж Голубев Ленковын энэ саналыг сонсоод шоолон, — Алив цэрэг чи, Николай зөгнөгч!

	— Яав, Петр Степанович, найдвартай санаа шүү. Ийм зүйлд зоригтой хандах хэрэгтэй биз дээ? гэж Ленков унтууцав.

	 

	
— Гоомой юм хийдэг толгойд оо, чи! гэж дарга зэмлэнгүй хэлээд, — Ийм гэнэн төлөвлөгөөгөөр зөвхөн хүүхнүүдтэй л үзнэ үү гэхээс биш Булановтой үгүй шүү. Харин чам шиг ийм сайхан эр хүүхнүүдэд очиход ямар ч төлөвлөгөө хэрэггүй биз... 

	Ленков, зоригтой хүрэн царай, хуучин цэрэг малгайдаа дөнгөж багтаж тогтох буржгар хүрэн үс, өтгөн хөмсөг, тогтворгүй харцтай цэнхэр нүдтэй үнэхээр сайхан эр байв.

	— За битгий гомд Николай Павлович, чиний зоригийг би мэднэ. Гэвч энэ биелэхгүй зүйл. Жишээ нь дээрэмчдийн хэн нэг нь чамайг таньдаг хүн байж болно гэж чи бодсон уу? Тийм хүн лав бий дээ. Тэгвэл яах вэ? Дор нь л дүүжилнэ.

	— Бодсоон, Петр Степанович! гээд Ленков сахлынхаа үзүүрийг имрэн, — Долоо хоног сахлаа хусахаа больчихъё. Төрсөн эх маань танихгүй болтол ургуулна.

	— Ээх чи дээ!

	— Хэрэв дүүжлүүлэх болбол Булановыг нөгөө ертөнцөд явуулж байж л... 

	— Аа надыг хувьсгалт цэргийн шүүхэд! гэж дарга үгийг нь таслаад, босож булан дахь хувинтай ус руу алхахад нь Ленков дагана.

	— Хохирол үгүйгээр одоо амьдрахгүй. Тийм цаг. Зөвлөлт засгийн төлөө фронт дээр хэчнээн хүн үрэгдэж байна. Ар талд ч гэсэн дээ... гээд ихэд гуйх байдлаар, — Петр Степанович! Явуул л даа. Өөр арга бидэнд алга. Дээрэмчдийг дуусгах хэрэгтэй. Тариачдын өмнө ичмээр болоод байна шүү дээ, чөтгөр ав гэлээ.

	Голубев шанагатай усаа уруулдаа хүргэлгүй, Ленков руу эргэж, нүдээ онийлгон захирагдагчаа харав. Дараа нь усаа ууж, шанагаа өлгөчхөөд,

	— Явж амар! гэж эрс хэлэв.

	Дарга ширээ рүүгээ очиход нь мөн л дагана.

	— Петр Степанович... 

	— Хүүхэд чинь өвдсөн гэнэ. Эхнэр чинь ирсэн. Яв.

	Ленков зоочихсон юм шиг зогссоор.

	— Ахлах сэргийлэгч Ленков танд явж амрахыг тушааж байна! хэмээн Голубев дуугаа өндөр болгон, — Эр-эг! Алхаад марш! гэхэд Ленков тушаалыг гүйцэтгэн эргэж хаалга руу алхав.

	— Аа тийм гэж дарга зогсоогоод, — Жижүүрээр орж оногдолт төмсөө ав. Өчигдөр дамчдаас хураасан юм гэлээ.

	Ленков гарлаа, Голубев ядарсан байдалтай сандалдаа суугаад Ленковын үгийг давтана.

	— Ард түмний нүдэнд харагдах ичгэвтэртэй боллоо... Мм... энэ золигийг Булановыг тэгээд яаж дарах вэ?!

	 

	 

	Хээрийн зөрөг замаар Ленков их л цовоо алхана. Сахал нь шигүү ургаж, үсийг нь хуссан толгойдоо хатуу саравчтай малгай өмсжээ. Түүнийг танихааргүй болсон байв. Хуучирсан богино савхин дээл, цэрэг өмд, хромон гутал өмсжээ.

	Төрсөн эх минь намайг үдэхдээ... гэж аяархан дуулна. Голубев, өөрийн хуучин анд Некрасовтаа бичсэн зурвас Николайн халаасанд яваа. Некрасов Затеиха тосгонд суудаг ажээ. Суурин газруудад дайралт хийснийхээ дараа, Булановын дээрэмчид орж алга болдог ой тэндээс тавхан верст газар байв. Энэ ойн хаа нэгтээ нь тэдний үүр бий гэж бүрэн итгэлтэй хэлж болох байлаа.

	Тосгонд ирээд хэрэгтэй байшингаа олж үүдний шатаар нь өгсөөд хаалгыг нь цохив. Удалгүй хаалга онгойлоо. Тавь орчим насны эрэгтэй хүн хаалган дээр гарч ирээд болгоомжтой бөгөөд сэжиглэнгүйгээр Николайг харна.

	— Михаил Николаевич уу?

	— Нн-аа, юу хэрэгтэй вэ?

	— Би Пучежээс явна. Петр Степанович Голубев үүнийг танд өгсөн. 

	Ленков зурвасыг сарвайв.

	— Хэрэв тийм бол орогтун.

	Николай босгоны тэнд үлдэж, гэрийн эзэн ширээн дээрх дэнд дөхөн очин зурвасыг уншиж эхлэв.

	— Фу чөтгөр, чи бүр айлгав байна! гэж Михаил Николаевич зочин руугаа эргэн, — Дээрэмчин ирлээ гэж бодов шүү... Ор. Хувцсаа тайл. Цай ууцгаая гэв.

	— Булановынхан ирдэг үү?

	— Хэ хи! Дөнгөж сая гай тарьж байгаад л явлаа гэж Некрасов савхин гутлаар халуун тогоо хөөрөгдөнгөө хэлэв.

	— Танайд уу? гэж Ленков огцом асуув.

	— Грязнов, Разуваев хоёрынхоор л ороод гарах шиг боллоо. Нэг охин бяруу, бас торой аваад явсан... 

	— Хаашаа явсан? гэж Ленков үгийг нь таслав.

	— Ойн савдаг л тэднийг мэдэх байх даа. Тэд чинь захиргаагүй улс.

	— Яаралтай мэдэх хэрэгтэй, Михаил Николаевич. Би тэднийг эрж яваа юм. Тэд, над бүр ийм хэрэгтэй байна гэж Ленков хоолойгоор зурж үзүүлэв.

	Гэрийн эзэн биерхэг, гоолиг зочноо цэгнэх байдлаар хөлөөс толгойг нь хүртэл харснаа толгойгоо сэгсрээд,

	— Василь, нааш ир! гэж хашхирав.

	Овойсон шар үстэй, том цэнхэр нүдтэй, чийрэг залуу доголсоор зочдын өрөөнд орж ирэв. Аавынхаа хэлэхийг сонсоод, Василий ойлгосон байдлаар толгой дохин, хаалганы цаагуур чимээгүй алга болов. Гэрийн эзэн ширээн дээр халуун тогоо тавив.

	— Петр Степанович тэнд ямаршуу амьдарч байна даа?

	— Хүндхэн л байна. Гэртээ бараг байдаггүй.

	— Хэн одоо амар амьдарч байна? гэж Некрасов, чанамал манжин ба талхтай таваг, аяганы хамт сарвайнгаа хөгжилтэй бусаар асуув. — Бүх Орос орон одоо хэцүү байна. Бүх дэлхийн хөрөнгөтнүүд түүн рүү довтолж байна. Гэвч тэснэ ээ. Врангелийг нугална. Врангелийг нугална биз?

	— Заавал цохино. Бүх эсэргүүнүүдийг удахгүй дуусгавар болгоно.

	Гэрийн эзэн, үхрийн нүдний навчаар чанасан цай аягалаад зочинтойгоо харц солилцон, хоолойгоо нам болгож хэлсэн нь:

	— Чамд туслаарай гэж Петр Степанович хүссэн байна. Ямар тусламж болохыг бичээгүй байна. Тэгээд, яаж тус болох вэ?

	— Булановын дээрэмчдийн бүлэг хаана нуугдаж байгаа, түүний үүрэнд яаж хүрэхийг мэдэх хэрэгтэй байна. Петр Николаевич. Магадгүй тариачдын хэн нэг нь... 

	Ленков үгээ дуусгасангүй. Өрөөнд Василий орж ирлээ. Василий ширээнд ойртож ирэх зуураа

	— Лужинки руу давхицгаасан гэнэ гэхэд

	— Лужинки ий? гэж Некрасов давтан асуугаад Буланов, Захватовынд очиж наргихаар шийдсэн юм бол уу? гэлээ.

	Ленков «юу гэнэ ээ?» гэх байдалтай харав.

	— Нударганчууд Зөвлөлт засгийн эвлэршгүй дайсан. Түүний охин Маруська атаманы амраг юм.

	— Тий - ийм вий гэж Ленков сунжруулав. 

	Тэр, шанаа нь төвийн уруулаа чанга зууна. Баруун гарын хуруугаараа ширээ тогшин гүн бодолд автан байв.

	Михаил Николаевич аяга руугаа үлээн цай ууна. Халуун тогоо шуугих нь дуулдана. 

	Василий нам гүмийг эвдэж

	— Гранат байдаг сан бол цонхоор чулуудчих сан. Тэгээд л дээрэмчид байхгүй болно!

	— Дуугаа тат! Хүн юм бодож байхад бүү саад бол гэж эцэг нь зандрав.

	— Үгүй үгүй. Ярь Вася, ярь гэж Ленков сэргэв. — Гранат шидэх ээ? Муугүй байх сан. 

	Ленков нүүрэндээ байсан тоосыг алгаараа яг онож арчаад

	— Мм... гранат! Сум, сум ч алга... 

	Николай халааснаасаа буугаа гаргаж ирээд сумыг нь тоолж эхлэв.

	— Нэг, хоёр, гурав... гүйцээ. Гэхдээ яах вэ.

	Гараараа дохиж Василийг суухыг уриад өөрөө гэрийн эзэнд дөхөж суув... 

	 

	 

	... Шөнө. Эцэг, хүү Некрасовууд, Ленков гурав, өндөр хашаа даган явна. Хүчтэй салхи араас нь ширүүн алгадан хөөнө. Байшинд дөхөж ирлээ. Некрасовынхан зогсож, Ленков ганцаараа байшин тийш гэтэв. Байшинд тулж очоод булангаар нь цухуйн ажиглав. Хэн ч алга. Гурван цонх нь бүгд хөшигтэй учир юу ч үл харагдана. Гармони тоглох, өсгийгөөр тогших, эмхгүй дуулах сонсогдоно.

	Ленков байшингийн баруун булан хүрч шагайн хараад үүдний шатан дээр нэг хүн сууж байгааг олж үзэв.

	Тийм ээ, болгоомжтой атаман харуул тавьжээ. Харуул мэдээж зэвсэгтэй, аюулын анхны мөчид л буудна. Тэгвэл Ленковын найдаж байсан гэнэт орох гэсэн нь бүтэхгүй болно. Харуулыг, чимээ гаргалгүйгээр яаж авах вэ? Амар хэрэг биш аж. «Шатнаас буувал л түүнийг чимээ гаргалгүй зайлуулж болно. Харин яаж түүнийг тэндээс буулгах вэ? Василийн туслалцаагүй бүтэхгүй...»

	Василий, Ленковоос заавар аваад явлаа. Николай, Некрасов хоёр байшингийн баруун буланд цонхны дор байраа эзлэв.

	Хаа нэгтээ холгүй: "Худалдаачин сайн эр давхиж явсан" гэж дуулах сонсогдоно.

	Тэгснээ, харанхуй дундаас согтуу хүний дүрс ялгаран тодров. Тэр согтуу байшингийн булангийн ойролцоо, үүдний шаттай зэрэгцэж ирээд гараараа далласнаа халтирч, хөл дээрээ тогтож чадсангүй унав. Дуу тасалдав. Хэдэн секундийн дараа тэр, зөвлөлт засаг, большевикуудыг зүхэн уурласаар босохыг оролдсон боловч дахин сунан унаад тэр чигээрээ хэвтэж үлдэв.

	Харуул, урхинд нь орж ирэх болов уу? Үгүй болов уу? гэж Ленков сэтгэл ихэд зовж байв. Энэ нь түүний сөс их төлөвлөгөөний хувь заяаг шийдэх байлаа.

	Харуул «урхинд орлоо». Согтууг өөрсдийнхнийхөө нэг нь гэж бодсон, эсвэл түүнийг эндээс хөөж явуулах гэсэн юм уу, ямар ч гэсэн тэр удаан бодсонгүй. Шавхай дотор хэвтэж байгаа Василийд дөхөж очоод түүний дээрээс тонгойв. Ленков түүнийг нүд ирмэх зуур чимээгүй унагав.

	... Захватовын зочдын том өрөө дүүрэн зочинтой байв. Шилтэй ундаанууд, идээ будаатай тавгууд дүүрэн тавьсан урт ширээний баруун буланд нь атаман биеэрээ, цагаан цамцтай сууна. Түүнтэй зэрэгцэн ганган Маруська, Булановын ойрын нөхөд нь сууцгаана. Бүгд согтуу, хөлөрсөн, нэрмэл ба бүгчмээс улайцгаасан ажээ.

	Ленков хаалгыг өшиглөн онгойлгож гартаа нагаан барин тасалгаанд дайран орж ирэв. Цагаан цамцтай том хүн бол Буланов гэж тэр анх хараад л ойлгов. Бурхны өмнө хамгийн хүндтэй суудалд өөр хэнийг суулгах вэ? Атаманыг дуусгах хэрэгтэй. Бусадтай нь үзэхэд хөнгөн болно гэж Ленков шийдэв.

	— Гараа өргө эсэргүүнүүд! гэж Николай зандраад Булановыг буудав.

	Атаман арагшаа гэдэсхийхэд нь «алдсангүй» гэж тэр баярлан бодов.

	Гэвч энэ чинь юу вэ? Буланов, Маруськаг хойш нь болгоод гараараа ширээ түшин, хундага өргөх юм уу, шинэ зочноо угтан мэндлэх гэж байгаа юм шиг босож ирэв. Цагаан цамц дээр нь цусан толбо тодхон үзэгдэнэ. Бүгд, түүний дотор Ленков, цээжээ нэвт буудуулсан Булановын аугаа их хүч тэнхээг гайхан мэлрэв. Атаман амаараа агаар залгихад хөл нь маш түргэн нугарч, ширээн дээр элгээрээ писхийн унав.

	Ленковын гэнэтийн дайралт, сөс их байдал нь, зард гарсан тэдгээр дээрэмчдийг хүртэл сүрдүүлжээ... Тэд байшинг, сэргийлэхийн отряд бүсэлсэн гэж боджээ. Николай дээрэмчдэд санаа авах зав өгөлгүй, Некрасовынхны туслалцаатайгаар Булановын таван хүний зэвсгийг хурааж хүлэв. Түүний нагаанд хоёрхон сум үлдсэн гэж тэд мэдсэн сэн бол!

	Одоо, болсон бүх байдлыг нууц байлгах, ойд алга болсон дээрэмчдэд, юу ч мэдэгдэхгүй байхыг бодох хэрэгтэй байв. Байшингаас хэн ч гарах ёсгүй байлаа.

	— Алив дээрэмчдийн долдойнууд минь, шалан доогуур орцгоо! Бушуул! гэж Ленков нагаанаараа занган хашхирав.

	Наргиж байсан хүүхнүүд салхинд туугдах адил, гал тогооны өрөөнд гүйж орцгоов. Тэдний араас монхор Захватов чонын нүдээр харан, туранхай эхнэр нь явдал дундаа залбиран явж оров. Маруська яарахгүй байв. Тэр нэрмэл дүүргэсэн шилэн аягыг авч доторхыг нь ганцхан хөнтөрчхөөд ёроолыг нь үнсээд буцааж тавив. Тэгээд босож, шулуухан хөл дээрээ найган Ленковт тулж ирээд өдөх маягаар:

	— Би үлдэх биш биз, аа? Зоригтой эрчүүдэд би дуртай. Мөн ч дуртай шүү!

	— Яв гичий! гэж Ленков хашхирав. Маруськагийн хойноос шалны тагийг хааж гал тогоонд байсан гурилтай авдрыг Василийтай хамжин дээр нь тавив.

	— За одоо Василий минь хар хурдаараа Пучеж руу давхи. Дээрэмчдийг барьж болох хамгийн ашигтай цаг ирлээ гэж Петр Степановичид хэл.

	— Би өөрийнхөө тосгон руу явж эрчүүдийг босгоё. Элбэж хамжъя гэж Михаил Николаевич хэлэв.

	— За тэг гэж Ленков зөвшөөрөөд, — Би эсэргүүнүүдтэй ярилцах гээд үзье. Ичээ нь хаа байгааг мэдэхийг бодъё гэв.

	Ленков дөрвөн дээрэмчнийг тал тал тийш нь чирч тав дахь, офицер хувцастай нэгийг нь авч, Булановчуудын эмээлтэй морьд байгаа саравчинд очив.

	— За эсэргүү минь, танай дээрэмчдийн бүлгийн байрласан газрыг би сонирхож байна.

	— Оросын армийн офицерт асуулт тавьж зүрхэлдэг чи хэн гэгч вэ?

	— Оросын армийн офицер? гэж Ленков зэвүүцэн давтаад, — Аа эрхэмсэг эзэнтэн. Миний буруу! Эрхэм бузар дээрэмчин, цагаан гвардийн новш! Аа чи өөрөө хэн бэ, эрхэм ээ? Би асуулт тавьж байгаа учир нь гэвэл би сэргийлэгч...

	Гэнэт дээрэмчин Ленковын нүүр лүү нулимав. Николай Павлович түргэн хойшоо алхсан боловч шүлс яг онов. Тэр нагааныхаа бариулаас шүүрсэн боловч секундийн дараа буцаан хийж, ханцуйгаараа нүүрээ удаан арчаад нүд нь хилэнтэйгээр гялалзан:

	— Үгүй. Чамд сум үрэхгүй, бүү ай. Хэдийгээр чадах боловч тас цавчихгүй. Чамайг Зөвлөлтийн шүүх, шүүх болно. Тэнд бүрэн тооцоо хийгээрэй. Алив ярь! Ярихгүй бол чинь дуусгана, хамаагүй дараа нь цэргийн шүүхэд очно. Гурав тоолно. Нэг... хоёр... чамд амьд явах ганцхан секунд үлдэж. 

	Ленков нагаанаа гаргаж ирэв.

	— Танай ичээ хаа байна? Хэл!

	— Ээ... ойд.

	— Ойд гэж мэдэж байна. Яаж очих вэ? Зам хаана байна?

	— Лужинкаас Кондаурово явах хэрэгтэй. Гурван верст яваад хөрөөдөж унагаасан царс хүрэхэд баруун тийшээ эргэнэ. Гуу хүртэл бас хоёр верст явна. Тэнд зүүн тийшээ жалгаа дагаад верстээс илүүгүй... 

	— Одоохондоо амьдар, муухай амьтан минь. Хэрэв худлаа хэлсэн байвал дор чинь зарлага болгоно гэж Николай амлав.

	Тэр дээрэмчнээ байшинд чирч оруулаад, өөр нэгийг нь пинд авчрав.

	— Танай бүлгийн байгаа газрыг чиний нөхөр над зааж өгсөн. Худал хэлсэн эсэхийг нь шалгах гэсэн юм. Ичээнд чинь яаж хүрэхэв? Ярь!

	— Кондаурово явдаг зам мэдэх үү?

	— Олно.

	Тэгвэл тэр замаар гурван верст, илүүгүй. Тэнд хөрөөдсөн царс бий. Тэмдэг юм. Баруун тийшээ эргэж гуу хүртэл давхи. Тэндээс зүүн тийш... 

	— Мэдлээ гэж Ленков таслав.

	— Тэнд танайхан хэдүүлээ вэ?

	— 25 хүн олдох байх.

	Тэр дээрэмчнийг авч зочдын өрөөнд буцаж ирэв. Сандал дээр суугаад, «Сайхан л бүтэж байх шиг» гэж өөртөө хэлээд идээ будаа өрсөн ширээн дээгүүр удаанаар гүйлгэн харав.

	Шарсан мах, бялуу, загас, мөөг, нэрмэл ч хэлэлт юү байх вэ!

	Хамгийн сүүлд хэзээ мах идсэнээ Николай мартжээ. Ер нь үргэлж өлөн зөмөг явдаг байв. Ширээн дээр байгаа бүхнийг цөмийг ганцаараа идчихмээр санагдана. ... Гэвч улаан сэргийлэгч дээрэмчдийн ширээнээс хоол хамах нь зохимжгүй. Цагаантнуудыг бут цохиж, бүх эсэргүүнүүдийг дуусгатал дахиад таван жил ганцхан төмс идэхэд тэр бэлэн байв. Харин тамхи бол өөр хэрэг, үүнийг байлдааны олз гэж тооцож болно. Тамхи татахад унтчихгүй учир ажил хэрэгт ч хэрэгтэй. Одоо хэдэн цаг болж байгаа бол?

	Ленков цонхны хөшиг өргөв. Салхи тогтжээ. Бороо ч намдсан шиг. Нэг тамхи ороож дэнгээс асаагаад соров.

	«Василий мэдээж хэдийн хүрсэн. Хоёр цагийн дараа давхиж ирцгээнэ. Яг. Ичээнд нь үүрээр санаандгүй орно доо». 

	Гэнэт Ленковын чихэнд бүдэг чимээ сонстов. Хэн нэг нь гадна талын хаалга цохиж байлаа. Николай бүснээсээ нагаанаа гаргаж бариад модон оньстой хаалганд дөхөж очив.

	— Хэн бэ?

	— Би байна. Иван Игнатенко гэх чанга биш дуу сонстов.

	— Чамд юу хэрэгтэй вэ? гэж Ленков ууртай асуув.

	— Сайн хүн гуай минь, Захватов, Маруськатайгаа дөнгөж сая Булановынхан тийш давхилаа. Чи хожимдоогүй дээрээ зайл.

	— Худал хэл, бузар золиг! гэж Ленков хилэнтэйгээр хашхирав. — Одоохон тонил үгүй бол бөндгөрт чинь сум зооно. 

	Битүү түгшүүр сэргийлэгчийг эзэмдэв. Тэр, гал тогооны өрөөнд орж авдрыг зайлуулаад шал доорх байрын тагийг өргөж үзэв. Юу ч алга. Дэн авч буув. Толгойн хэмжээний өндөрт, ухсан шуудуу байх ба байшингийн чулуун сууринд тулжээ. Тэнд томоо цоолжээ.

	— «Мм... гэж Ленков сунжруулан дуугараад, — Чөтгөр ав! Захватовыг алдчихлаа. Тэ-нэг! Муухай алдаа хийлээ. Үүр тийшээ давхисан даа... Манайхнаас түрүүлж ирэх биз ээ... Яах вэ? Мориндоо мордоод... Үгүй! Өөрийнхнөө иртэл тэсэх хэрэгтэй... Баярлалаа энэ... хэн билээ. Иван байх аа. Манай хүн байж. Би түүнд уурласан... муу юм болж» гэж бодов.

	Ленков яаравчлан ажиллаж эхлэв. Эхлээд гадна хаалга, дараа нь саравчинд ордог хаалгыг юу л байснаар дарав. Тэгээд хамгаалалтын 2-р шугам барьж эхлэв. Ор, аяга савны шүүгээ, ширээнүүд, сандал бүгдийг зочдын өрөөний хаалга руу зөөв. Хананы дэргэд шалан дээр сууж байгаа дээрэмчид болж байгаа бүхнийг анхааралтай харна.

	Бэлтгэлээ дуусаад, шанагаар ус хутгаж уугаад авдар дээр суун духныхаа хөлсийг ханцуйгаараа арчиж тамхи гаргав. Тамхиа дөнгөж ороож эхэлтэл алсад нохой хуцах дуулдав. «Хэн нэг нь тосгонд ойртож яваа байж. Манайхан биш байгаа?» гэж Ленков бодов.

	Бүр ойрхон морь янцгааж, төмөр дуугаран, эрэгтэй хүний бүдэг дуу сонстоно. Яг тэгтэл хүнд юмаар байшин доргитол цохив. «Булановынхан» гэж Николай Павлович ойлгов. «За тэснэ дээ Ленков! Сүүлчийн ёслол эхэллээ шүү».

	Тэр тамхиа сандрангуйгаар хоёр, гурав сороод гишгэж, дэнгээ унтраав. Дээрэмчдээс хурааж авсан зэвсгүүдээ өөрийгөө тойруулан тавиад шалан дээр хэвтэв. Сонгож авсан газар нь, хамгийн гол цэгүүд болох зочдын өрөөний ба гал тогооны цонхнуудыг хараандаа барьж байх боломжийг өгч байлаа.

	Бууны бөгсөөр цохисноос нэг цонхны хүрээ тас нясхийн унав. Секундийн дараа маузерын хараанд дээрэмчний толгой орж ирэв. Буудлаа! Огцом хашхиралт сонстон цухуйсан толгой алга болов. 

	Ленков инээмсэглэн:

	— Нэг... гээд, — Түүн дээр атаман, харуул хоёр бүгд гурав. Манайханд сүүлд хөнгөн байх болно... Ер нь энэ тавыг ч зарлагад гаргах цаг болжээ гэж бодлоо.

	Түүний сацуу пингүүдийн тэнд ямар нэг юм нижигнэн тас нясхийж унах сонсогдоно. Яргачдын цохилт, зэрлэг хашхиралтаас байшин бүхлээрээ хөдлөн ганхаж, ёолж байх шиг Ленковт санагдана. Зочдын тасалгааны хаалганы дэргэдэх сүүлчийн хаалт доргин ганхаж эхлэв. Тэгтэл, яг л командаар үйлдэж байгаа юм шиг, бүх бүтэн цонхнуудын хүрээнүүдийг нь бут цохин дүнзний үзүүр орж ирэв.

	Ленковын байдал маш хүнд болов. Бүх цонхоор нэгэн зэрэг дайрах гэсэн дайсны санааг таслах бололцоогүй байв. Түүн дээр бас зочдын өрөөний хаалганы дэргэдэх сүүлчийн хамгаалалт юу юугүй нурах гэж байлаа. Яах вэ?.. 

	Хөлөөрөө авдрыг зайлуулаад шалан доорх нүхэнд үсрэн орлоо. Байшингийн шал, газар хоёрын завсраар арай ядан жаахан мөлхөөд шал руу нүүрээрээ эргэв. «За яах вэ, муугүй орогнолоо. Энд сум, сэлэм хоёрын алинаас ч айшгүй. Харин амьсгалахад хүнд юм. Амар сууж...»

	Ленков үгээ дуусгаж чадсангүй. Ар нуруу руу нь шалны банз унаж, шал доорх нүх гэрэлтэн нэг хүн доошоо бууж эхлэв. Маузер дахиад л үүргээ гүйцэтгэв. Зурвас гэрэл харанхуйг зүсэж Ленков түүнд гялбан анивчив. Хэсэг хугацаа өнгөртөл юу ч харж чадахгүй байлаа. Дараа нь баруун талд нь жижигхэн дөрвөлжин цайвар нүх байхыг үзэв. Байшингийн суурины хий татах нүх гэж ойлгов. Гэнэт ямар нэг, галтай зүйл орж ирэхэд нь «Аа энэ чинь юү вэ?» гэж тэр өөрөө өөрөөсөө сандран асуув. Утаа баагьсан гал хойно хойноосоо орж ирнэ. Секундийн дараа керосины хүчтэй үнэр ханхийж хоолой хатан хүчтэй ханиаж, хамаг бие нь дагжиж эхлэв. Нүд бүрэлзэнэ. «Тарвага шиг утах нь новшнууд чинь. Амьдаар барих гэж бодоцгоож гэж Ленков бодов.

	Өтгөн гашуун утаа нүхийг дүүрч Николайг бүрхэн хоолой шахаж бөглөрүүлнэ. «Дуусах нь энэ гэж үү?» гэсэн бодол Ленковын толгойд гялсхийж, урьд өмнө ер үзээгүй айх сэтгэл төрөв. Харин тархи хүчтэй ажиллана. Гэнэт: «Салхи татдаг нүх рүү бушуухан оч» гэж хэн нэг хүн хэлэх шиг болов.

	Мөлхөж эхэллээ. Хүндээр ханиаж цээж дэлбэлэх шахна. Николай толгойгоороо байшингийн суурь мөргөв. Гар нь авралын нүхийг эрэн тоосгон дээгүүр улайран тэмтэрнэ. Оллоо. Ленков гараараа татан биеэ урагш гулдарч нүхээр толгойгоо гарган, нойтон хүйтэн агаар шуналтайгаар залгив. Зэргэлдээ нь юм нурах, нижигнэх, бас ёолох дуулдана. Хэн нэг нь муухай дуугаар хашхирав. Улайрсан буудалцаан болдын дуу, хөлийн чимээ, морь янцгаах цөм холилджээ.

	Чимээ бага багаар намжсаар хаашаа ч юм холдох шиг болж нам гүм болов. Гэнэт хэн нэг хүн: «Николай Павлович! Ленков! Николай Павлович» гэж хашхирах шиг дуулджээ.

	«Манайхан, манайхан ирж!» гэсэн бодол бүдэг бадаг орж ирэв. Энэ нь түүний ухааны сүүлчийн гялсхийлт байжээ. Дараа нь бүгд харанхуйлав... 

	Некрасовынхан Ленковыг олж зоориноос гарган ухаан оруулжээ. Николай Павлович өгсөн усыг шуналтайгаар залгилаад ядарсан харцаар нөхдөө харж, Голубевт хандан цус хурсан уруулаа дөнгөж хөдөлгөн

	— Дээрэмчид дууссан уу? гэж асуув.

	— Дуусгасан. Дуусгасан, Николай Павлович! Харин чамайг амьд гэж бодсонгүй шүү. Тийм олон хүн довтлох чинь тоглоом уу? 

	Ленков нүдээ онийлгон:

	— Бид цаашид тулалдах болно. Үхэхэд эрт байна. Энэ гайнуудыг дуусгасан цагт бол үхэхэд яах вэ. Гэхдээ би өөрөө зуу хүрсэн ч зөвшөөрөх л байна... 

	 

	 

	... Пучеж хотод, Зөвлөлүүдийн орны анхны сэргийлэгч нарын нэг Ленков амьдарч байсан юм. Тэр сайхан, ариун шударга, тэмүүлэлтэйгээр амьдарч байлаа. Тэр, амьдралынхаа сүүлчийн минутыг хүртэл 23 жил сэргийлэхийн албаны харуулд зогсож өөрийн сэтгэл зүрхээ хүмүүст харамгүйгээр зориулжээ. Иймээс ч, газар дэлхий дээр түүний мөр үлдсэн юм. 

	 

	 

	(Б. Пүрэвийн орчуулга)

	
Анатолий Ходасевич

	ПОЛТАВЫН—3

	1921 оны тавдугаар сарын 26-ны өглөөний байдал, Владивостокт тун сайхан өдөр болохыг оршин суугчдад илтгэнэ.

	Өглөөгүүр гудамжинд гарсан хүн бүхэн, тэр сайхан өглөөг үзээд баяртай байв.

	Гэтэл ганцхан, хотын хоёрдугаар хэсгийн сэргийлэгч Владимир Галицкий үүнийг үзээгүй мэт явах ажээ. Тэр, бушуухан орондоо орж амрахын хүслэн болж, хотын төв рүү их л яаран алхална. Шөнө цэцэрлэгийн хайс давахдаа сүрхий гэмтээж орхисон хавдартай өвдөг нь нахилзаж, Галицкий туйлын ядарснаа өөрөө мэдэрч байлаа.

	Арван есөн насны нь ой өнгөрөөд төдий л удаагүй боловч тэр сахал тавьж, үргэлж хөмсгөө зангидан их л буурь суурьтай харагдахыг хичээдэг байжээ. Аль эртнээс хойш товчийг нь арчиж цэвэрлээгүй гимназийн сурагчийн шинель, бөгтөрдүү туранхай биед нь шуудай дүүжилсэн мэт харагдана. Түүний өмссөн сэргийлэгчийн муудаж больсон малгай, мөрөн дээрх гурван зураас бүхий тэмдэг зэрэг нь журам сахиулагч явна гэдгийг зорчигчдод илтгэх ажээ. Владивостокийн цагдан сэргийлэх нь, Японы түрэмгийлэн эзлэгчдээс тэнгисийн хавийн эзлэгдсэн пролетари нарт зөвшөөрсөн цорын ганц зэвсэгт байгууллага билээ. Гэвч тэр үеийн нөхцөл байдлын улмаас тэрхүү цагдан сэргийлэхийг ажилчин тариачны гэж нэрлэдэггүй байв.

	Орой харуй бүрий болмогц, цагдан сэргийлэхийн хэсгүүд, ард иргэдийг хамгаалах дивизийн жижүүрийн цөөн тооны зэвсэг бүхий бүлэг хүмүүс бөглүү буйд ойд чимээ аниргүй алга болдог байв. Шөнө, харанхуйгаар халхавчлан гэмт хэрэгтнүүд, дээрэмчид зэвсэглэдгийг сэргийлэгчид мэдэж байлаа. Тэнгисийн орчим нутаг Японы эзэмшилд байсан боловч цагдан сэргийлэхийн ажилтнууд, хөдөлмөрчин ард түмний эрх ашгийг хамгаалахыг хичээнэ. Бүлэг нь амжилт олоогүйд Галицкийн сэтгэл гонсойж, энэ өглөө түүнийг юу ч баярлуулахгүй байсан байж болох юм. Канадай гэдэг хочтой Кондоров хэмээх хүний удирдсан дээрэмчдийн аюултай бүлгийг тэд долуулаа гурван хоногийн турш нойр, хоолгүй мөрджээ. Жараахай торонд орсон шиг санагдаж байлаа... Гэтэл хэрэг явдал өөрөөр эргэж, тэд өөрсдөө арай л отолтод орчихсонгүй. Тэнцүүргүй тулалдаанд нөхрөө алдаж, «Шөнийн буудалтын төлөө» японы нэг ангийн штабт зэмлүүлж цаг шахам зогсжээ. Шөнийн үзэж өнгөрүүлсэн бүхэн, Владимирын зүрхэнд хүнд чулуу болж тогтов. Владимир, өөдрөг үзэлтэй, хүнд хэцүү цагт сэтгэлээр унадаггүй боловч өнөөдөр бүр унжийж орхисон байв. «Хамаг юм энэ муусайн түрэмгийлэн эзлэгчдээс л болж байгаа юм, тэд л хамаг ажил нураачихлаа» хэмээн тэр бодож явлаа. Ийм дүгнэлтийг Владивостокийн сэргийлэгчид, эрүүгийн хэргийг эрэн сурвалжлахын ажилтан нар олонтоо хийдэг болжээ. Япончууд цагдан сэргийлэхийн ажил хэрэгт хөндлөнгөөс эрээ цээргүй ордог байв. Тэд зөвхөн буу зэвсгийг шалгаж, сумнуудыг нь тоолоод зогсдоггүй, шуурхай ажлын төлөвлөгөөг уйгагүй сонирхдог байлаа. Нэг үгээр хэлэхэд тэдний зөвшөөрөлгүйгээр нэг ч алхаж болохгүйн гадна, заримдаа гэмт хэрэгтнийг илэрхий хамгаалан тэднийг мөрдөх явдлыг хориглоно. Владимир, Фронт дээр бол амар байх сан гэж бодлоо. Улаан армид сайн дураараа орж, Уралаас Байгал нуур хүртэл тулалдаж явсан болохоор, Галицкий дайсан бол дайсан түүнийг цохих л хэрэгтэй гэж мэднэ. Харин, энд бол ондоо юм. Эргэн тойронд дайснууд - япончууд, цагаантан, гэмт хэрэгтнүүд байна. Тэдэнтэй хамаагүй тулалдаж болохгүй. Болох нь болно л доо. Тэгэхдээ илэрхий гал нээх бус, оюун ухаанаараа тулалдах нь чухал, Галицкий ийм юм бодож явлаа.

	— За тулалдаж ханав уу? гэж Галицкийтэй нийтийн байрны үүдэнд уулзсан тэдний тасгийн ахлах сэргийлэгч Володя Штам хөгжилтэй хэлэв. 

	Тэгснээ тэр, 

	— Чи чинь хөл дээрээ ганхаж байх шив дээ. Нэг нэрт минь хэцүү шөнө байв уу? гэсэнд, 

	— Жаахан ядарлаа гэж Владимир түүний хэлснийг дагуулан хариулав.

	Тэр винтов буугаа байранд нь аваачиж тавиад, хувцсаа ч тайчилгүй орон дээр унан,

	— Хоолны газар юм үлдсэн бол уу? гэхэд

	— Одоохон гэж хэлээд, Штам гарч одлоо.

	Володя Штам, Галицкий хоёр аль эртнээс сайхан үерхжээ. Тэд Питер хотод тулалдааны сургуульд хамт суралцаж байхдаа хувьсгалтай золгож, ирээдүйн тухай хамт мөрөөдөж байсан билээ. Дараа нь өөр өөрийнхөө замаар явцгааж, хэдэн жил уулзаж учирсангүй... Нэг орой ажилд гарах гэж байхдаа Владимир, жижүүрийн тасалгаанд нэг хүний гүдгэр нурууг харжээ. Тэр Штамыг таньж мөрөн дээр нь алгадав. Нөгөөх нь ууртай эргэснээ тэр дороо Галицкийг таньж, хоёул тэврэлдэв.

	Тэр өдрөө Штам,

	— Анучиногийн партизаны отрядаас ирсэн. Владивостокийн цагдан сэргийлэхийн тухай ярьж өг! гэж их л итгэн ярьжээ.

	Галицкий, Штамаар дамжуулан Саша Манюшкотой уулзжээ. Тэр, мөн худалдааны сургуульд сурч байсан бөгөөд хоёр ангийн түрүүнд байсан юм. Саша, хотын залуучуудын дунд ажил зохиож, комсомолын байгууллага байгуулж байгаа ажээ. Манюшко, уулзсан даруйгаа л Галицкийг, комсомолын ном, зохиол, авчруулахаар Благовещенск руу явахыг гуйжээ.

	— Энэ бол аюултай хэрэг гэдэг нь чамд ойлгомжтой юм. Харбинаар дамжиж явна. Тэр чинь хувьсгалын эсэргүү нарын үүр. Гэвч чи зоригтой хүн, энэ даалгаврыг биелүүлнэ... гэжээ.

	Галицкий Благовещенск руу явж, хамаг юм санасаар бүтжээ. Зүүрмэглэж орхижээ. Владимир нойрмоглон байж гутал, шинелиэ тайчин хаяж, буцаад л орон дээрээ унаад өгөв.

	Штамыг буцаж ирэхэд тэр хэдийн унтаж байв. Штам  түүний орны хажууд минут хэр зогсоод, чимээ гаргахгүйг хичээж уур савсан буй буцалсан устай сэнжтэй аяга, будаатай хоолоо орны шүүгээн дээр тавиад эргэв.

	Ханан дахь утсан харилцуур хангинав. Штам хорсолтойгоор духаа атируулан аппаратын зүг яаран очив.

	— Байранд хэдэн хүн байна вэ? гэж хэсгийн жижүүр асуулаа.

	— Би ямар тоолсон юм уу? Арваад хүн, цөм шөнийн ажлаас ирээд амарч байна.

	Жижүүр,

	— Штам, чи битгий тоглоом хий, тэгдэг цаг биш! гэж үгийг нь таслаад, — Даруйхан бүгдийг босгож, винтовоор зэвсэглэн Светлана Суйфуний булан руу хурдан оч. Тэнд каппелевчууд будилаан дэгдээж байна. Ахлагч нь чи. Одоохон хөдөл! гэж тушаалаа. 

	Штам

	— Босоцгоо! Түгшүүр! гэж хашхирав. 

	Сэргийлэгчид орноосоо үсрэн босож, нүдээ аниатай хэвээрээ гутал, хувцсаа өмсөнө. 

	Штам, Галицкий руу тонгойн,

	— Өвгөн минь, чи битгий яв. Эндээ үлдэж ханатлаа унт... 

	— Яагаад ингэдэг бил ээ?

	— Тушаал ийм байна. Чи шөнө шуурхай группэд ажиллах болно. Ийм болохоор амар! гэжээ.

	Үнэндээ бол Штам нөхрөө хайрлажээ. Түүний нөгөөтээгүүр энэ дуудлагыг төдий л их юман чинээ бодсонгүй. Тэдний байранд ийм команд сонсохгүй нэг ч өдөр өнгөрч байсангүй. Хотын байдал хүнд байв. Каппелевийн армийн Улаан цэрэгт бут цохигдоод Манжуураар дамжин дорно зүгт зугтсан хуучин цэрэг, дарга нар энд зүгээр байхгүй байв. Тэд хуйвалдаан, өдөөн хатгалгад бэлтгэж байлаа. Япончууд өөрийнхөө бодлогод нийцэж ямар нэг засгийн газар тэнгисийн орчим байгуулах тухай бодохдоо каппелевчуудад найдаж байсан юм. Гэвч, Японы цэргийн штабын хаалганы дэргэд үүссэн энэ бяцхан будилаанаас, Номхон далайн эрэгт Зөвлөлт засаг тогтоохыг бүтэн хагас жилээр саатуулах эргэлт эхэлнэ гэж тэгэхэд тааварлаж болох байсан уу?

	Байрандаа ганцаараа үлдсэн Владимир толгой дээгүүрээ шинелиэ нөмрөн унтав. Түүнийг буун дуу сэрээжээ. Холгүй газар пулемётын дуу сонстоно.

	Галицкий хувцаслаж байхдаа, энэ явдал Светлана болон Петр нэгдүгээрийн гудамжинд болж байна гэдгийг буун дуугаар таамаглан мэдлээ. Бас төмөр замын өртөөний зүгээс эмх замбараагүй буудалцаан сонстож байв. «Энэ лав дивизийнхэн» гэж Галицкий бодлоо. Энэ районд цагдан сэргийлэхийн бэлтгэл хүчин, иргэний хамгаалалтын дивизийн байрууд байдаг байлаа. Тэд каппелевчуудад үзүүлж өгнө. Зориг хатуужилтай, хамгийн гол нь ямагт бэлэн байдаг хүмүүс. Галицкий шалавхан гудамжинд гарч, сэргийлэхийн болон дивизийнхэнтэй хамт каппелевчуудыг цохихыг бодно. Эцэстээ энэ явдал жинхэнэ тулалдаан болж хувирав. Тэр, тухайн байдлыг сайн мэдээгүй боловч манай тал давуутай, гэвч комсомолын гишүүн хүн, бүх юм өнгөрсөн хойно очвол ямар хэрэг байх вэ гэж боджээ.

	Владимир босож хувцаслаад, халаасандаа гранатаа хийтэл нэг сэргийлэгч нисэх мэт орж ирлээ.

	— Каппелевчууд манайхны зэвсгийг хурааж байна! гэж тэр босго алхмагц хашхирав.

	— Зэвсэг хурааж байна гэнэ ээ? Чи юугаа хөөрөгдөөд байгаа юм бэ?

	— Ядах юу байсан юм бэ? Хүн бүрийн гараас винтовыг нь мулталж, ар тал руу нь, цагдан сэргийлэх гутлын улан дор орлоо гэх шиг өшиглөж байна... 

	Галицкий

	— Чам шиг юмнуудын л зэвсгийг хурааж байгаа байх даа! гээд муухай харснаа хаалгаа тас хаян гарч явжээ.

	Хаалга нь шулуухан гол гудамж руу харсан тул тэр гаруут л гудамжны үймээн дунд орчхов.

	Ханцуй дээрээ гурван өнгийн даавуу уясан зэвсэгтэй каппелевчууд эмх замбараагүй буудалцаж байгаа захиргааны зөвлөлийн байшин тийш гудамж өгсөн гүйлдэж байв. Шанаа руугаа хүчтэй цохиулсандаа Владимир юу ч ухаарч амжилгүй явган хүний зам дээр унажээ. «Өнгөрлөө» гэсэн бодол гялсхийв. Нэг хүн гар дээр нь гишгэж савхин гутлын хоншоороор ар нуруу руу нь өшиглөв. «Хэрэв би нэг тийшээ мултарч, эндээс зайлахгүй бол намайг юу ч үгүй гишгэчиж орхих нь байна» гэж бодоод тэр эцсийн хүчээ шавхан босон харайж, хүмүүстэй хамт урагшаа гүйв. Дараа нь огцомхон хажуу тийш гарч, байшингийн хананд наалдан зогсов. Хөшөө мэт зогсож байхдаа, яах вэ? гэж бодно. Хэрэв энэ хананаас салж нөгөө тал руу гүйвэл түүнийг барих ажээ. Саравчтай малгай, ханцуй дээрээ хоёр хөх зурвастай шинель зэрэг нь түүнийг цагдан сэргийлэхийн хүн гэж гэрчилж байлаа. Гэвч ингэж удаан зогсвол гэмт хэрэгтэн, каппелевчуудын хэн нь ч хөнөөж болох учир аюултай байв.

	Ямар нэгэн хугацаанд тэр олноос хараа салгаж, дээшээ харлаа. Захиргааны зөвлөлийн байшин дээр каппелевчуудын гурван өнгөт туг хийсэж байгаа харагдав. «Өнгөрчээ. Тэнгис орчмын, Алс Дорнодын Бүгд Найрамдах улс унажээ» гэсэн бодол Владимирын дотор төрлөө. Гэвч жаахан цаана нь иргэний хамгаалалтын дивизийн штаб байрлаж буй Полтавын гудамжны 3-р байшингийн шар дээвэр дээр Бүгд Найрамдах Улсын улаан, хөх туг үдийн халуун наранд дэрвэж үзэгдсэн нь Владимирт хүч өгчээ. Тэндээс буун дуу тасралтгүй сонстоно.

	Ямар боловч өөрийнхөн дээрээ очих ёстой. Тэд тулалдаж байгаа гэдэг бодол агшин зуур төрлөө.

	Гудамжаар гүйлдэж яваа хүмүүс дунд үсрэн орж бусдын адил гараар даллан хашхирч Петр нэгдүгээрийн гудамжтай зэрэгцтэл гүйгээд барилгыг тойрч, өөрсдийнхөн дээрээ очихыг оролдъё гэж төлөвлөжээ. Тэр, бодсон зүйлийнхээ нэгдүгээр хэсгийг төдий л төвөг бэрхшээлгүй биелүүлсэн боловч штабын гол хаалгыг зай завсаргүй нүдэж зогсохдоо ашиггүй юм хийж байна гэдгээ ойлгожээ. «Ийм үймээн, шуугиан дунд үүнийг хэн сонсох вэ дээ? Сонслоо ч гэсэн онгойлгож өгөхгүй. Хаалга гэдэг чинь яг л бууны овоо хараанд байгаа газар биз. Харин тагтаар дамжин орох гэж азаа туршаад үзье» гэж тэр боджээ.

	Галицкий секунд хэр эргэлзэв. Ийм байдлаар оролдох нь өөрийгөө суманд тавьж өгөх гэсэн хэрэг байлаа. Тагт руу буудаж байгаа каппелевчуудын суманд өртөж болох ажээ. Түүнээс гадна өөрийнхөн нь булангийн цаанаас ширүүн галлагчдын нэгэнд тооцож, Владимирыг буудаж магадгүй байв. Гэвч өөр арга байсангүй. Сүүлчийн энэ л боломжийг ашиглах хэрэгтэй байлаа.

	Галицкий гурав дөрвөн секундэд л давж гарах ёстой замыг багцаалан харав. Маш хурдан дүүлж нэгдүгээр давхрын цонхны сараалжин төмрөөс муур шиг зууран авч түүгээр тагтанд хүрье гэж бодов. Амжих сан, каппелевчууд битгий буудчихаасай хэмээн түүний зүрх түгшиж байлаа. Владимир хашааг даван харайж, цонхны төмөр сараалжнаас хоёр гараараа зууран дээшээ авирлаа. Хаанаас ийм их хүч гардаг байна аа! Тагтны буланд хүрэхэд арваадхан сантиметр дутуу болсонд «хамаг аюул ард хоцорлоо» гэж бодтол түүний өмнө жадны болд үзүүр гялалзан харагдав. Тэгэхийн хамт дээрээс нэг хүний сөөнгө дуу гарч,

	— Хорт могой гэх дуулджээ. 

	Галицкий:

	— Би өөрийн хүн гэж хашхираад жадтай хүнд үзүүлэхийн тулд цагдан сэргийлэхийн тэмдэг бүхий ханцуйтай гараа урагш нь сунгаж, — Үзэж байна уу? Сэргийлэгч хүн гэжээ.

	Жад хөдлөн, тагт дээрээс,

	— Нэр чинь хэн бэ? гэж асуусанд,

	— Галицкий. Комсомолын гишүүн, каппелевчуудтай тулалдахыг хүсэж байна. Итгэхгүй байна уу? Над комсомолын томилолтын бичиг хадгалаастай бий гэж Владимир хариулав.

	Өөрийн үгийг батлахын тулд Владимир ханцуйныхаа нударганаас, нэг сарын өмнө Владивостокийн Коммунист залуучуудын эвлэлийн хорооны товчооноос шийтгэн олгосон бичгийг шүдээрээ гаргаж амандаа зуув. Өрөөсөн гараараа төмөр сараалжнаас барьж бүх биеэ тогтоох аргагүй байсан учир бичгээ амандаа зуусаар л байв. Тэр ч байтугай дахиад нэг л секунд болбол тэр доошоо унах байлаа.

	— Томилолтын бичиггүй ч болно...

	Тэр агшинд хэн нэгэн хүчтэй хүний гар Галицкийн шинелийн захнаас шүүрэн авч, тагтны хүйтэн шалан дээр хаяв. Тэр хүн жаахан шоолсон аялгатай,

	— Ийм цагт томилолтын бичгийн тухай бодож амжив уу? Энэ винтовыг аваад холбооны дэргэдэх хорт могойнуудыг балба! Сум хамаагүй үрж болохгүй шүү. Онож буудах хэрэгтэй. Одоо чинь бидэнд сум бүхэн тооцоотой, ойлгов уу? хэмээн хэлжээ.

	Владимир юу ч хариулалгүй хэн нэг хүн нүх гаргасан тагт дээр тохиромжтой байр сонгон авч, хариуцсан хэсгээ нүд цавчилгүй ширтэж байв. Том том чулуу дэвсэж суулгасан Полтавын гудамжны энэ өгсүүр хэсэг хоосон байлаа. Каппелевчууд түүнээс арай доохно холбооны байшингийн хавьд нуугдацгаан тэндээс гал нээж байв. Гэвч тэдний гол хүч бүр дор Полтав, Светлана гудамжнуудын буланд байгаа барилгын цаана хуралдсан бололтой. Тэд харагдахгүй байсан боловч тэндээс тасалдангуй дуу, хараалын үг сонстож байв.

	«Одоо энд пулемёт байдаг болоосой. Тэгвэл энэ гудамжаар нэг ч каппелевч өнгөрөхгүй дээ» гэж Владимир бодлоо.

	Түүнийг энэ бодлоо дуусгаагүй байтал бараг зэрэгцээ орших сургуулийн хашаанаас гуч орчим каппелевчууд гарч, их хаалга руу гүйлджээ. Владимир тэр дороо хараалж буудлаа. Тэр буун дууг бараг сонссонгүй, зөвхөн түүний шагайсан урт шинельтэй настайвтар хүн газарт унахыг л үзэв. Түүний араас гүйж явсан бүрх малгайтай хүн, унасан хүнийг арай л гишгэчихсэнгүй тойрон гарч, өвдөг дээрээ явган суумагц Владимирын зүг учир зүггүй буудав. 

	Владимир,

	— Тэнэг! гэж шүд зуун өгүүлээд дахин буудлаа. Одоо тэр, өөр лүүгээ буудаж байсан хүний нэг дороо үсчин харайж байгааг төдийгүй богинохон сахал тэргүүтнийг нь хүртэл харсан агаад зэрлэг араатантай төстэй нүүр нь харагджээ.

	Энэ чинь, шөнө над руу гар бууныхаа сумыг сулласан дээрэмчин байна шүү! гэж таниад, 

	— Бид ингэж уулздаг байжээ, хувалз минь! гэж гайхсанаасаа илүү баярласандаа дуу алдав.

	Гэвч буудах хэрэгтэй байлаа. Тэр, алдахгүйг хичээн буудна. Хулгайч, дээрэмчин, янхан, баячуудын ертөнц гар хөл бологсод бүхлээрээ тэнгисийн орчмын энэ хотод, түүний болон түүнтэй нэгэн адил хүмүүсийн эсрэг, хувьсгалаар байлдаж олсон хамаг юмыг нь булаан авах гэж боссон байх шиг санагджээ... 

	Нэг хүн түүний мөрөнд хүрэв. Владимир эргэж хармагц, иргэний хамгаалалтын дивизүүдийн штабын дарга Иван Захарович Сидоров гэж танилаа. Тэр түүнтэй хурал цуглаан дээр, гадаа гудамжинд нэг бус удаа тааралдаж байжээ. Бас түүний тухай Штам их зүйлийг ярьж өгсөн билээ. Намын нууц ажилтан, коммунист Сидоров бол колчакуудын үеэр, тэдний бүр хамар дороос нь буу зэвсэг, байлдааны хэрэгсэл ачсан бүхэл бүтэн вагонууд залилан авч тэнгисийн эрэг орчмын партизаны отрядуудад зайлшгүй хэрэгцээт зүйлүүдээр хангаж байсан хүн билээ. Алс дорнодын хот тосгодод ардын засаг тогтсоны дараа хотын цагдан сэргийлэх болон тэдгээрийн бэлтгэл хүчийг зохион байгуулахыг нам Сидоровт даалгажээ. Японы цэргийн хэнээтнүүдийн эзэмшилд байсан Владивостокийн нөхцөлд энэ амаргүй боловч зайлшгүй чухал зорилт байлаа. Энэ нь маш нарийн төвөгтэй асуудал бөгөөд олон шалгалт, түүний дотор, өнөөдрийн энэ сорилт давж баймааж нь хийгдэх ажил байсан учир тэр энд үлдсэн байж болох юм.

	Сидоров байлдааны туршлагатай, оросын жагсаалын офицер хүн болох тул цагаантны үймээний бүр төвд, хаалт, хориглолт байгуулан тулалдаж байгаа зоригтнуудын эсэргүүцлийг бараг найдваргүй зүйл юм гэж мэдэж байв. Гэвч улс төрийн үүднээс үзвэл огт өөр маш чухал ач холбогдолтой байв. Учир нь энэхүү баатарлаг тулалдааны минут бүр Номхон далайн эрэг дээр японы империалистуудын шаргуу явуулж байсан гүтгэлэг, сүрдүүлэлтийн овоог алхам алхмаар нурааж байв.

	Тулалдаан ид болж байхад нэг сэргийлэгч, хоёрдугаар давхрын тагтаар цайзад нэвтрэн орж «армийн» тоог арван нэг хүргэснийг дивизийн дарга Казаковын ярианаас Сидоров мэдлээ. Энэ бүхнийг Казаковын алагдахаас ганцхан минутын өмнө сонссон байна. Дайсны сум залуу даргын яг зүрхээр нь оножээ. Хажууханд нь байсан Галицкий Казаков руу ухасхийсэн боловч Иван Захарович амжиж түүнийг хажуу тийш нь түлхэв. Тэгээгүй бол бас нэг байлдагчаа алдах байлаа.

	— Залуу минь болгоомжтой бай! гэж штабын дарга хэлээд, — Бүү цухалдаад байж үз. Манайханд хүн бүр чухал гэж мэдээрэй. Энэ нөхцөл байдалд чи ганцаараа бүхэл бүтэн салаа гэсэн үг гэжээ. Энэ зэрэгцүүлэл Владимирт худал санагдаж, тэр Сидоровт арай зөв зохистой үг хэлэх гэсэн боловч нөгөөдөх нь аль хэдийн мөлхөөд явчихсан байв.

	Цагаантнууд дараа дараагаар дайрсаар байлаа. Дайралт бүрийн дараа цэргүүдээс хэн нэг нь дутаж байв. Саша Апрелковын цээж суманд зад цохигдож, хоёр сэргийлэгч хөнгөн шархаджээ. Сум урсаж, гар бөмбөг цөөрсөөр байлаа. Каппелевчууд хашаагаар дамжин штабын байшинд хүрэх оролдлого хийгээд байрлалтын энэ чухал хариуцлагатай хэсгийг хамгаалж байсан Кауновын бүлэгт цохигдон дайралтаа түр зогсоов.

	Владимир амсхийхийг ашиглан тагт дээрээс мөлхөн тасалгаанд оров. Тэнд Штамтай уулзлаа. Хоёр найз чимээгүй тэврэлдэв.

	— Нэг нэрт минь, би каппелевчуудыг буудаж байхдаа, чамайг явахыг чинь зөвшөөрөхгүй яав гэж өөртөө уур хүрч байлаа. Хувалзууд чамайг оронд чинь нударчихсан байх гэж бодлоо. Володяд сайн юм хийх гээд алж орхилоо гэж бодохоос дотор харлаж байлаа гэж тэр ярьжээ.

	Штам, Владимирыг булангийн тасалгаанд шилжүүлэхийг Сидоровоос гуйв. Сидоров зөвшөөрөв. Каппелевчуудын дайралтыг одоо хажуугаас бус эгц урдаасаа хүлээх хэрэгтэй байлаа.

	 

	 

	— 4 —

	Хоёр сэргийлэгч, цонхыг нь цэлийтэл нээсэн тагт дээр, нягтлан бодохын данс бүртгэлийн том том хавтаснуудаар хамгаалалт хийж байраа эзэллээ.

	— Хуягтын ард байгаа юм шиг гэж Галицкий өөрийгөө албадан хошигнов.

	— Хуягт! гэж нэг хүн хашхирав.

	Японы хуягт машин заналхийлсэн дуугаар хүржигнэн, булан тойроод гарч ирлээ. Тэр шууд л бүслэгдсэн байшин руу ирээд 15 м орчмын зайд юм мөргөсөн юм шиг огцом зогсов. Тэгснээ, саарал орой нь эргэн, пулемётын нь ам нь дээшилж эхлэв.

	Владимирын бие жихүүцэв. Пулемётын онгойсон хар амыг нүд цавчилгүй харж байлаа. Хуягт доторх пулемётчин яг л түүн рүү шагайж байх шиг санагджээ. Тэр хөмхийгөө зуун, биеэ барьж огтхон ч хөдлөхгүй хэвтэнэ. «Гар бөмбөгнүүдээ бэлтгэ» гэж бүр хажууханд нь Сидоров тайван команд өгсний дараа жаал уужирчээ. Ер нь ямар би ганцаараа энд байгаа биш дээ. Нэгийгээ үзнэ дээ гэж боджээ. Хуягтын дээд хэсэг эргэхээ больж, гал нээхэд бэлэн болов. Гэвч бүр 20 секунд өнгөрчхөөд байхад галлахгүй л байв.

	— Энэ чинь биднийг сүрдүүлэх гэж байна. Бид ч тийм аймхай амьтад биш шүү, тийм ээ, нэг нэрт ээ? гэх Штамын үгийг сонссон Сидоров,

	— Тэгсэн байж мэдэх юм. Харин тэр, байрнаас гал нээхгүй. Ашиггүй шүү дээ. Бидний анхаарлыг өөр тийш нь татах гэж байж мэднэ гэв.

	Хуягтын жолооч энэ зэмлэлийг сонссон мэт болов. Хуягт ухран гудамжны нөгөө тал руу гарч, пулемётынхоо махчин амыг дахин бүслэгдсэн байшин тийш харуулав.

	Тэгээд тэндээ жаахан зогсоод, удалгүй булан тойрч явлаа.

	Хагас цагийн дараа дахиад л моторын дуу гарч, хуягт машин байшингийн өмнө гарч ирлээ. Тэрхүү хуягтын гадагш юм хардаг завсраар жижигхэн цагаан дарцаг дэрвэлзэх ажээ.

	Үнэхээр бууж өгч байна гэж үү? хэмээн Каунов ёжлох, гайхах зэрэгцэн өгүүлэв.

	Хэлэлцээ хийх санал нь бузар урхи байж мэднэ гэж Сидоров гэнэт түгшив. Тэднийг япончуудтай зууралдаж байх хооронд каппелевчууд довтолж мэднэ. Ийм ч учраас хашаан дотор болон өрөө тасалгаануудад байрлаж байсан бүх хүн байраа алдахгүй хамгаалж сонор сэрэмжтэй байхыг тушаалаа.

	Дараа нь Казаковын амь үрэгдсэнээс хойш даргын үүрэг гүйцэтгэж байгаа Кауновыг дуудан ирүүлж, хэлэлцээ хийх асуудлын талаар тодорхой зааварлав. Японы штабт Сидоровыг дэндүү сайн мэдэж байсан учир тэр өөрөө хэлэлцээрт очиж болохгүй байв.

	— Шархдагсдыг орхихгүй, зэвсгээ хураалгахгүй эдгээр л гол асуудал. Бууж өг гэх байх, бууж өгөхгүй. Харин байшинг орхиж, өөрсдийнх рүүгээ явж болно. Үгүй бол эцсийн хүнээ дуустал тулалдана... Ойлгов уу?

	— Ойлголоо, Иван Захарович, бид бүгд тэгж бодож байна.

	— Би мэдэж байна. Одоо чи намайг сонс! Япончууд гал зогсоохыг зөвшөөрч, баталгаа өгөхийн хамт дээвэр дээрх тугийн дэргэд харуул тавь. Тэр харуул хотынхонд үзэгдэхүйц газар зогсог. Энэ бол манай байдлыг зуу дахин хүчтэй болгоно. Энэ осолтой зүйл шүү. Иймээс саналаар нь явуул. 

	Каунов,

	— Хэн явах вэ? гэж Галицкий, Штам хоёр луу харж асуулаа. 

	Сидоровтой ярьж байхад нь, тэдний яриаг анхааралтай сонсож байсан тэр хоёроос Каунов ер нүд салгаагүй билээ.

	— Над болох уу? Би явъя гэж хэлээд Галицкий хаалга руу мөлхөж эхэллээ.

	— Над бас гэж Штам хашхирлаа.

	— Хэн эхэлж хариулсан нь л явна гэж Каунов эрсхэн хариулаад, түүнээ цагаатгах гэсэн мэт, — Бидний хэн маань ч явахад бэлэн л дээ гэж хэлэв.

	Галицкий, зөөдөг зуух буй шатны талбай руу гүйж, тэндээс цонх өөд хүрч дээвэр дээр гарах гэж боджээ. Гэтэл, Сидоров ханцуйнаас нь татан зогсоож

	— Залуу минь, шинелийнхээ товчийг товчил! Бүсээ бүсэл! Бас наад малгайгаа зас, яг л бин шиг харагдаж байна. Зүгээр нэг юманд биш, харуулд гарах гэж байгаа шүү дээ. Малгайнхаа төмөр тэмдгээ авч хая. Тэр чинь одоо ямар ч хэрэггүй. Харин оронд нь үүнийг хадчих гээд халааснаасаа улаан армийн таван хошуу тэмдэг их л нямбайлан гаргаж, шинелийнхээ ханцуйгаар шороо тоосыг нь арчаад сэргийлэгчид өглөө.

	Үнэхээр тийм байсан юм уу, эсвэл тэгж санагдсан юм уу, тэрхүү тэмдэг Владимирт ер бусын гойд өнгөтэй, гялалзан харагджээ. Ийм үнэтэй сайхан бэлэг өгсний төлөө баярласан Владимир, их хөндий дүртэй энэ хүнийг зай завсаргүй үнсэхэд бэлэн байв.

	Тэр, бүхэл өдрийн турш одоо л хашаан дотор нар тусаж байгааг, нягтлан бодохын элдэв данс бүртгэлээр дарагдсан Штам их л инээдэмтэй харагдаж байгааг, дэргэд нь зогсож байгаа, Ольгины цагдан сэргийлэхийн дарга Каунов бор дүрхэн боловч сайн залуу гэж мэдэв. 1918 онд Уралд ийм таван хошуу тэмдгийг гимназийн малгай дээр зүүж байснаа дурсан санажээ.

	Одоо тэр, ийм таван хошуу тэмдгийг сэргийлэгчийн дүрэмт хувцасны малгай дээр дахин хадсан байна.

	Владимир аль хэдийн хаалганд хүрч явахад Иван Захарович тухайлж хэнд ч хандалгүй

	— Ээ хүүхдүүд минь, өөрийн болон дайсны цус их урсах нь дээ. Юу ч гэсэн тэнгисийн эрэг дээр Зөвлөлүүдийн тугийн дэргэд улаан таван хошуутай сэргийлэгч зогсох л болно. Тийм цаг ирнэ!.. гэж өгүүлэв.

	Владимир дээвэр дээр гарч, Бүгд Найрамдах Улсын тугийн дэргэд зогсмогц хамаг юм зогсчих шиг түүнд санагджээ.

	Урьд түүний ухамсарт амьдрал он жил, сараар заримдаа хормуудаар (Яг л өнөөдрийнх шиг гудамжаар гүйж, тагт дээр хэвтэж, буудаж, гар бөмбөг шидэж байх үед) өнгөрч байсан бол одоо цаг мөч зогсчих шиг болжээ. Тэр түүнийг энэ байранд нэг өдөр, нэг жилээр бус мөнхөд илгээсэн хувьсгалын аугаа гайхамшгийг мэдэрлээ.

	Бүслэгдсэн байшин дээр байхдаа энэ үед гудамжинд юу болж байгааг мэдэхгүй байв. Тэгээд ч хэрэв Полтавын гурав, үй олон хүнийг өөртөө татсан соронзон болжээ гэвэл итгэхгүй байлаа. Харин одоо бол бүх зүйл нүдэнд ил харагдах болов.

	Тохой руу буусан уулын хажуу дээр хүмүүс шавааралдсан харагджээ. Тэдний дуу, гарын хөдөлгөөнөөр нь Владимир толгойгоо өндийлгөж эхэлсэн хувьсгалын эсэргүүчүүдтэй хүч тэнцүүргүй хатуу ширүүн тэмцэл явуулсанд баяр хүргэж байгааг тааварлан мэджээ. Тэд бол ажилчид байв. Туслах, ядахдаа сэтгэл санааны хувьд дэмжихээр ирцгээжээ. Бараг тэнгисийн эрэг хүртэл үргэлжлэх Светланы гудамжинд японы цэргийн ангиуд, каппелевчуудын отрядууд жагсжээ. Усан зогсоолын газар гадаадын халдан довтлогчдын Усан онгоцнууд утаа олгойдуулж хүмүүс хашхиралдах дуу сонстоно. Энэ бол өөр ертөнц байлаа. Энэ бол мөлжигчид, гэмт хэрэгтнүүдийн ертөнц ажээ. Энэ хоёр ертөнц нэг нь нөгөөгийн эсрэг үхлийн дайн хийхэд бэлэн зогсоно. Владимир Галицкий өөрөө энэ их шуурганы төвд нь байв. Хажуугийн дээвэр дээр гадаадын сэтгүүлчид үймэлдэнэ. Тэд тугийн дэргэд зогсож байгаа харуул руу өөрсдийн гэрэл зургийн аппаратуудаар шагайна. Гэвч Владимир луу зөвхөн тэд шагайж байсан биш ажээ. Винтовоор гурван ч удаа түүнийг буудсан ба сумнууд нь түүний хөлийн дор байшингийн төмөр дээврийг сийчиж байв. Тэдэнд онц сайн бай болно гэдгийг тэр өөрөө ойлгож байсан боловч үхлийн аюулыг мэдэхгүй байлаа. Тэр салхинд намиран буй тугийн дор, дээгүүр харан номхон зогсож байв... 

	Энэ ер бус албандаа зогсож байхдаа, байшингийн дотор юу болж байгааг энэ хэр мэдэхгүй байлаа. Япончууд эхлээд бүслэгдэгсдийн тавьсан шаардлагыг хүлээж авахыг хүссэнгүй. Тэгэхэд нь Каунов «тэгвэл хэлэлцээг цаашид үргэлжлүүлэх нь утгагүй байна, отряд эцсийн сумаа дуустал тулалдааныг үргэлжлүүлнэ» гэж мэдэгджээ.

	Эцсийн эцэст японыхон сэргийлэгчдийн тавьсан шаардлагуудыг хүлээж авахаас аргагүй болжээ. Бүслэгдсэн байшингийнхны эсэргүүцэл нь алхам бүрдээ олон түмний дэмжлэг олж, ардын уур хилэнг бадруулж байсан учир булаан эзэмшигчид, энэ байдлыг цаашид үргэлжлүүлж чадахгүй байв. Хэлэлцээрт оролцсон каппелевийн хурандаа, буулт хийх явдлыг эрс буруушааж, эдгээр гөжүү большевикуудыг устгахад цагаантнуудад зай тавьж өгөхийг япончуудаас шаардаж байлаа. 

	Гэвч японы офицер

	— Энэ бол бололцоогүй зүйл, ёс төдий боловч нийгэм, олон түмний санал байдлыг харгалзах хэрэгтэй гэж найрсаг атлаа шийдэмгий хэлжээ. Энд гадаадын олон сонин сурвалжлагч байна. Ийм учраас японы командлалын зүгээс гаргасан ялимгүй ч гэсэн алдаа, дэлхий дахинд шуугиан гаргаж болох юм. Хилийн чанадад, аль эртнээс Оросын дотоод хэрэгт гадаадынхны оролцох явдлыг эсэргүүцэж байгаа нь нууц биш гэж тэр боджээ.

	Каппелевын офицер ч гэсэн, алс дорнодод гадаадын халдан довтлогчдын байдал тун суларч байгааг мэдэх боловч большевикууд энэ хотоос ялагчид болж туг далбаа, буу зэвсэгтэй гарна гэхээс дургүй нь хүрч байв. Гэвч тэр өөрийнхөөрөө хэчнээн зүтгэсэн ч япончууд сэргийлэгч нарын шаардлагыг хүлээн авчээ.

	— Бид жинхэнэ баатрууд, боловсон хүмүүс болж харагдахыг хүсэж байна гэж япон дарга каппелевын хурандаад инээмсэглэн хэлэв.

	Гэвч түүний инээмсэглэл нь хошигносон биш харин сандарсан аялгуутай ажээ.

	... Хүнд шархадсан Апрелковыг өргөн, Светланы гудамж өгсөж яваа Владивостокийн долоон сэргийлэгчийн алхаа тод сонсогдоно. Гурав, гурваараа эгнэн жагссан тэдний нүүр нь дарьд харлаж, хэдийгээр ядарсан царайтай авч нүд нь цог жавхлантай гялалзаж байв.

	Бяцхан талбайг хамгаалсаар буй ажилчид болон дивизийнхэн рүү явж байгаа нь энэ ажээ. Тэд удахгүй буцаж ирнэ гэж мэдэж байлаа.

	Тэнгисийн тохой руу тонгойсон нарны туяанд бууны жад гялалзах нь тэднийг цаашдын замд нь үдэх мэт санагдана.

	Энэ нь харж зогсох хүмүүст айдас ба бахархал төрүүлж байв. Найз нөхдийн бахархал, дайсан этгээдийн айдас ажээ.

	 

	(Дамирансүрэнгийн орчуулга)

	
Павел Никольский

	ШАР ЦЭЦЭГ

	Сүүлийн 10 жил ороогүй их цас оров гэж өвгөчүүд ярилцан байв. Өглөө, эрчүүд янцаглаж чилээрхэн байж саравч, хашааны хаалга хүрэх замыг цэвэрлэнэ. Айл бүрээс л зөрөг зам гадагшаа явчихна. Чарганы мөр, суурины зүг бүрээс талбайн зах сүм, Волостын захиргааны хуучин байшин тийш зурайна.

	Хүмүүс өглөө гэрээс гарч захад ирээд бие биеийн жимсний амтыг үзсэний дараа гэр гэртээ буцна. Орой болоход цантсан цонхнуудын цаана дэнгийн гэрэл сүүмэлзэх бөгөөд дараа нь уван цуван унтарна. Оройд хаалга савлах, хувин сав хангинах, хаа ч юм нохойн хуцах дуу сонстоно. Тэгээд Ельцовкод уйтгартай нам гүм болно. Зөвхөн цас л нэг жигд намуухан орно.

	Ийм шөнө Филимоновын сэтгэл нэг л тавгүй. Тэрээр удаан болтол унталгүй хэвтэж эхнэрээ сэрээх вий гэж хөдлөхөөсөө айна. Чимээ чагнасаар байгаад сүүлдээ тайван биш түгшүүрт нойрондоо дарагдав. Өглөө болоход шөнийн айж байсан нь инээдэмтэй санагдана. Тэрээр гадаа гарч нүд сохлом цагаан цасанд гялбаснаа мөдхөн хүрз авч, шөнийн орсон хөвөн мэт хөнгөн цасыг манаруулан Пегашийн зогсоол руу зам гаргав. Яг энэ үеэр, нэг өрөөгөө хөлсөлсөн намхан нуруутай хонгордуу сахалтай цоохор эр үүдэн дээрээ гарч ирээд:

	— Тавтай хонов уу, Николай Васильевич? гэж малгайгаа аван мэхийв.

	Филимоновын дугуй цагаан царай нь ягааран:

	— Чи чинь юу болж байна, Михалыч? Чи ямар ламд юм уу, худалдаачинд мэхийж байгаа биш намайг зүгээр нэг нөхөрсгөөр дуудахыг хүсэхгүй байвал албан ёсоор "Нөхөр Филимонов, сайн байна уу?" гэдэг юм уу, юу гэдэг юм дуудаж бай. Түүнээс чиний наадах чинь хувьсгалч биш, эвгүй байна гэлээ.

	— Хэ хэ уучлаарай, мунхаг намайгаа, нөхөр Филимонов гэж Михалыч дуулгавартай нь аргагүй дуугаран бушуухан малгайгаа өмсөж 

	— Яагаад ч дасахгүй юм аа, тэгээд ч бас эвгүй юм шиг.

	— Юуны чинь эвгүй? гэж Филимонов уурлан, — Одоо чинь засаг манайх шүү дээ. Ардын засаг, сэргийлэх ч ажилчин - тариачных, тиймээс би тэнд ажиллаж байна. Жишээлбэл би бол ажилчин, чи тариачин хүн. Сэргийлэх чи биднийх.

	— Тийм нь ч тийм дээ, гэвч цөмөөрөө адилхан засаг гэж эзэн сунжруулав. Жишээлбэл хэнийг ч баривчилж болох... 

	— Яалаа гэж намайг баривчлах вэ? гэж Филимонов уурсан, — Чи хүн алж, хүрээ тал аа юу? гэв.

	— Бурхан өршөө! гэж залбиран, — Би алуурч биш, өөрөө нүгэл хураахгүй. Ганцхан энэ цаг үе ойлгогдохгүй тэгш бус цаг... гээд дуугүй болсноо санаа алдаад харанхуй пин рүү зүглэв.

	— Филимонов Михалычтай илэн далангүй ярилцах гэж хэчнээн оролдовч нэг л болж өгөхгүй байв. Яагаад Михалыч ийнхүү ярилцах дургүй байгааг Филимонов таамаглаж байлаа. Хагас сарын өмнө колчакууд алтайд бут цохигдож Барнаул, Бийск чөлөөлөгдсөн боловч Кузнецийн уулс руу орсон бөглүү тайга орчмын нутаг түгшүүртэй байлаа. Бүр зэргэлдээх Анаштаиха гэгч жижиг тосгонд дээрэмчид давхин ирж өөрсөдтэйгөө хамт явахгүй гэсэн эрчүүдтэй хатуу ширүүн тооцоо хийжээ. Тогулд баячуудын хүүхдүүд бүр галзуурцгааж байв. Ельцовкод ч гэсэн сүүлийн үед шинэхэн булшнууд нэмэгдэх болов. Баячуудын эсрэг босоон эрчүүд Арташкин, Дунькин нарыг үхтэл нь зоджээ.

	Партизаны отрядын дарга Рогов анархист болсон гэлцэнэ. Түүний отряд дээрэмчдийн бүлэг болжээ. Бас энэ түгшүүртэй цагт наргин завшиж авахыг хүсэгчид, шинэ засаг, ард түмнийг үзэн ядагчид хуучин журмыг эгүүлэн тогтоохыг битүүхэн хүсэгчид түүний отрядад нэгдэж байлаа. Роговын «программ» нь хувьсгалт дэг журам, сахилга батыг дагахгүй учир тэдэнд таалагдаж байв. Тэр «программын» хурц үзүүр нь юуны өмнө коммунистуудын эсрэг чиглэсэн байв.

	Бийскийн сэргийлэхийн дарга, Филимоновыг гаргаж өгөхдөө нэлээд ширүүнээр

	— Одоо тосгонд байдал түгшүүртэй байна, нөхөр Филимонов ангийн тэмцэл нь их хурцадлаа. Ямар ч цагт бэлэн байх хэрэгтэй. Таны бие тариачдын өмнө зөвлөлт засаг, ажилчин - тариачны цагдан сэргийлэх байгууллагыг төлөөлж байгаа гэдгээ нэг ч минут бүү мартаарай гэж сануулсан нь зүгээр хэлсэн хэрэг биш байв. Дараа нь албархуу байдлаа орхин инээмсэглэж гараа сунган:

	— За Николай Васильевич, чамд амжилт хүсье... Ганцаараа ажиллахад хэцүү шүү дээ... Хэрэг болбол шууд мэдэгд! Чадлын хэрээр тусална. Харин сайхан мэдээрэй, тэнд очоод нэг л их том амьтан болчхов.

	Гэвч Филимонов Ельцовкод хоёр долоо хоноход байдал хурцадмал байгааг ердөө ч мэдрэхгүй нь гайхалтай. Иргэний дайн огт болоогүй юм шиг тосгоны амьдрал нэг л хэвийн байдалтай үргэлжилнэ. Гудамжинд дайралдагсад сэргийлэгчдийг хараад болгоомжтойхон зам тавьж мэндэлнэ. Нэг хэсэг нь илт талархах байртай харна. Нөгөө хэсэг ямар нэгэн түгшүүртэй байдалтай, гурав дахиуд нь толгойгоо гудайлган нүдээ нууна. Заримдаа их цасыг туулан шинэ сонин мэдээ хүрч ирнэ. Хүмүүс Мартыновоос цанаар, Бийскээс мориор ирдэг байв. Хоёр сарын дундуур Бийск мужийн большевикуудын намын байгууллагын товчооноос хүн ирлээ. Тэр шинэ мэдээ авчирчээ. Колчак Эрхүүд цаазлагдсан, гэвч хувьсгалын эсэргүү нар алтай мужид толгойгоо өндийлгөж байгаа, губерний хувьсгалт хороо онц байдалд тогтоосон ажээ.

	Энэ орой хөдөөгийн зөвлөл дээр ажил их байлаа. Цэнхэрттэл тамхи татаж орой болтол сууцгаав. Буланд явган сууж байгаа хар сахалтай эр:

	— Бидний цусыг сорсон өөдгүй амьтан гэхэд

	— Тийм ээ, дарлаж байсан нохой, гэвч богинохон хугацаанд,

	— Тэр одоо мөсөн доорх гутаарь загас захирч сууг гэнэ.

	Харин яриа төлөв, онцгой байдал, тойргийн дотор ажиллаж байгаа дээрэмчдийн тухай болж байв. 

	Хоног өнгөрсөөр урь орлоо. Дулаарах ёстой байтал гэнэт хүйтэрч цас оров. Ельцовка болон бусад сууринуудаас чарга тэрэгнүүд Бийск рүү цувна. Ганц нэгээр явахаас айцгааж бөөн бөөнөөр явна.

	Хоёрдугаар сарын эцсээр Георгий Шацкий Ельцовкод ирлээ. Энэ хүн нутгийн худалдаачны хүү, Петербургт сурч байсан, хувьсгалын өмнө намд орсон, энд ирээд худалдааны ажлаа орхихыг эцгээсээ шаардаж байсан тухай Филимонов сонссон билээ. Колчакууд түүнийг баривчилсан боловч мултран нуугдах завшаан тохиолджээ. Одоо тэрээр хошууны хувьсгалт хорооны гишүүн болон дахин гарч ирэв.

	Шацкий Филимоновт шууд л таалагдав. Чийрэг, хар үстэй тунгалаг нүдтэй тэр хүн, зөвлөлт засгийн төгс ялалтын тухай хувьсгалын эсэргүү нарын сүйрлийн тухай итгэлтэйгээр сэтгэл хөдлөн ярьдаг байв. Түүнийг үргэлж олон хүн тойрон яриаг нь анхааралтай сонсдог байлаа. Хамгийн гол нь тэр нутгийн хүн болохоор хүн бүрийг мэддэг байлаа.

	Шацкийг тосгонд ирснээс хойш амьдрал эрс өөр болов. Өглөөнөөс орой болтол олон түмэн, зөвлөл дээр цуглах бөгөөд шөнө орой болтол цонхнууд гэрэлтэй байдаг болов. Оройн цагаар Шацкийн байгуулсан намын үүрийн гишүүд, партизан байсан хүмүүс цугладаг байв. Удалгүй захиргааны сонгууль болов. Дарга сонгох тухай яриа болоход хүмүүс нэгэн дуугаар Шацкийн нэрийг дэвшүүлж санал нэгтэй сонгов. Намхан нуруутай чийрэг байрын өвгөн урт хормойгоо гошилзуулан ихэд уурлан ширээ шааж хашхирсан нь:

	— Энэ чинь юу болж байна, нөхөд өө!? Ядуучууд биднийг захирах хэрэг үү? Бид хөрөнгөтэй хүмүүс, юу байдгаараа засагт туслахад бэлэн. Гэвч хүн төрөлхтөнд бурхнаас заяасан жинхэнэ эрхийг сахихыг шаардаж байна... 

	Энэ бол тээрэмчин Савилов гэгч ажээ. Тэгтэл Терентий Дымов босон харайв. Бүдэг гэрэлд түүний царай маш цагаан харагдана.

	— Элэнцгийн чинь бурхнаас? Бидний нуруун дээр... бидний гараар л... Өнгөрсөн жил бүх сууринаараа далан дээр ажилласан, тэгээд бид юу авав? Ердөө л фунт гурил, хоёр хоёр талх өгсөн. Одоо болохоор эрх... ямар ч эрх та нарт алга гээд ханиалгаж, шаналангуй үрчийн суудалдаа суув.

	Тээрэмчин ямар нэгэн юм хэлэхийг хүссэн боловч хүмүүс их шуугиан дэгдээж, дарга дэмий л түлхүүрээр ширээ тогшино. Савилов гараараа дохичхоод хэнийг ч харалгүй хаалга руу алхлав. Терентий Дымовыг зөвлөлийн бүрэлдэхүүнд оруулжээ.

	Хоёр өдрийн дараа шөнө, хэн нэгэн хүн цонх пижигнүүлэн тогших чимээгээр Филимонов сэрэв. Тэрээр гар буугаа авч пин рүү ухасхийн очиж «хэн бэ?» гэж хашхиртал

	— Николай Василич, нөхөр сэргийлэгч ээ, сүйд боллоо, Дымов Теренткийг алчихжээ гэж танил дуу сонсогдов.

	Филимонов Терентийн байшин руу гүйн очвол хүмүүс цугласан байна. Хаалганы дэргэд Дымов толгойгоо эвгүйхэн нугалан хэвтэнэ. Дэлгээтэй хаалганы дэргэд Дымовын эхнэр алчууртаа шигдэн дагжин зогсож байв. Филимонов эргэн тойрныг эрэлхийлэн харснаа бөхийж, хунгарт шигдсэн чарганы улыг ажиглав.

	— Ээ муусайн юмнууд! гэж Филимоновын ард нэг хүн хэлэхэд нь эргэн харвал:

	— Танилц! Николай Васильевич гэж Шацкий богино дээлтэй залууг зааж: — Шөнө ирсэн юм гэв. 

	Тэд бие бие рүүгээ гар сунгав. Залуу түрүүлэн: 

	— Хахилев Александр Никитыч, товчоор Саша... Барнаулаас ирсэн зэвсэг цуглуулах төлөөлөгч гэж өөрийгөө танилцуулав. 

	Шацкий албархуу ширүүн хэлсэн нь:

	— Нөхөр Филимонов, нөхөр Хахилев, гурван хүн аваад Савиловын руу давхи. Хүүхдүүд нь гэртээ байвал нааш нь авчир... 

	Хаалгыг тогшлоо. Нохой хуцаж эхэлснээ тэр дорхноо чимээгүй болчхов. Явган хаалга нээгдэж өнөөх л урт дээлээ өмссөн Савилов гарч ирэв. Тэр

	— Бурхан минь, өөрийнхөн шив дээ, амар заяа үзүүлэхгүй юм гэж ууртай дуугаар хэлэхэд нь

	— Тэгээд яагаа вэ. Гаднын хүмүүс байсан уу? гэж Хахилев дооглонгуй асуув.

	— Дээрэмчид, шашин минь, дээрэмчид байсан. Гурван морьтон ирээд, харин хүүхдүүд өчигдөр Бийск рүү ачаа авч явцгаагаад эзгүй байлаа. Саша чи ир ээ юү? 

	Савилов, Хахилевыг хялайн хараад хажуу тийшээ ухарснаа

	— Хаалганы дэргэд зогсоцгоогоод яах вэ, орцгоо гэв.

	— Гэрт чинь зэвсэг бий юү? гээд Хахилев Савиловт эрхийн үнэмлэхээ үзүүлэв.

	— Яалаа гэж дээ, Александр Никитыч, ямар зэвсэг байх вэ дээ, нэг хуучин шувууны буу л бий гэж өвгөн гараа дэлгэв. 

	Тэд уужим, бөх байшингийн доторхыг эргэн тойрон хараад амбаар луу нь шагайв. Филимонов бүх оршин суугчдыг бүртгэн бичээд, амбаарт хэчнээн тариа байгааг үзэв.

	Филимонов бүгдийг дэвтэртээ бичиж байгааг хараад ойртож ууртайгаар түүнд:

	— Юу бичээд байна? Хурааж авах нь уу? гэв.

	— Одоо надад тийм эрх алга гэж үхсэн Дымовыг харсан цагаас хойш шатаж эхэлсэн уураа арай ядан барьж хариулан, өвгөний судас нь улайсан хурц нүдийг эгц харав. Тосгонд эргэж ирмэгцээ Шацкийд ярьсанд, тэр хүйтнээр инээн:

	— Зальтай хөгшин чоно. Гөлөгнүүдээ турхирчхаад өөрөө ард нь үлдэж байгаа юм, тэгээд хүүхдүүдээ аврах гэж зориуд явуулсан хэрэг... 

	Өдөр хоног өнгөрсөөр л байлаа. Одоо бүр зав олдохоо байлаа. Тосгон «буцалж» байв. Колчакийн үед илүү газар завшиж авсан хүмүүс буцааж өгөхөд хүрэв. Байн байн ширүүн зодоон гардаг болов. 

	Филимонов турж царай алджээ. Ямар ч аргаар хамаагүй арай илүү олж авахыг хичээсэн, шинэ ёсыг улайран эсэргүүцсэн хүмүүсийг улам улам ихээр үзэн яддаг болов.

	Зам шавартай болж бас эргээсээ хальсан Чумыш дахиад л Ельцовкийг бусад тосгонуудаас тусгаарлав. Хаврын тариалангийн бэлтгэл эхэлж, хэсэгхэн зуур жаахан нам тайван болох маягтай болж ирэв. Гол намдаж, зам хатан, зөвхөн хайлж гүйцээгүй цасан толбо үлдэхэд тосгоныхны зарим нь Чумышийн тэртээ зарим нь Мартыново өгсөх зам руу хагалгаанд гарцгаав. Тосгонд эвлэлийн үүр, нөхөрлөл бий болов. Тосгонд үлдсэн залуучуудыг хуучин цэрэг Максим Носов орой болгон талбай дээр цуглуулж цэргийн эрдэм заадаг байлаа.

	Өтгөн ногоо салхины аясаар найгаж Чумышийн дээгүүр цагаан судал татуулан, монос түргэн цэцэглэв. Ташуу уулын энгэр дэх ойн цоорхой ягаарч цэцэглэж эхлэв. Тавдугаар сар тайван өнгөрөв. Зарим нь тариагаа бүр тарьж дуусаад тосгон руугаа буцав. Оройдоо клубт хөл хөдөлгөөнтэй болов. Комсомолчид тариа нуусан баяныг илчилсэн тухай анхны жүжгээ тавихад бэлтгэж байлаа. Филимонов энэ бүгдэд баярлаж байв. Бүхнийг чаддаг шийдэмгий Шацкий түүнд таалагдаж Хахиловтой ч гэсэн сайхан үерхжээ.

	Ельцовкод шинэ амьдрал тогтож байгаад хувь нэмэр нь оролцсоныг Филимонов сэтгэл хангамжтай бодож суудаг байв. Нуусан талхыг олж илрүүлэх, түүнийг улсад тушаахад тусалж бас хоёр ч удаа Бийск рүү ачаа хамгаалж, түүний хамт шинэ амьдралын эсрэг хүч хэрэглэх гэсэн, эсвэл гэмт хэрэг хийсэн хүмүүсийг хүргэжээ. Гэвч олон зүйл сэтгэл зовоож байлаа. Савиловын хүүхдүүд хаашаа ч юм алга болж, Роговын хань хамсаатан Новоселовын удирдсан дээрэмчдийн харгислалын тухай сураг ихсэв. Тэр тайгын бөглүү тосгод дээрэмддэг байв. Харин Ельцовко том тосгон учир тийшээ дээрэмчид зүглэхгүй гэж бүгд бодож байв. Түүгээр ч барахгүй өнөө маргаашгүй тариалангаас эрчүүд ирэх ёстой. Тэгэхэд юу ч аймшигтай биш болно.

	Энэ үдэш урьд урьдынхаас дулаахан байв. Нар хэдийн орсон ч Ельцовкод гэрэлтэй тэнгэр бүртийх ч үүлгүй ажээ. Голын цаана хөхөө чангаар донгодох сонсогдоно. Филимонов оройн хоолны дараа клубт ирэв. Тэнд Георгий Шацкий, Саша Хахилев хоёр үргэлж байдаг байв. Жижигхэн тасалгаанд хөхрөлдөх сонсогдож Иван Лучинкин нүүрээ будаад, сахалтай баяныг дуурайж байв. 

	Филимонов ормогцоо сандал дээр суув. Хахилов инээхээ больж гэнэт:

	— Бас энэ сэргийлэгч Пегашаа унаад баяных руу ирж байгааг дүрслэх хэрэгтэй. Морь нь бусадтай андуурмааргүй содон шүү дээ... гэв.

	Дахиад л бүгд инээлдэв.

	Шацкийн эхнэр Таисия хаалгаар шагайж, нөхрөө хармагц хаалга тийш дохив. Отгийн гүйцэтгэх хорооны дарга инээмсэглэсээр «Одоохон ирнэ» гээд гарав. Үнэхээр ч Шацкий тэр дорхноо баргар царайтай орж ирэв.

	— За залуучууд минь, гэр гэртээ харьцгаа, өнөөдөр жүжгийг хянахгүй, жүжгээ шууд тавих болно. 

	Тэр, комсомолчдын зарим нь үлдэх санаатай байгааг хараад «бушуу бушуу» гэж яаруулав. Ингээд Шацкий, Хахилев, Филимонов гурвуулаа үлдэв...

	— Өсвөрийн залуусыг энэ хэрэгт оролцуулж яах вэ. Ново-Каменкад дээрэмчид ирээд бидэн рүү зочлох гэж байгаа гэнэ. Сая надад хэллээ. Ямар хүмүүсийг цуглуулах вэ?

	Нэр цохож эхэлцгээв. Максим Носов, Василий Хахилев, Тихон Дегтрярев, Леонид Попов... Нэлээд хүмүүс хагалгаанаас буцаж ирээгүй, зарим нэг нь өвлийнхөө түлээ бэлтгэхээр ойд гарцгаасан байв.

	— За ингээд л бол оо шив дээ. Новоселов тоглоомд дургүй хүн. За яах вэ, байгаа бүх хүмүүсээ зөвлөл дээр цуглуулъя, шууд зэвсгээ авцгааг гэж Шацкий хорсонгуй хэлэв.

	Бүрэнхий болж байхад арваад хүн цугларав. Бараг бүгдээрээ винтовтой ажээ. Хахилев нагаантай, Шацкийд юу ч байсангүй, тэр гэмшсэн янзтай гараа дэлгэн

	— Гэртээ очоод ирэх байсан юм, амжсангүй, юм хумаа янзлах, зарим юмыг нууж далдлах хэрэгтэй байсан гэнэ. 

	Бүгдээрээ зөвлөөд, хүүр оршуулдаг газар луу явахаар шийдэв. Тэндээс Ново-Каменка орох зам сайн харагдаж байлаа. Филимонов гэртээ гүйж ирээд санаагаа битгий зовоогоорой гэж эхнэртээ хэлээд Пегашаа эмээллэв. Тэр морио хүүр оршуулдаг газрын цаана уяад нөхөд рүүгээ ирэв. Хоорондоо аяархан ярилцан булшнууд дунд хэвтэцгээнэ. Аажмаар харанхуй болж тосгон нам гүм болов. Филимонов нуга руу чиглэсэн бүдэг цагаан замыг нүд салгалгүй ширтэнэ. Нэлээд өмнө ойн харанхуй зурвас харагдана. Тэндээс л дээрэмчид гарч ирэх ёстой. Хэрэв Новоселов арав юм уу, арван тав орчим хүнтэй ирвэл тэднийг дийлэх байна. Харин томоохон отряд ороод ирвэл яах вэ?

	Бүр харанхуй болов. Зөвхөн хойд зүгт бүдэг гэрэлтэн од гялалзана. Эхний үед Филимоновын сэтгэл зовж байснаа больж тайвширч эхлэв. Сүүлийн үед түүнтэй тулгарч байсан түгшүүрт өдрүүд, заримдаа уйтгартай ч юм шиг санагддаг, үүрэг даалгавар нь одоо бүр өөр өндөр утга санаатайгаар дүрслэгдэж байв.

	Ар талд нь тосгоны нам гүм тайван амьсгал сонсогдох шиг болов. Одоо Ельцовко түүнд анхны өдрийн харсан шиг харийн, хөндий санагдсангүй. Тэр аюул заналхийлж байгааг огтхон ч сэжиглээгүй байгаа хүмүүсийг сэтгэлдээ дүрслэн бодов. Тэдний олонхтой нь энэ хугацаанд танилцаж бараг найзалсан ч гэхэд болох байлаа. Филимонов нөхдийн хамтаар Тэднийг дээрэмчдээс хамгаалах ёстой.

	Тэд бие биеэсээ холхон зайтай хэвтэж байгаа энэ газар нь ямар нэг үл харагдах шугам шиг санагдсан бөгөөд энэ шугамаас цааш, шинэ бүхэнд саад хийх гэж сүүлчийнхээ хүчийг шавхан буй огт өөр ертөнц буй шиг санагджээ. Түүний сэтгэлд Савилов ба түүний хүүхдүүдийн гөлөлзсөн харц, тарианы агуулахын дэргэд чүдэнз зурах гэж байгаад Филимоновт баригдсан хүний хорслоор дүүрсэн царай гэнэт бодогдов. Одоо түүнд хэцүү төвөгтэй албаны зарим үед тохиолддог шийдэж ядсан байдал байсангүй. Бүх зүйл тодорхой байв. Филимонов байн байн винтовын хүйтэн төмрийг тэмтэрч энэ нь түүний шийдэмгий байдал өөрийн хүчинд итгэх итгэлийг бэхжүүлж байв.

	Хэн нэг нь:

	— Бидний энд хүүр сахиж суухад дээрэмчид... гэхэд

	— Өөрөө нүх рүү орчихгүйг л хичээ гэж Хахилев хошигнон хэлэв.

	Дахиад л чимээ аниргүй болов. Цаг зовлонтой удаан өнгөрнө. Нуга бараантан ой дундуур өнгөрсөн зам зүсчихсэн юм шиг харагдана. Тэгсээр байтал гэрэл орж эхлэв. Филимонов дулаацахын тул пиджакийнхаа захыг босгоод гараа ханцуй руугаа хийнэ. 

	— Дээрэмчид ирэхээ больсон юм болов уу? Одоо нэгэнт өглөө болсон болохоор ирж ЗүрхлЭХГүй.

	— Дахиад нэг жаахан харъя гэж Шацкий татгалзав. 

	Хагас цаг хэртэй хэвтлээ. Үүр бүр цайж, ойн дээгүүр урт нарийн үүл алт шиг шаргалтан харагдана.

	— За эрчүүд ээ, гэр гэртээ харьцгаа, тусалсанд тань баярлалаа. Максим, чи тариа руу очоод үдийн хоолны үеэр энд цуглахыг бүгдэд зарла. Орой зочдыг угтах хэрэг гарч болзошгүй. Николай Васильевич, Саша бид гурав бас жаахан харъя гэж Шацкий хэлэв.

	Даарч бээрсэн, царай нь цайсан эрчүүд босоод винтовоо мөрөвчлөн нойрсож байгаа тосгон тийш бөөнөөрөө явав. Тэднийг далд орсны дараа Саша, Хахилев гимнастик хийж эхлэв. Шацкий босож суниагаад,

	— Харцгаагаач, ямар сайхан туяа вэ? гэж хэлэв. Гэтэл яг энэ үед Филимонов ойн зүгээс түргэн чимээгүй давхиж яваа зэвсэглэсэн отрядыг олж харав.

	— Дээрэмчид! гэж аяархан шивнэж хэлэхдээ өөрийнхөө тайван байдлыг гайхав.

	Дээрэмчдийг зогсоох тухай бодох ч хэрэггүй байв. Новоселовынхон дөч тавиад хүн байхад тэдэнд ердөө хоёрхон винтов, хоёр нагаан байлаа.

	— Жалгаар явъя. Тээрмийн зүг Юрьевынх рүү явцгаая, юу хийхээ тэнд шийдье, эрчүүд олдож магадгүй гэж Хахилев хэлэв.

	Тэд шүүдэртэй өвсөнд мөр үлдээн өргөн судаг дамжин явцгаав. Филимонов Пегашаа хөтөлжээ. Ельцовко голыг гатлаад хуучирсан жижиг тээрэмд дөхөж очлоо. Тэр тээрмийн эзэн Юрьевынхан итгэлтэй хүмүүс байлаа. Энэ үед буун дуу гарч хэн нэгний хашхирах сонсогдов. Дээрэмчид тосгонд цөмрөн оржээ.

	Тээрмийн цаана Мартыново орох замын хажууханд нэг урц байсан ба одоохондоо хоосон байв. Тэднийг тэнд эрэх бодол толгойд яаж орох вэ дээ тэгээд Ельцовкийн дагуу ургасан хэсэгхэн бус, сөөг хусан шугуйг дамжаад Чумышийн зүг нэвтэрч болох билээ. Гэвч дээрэмчдэд зөвхөн тэдний толгой л хэрэгтэй байсан гэдгийг тэд мэдсэнгүй. Зөвлөлт засгийг төлөөлсөн эдгээр хүмүүс ажил хэргийг сайн явуулсан учир тэд тариачдад таалагдаж хөдөлмөрлөгч хүмүүст ойр дотно засаг гэдгийг ухамсарлах болгожээ. Түүнээс гадна тэднийг нугаар дамжиж явахад Филимоновын мориор нь таниад тосгоноос нэг хүн анхааралтай ширтэж байгааг тэд яахин мэдэх билээ.

	Филимонов хамт явагсдынхаа хувь заяаны төлөө гэнэт түгшүүрт бодол төрөөд хэдэн хором зогсон чимээ чагнан эргэн тойрныг харав. Бүдэг чимээ сонсогдож, хэдэн секундийн дараа морин туурайн чимээ ил болов.

	Өөр дээрээ анхаарлыг нь хандуулах хэрэгтэй, түүнийг ганцаараа гэж дээрэмчид бодог гэсэн бодол орж ирэв. Филимонов, Шацкий Хахилев хоёрт нуугдахыг шаардаж винтовоо өгчхөөд эмээл дээрээ үсрэн гарав. Зам дээр давхин гарч ирмэгц нь сийрэг хусны цаанаас сэгсийсэн үстэй, сахалтай, согтуу харцтай залуучууд түүнийг амдан давхицгаав. Филимонов Пегашаа ташуурдан урцнаас холдон налууг дамжин давхих зуураа нагаанаа сугалж хоёр ч удаа магазинаа1 хоосолсон боловч оройтжээ. Эхлээд гар дээр нь сэлэм бууж дараа нь толгойд буув. Филимонов хамгийн сүүлд харсан зүйл нь улбар шар цэцэг байлаа.

	 

	* * *

	 

	Зургаан сарын тунгалаг нэг өдөр бид Атарын цагдан сэргийлэх хэлтсийн хэсгийн төлөөлөгч Алексей Корнеев гэгч гоолиг биетэй, цэвэрхэн цэнхэр цамцтай залуухан эрийн хамт гол руу явж байв. Сангийн аж ахуйн төв Ельцовко гэдэг энэ том сууринд түүнийг сайн мэддэг ажээ. Шацкий, Хахилев, Филимонов нарыг алагдсанаас хойш нэг жилийн дараа энд сэргийлэгчээр ирсэн Андрей Тишкин гэдэг хүн Лебедев гэгчээр толгойлуулсан дээрэмчдийг дарахад баатарлагаар тулалдсан гэдгийг би сонссон байв. Тэр сэргийлэгч өвлийн бэрхэд дээрэмчдийг тайга дундах үүрэнд нь хүртэл мөрдөн хөөж, өөрийн отрядыг тийш нь дагуулан иржээ. Тэр хэдийгээр хүнд шархадсан боловч тулалдаан дуустал тэмцэж байжээ.

	Би бас өөр зүйл ч мэдэж байв. Алексей Корнеев муждаа тэргүүний хэсгийн төлөөлөгч ажээ. Энэ нутагт илрээгүй гэмт хэрэг байдаггүй ажээ. Зэвсэглэсэн хоёр дээрэмчин нуугдсан харанхуй дэлгүүр лүү Алексей түрүүлж орсон удаа бий. Алексей Корнеев өөрөө Филимоновыг сайн мэдэх бөгөөд тэрээр ахмад хүмүүсийн ярьсан зүйлийг тэмдэглэж авсан дэвтрээ надад үзүүлсэн юм. Бид гацаанаас холхон орших тосны заводын навтгар байшингийн хажуугаар өнгөрч (тэр хавьд дээр нэг жижигхэн тээрэм байдаг байсан), хус мод багшран байгаа хэц рүү дөхөв. 

	Алексей хоцорсноо намуухан дуугаар:

	— Яг л энд... Шацкий, Хахилев хоёрыг дайрч, шарх олсон Хахилевыг гүйцээн алсан юм. 

	Корнеев хатуу гялгар саравчтай малгайгаа авав. Бид хоёр навчны сэржигнэх чимээ, холын хөхөөн дууг сонсож, хус мод, шинэхэн ногоо, өнөөдөрхөн цэцэглэн гарч ирсэн улбар шар цэцэг тэргүүтнийг ажиглан зогсож байлаа.

	 

	(Рэнцэндоржийн орчуулга)

	 


Юрий Кларов

	БАЙЦААЛТ

	Энэ байцаалт ердийн байцаалттай тун бага төстэй болсон юм. Тэр нь мөрдөн байцаагчийн өрөөнд биш харин, уулын Катунь голын эгц эрэг дээр зургаан талт гэмээр дүнхийсэн том гэрт болсон билээ. Ур муутай хийсэн хэдэн мухар сандал, шовойлгож босгосон винтовуудаас гадна хэн нэгэн этгээд гал гаргах гэж булангаас нь урж тастсан, цэрэг шовгор малгай өмсөж цугларагсад руу хуруугаараа зааж «Чи фронтдоо зориулж юу хийв?» хэмээн ширүүн дориун асууж байгаа улаан цэрэг бүхий зурагт хуудас хананд нь хаджээ.

	Юм болгон ер бусын байв. Мөрдөн байцаагч маань бүр саяхан зарц байснаа, Сибирийн 57 дугаар хороонд жирийн цэргээр явсан хүн, цаг үе гэвэл 1921 оны Алтай нутгийн түгшүүрт арван нэгдүгээр сар, цагааны дээрэмчид хошууны төвөөс нь холбоо тасалсан Усть-Кокс дахь бэрх байдал.

	Сүүлийн хэдэн долоо хоногт Алтай уулын Уймон районы нам, зөвлөлт төрийн ажилтнууд үргэлжийн хүнд байдалд байлаа. Яагаад гэвэл оны эхээр улаан армийн ангиудад айхтар цохиулсан Кайгородынхан уулнаас буулаа гэсэн мэдээ иржээ. Хошууны амласан 500 хүн бүхий баг цэргийн сураг тасарчээ. Ямар нэг шалтгаанаар нааш нь огт явуулаагүй юм уу, эсвэл дээрэмчдэд бут цохиулсан байлтай. Дээрэмчид Учембек, Онгудайг эзлэн Улалыг бүслэн авч, бүслэлтээ хумьж байна гэсэн дам яриа дэгдэв. Энэнд үл итгэлээ ч гэсэн үнэн мөнийг шалгаж чадахгүй байв. Учир нь гэвэл туршуулаар явуулсан улс эргэж ирсэнгүй. Гацааг гаднаас нь харахад ерийн аж төрөл нь хэвээр ч, гэр, байшин бүхэнд сандрал түгшүүр нуугдан авай.

	Районы цагдан сэргийлэхийн дарга Александр Васильевич Чернов, онцгой албаны дарга, хувьсгалт хорооны дарга нартай ярилцаад, бүх коммунистууд, залуучуудын эвлэлийн гишүүдэд зэр зэвсэг тараа хэмээн тушаажээ.

	Хүмүүс шөнөдөө Катуний шуугианыг чагнан нүд анилгүй хонодог байлаа. Онцгой албаны нэг хүн гацааны захад алагдсанаас хойш нийт даяар байдал улам хүндрэв. Тэр залуугийн толгойг авч, хэнхдэг дээр нь «Бүх большевикуудыг ингэнэ. Бид ирнэ ээ» гэсэн бичиг чулуугаар дараастай цайран харагдаж байсан ажээ. Чингээд ч гацаа маань амьсгал хураан нам гүн болж, үл мэдэгдэх аймшгийг хүлээх болов.

	Өчигдөрхөн онцгой албаныхан нэг морьтныг барьж авчээ. Түүнийг дуудахад, агсан мориныхоо амыг тавьж, хар хурдаараа давхисан ажээ. Хэрэвзээ сэргийлэгч Филимонов судаг дамжин хоёр верст газар давхиж, замыг нь хаан гарч ирээгүй сэн бол тэр хүн баригдахгүй явчих байсан юм. Тэр хүнийг мориноос нь буулган бууг нь хураан авав.

	— Хэн гэгч вэ?

	— Чибитийн анчин.

	— Яах гэж зугтаав?

	— Айлаа л даа. Мундаг олон улс, зэр зэвсэг хараад... 

	Үл таних тэр хүнийг Черновт тушаав. Байцаалт үр дүн өгсөнгүй. Нөгөө этгээд өөрийгөө анчин хүн хэмээн зүтгэсээр байлаа. Чернов ажлаа явуулдаг эсгий гэр нь сэргийлэхийн даргын контор ч болдог бас хурал зөвлөгөөн хийх танхим, буу зэвсэг агуулах газар ч болдог байлаа.

	Александр Васильевич, арьс дэвссэн шалан дээгүүр хол хол алхан мод толгой сорно. Тэрээр бүх анхаарлаа эл ярвиг багатай хэрэгт хандуулж, үүдний хажууд, винтовоо өвдөгнийхөө завсар хавчуулан суугаа Филиппов эцэж турсан бие, айж тэвдсэнийг илтгэсэн зууван нүд хээнцэр ганган барнаулк, өсгийгүй зөөлөн гутал бүхий баригдсан хүнийг үл анзаарах мэт байлаа.

	Гэрт халуу дүүгтэл галласан тул зэгсэн зузаан дээлтэй тэрхүү баригдсан хүн халууцаж, шанаархаг бараан царайд нь хөлс дааварлан духыг нь дагаж урсан, нүдийг нь бүрхэнэ. Парвигар улаан гартаа хурц өнгийн торгон залаа бүхий хонин малгайгаа хумин базаж, түүгээрээ байсхийгээд л духаа арчих бөгөөд хэржигнэн амьсгаадаж, эрэг дээр хаягдсан загас аятай амаа ангайж агаар сорно.

	Энэ хүний өчиг мэдүүлгээс зуу зуун хүний амь нас шалтгаалах байлаа. Дээрэмчид хаана юу сэдэж байгаа, хэр зэрэг хүн хүчтэйг гагцхүү энэ этгээд л хэлж өгөх бөгөөд Чернов юу ч л гэсэн үнэнийг хэлүүлэх ёстой байлаа. Гэтэл яаж хэлүүлдэг бил ээ?

	Үл таних энэ хүн Кайгородынхантай холбоотой, тэгээд Усть-Кокс руу туршуулаар ирсэн хүн мөн гэдэгт Александр Васильевич эргэлзэхгүй агаад үүнийг олон юмаар батлах байв. Энэ хүний морины туурай даавуугаар боогоостой, шинэхэн япон карабины нь гох сойлттой, тэгснээ уутанд нь талх, хэдэн лааз мах, монгол хийцийн хутга, спирт бүхий ташмаг байх бөгөөд жагсаалын морин цэрэг эмээлийн нь ганзаганд хоёр алаг даага байсан ажээ.

	Уул өөд анд явж байгаа хүн карабин авч, мориныхоо туурайг боох уу?

	Гэтэл Чернов, алтайчуудын зан заншлыг сайн мэдэх агаад эх нь энэ нутгийн хүн учир энэ газар олон жил суусан хүн. Алтай нутгийн хүн цайлган санаатай, чин үнэнч, нэг худал хэлчихвэл эцсээ хүртэл буцдаггүй билээ. Ингэхлээр энэ хүнд ямар ч гэрч баримт гаргаж, ална хядна гэлээ ч, үнэнийг хэлүүлж үл болно. Кумандин омогт Черновын эцэг нь, хэрэв алтайнхан нэг шийдвэл ч хазайна гэж ергүй. Тэр зам нь гүн хавцал зүглэсэн ч тэр, хэмээн хэлдэг сэн. Үүнийг Александр Васильевич сайн санаж явдаг байлаа. Хэрвээ нэг шийдвэл ч... Түүний өмнө суугаа энэ хүн замаа сонгож авсан уу? Үгүй ээ. Харь хүнийг л дагасан. Яван явсаар төөрч, гүн цасанд суучхаж. Нөхөр нь түүнд ёстой замыг нь заагаад өгвөл, эргэж тэр замд орох болов уу? Хэн хүн сохорч болох л доо, гэдээ ч хэн сохорсон хэвдээ үлдэхийг хүсэх бил ээ?

	Бийск хошуунаас хэзээ ч гарч үзээгүй дарлагдан нухлагдсан тариачин эхийнхээ ярьдаг байсан бурхан тэнгэрт Чернов үл итгэнэ. Тэрээр баячуудад зарагдан бас артельд мод хийж явахдаа шударга бус явдал, фронт дээр үхэл эндэгдлийг чамгүй үзжээ. Гэсэн ч цусаа урсган явсан болохоор үнэний ид шидэд тэр итгэдэг байв. Эл үнэнийг, эгэл жирийн яг л ядуу хүний аж төрөл, тариачин хүний хөлс хөдөлмөрөөр олсон талхны булан гэлтэй. Энэхүү үнэнийг хэн хүнгүй ойлгож чадах бөгөөд басхүү түүнийг олж харвал зохилтой. Түүний өмнө цэргүүд хороо хороогоороо зэвсгээ хураалгаж, шударга бус явдалд догширсон хүмүүсийн зүрх сэтгэл нугардаг ажээ. Тэр үнэн, Орос газрын захаас зах хүртэл ялалтын маршаар давших бүлгээ. Тэрхүү үнэний дайралтыг барнаулк өмссөн энэ хүн давж үл чадна. Давах ч ёсгүй... Чернов майжгар мухар сандалдаа лүсхийтэл сууж, модон гаансныхаа үнсийг тогшоод баригдсан хүний далдирсан харцыг харцаараа хөөн барьж ядарсан янзаар:

	— Ний нуугүй ярилцъя. Бие биеэ залилаад яах вэ. Зөвлөлт засгийг ч залилаад яах юм. Зөвлөлт засаг бол үнэний засаг, ядуу хүний засаг, миний, чиний, түүний... гээд Филимонов руу толгой дохин, — Би чиний үгэнд итгэж чадахгүй ээ. Хэн ч итгэхгүй. Чи өөрийн хүн гэнэ. Гэтэл Чибитэд ямар гэр байдгийг мэдэхгүй байна. Морин дээр яваа чинь ч гэсэн нэг л биш. 

	Баригдсан эр:

	— Би ядуу анчин хүн гэж хэлэх бөгөөд улам ихээр хөлөрнө.

	— Анч хүн алаг даага яаж буудах вэ. Тэгж сум гарздаад яана. Харин урхи тавьдаг юм. Анчин хүн арьсыг нь авах гэж солонго, шилүүс, махыг нь идэх гэж хүдэр, бор гөрөөс бууддаг. Анчин эр ууланд гарахдаа карабин авч, шөнийн цагаар мориныхоо туурайг боодоггүй шүү дээ. Аль хэдийн томоохон ан амьтангүй болсон Усть-Кокс хавьд анчин хүн юугаа хийнэ. Чи Кайгородынхноос сайн санаа бус хорон санаа өвөрлөж ирсэн. Тийм ээ, хорон санаа. Тийм болохоороо хүний урдаас эгц харахгүй байна. Нүд чинь харцага үзсэн жирх аятай, чи юу хүсээд байгааг чинь мэднэ ээ. Шимтэй бэлчээр баячуудынх болон, барлаг ядуус өлсөж цангаад, хүний мал дагаасай хэмээн хүсэж байна. Үр хүүхэд маань өвчин эмгэгт нэрвэгдэж уурхайн нүхэнд бэртэг... хэмээн бодно, чи.

	— Тийм биш ээ, дарга гуай! Би баячууд сайн яваасай гэхгүй.

	— Чиний алба хаадаг, чамд буу, морь өгсөн тэр генерал Кайгород чинь баячуудын төлөө үзэлцэж явна. Гурав хоногийн өмнө алтай нутгийн куманд-кижи овогт нэг нөхрийг маань дээрэмчид алчихсан. Тэр маань сахал самбай ч үгүй, цэл залуугаараа, нэг ч эмэгтэйд уруул хүргээгүй хүн билээ. Гэвч тэр хүч тамиртай, чин санаат ёстой эр хүн байсан асан. Тэр Алтайн үгээгүйчүүдэд эрх чөлөө, зол жаргал хүсэж, энэхүү зол жаргалын төлөө буу барин тэмцэж байсан. Ингэлээ гэж та нар түүнийг хөнөөжээ. Толгойг нь авч, элэг доог хийж... 

	— Дарга гуай, би түүнд гар хүрээгүй

	— Тийм биш ээ, Чи Кайгородынх болохоор түүнд гар хүрчээ. Ах дүүгээ хядаг гэж чамд буу өгчээ. Тэр хүний эх, буурал үсээ зулгаан, алуурч болсон чамайг харааж байна. Алтай нутгийн бүх эхчүүд тэр эхийн хамт чамайг зүхэж байна. Чи манай руу зочин бус хулгайч болон иржээ. Ядуу кумандин эр, орос бүсгүй хоёрын хүү надыг намнаж, энэ хүдрийн уурхайд зүтгэж сүрьеэ олсон Филипповыг бидний нөхөд, тариачид, ажилчин улсыг Кайгородоор хөнөөлгөх гэж чи тагнан туршихаар иржээ. Чи үнэнээ хэлэхгүй байна. Гэсэн ч гараа хар л даа. Нуугаад яана, ажилчин хүний гар л байна. Кайгород ийм гарыг үзэж чадахгүй ээ. Гэтэл ийм гараар бид бахархана гээч. Алганы чинь арьс шарлаж, хумс чинь хугарч хүрэнтээд хурууны чинь арьс хагарчээ. Арьс ширний үйлдвэрт арьс идээлж, элдэж, хянгардаж байжээ. Чамд хоол олох бэрх байжээ. Талх гуйсан хүүхдүүд чинь уйлалдан, чи ч гэсэн, авааль эхнэр чинь ч тун цөөн цаддаг байсан биз. Манай энд чиний өрөөсөн зөндөө бий. Гэлээ ч тэд чамаас тэс өөр, жинхэнэ хүмүүс юм шүү. Тэдний нэг нь ч урвагч болоогүй, саруул үнэнийг лаазалсан мах, буугаар арилжаагүй ээ. Тэд нэр төрөө алтнаас илүүд үзнэ. Кайгород чамайг эзэнгүй золбин нохой лугаа адил үзэж, чамд өвдөл цөвдлөө хаяж өгсөнд чи ядуу ахан дүүсээ мартчихжээ. Битгий ай. Бид чамайг алахгүй. Кайгороддоо хүрч очоод гутал руу нь элэгдэн мөлхөж очоод генералынхаа гарыг нь долоо. Энд үзсэн болгоноо хэл. Цаадах чинь яс чулуудаж ч магад. Түүнийг нь мэр. Одоо яв. Миний ярьсан бүгдийг эргэцүүлээрэй, сайн бодоорой. Ядуу чамд бид гар хүрэхгүй. Бид гагцхүү баячуудтай тэмцэнэ. За яв!

	Баригдсан хүний царай нь зэвхийрэн, чичирсэн хуруугаараа дээлийнхээ гогцоорсон үсийг илж, хацар нь татваганахыг Чернов ажжээ. Тийм ээ, хэн ч аугаа үнэнийг сөрж үл чадмуй. Тэр хүний сөрвөгөр сахал бүхий уруул мурийж, гашуун хөлс, хурц эрүүг нь даган урсана. Үнэн үгэнд цохиулсан энэ хүн юу хэлэх бил ээ?

	— Дарга минь надад битгий уурла. Би дайсан биш, дайсан байхыг ч үл хүснэ хэмээн уруул хөдөлгөн шивнэв. 

	Чернов хаалга руу дуугүйхэн очиж, үүд сөхөөд:

	— Юу хүлээгээд байна? Яваач! гэжээ.

	Нөгөө хүн бостол, үстэй малгай нь чичирсэн гараас нь унаж, шалан дээгүүр өнхрөв. Тэрээр тонгойж малгайгаа авч, дарж өмсөөд өвдөгнийхөө завсар винтовоо хавчуулж, нөгөө л хэвдээ суугаа Филипповын зүг «яах вэ?» гэсэн янзтай харав. Тэгээд самгардсан, өрөвдмөөр юм Чернов руу эргэж харав.

	— Яваач!

	Айн түдгэлзэн нэг, хоёр алхаад... нээлттэй үүдний харалдаа агшин зуур мэлрэн зогсоод гарч явав. Гэрт Чернов, Филиппов хоёр үлдэв.

	Тэр хоёр минут хэртэй юм дуугарсангүй. Чернов өндөр уул өөд амсхийлгүй мацсан гэлтэй их л амьсгаадна. Филиппов нам гүмийг эвдэн:

	— Александр Васильевич, тэр хүнийг дэмий л явуулчихлаа хэмээн бүдэг дуугаар хэлж гансаа эргүүлэн, — Кайгород ч түүнийг өршөөхгүй ээ!

	— Тэр хүн Кайгород руу эргэж очихгүй.

	— Яаж мэдэх вэ?.. 

	Филиппов босож, винтовынхоо замгийг дугтрав.

	— Суу! гэж Черновын хэлэхэд

	— Александр Васильевич та дураараа л бол, дарга хүн мэдэж байгаа биз гэв.

	Районы цагдан сэргийлэхийн даргын ажил мундахгүй их юм. Харуул шалгах, бичиг цаасаа янзлах, амьтантай ам хэлээ ололцох гээд л барагдах юм биш. Цаг хугацаа ч харвасан сум шиг л дүүлээд өнгөрдөг сөн. Харин энэ шөнө л ахиж өгөхгүй байх чинь. Чернов чи үнэхээр алдаж орхилоо гэж үү? Чамайг энд утаа баагиулж суух хооронд чиний гэнэн занг эвтэйхэн ашиглаад мөнөөх туршуул чинь уулын жим дагаад мацаж яваа юм биш биз дээ? Үгүй гэх газаргүй л байх. Итгэл гэдэг алтнаас үнэтэй зүйл. Түүнийг хэн хамаагүйд бэлэглээд байж болохгүй гэдгийг Чернов чи мэдэх л ёстой. Хар санаатай хүний гар нь хүртэл эвэржүү байдаг. Чи түүний дотроо юу бодож байсныг нь ямар өнгийж харсан биш.

	Усть-Коксод шөнө болжээ. Алтай нутгийн шөнийг хөө шиг хар гэлтэй. Элдвийн дуу шуугиан гэнэтийн санамсаргүй үйл явдал бүхий тас харанхуй шөнө боллоо. Этгээдэлсэн хүүхэд гиншин уйлах адилаар шар шувуу муухайгаар орилж, эргүүлүүдийн хүнд гутлын тов тов гэх чимээ хааяа дуулдана. Гэрт харанхуй бөгөөд нэгхэн хаяанд нь лаа бариастай ажээ.

	Фронтын нам гүм нэг өдөр юм ярьж цагийг нөхцөөж байх зуур Черновын нэг сумангийн нь найз Фомин гэдэг цовоо эр «Төмөр торондоо байгаа араатан адилаар алив юмны цаг нь иртэл өөрөө үгүй болчих шиг чив чимээгүй болдог ийм чанар хүн бүрд байдаг юм. Тэгээд тэр араатан торны нь цоожийг тас цохиход сулран үсэрч гараад энэрэл хайрыг умартан соёо шүдээ үзүүлдэг юм. Тэгж байгаа амьтныг чи чихрээр хуурч чадахгүй. Харин түүнд цусаа л өгөх болно доо. Ийм араатан, цэрэг дарга нарын алинд ч байхын дээр хувь заяагаа холбон суусан эхнэрт чинь хүртэл бий дээ» гэж тоглоомоор ч тэр үү, аль эсвэл үнэхээр ч тэгсэн юм уу, ярьж билээ.

	Энэ яриаг сонссон цэргүүд түүнийг нь зөвшөөрсөн байдлаар инээлдэцгээж байсан даг. Үүнээс хойш долоо хоногийн дараа бид амьд хэл авчрахаар явсан. Ийм ажилд нэг биш явсан боловч энэ удаа азгүй юм болж, яг харуул дээр нь орчихжээ. Фомин цээжээ жадлуулчихлаа. Бусдыгаа зовоохгүй сэн гэж бодохдоо тэр, өөрийгөө хаяад яв гэсэн боловч бид түүнийгээ яаж орхиод явах билээ дээ... Тэгээд германы гэрэлт пуужин дор, суман мөндрийн дундуур түүнийг үүрэн өөрийн амийг эс хайрлан явсаар нөхрийнхөө аминд орж байж билээ. Хэрэв тэгээд л хаячихсан бол хэн биднийг зэмлэх юм бэ? Хэн ч зэмлэж чадахгүй шүү дээ. Гэхдээ бид тэгээгүй, бидний хүн чанар тэг гээгүй юм гээд тэр нэгэн шөнийн дурсгал болон хоцорсон зүүн гарынхаа сорвитой сарвууг хараад инээмсэглэв. Тэгэхдээ хүн бүрийн дотор тийм араатан байдаг юм биш билээ. Хэрэв байдаг юм гэхэд хүн өөрөө түүний эзэн нь байх ёстой. Тэгээд торонд нь бөх цоож зүүж тэр араатнаа өлсгөөн тамирдуулах хэрэгтэй. Фомины ярьдаг ч арай л биш дээ. Хүнийг араатан гэж болохгүй ээ. Хүн бол хүн л шүү дээ... Түүнд байцаагдаж байсан хүн ч гэсэн ялгаагүй. Толгойгоо мөрөн дээр байгаа цагт хүн, нэр төр омог бардам зангаа хадгалах ёстой. Фомин өөрөө хүнд итгэдэггүй болохоор өөртөө ч гэсэн бас л итгэдэггүй хүн байжээ.

	Александр Васильевич маузер буугаа зүүж, морин цэргийн хуучирсан шинелиэ нөмөрч гэрээс гарвал түүнийг шөнийн харанхуй нөмрөн авчээ. Тэрээр харанхуйд нүдээ дасгах гэж гэрийн хаяанд түр азнатал хэн нэг хүн дуудаж байх шиг санагдав. Үнэндээ ч хүн дуудсан байжээ.

	— Дарга аа, хөөе дарга аа? гэж яах аргагүй хэн нэгэн хүн шивнэж сонсогдлоо.

	Чернов эргэн харвал хурган малгайтай хүний нүүр шөнийн харанхуйд гэрэлтэж үзэгдэв.

	— Юу гээ вэ? гэж Черновыг асуухад,

	— Дарга аа, би ирлээ гэв.

	— Яах гэж? гэж асуухад нь:

	— Дарга аа, би явж чадсангүй шүү. Гэрээс чинь холдож явахгүй гэсэн юм шиг хөл минь урагш гишгэхийг больчхоод «чи бүх үнэнийг хэлэх ёстой. Тэгвэл их дарга чамайг өршөөх болно» гэж зүрх минь над хэллээ. Дарга аа, би танд худал хэлсэн юм аа. Үнэн юмыг худал үгээр булингартуулан ярьсан минь над даанч ичгэвтэр байна. Би анчин хүн ч биш. Харин намайг Кайгород явуулсан юм. Гэвч би түүнд зусардаж түүний боол явахыг хүсэхгүй байна. Би бол буу үүрч чаддаг жинхэнэ эр хүн. Кайгород бол таны ч дайсан, миний ч дайсан. Кайгородтой бид хамтран тулалдаж, түүнийг ялах ёстой. Дарга та мөн том зүрхтэй хүн ээ. Гэхдээ том зүрх гэдэг бол том бай гэсэн үг. Тийм зүрхэнд муу буучийн сум ч тусаж болох боловч Кайгородын сум таны зүрхийг онох ёсгүй. Та урт удаан наслах ёстой. Тиймийн тулд үнэн үг, тэгэх тэгэхдээ ёстой жинхэнэ үнэнийг сонсоно уу?.. гэж мөнөөх хүн яриаг нь дуусгалгүй тасалчих вий гэж тэвдэж эмээсэн янзаар түргэн түргэн ярилаа.

	Тэднийг гэрт орвол тэр дээрэмчидтэй хэрхэн нийлсэн Усть-Коксийн байдлын тухай тэдэнд тагнан мэдье гэж ам өчиг өгсөн тухайгаа Черновт ярилаа. Мөн дээрэмчдийн бүрэлдэхүүн, тэдний төлөвлөгөөний талаар ярьж, ядуусын засаг төрийг хамгаалахад хэрэгтэй бүхнийг хийнэ гэдгээ өвөг дээдсийнхээ нэрийг барин тангараглав.

	Цагийн дараа тэр гэрт коммунистууд тосгоны идэвхтнүүд цуглаж цагааны дээрэмчдээс Усть-Коксыг хамгаалах гэсэн ганцхан асуудлыг авч хэлэлцэв.

	Дээрэмчдийн бүлэг 700 жад, 300 орчим сэлэмтэй гэж тагнуул мэдээлжээ. Усть-Коксыг 11-р сарын 17-нд дайрахаар төлөвлөжээ. Сэргийлэгчид, улаан армийн салааныхан онцгой, албаныхан болон буу барьж чадах л бол эмэгтэй ч гэлгүй бүх коммунистуудыг нэг отряд болгон нэгтгэхийг зөвлөгөөнөөс шийдвэрлэжээ. Тэр отрядыг командлах ажлыг Черновт даалгажээ. Үүний зэрэгцээгээр Александр Васильевичийн санаачилсан, дээрэмчдийн бүлгийг устгах төлөвлөгөөг маш нарийн боловсруулав. Дээрэмчдийг төөрөгдөлд оруулах үүрэг авсан, саяхны тагнуул уг төлөвлөгөөг боловсруулахад багагүй үүрэг гүйцэтгэв. Тэгээд Чернов түүнийг үүрээр үдэж гаргахдаа.

	— Усть-Коксийнхан довтолно гэж огт санаандгүй байна. Пулемёт ч алга. Онцгой албаныхан ч үзэгдэхгүй байна гэж хэлнэ гэдгээ ойлгоо биз? гэж хэлэхэд:

	— Дарга аа, би бүгдийг мэдсэн гэж хэллээ.

	— Амьд гарахыг бодоорой. Бидний цаашдын ажил их шүү гэж Черновын хэлэхэд:

	— Дарга аа, би амьд гаралгүй дээ гэв.

	Дайсан этгээдээс бараг хоёр дахин бага хүчтэй боловч Чернов амжилт олно гэдэгтээ хатуу итгэж байлаа.

	Арван нэгдүгээр сарын 17-ны шөнө дээрэмчид Усть-Кокс руу морин ба явган цэргээ татан ирүүлж өглөө нь дайралтаа эхэллээ. Тэд, ганцхан дайралтаар тосгоныг эзлэх гэж боджээ. Эсэргүүцэл үнэхээр сул байв. Улаантнууд ганц нэг буудсан болоод ухран одов. Гэтэл дээрэмчдийн гол хүч тосгонд гүйцэд ормогц далдлагдсан байсан найман пулемётоор жигүүрүүдээс нь гэнэт гал нээв. «Ура» гэх хүчирхэг дуун цуурайтаж, тосгоныг хамгаалагчид, дайсны гурван талаас нь дайран ороход ар талд нь ганга дотроос Черновоор удирдуулсан морин отряд гарч ирлээ. Тулалдаан хэдэн цаг үргэлжлээд дээрэмчдийн бүрэн ялагдлаар төгслөө. Дээрэмчдийн 300 орчим хүн алагдаж шархдан, 200 орчим хүн амьдаар олзлогджээ.

	Энэ тулалдааны үед хар бор морь унасан хүн Черновыг сүүдэр мэт дагаж явав. Тэр бол мөнөөх туршуул бөгөөд цагдан сэргийлэхийн даргад өгсөн амлалтаа гүйцэтгэж яваа нь тэр ажээ. Тэрээр хариуцлагатай даалгаврыг биелүүлэн өөрөө амьд үлджээ.

	Алтай мужийн гүйцэтгэх захиргааны хүсэлтээр, ууланд хийсэн байлдаанд эр зориг, арга самбаатай байлдсан явдлыг нь үнэлж Александр Васильевич Черновыг № 11707 улаан тугийн одонгоор шагнасан билээ. Харин энэ гавьяагаа байгуулахаас өмнөхөн болсон явдлыг цөөн хүн мэдэж байв.

	Он жил өнгөрч Алтайд байсан дээрэмчдийн эцсийн бүлэг аль эрт устгагдаад тэдний өчүүхэн үлдэгдэл нь олзлогдож зарим нэг нь Монгол руу дүрвэн зайлжээ. Мужийн намын хорооны шийдвэрээр Александр Васильевичийг 1925 онд Ойрот мужийн прокурорын туслагчаар томилж дараа нь Вийск хотын ардын шүүгчээр сонгожээ. Улиран одох цаг хугацаанд, учирсан тохиолдол олон боловч 1921 оны 11-р сарын түгшүүрт тэр нэгэн шөнийн үйл явдал буюу дээрэмчдийн тагнуулыг байцаасныхаа дараа түүний ажилсаг гарт нь итгээд суллан тавьсан нь түүний сэтгэл санаанд мөнхрөн хоцорсон ажээ.

	Залуу мөрдөн байцаагчдын зөвлөгөөн дээр тэр, нэг ер бусын байцаалт явуулсан тухайгаа дурсан «Бид тэгэхэд криминалистик гэдгийг огт мэддэггүй байлаа. Тэгэхэд та бүхэн галт зэвсгийг судлах ухаан, үгчилсэн зураг, бичиг үсэгт хийх шинжилгээ, ул мөр судлах, хими, гэрэл зураг мэт шинжлэх ухааны орчин үеийн ололтоор зэвсэглэжээ. Гэхдээ үүнийгээ өргөн хэрэглэхийн зэрэгцээгээр жирийн хүмүүс бол та нарын өөрсдийн чинь туслагч гэдгийг хэзээ ч бүү мартаарай. Зөвлөлтийн мөрдөн байцаагчдын хамгийн хүчирхэг зэвсэг бол бид нараар дамжигдан та нарт хүрч ирсэн тэр хувьсгалын үнэн, түүний урдаас хэн ч эсэргүүцэн босож үл чадах тийм л үнэн гэдгийг санаж явцгаа. Та нар жирийн нэг мөрдөн байцаагчид биш, зөвлөлтийн мөрдөн байцаагчид шүү дээ. Ард түмэндээ ажлаа зориулж, ард түмнээс дэмжлэг аван хөдөлмөрлө! Чухам үүнд л та нарын хүчин чадал орших ёстой» гэж хэлдэг.

	Чернов 1930 онд нас эцэслэжээ. Түүний шарилыг Горный Алтайн нийслэл Улал хотод (одоо Горно-Алтайд) оршуулах гэхэд нь Кара-Колийнхон түүнийг ихэд хайрлаж хүндэлдэг байсан учир өөрийнхөө тосгонд оршуулаач гэж гуйснаар нь болгон тэдний тосгонд оршуулжээ. Одоо Александр Васильевичийн шарил Горно-Алтайн өөртөө засах мужийн Онгудайн районы Каракал тосгоны талбайд мөнхрөн нойрсож байна. Черновын шарилын дэргэдүүр ач нараа дагуулж ирсэн өвгөд настнууд түүний тухай дурсан ярьж, «Та нар энэ хүн шиг л аугаа зүрхтэй хүн болцгоогоорой. Тэгээд тэр зүрхэнд чинь хүнийг гэсэн энэрэл хайр, нөхдөдөө үнэнч итгэл орших болтугай. Хэрэв дайсан этгээдтэй тулгарвал хатан төмөр шиг хатуу байх болтугай» гэж ерөөдөг ажээ.

	 

	(Рэнцэндоржийн орчуулга)

	
Иван Логвиненко

	ЗОХИСОН НЭР

	— 1 —

	Орлов дурамжханаар цаг руугаа харав. Шөнө дунд дөхөж байсан авч, яриа дуусах төлөвгүй байлаа. Энэ хүүхнүүд үү! Ялангуяа удирдах ажилтай бол. Ямар ч юман дээр, ярих дуртай гэж. Эрэгтэйчүүд бол хэлэх гэснээ хэлээд л гүйцээ. Хэлсэн бол хийж эхэлнэ. Николай тэр хоёр юм болгоноо хэлүүлж байхаар хүүхдүүд биш. Николай бол тойргийн цагдан сэргийлэхийн дарга, Орлов өөрөө эрүүгийн хэргийг эрэн сурвалжлах албыг толгойлдог юм. Черкасс дахь байдлыг тэр хоёр хэнээс ч илүү мэднэ.

	— Тэгэхлээр нөхөд минь, дээрэмчдийн бүлгүүд Зоручийн цаанаас тусламж хүлээж байгаа болон Киев рүү нэгэн зэрэг довтлох дохиог хүлээж байгаа тухай мэдээ бидэнд байна.

	Энэ нь харин шинэ зүйл байлаа. Орлов, Шевченкийн тойргийн зөвлөлийн гүйцэтгэх хорооны дарга Левкович руу харлаа. Тэр эмэгтэйн нимгэн нүүр нь цонхийж нүдэн дор нь бүдэг давхраа бий болсон байв. Тэр мөн л нойр дутуу явдаг бололтой.

	— Ийм дээрэмчдийн нэг нь ах дүү Блажевскийнхан гэдгийг та бүхэн мэднэ. Өчигдөр Городишийн тариачид надтай уулзаж, илүү тэсвэрлэх хүч алга гэж хэлээд тусламж гуйсан. Мария Остаповна хананд өлгөөтэй, тойргийн газрын том зураг руу ойртон очиж, дээрэмчдийн ажлаа явуулж байгаа районууд болох Шполян, Смелян, Городише ба Корсуний хошуунуудыг заалаа. Ах дүү Блажевскийнүүд эдгээр нутгийг сайн мэддэгээс гадна, тариачид тэдний өс хонзонгоос айхдаа дээрэмчдийн хийсэн бузар хэргийг нуун, цагдан сэргийлэхэд итгэх итгэл нь алдагдсан байна. Блажевскийнхны гараар хэд хэдэн сэргийлэгч амь үрэгдсэн.

	Левкович дуугүй болов. Царай нь барайсан нь, гэнэт хөгширчих шиг харагдана.

	— Николай Петрович, Павел Александрович та хоёр саяхан энд ирсэн шинэ хүмүүс учраас би байдлыг тодорхой танилцуулж байна. Сэргийлэх дээрэмчидтэй тэмцэхдээ зөвхөн өөрийн хүчээр тэмцэж байсан бидний урьдын алдааг анхаарах хэрэгтэй байна. Одоо гол нь, зөвхөн өөрийн хүчинд түшиглэн найдахгүй харин тариачдад ойлгуулан итгүүлэх хэрэгтэй, тэгвэл тариачид та нартай хамт явж тусална. Ялангуяа Орловцийн иргэдэд илүү анхаарлаа тавиарай. Учир нь нэгд: Тэнд Блажевскийнхны хамаатнууд байдаг, хоёрт: тэнд намын хэсгийн дарга Пантелеймон Сидорович Одерий гэдэг чийрэг эр бий. Эвлэлийн хэсэг ч тэнд муугүй. Юуны өмнө тэднийг түших хэрэгтэй. Ойлгов уу? Энэ бол албаны, юуны өмнө намын даалгавар нөхөд минь, гээд албан яриа дуусаж байгааг ойлгуулах гэсэн шиг намуухан инээмсэглэв.

	— Таны тухай би дуулж байсан гэж тэр эмэгтэй Орловт хандаж хэлэв.

	— Миний тухай хүмүүс ярьцгаах тийм ч их цуутай хүн би биш гэж тэр мишилзэн, — Бас тэгээд бидний мэргэжлийн хүмүүс амьтны дунд их цуутай байх нь хүсмээр биш гэжээ.

	— Ер нь та Махног таних уу?

	— Нестер Ивановичийг уу? гэж Орлов инээмсэглээд, — Биеэр уулзаж танилцаагүй, харин тэр хашир миний нөхдийн замд тааралдаж байсан явдал бий.

	— Мэднэ ээ... та Уманшинийг санаж байна уу?

	— Уманшинийг санахгүй яах вэ! Хорь, хорин нэгэн онуудад тэр, цагдан сэргийлэхийн даргын туслагчаар ажиллаж, Гульченко, Макаренчиков мэтийн Петлюрагийн дээрэмчдийг устгах нэгдсэн отрядыг командалж байсан.

	... Бүх юм сайн сайхан бүтэж байх шиг байсан. Александр Пархоменкогийн командалсан 14-р морьт хороо Махногийн босогчдын армийг Елисаветградын дэргэд гүйцэн ширүүн тулалдсаны дараа 400 орчим пулемёт, бараг бүх буугаа алдаж Махно өөрөө буруулан зугтсан юм. Тэр мөрөө буруулан баруун зүг довтолгож байв. Хэсэг бүлэг болон хуваагдаад 12-р сарын урт шөнөөр урагшилж, өглөөгүүр хашир удирдагчийн заасан газар нэгдэж цугларцгаана.

	Арван хоёрдугаар сарын эцсээр Махночуудын гол хүчийг Ново-Архангельскийн ойролцоо Синюха голын дэргэд илрүүлжээ. Тэндээс Умань хүртэл үдийн хэрэг байв. Махно өөрийн ядарсан боловч, байлдах чадвар бүхий хороодыг хааш нь аваачих бол? Оксанино, Бабанка дайран Умань руу юу, эсвэл Тальянк Поташ, Маньковка болон Жашковын чиглэл рүү юү?

	Үүнийг мэдэхийг Орловт даалгасан байжээ. Тэр өвлийн нэгэн бүрхэг өглөө чарга, арваад цэрэг, хоёр пулемёттойгоор замдаа гарлаа. Эхлээд зөөлөн салхи үлээж байснаа ширүүсэж цас манаргасан яг л өвлийн дунд сарын тэнгэр байлаа. Арван алхмаас цааш юу ч харагдахгүй байв.

	Орлов дайсны саварт орчихгүйн тулд цааш явахгүйгээр шийдэв. Харин өөрсдөө тэднийг отвол дээр, Синюха голын далангийн ойролцоо зүүн талдаа огцом эрэгтэй баруун талдаа цасаар дүүрсэн цөөрөмтэй газрыг сонгон авлаа. Хажууханд нь жижиг толгой дээр хуучин тээрэм харагдана. Тохиромжтой газар байв. Цэргүүдээ байрлууллаа. Тэд удаан хүлээхэд хүрчээ.

	Жавар, хуучирсан шинелийг нь нэвт хайрч, хөл даарч салхины үлээлтэд нулимс гарна. Гэвч цасан дээр хэвтэн хүлээх хэрэгтэй байлаа.

	Бүр орой, хунгарласан цасан дундаас чаргууд гарч ирээд тээрмийн ойролцоо зогсон, түдэлгүй эргийн нөгөө тал руу хурдлан гарч цагаан манан дунд замхран далд оров. Орловтой зэрэгцэн хэвтсэн байлдагч

	— Алдчихлаа! гэж шүдээ зууж халаглав.

	— Битгий гунь, бидэнд хүрэлцэх юм ирнэ. Тэр чинь толгойн сэргийлэх нь байсан шүү... 

	Үнэхээр хагас цагийн дараа хөсгүүд цувж эхэллээ. Ядарсан морьд удаан явна. Тус бүр 2—3 хүнтэй бөгөөд урд хойноо пулемёт бүхий хорин хөсөг байна гэж Орлов тоолжээ.

	Орлов шийдвэрээ буцсангүй. Махночууд тэднээс тав дахин олон. Гэсэн ч яах вэ дээ, хамгийн гол нь гэнэдүүлэх хэрэгтэй. Цуваа, далангийн ирмэгээр гарч ирмэгц дохио өглөө. Хоёр талаас пулемёт тачигнан, морь хүмүүс бужигнана.

	Хэдхэн минутын дараа бүх үйл явдал дууслаа. Махночуудаас нэг нь ч Уманьд нэвтэрч чадсангүй. Олзлогдогсдын мэдүүлгээс үзэхэд «эрхэм ах»-аар толгойлуулсан босогчдын армийн гол хүч Вишнеполь, Маньковка руу явсан нь тодорхой боллоо. Тагнах ёстой үүрэг ингэж дайтаж дууссан юм... 

	— Тэр үед би улс төрийн хэлтэст ажиллаж байсан болохоор энэ үйл явдлыг мэднэ. Иймээс биднийг хуучин танилууд гэж тооцож болох нь шив дээ гэж Левкович инээмсэглэв.

	— Павел Александрович! Залуугийнхаа санаж ажиллаарай! Харин одоогийн дайсан их зантай, хорон санаатай ил тулалдаанд дургүй сэм чимээгүй л хорлодог болсныг анхаараарай, за амжилт хүсье... 

	Улаан Слободагийн цаанаас нар мандах үеэр, бул чулуун дээгүүр морин туурай товор товор, дуугарч, гурван морьтой хүн Черкассын захаас гарч одлоо. Тосгон нам гүм, тайван харагдана. Яндангаас утаа оргилон хөөрч, модны мөчир цантжээ.

	Чимээгүй, жавартай өглөө байлаа. Морьтой хүмүүс Городише хүртэл тийм ч ойрхон биш замыг туулах ёстой байлаа. Тэд дор бүрнээ юм бодож дув дуугай явна. Хаашаа ямар хэргээр явж байгаагаа тэд мэдэж байлаа. Аль нэг булангаас буудсан дайсны сум мөнхөд нойрсуулж болох ба тэдний хэн нь ч үхлээс даатгуулаагүй билээ. Тэдний хэн нэг нь энэ замаар сүүлчийн удаа явж, өвлийн энэ гоёмсог сайхныг сүүлчийн удаа харж байж ч магадгүй... 

	Залуу байхад үхэл нүдний өмнө нэг биш удаа тулгарч байсан хэр нь түүний тухай төдий л их боддоггүй байжээ. Нөхөд нь яаж үхэж байгааг харсан боловч түүнд нэг л бүрэн итгэдэггүй байв. Чи юу ч хийгээгүй, юу ч үзээгүй байж үхэх тухай бодохын хэрэггүй. Павел, ийм зүйл бодож байгаагаа мэдээд инээлээ.

	Тэр хүйтэнд дургүй, урьд өмнө жавар үзээгүй, түүнд дасаагүй боловч энэ удаа хүйтнийг төдий л их тоосонгүй: Тэр жаврыг бараг үздэггүй Одесса хотод өссөн хүн. Хэрэв хувьсгал болж, иргэний дайн үүсээгүй бол тэр жинхэнэ өвлийг үзээч үү, үгүй ч үү хэн мэдэх билээ. Магадгүй гутал засварын газарт сууж хагас нь газар дор орших өмгөр тасалгааныхаа жаахан цонхоор ертөнцийг ширтэн насан туршдаа суух ч байсан байж болно. Үгүй, тэр яалаа ч гэсэн тэнд үлдэхгүй байсан байх. Жаахан өсмөгцөө л усан цэрэг болох байсан биз. Усан онгоцны галч хийж янз бүрийн орон үзсэн ч байж магадгүй байсан.

	Гэвч гуталчны туслагч, гартаа сэлэм, нагаан барин хөлөг моринд мордож Зөвлөлт Засгийн төлөө тэмцэхээр шийджээ. Энэ засаг бол өөрийнх нь, ард түмний шударга засаг байлаа. Ийм засгийн төлөө амиа өгөхөд харамсах юмгүй... 

	— Модчины утаа үнэртээд байна. Морьд ч ядарч орхилоо. Жаахан амрах юм биш үү! гэж Бесараб даргынхаа бодлыг таслав. Орлов толгой дохин морио эргүүлэв. Түүдэг галын дэргэд, элэгдсэн савхин хувцастай тийм ч залуу биш таван эр сууж байлаа.

	— Сууцгаа гэж сахалтай нь уриад, гаансаа сороод, — Дулаацацгаа. Черкассаас явж байна уу?

	— Тийм ээ.

	— Ээ та нар болгоомжтой байгаарай! Та нарын морь сайн, хувцас чинь муу биш юм байна шүү.

	— Яадаг юм бэ? гэж Бесараб сонирхов.

	— Яаж ч магадгүй. Бурхан өршөөхөө өршөөдөг л гэдэг гэж сахалт шууд хариулахаас зайлсхийв.

	— За Федот, чи битгий явуулаад бай гэж арай залуухан тариачин ярианд оролцож, — Эд сайн хүмүүс байна. Степан гэгч энд дураараа загнаж бусдын тайван байдал алдагдуулж байдаг юм гэв.

	— Блажевский юу? гэж Орлов асуув.

	— Яг тэр чинь, ламын хүү, ер нь олигтой хүн биш ээ!

	— Эх нь хээр алаг бол хүү нь шийр алаг гэдэг шүү дээ гэж сахалт Федор гаансаа цохин дахин тамхиа нэрэн, — Эцэг нь хальснаасаа сугардаг могой шиг амьтан, түүний хүүхдүүд нь цөмөөрөө Петлюрагийн замаар оржээ. Үүгээр түүгээр хэсүүчлэн алж талж, ойд бүгж, бүгдийг л ялан дийлсэн гэж ярьцгаах юм. Та нар буу зэвсэгтэй ч гэсэн болгоомжтой байгаарай. Энэ зэрлэгүүдийг та нар хурдхан шиг л учрыг нь олоосой.

	— Хэрэв та нар туслах юм бол учрыг нь олох л байна даа, өвгөн ах аа?

	— Туслах аа! гэж өвгөн дуугаа өргөн асууснаа дахин мод толгойгоо сорлоо.

	— Буцаад явчих та нар яах вэ, харин бид чинь энд амьдрах улс шүү дээ. Бидний энэ яриаг Степан, эсвэл хэн нэг нь мэдвэл хүйс тэмтэрнэ дээ.

	— Та бидэнд юу хэлж өгөөв? гэж Орлов уурсангүй үрчийв. 

	Өвгөн

	— Энд ой мод л байна. Хэн хэнтэй юу ярьсныг хэн ч мэдэхгүй. Харин тосгоны зөвлөл рүү дуудаа л бол гүйцээ. Тэр шөнөдөө л Блажевский ирж "Орлов чамайг юу гэж дуудаав, юу ярилцсан бэ? гэж асуух болно. 

	Миний нэрийг энэ өвгөн хаанаас мэдсэн юм!? гэж Павел гайхна.

	— Өвгөн ах аа, та Орловыг яаж мэддэг юм бэ? гэж тэр сонирхон асуув.

	— Ертөнц гэдэг чинь сураг чимээгээр дүүрэн байдаг юм шүү дээ. Городише тосгоноос Ксаверовод ирсэн нэг хүн согтуудаа, сэргийлэхийн шинэ дарга Орлов гэгч Черкассаас ирж дээрэмчдийг баривчлах болно гэж ам алдсан юм. Тосгоны нэг өнцөгт шивнэсэн үгийг бүгдээрээ дуулчихсан байдгийг та өөрөө мэднэ шүү дээ! Ингээд ч би та нарыг болгоомжтой яваарай гээд байгаа юм. Степан бас дуулчхаад, та нартай уулзах бэлтгэл хийж байгаа даа... 

	Орлов болон түүний нөхдийн санаа сэтгэл эвдэрчээ. Үгүй, тэд нууц далд оргодлын маягаар тосгонд ирэх гээгүй. Гэвч, ямар нэг сул үгтэй ажилтан өөрийн сонсож дуулснаараа сайрхан гайхуулж байгаад, дээрэмчдэд хар авхуулан бэлтгэх бололцоо өгсөн байна.

	Орой болоход сахрын заводын яндан тэнгэрийн хаяанд ёрдойн харагдав. Үдшийн бүрий тасрах үеэр гурван морьтой хүн чив чимээгүйгээр Городишегийн гудамжаар үзэгдээд алга болжээ.

	Городишегийн сэргийлэхийн дарга Федоров дөнгөж ирсэн Орлов, Бесараб, Мякушин нарт байдлыг тодорхой танилцуулав. Блажевскийн дээрэмчдийн хорлон сүйтгэсэн ажиллагааны талаар Павел, бичиг баримтаас хэдий нь мэдэж байлаа. Гэвч баримт бичиг нэг хэрэг, дээрэмчдийг эрж хайх ажлыг удирдаж байгаа хүний яриа өөр хэрэг билээ. Федоровын ярианаас үзэхэд байдал хүнд байв. Зэвсэглэсэн дээрэмчид Цветково-Шпола, Цветкова-Городише, Мироновка-Богуславын чиглэлийн галт тэргийг нэг биш зогсоож шуудангийн ба ачааны вагоныг дээрэмдэж, зорчигчдоос үнэтэй зүйлсийг нь булаан авсан ажээ. Владимировка болон Заводовкагийн буудалд төмөр замын касс болон тосгонд хоршооллын хөрөнгөнд халджээ. Тосгонд бол бүр ч хэцүү. Городишед байгаа заводын хоршооллыг хүртэл дээрэмдэх болтлоо гаргуундаа гарчээ. Энд болсон мөргөлдөөний үед хоёр сэргийлэгч алагдсан, гэхдээ дээрэмчдийн толгойлогчийн нэг Михаил Блажевский үхлүүт шархдаж, өөр нэг дээрэмчин Николай Блажевский нь алагджээ. Тэгээд ганцхан Степан үлдсэн ажээ. Ах нараа алуулсны дараа тэр улам хорлолтой, болгоомжтой болсон байна. Эрс улайран дайрахаа больсон боловч урьдын адил бүх л тойргийг айлган үе үе будаа тарианы агуулах шатаан, идэвхтнийг алсаар... байв.

	Федоровийн яриаг сонсоод Орлов босон алгаараа ширээ тулж:

	— За ийм байжээ. Өглөө гурвуулаа Орловец руу явна. Энэ Городишед байгаад ч олигтой юм бүтээхгүй. Бусад нөхөд төлөвлөгөөний дагуу бусад тосгод руу яваг. Юуны урьд идэвхтнийг зохион байгуулах хэрэгтэй. Хэрэв Блажевскийн нүд, чих, хөл гар хааяагүй байдаг бол бид мөн өөрсдийн тийм туслагчидтай байх хэрэгтэй. Надтай ба Городишетай холбоо барьж бүх зүйлийг хурдан мэдэгдэж бай! Заалт удирдамж хүлээлгүй асуудлыг газар дээр нь өөрсдөө шийдэн, нөхцөл байдалд нь тохируулан ажилла. За гүйцээ!

	Шөнө дундуур Феофилат Блажевский ойгоос Ксаверовод буцаж ирлээ. Тэрээр айдаггүй л ламын нэг сэн. Гэвч хөлд цас чахран, оройтсон явуулын хүнийг мэдсэн тосгоны ноход хуцаад түүнд нэг л эвгүй байлаа. Хүн л бүү дайралдаасай, бурхан мэдэг! Санваартан хүн үдэш орой ой талаар сэлгүүцэх нь таалалтай биш. Хүү дээрээ очоод л ирж байна гэж шууд хардаж эхэлцгээнэ. Тэгвэл сайн юм юу байх билээ.

	Тэр үнэхээр Степан руу очиж сонин аваачиж өгсөн ажээ. Степан хүү нэгэнт амласан дайныг тэсэж ядан хүлээж байв. Тэр бүх сониныг алгасалгүй уншиж дайны тухай бичсэн юм шамдан эрэх авч дайн бас л сураггүй байлаа. Степан гурван нүдтэй тэмдэгтэй саравчтай малгайтай, ташаандаа сэлэм зүүсэн зуутын дарга болох сон билээ. Магадгүй хэрэв Симон Петлюра тогтож байсан бол одоо хурандаа ч болчихсон байх юм билүү. Азгүй толгой... 

	Аав Феофилат хүүтэйгээ уулзсанаа санав. Зарим хүмүүстэй тооцоо бодох хэрэгтэй гэж эцгийн ёсоор түүнд хэлэхэд Степан духайж хараад,

	— Мэдэж байна аа гэв.

	— Бурханд хэрэгтэй үйл хий, хүү минь.

	— Аав та бид хоёрт хэрэгтэй шүү дээ. Бид өөр бурханд алба хааж байгаа хүмүүс. Цус урсгаж хүмүүсийг айлгаж байна. Аав аа, бид ухаантай ажил хийж байна. Өнөөдөр тариачин талбайд эс гарвал маргааш хотод идэх юм байхгүй. Машин ч, зэвсэг ч байхгүй болно. Манайхан ирж коммунистуудын хоолойг нүцгэн гараараа шахаж авна гэж хүү өгүүлэхэд:

	— Степан, миний хүү ухаан орж шүү. Юмны учир мэдэх болж дээ.

	— Ухаан гэнэ үү! Харин үүний чинь ашиг юу байгаа юм бэ? Та над хэлээд аль! Бид хуруу дарам цөөхүүл байна. Хэн хэн маань баригдаж, хэн хэн маань алагдаад бас хэн хэн хулчийн зугтаасан билээ. Харин тэгэхэд шинэ юм! Өвс ургамал бороогүй хатаж байна... 

	— Тэнэг минь, юуны чинь хур бороо бил ээ? Чамд юу дутав?.. 

	Өндөр ургасан өвсөн дор хүн ханиаж, хөлийн чимээ гарав. Степан маузераа шүүрч авснаа эргүүлэн далд хийгээд

	— Аав аа, айлтгүй Васька Нещадим байна. Чи яах гээ вэ?

	— Хэрэг байна аа, Гурко... Аа мэднэ ээ, Гурко мөдхөн тэнгэрт одно. Харин чи өөр юм над хэлж аль. Чи дүүгээ ариун үйл хэрэгт татан оруулахгүй харин комсомолд орохыг зөвшөөрсөн чинь юу вэ? Эсвэл чи хоёр талд байх гэсэн юм уу? гэж хэлээд Степан Нещадим өөд алхаж очив. Комсомолд өөрийн хүнтэй байх хэрэгтэй гэж Василий хэлэв.

	— Худлаа! Энэ «өөрсдийн хүмүүс» биднийг яаж буудахыг чи үзнэ дээ гэж Степан уурлан хашхирав... 

	... Гэгээнтний туслагч сая ойгоос буцаж явахдаа, Степан хөвүүнийг ойд байлгаж одоо яасан ч болохгүй гэж боджээ. Бүслэлт хумигдсаар түүнд байж суухад хүнд болж байна. Иймээс тэр ямар ч аргаар болов өөр нэртэй баримт бичиг олж авах хүсэлт тавьжээ. Баттай баримт бичиг бол их юм шүү. Бүслүүлсэн боохой шиг болоогүй дээрээ мултарч гарах хэрэгтэй байна. Мэдэгдэхгүй байж ажлаа сэм хийхэд цагийг зөв олох хэрэгтэй. Цаг нэг л ирнэ шүү дээ. Бурхан минь тэр цагийг ойртуулж хайрла. Степаныг адисалж өгөөд зогсохгүй, өөрсдийгөө эзэд гэж үздэг энэ муусайн ядуучуул юуны түрүүнд энэ большевик, комсомол хоёрыг өөрийн нударгаар цааш харуулах сан билээ. Харж байна уу? Спепка хөвүүн хүртэл хил гарах санаатай байдаг шүү! Арай ч тэгэхгүй! Хэрэв цөм тийшээ алга болох юм бол хэн энд чинь бурхны хэргийг явуулж байх юм бэ? Үгүй, чи энд эр чадлаа үзүүлж, чөлөөлөгчид ирэхлээр тэднийг эзний ёсоор угтах болно. Городище гацааны хүүхдүүдтэй эцсийн удаагаа зугаацан тоглож хүмүүс үүрд дурсан ярьж байх «яриаг» большевикийн удирдах нөхөдтэй сэтгэл зүрхээ хийх хэрэгт Степаныг шийтгэн үлдээлээ. Тэгсний дараа нэгэн шинэ газар очих болно. Хүүдээ баримт бичиг олж өгнө. Энэ болно оо. Сүмийн бүх архив гарт минь байна газар... 

	Эцэг гэлэнтэн тосгоныхонтойгоо санаандгүй уулзчихаасаа эмээж явсан боловч яг уулзжээ. Гэрийнхээ дэргэд Осовитныйтэй тулгарав.

	— Гэлэн та хүүгээ эргээд ирэв үү? Дайсагнахаа зогс гэж та хүүдээ хэлэх сэн, эс тэгвэл бид тэсэхээ болилоо. Дээрэмчдийн толгойг авна шүү гэж Гурко доогтой хэлэхэд тэр түүн өөд заналтай харав. 

	Осовитныйгийн ус уух тоо гүйцэж. Степаны найзууд түүнийг өнөө маргаашгүй чигийг нь олно гэдгийг мэдэж байсан болохоор үхэхийн нь өмнө Гурког айлган зовоох сон гэж халаглахдаа тэсэж чадалгүй:

	— Гурко, чи наад толгойгоо хар! Наадах чинь тун тэсэхгүй болж шүү! Одоо уналаа. Чи бөндгөрөө унасан цагт нь Степан дээрэмчин биш, чиний тэр зөвлөлийн эсрэг улс төрийн тэмцэгч болохыг сая ойлгох болно. Тэр үзлийнхээ төлөө тэмцэж байна. Тэр бээр энэ үзлийнхээ төлөө хохирч, зовлонгийн өмсгөл өмсөхөд ч бэлэн байна.

	— Тэгвэл хүү чинь тэр үзлээрээ тариачид биднийг алж дээрэмдэж байдаг хэрэг үү!

	— Тьфу... эрхэм минь уучлаарай! Чам шиг новшнууд Украиныг большевикуудад худалдсан, үүнийхээ төлөө шангаа авбал таарна гэж хэлээд гэр лүүгээ түргэн түргэн алхав. 

	Хоёр өдрийн дараа Гурко дээрэмчдэд зэрлэгээр хороогджээ... 

	... Степан Блажевский тайвангүй байв. Орлов нөхдийн хамт ойр орчмын айлаар байнга явж ямар нэг юм сурвалжилж байна гэдгийг тэр мэдлээ. Урьд хоол Степан ингэж бодож эргэлзэхгүй сэн, шууд л шөнө хүрч очоод бүгдийг шатааж буудах сан. Харин одоо бол болгоомжлох хэрэгтэй. Орлов тариачдыг удирдаж, идэвхтнийг зэвсэглэж байна гэдэг мэдээг итгэлтэй хүнээс дуулсан. Одоо амаргүй болжээ. Тийм дээ, байдал өөр болж байна. Дэлгүүр худалдаа төрөл бүрийн бараагаар дүүрч, мухлагийн эзэн Гостродуб хоршоог самарч өгөөч гэж гуйсан билээ. Блажевскийн тусламжгүйгээр Антон Гостодуб өрсөлдөөнд ялж чадахгүй билээ. Тэр панзчин, Степаны хоршооноос дээрэмдсэн барааг нь хямд үнээр авах бас нэг ашигтай билээ. Гэвч Степан одоо дэлгүүртэй зууралдах завгүй байлаа. Өөр чухал ажил зөндөө. Аав баримт бичиг бушуу олоосой билээ.

	Блажевский, дотно нөхдөө тагнуул хийлгэхээр тараан явуулж өөрөө хэдэн хоногийн дараа бүх дээрэмчдийн цугларах нууц байр өөд яаралгүйхэн явлаа.

	Орлов тосгоны зөвлөлд Пантелей Одерийтой ярилцан суув. Өнгөрсөн энэ хэдэн хоногт ядарсан боловч, хийж бүтээсэн ажилдаа ерөнхийдөө сэтгэл хангалуун байлаа. Хамгийн гол нь тариачид Блажевскийгаас айхаа больж уг хэрэгт оролцохгүй харж суух биш харин бидэнд туслах болсон байв. Коммунистууд, комсомолчуудын тухай бол ч ярих юм алга. Тэд өөрсдөө л тулалдаанд ороод явчихна. Гэвч одоо эрт байна. Бүх юм тодроогүй байна. Нэг ч дээрэмчин зугтан гарч чадахгүйгээр яг таг ажиллах хэрэгтэй.

	Хоёр хүн гарч ирлээ,

	— Нөхөр Орлов! Энэ миний ах, Блажевскийн нэгдүгээр туслагч... Хоёулаа монхор хамартай, адилхан ажээ.

	Павел ширээ тойрон гарч Иваныг анхааралтай харснаа Василий руу хараагаа шилжүүлэв.

	— Нещадим уу?

	— Тийм ээ

	— Ийм хүн байсан юм вий. Зэрлэг танхай явдалд авьяастай гэж хэзээ ч бодмооргүй хүн байна. Осовитныйг чи алсан уу?

	— Степан алсан, би байлцсан гэж Нешадим аяархан хариулав.

	— Хачин юм даа, хүрээд ирдэг чинь. Бүх үйл ажиллагааг чинь зохих ёсоор хатуу шүүх болно доо.

	— Мэдэж байна. Өөрөө ч ирээгүй. Иван зөвлөсөн юм. Жигшүүрт явдлаас зайлах нь урвалт биш гэх юм. Би ч бүр залхаж гүйцлээ. Яг л золбин нохой гэсэн үг, юунд ч ингэв дээ? Бид өөрсдөө хэнд ч хэрэггүй зарлагын улс гэдгээ эрт ойлгосон. Ер нь Степаны гараас гарахгүй байсан юм. Бат бэх шоронгоос тэр одоо намайг олж чадахгүй, шоронгийн хана бөх. Байцаалтаа дуусангуут тэр шорондоо бушуухан явуулаад орхи.

	— Чамайг бид тэнд суулгах гээгүй байна.

	— Тэгвэл хэлэх юм алга!

	— Хараач, чиний ах тэнэг амьтан байна гэж Орлов хэлээд, — Хэрэв бид чамайг шоронд суулгавал, Блажевский мэдээд оргон зайлчихна. Учир нь үүнд л байгаа юм. Ийм ажил хийж болохгүй, чи бидэнд туслахын тулд чөлөөтэй байх хэрэгтэй ойлгов уу? Энэ аюултай тоглоом шүү. Хэрэв сэжиг авбал Степан чамайг өршөөхгүй. Аль нь чамд дээр вэ? Өөрөө сонго. Гэхдээ ард түмэн, хүмүүсийг л бодоорой. Чамайг шоронд бөх ханын цаана сууж байхад хүмүүс нэрвэгдэж ядарсаар байна шүү дээ.

	Василий нэлээд дуугүй байснаа

	— Даргын зөв, тэгье. Васька Нещадим эцсийн дүрээ тоглоно. Дараа нь ч яах вэ нэгэнт нүгэл хийсэн хойно илгээдэг газар нь илгээгтүн.

	— Чи энэ тухай бодохоо одоохондоо орхи. Шүүх нь ч мэдээж хэрэг шүүнэ. Тэгэхдээ бидэнд тусалсныг чинь бас бодолцоно. За ийм байна... 

	Ингээд Орлов дуугаа намтган, өөрийнхөө төлөвлөгөөг ярьж эхлэв.

	Цас бургиж зөрөг тэгшрэн, зам цагаан хивсээр хучигдана. Хөлстэй нүүр дээр унасан цас хайлж сахлын үзүүрт дусал бөнжгөнөнө. Эрчүүдийн очих газар тийм ч ойр биш юм. Тэд ихэд ядарчээ. Үд дундын хойхно ойн захад тосгон харагдав. Тосгоны наахна онцгойдуу навтгар байшин байна. Эзэн нь тийм ч ядуу биш хүн болох нь хараажаар ил ажээ. Байшин нь гөлмөн төмрөөр хучигдсан дээвэртэй, хашаанд том саравч, юмс хадгалах пин, хадсан тариа хатаах саравч зэрэг байв.

	— Тийшээ очиж дулаацацгаая гэж нэгийгээ өгүүлэхэд долуул байшин руу эргэв.

	Нохой боргон хуцах дуугаар настайвтар эмэгтэй довжоон дээрээ гарч ирэв.

	— Эзэгтэй минь бид Смела хотоос яваа өдрөөр ажиллагсад байна. Орж дулаацвал зай байна уу?

	— Та нар шиг улс, олон л явцгаадаг болж. Тосгонд өөр орох газаргүй бол орцгоо. Тэгэхдээ хоолгүй л байгааг бодоорой. Өөрсдөө ч хэлэн дээрээ тавих юмгүй байна. За орцгоо, бурхан өршөөг. Тэр шүүр аваад цасаа цэвэрлээрэй гээд буцаад орчхов.

	Замын хүмүүс өсгийгөө тогшин гутлынхаа цасыг яаралгүй унагаах далимд, байшингаас дээш гарсан шат байхыг ажиглацгаав. Тэдний тав нь байшинд орж харин хоёр нь байшингийн дээрх хонгилд сэмхэн гарав. Эмэгтэй, бүгд хэдэн хүн ирж, хэд нь орсныг анзаарч тооцсонгүй.

	Орсон зочид удалгүй явцгаав. Эмэгтэй, тэднийг хашаан дотроос ямар нэгэн юм авчхаж магадгүй хэмээн үүд хүртэл гаргаж өгөв. Орлов нөхрийнхөө хамт тасалгаанаас сонсогдох авиаг чагнан байшингийн хонгилд хөдөлгөөнгүй хэвтэнэ. Энэ байшинд дээрэмчид цуглах ёстой гэж Василий хэлсэн ба тэр хуураагүй гэдэгт Орлов бат итгэж байв.

	— Дээрэмчид заавал ирэх ёстой. Өнөөдөр ирэхгүй ч маргааш ирнэ. Тосгоны цаана байрлаж байгаа отрядынхан хэрэгтэй цагт туслахад бэлэн байгаа. Тосгоныг яг хянаж байгаа. Харин өвлийн хүйтэнд ойд байх нь хүнд байгаа даа. Энэ хонгилд бараг салхи алга, тэгэхдээ хувцасны завсраар хүйтэн жавар сэнгэнээд бүх бие чулуу шиг л хөрж байна. Гэлээ ч гэсэн дуу чимээ, хөдөлгөөнгүйгээр хэвтэх хэрэгтэй. Хэдий болтол хэвтэх нь тодорхойгүй. Өнөө орой болтол ч юм уу, хэрэгтэй цаг болтол л хэвтэнэ.

	Цаг маш удаан өнгөрнө. Ингэж байтал хашаан дотор нохой боргоон хуцах дууг Орлов сонсов. Гэхдээ Орлов, эхлээд үнэхээр нохой хуцаж байна уу, эсвэл тэгж санагдав уу, сайн мэдсэнгүй ажээ. Тэр тусмаа нохойн хуцалт тэр дороо чимээгүй болов. Гэрийн эзэн нохойгоо хорив бололтой.

	— Ямар чөтгөр вэ? гэж гэрийн эзэн ууртайгаар хашхирахад «сахил хүртсэн багшаас чинь мэнд авчирлаа» гэж хариулах нь бүдэгхэн сонстов.

	— Өөрөө хаа байна?

	— Өөрөө ирэхгүй.

	Гэрийн эзэгтэй яаравчлан, оройтсон хоол бэлтгэж байгаа бололтой.

	— Блажевский алга гэсэн үг гэж Орлов нөгөө нөхөртөө сэтгэл дундуур байдлаар шивгэнэв.

	— Харамсалтай хэрэг байна. «Тэр ямар нэгэн юм үнэрлэж мэдсэн юм болов уу? За яах вэ эднийг нь барих болно доо. Эхлээд сайн согттолоо ууцгааг, тэгвэл тэдэнтэй үзэлцэхэд хялбархан болно»

	Дахин хүлээлээ. Яриа бүдэг бадаг сонсогдож байсан боловч юу ярьж байгаа нь ойлгогдохгүй байв.

	— Явъя гэж Орлов шивнээд болгоомжтойхон доош гулгав. 

	Орлов хаалгыг цэлийтэл онгойлгоод адар луу хий буудан

	— Гараа өргө! Битгий тэнэглэцгээгээрэй, байшин бүслэгдсэн. Нэг нэгээрээ гарцгаа!

	Хэдхэн минутын дараа дөрвөн дээрэмчин гэрийн эзний хамт шалан дээр хүлээтэй хэвтэж байв.

	... Маргааш нь Степан Блажевскийг барив. Василий Нещадим өөрийнхөө толгойлогчийн араас нь дайрч гарыг нь барьж авчээ. Дээрэмчдийн толгойлогч маш хүчтэй байсан учир гараас нь мултран гарч гранат шүүрэн аваад

	— Бүгдийг хядна! гэсэн боловч Орлов дээрэмчнийг сэхээ алдуулан унагаж гараас нь гранатыг салгав.

	Одессоос ирсэн өчигдрийн туслагч мастер, саяхны улаан армийн байлдагч Павел Орлов зөвлөлтийн цагдан сэргийлэх байгууллагад өөрийн үйл ажиллагааг ингэж эхэлсэн юм. Блажевскийгээс хойш зэвсэгт дээрэмчид, эрүүгийн гэмт хэрэгтнүүдтэй хэдэн арван тулалдаан хийж нэг биш удаа амиа үрэхэд хүрч байлаа. Шинэ амьдрал байгуулахад, ард түмэнд саад учруулагчидтай тэмцэх тэмцэл Орловын бүх л амьдралын утга учир, зорилго нь болж байв.

	Генерал болохыг мөрөөддөггүй бол муу цэрэг гэж ярьцгаадаг. Гэвч энэ бол дандаа тийм биш билээ. Тухайлбал Орлов генерал болохыг мөрөөдөөгүй шүү дээ! Намаас түүнийг хаана л томилбоос тэр тэнд л ажиллаж байдаг. Биеэ үл хайрлан ажилладаг. Ийм ч учраас тэр генерал гэдэг алдар нэрийг зүй ёсоор авсан юм.

	Дайны өмнөхөн Павел Александрович, Молдавын дотоод хэргийн ардын комиссарын орлогчоор томилогдсон байв. Залуу Молдав улс дөнгөж хөл дээрээ тэнцэн ядаж Румыны тайж нарын үлдээсэн хүнд хүчир дарамтыг даван туулж, өөрийн эгчийн замаар явж байсан үе юм. Тийм ч учраас их зүйлийг бодож тэр бүхнийг хийж бүтээх хэрэгтэй байв. Гэвч дайн саатууллаа.

	Гитлерийн Герман Зөвлөлт Холбоот Улсад дээрмийн довтолгоо эхэлсний дараах анхны өдрүүдэд Орлов зүүн өмнөд фронтын штабын шийдвэрээр цагдан сэргийлэх байгууллагын ажилтнуудаас бүрдсэн бригадыг зохион байгуулах даалгавар авав. Цөөхөн хоногийн дотор Орлов өөрөө зохион байгуулсан бригадын командлагч болжээ. Орловын удирдлагын дор ажиллаж байсан энэ анги тэргүүн шугам ба ар талд дайны хариуцлагатай үүргүүдийг биелүүлж байв. Энэ бригад, фашистын десантын хэдэн зуун шүхэрчдийг устган, хэдэн арван дайралтыг няцаасан билээ. Хожим нь энэ бригадыг цагдан сэргийлэхийн дивиз болгон өөрчлөн зохион байгуулсан ба Орлов энэ дивизийг удирдан тулалдаанд орж байв.

	1942 оны намар маш хүнд түгшүүртэй байлаа. Фашистын үй түмэн цэрэг Волга, Грозныйд тулж ирлээ, Кавказын бэлд цус асгаруулсан ширүүн тулалдаан эхлэв. Нефтийн үнэрт улангассан гитлерчүүд хэд хэчнээнийгээ ч алдаж байгааг үл тооцон хүчлэн дайрна. «Өмнөд» армийн группүүдийг шатахуунаар хангахын тулд нефтийн үйлдвэрийг ямар ч үнээр болов бүрэн бүтнээр нь эзлэн авах даалгаврыг Гитлер өөрийнхөө генералуудад өгсөн ажээ.

	Үүний тулд үйл ажиллагааг маш нарийн нягт боловсруулсан ажээ. Фашистын удирдагчид, энэ даалгаврыг биелүүлэхийн тулд шалгарсан яргачдаас бүрдсэн сонгомол отрядыг зохион байгуулав. Уулын нөхцөл дэх дайн тулалдаанд тусгайлан бэлтгэгдсэн гурван мянга гаруй гитлерчүүд, немецийн2 туршлагатай тагнуулч хөгшин хурандаагаар удирдуулан тулалдаанд орлоо. Энэ отрядынхан манай ар талд нэвтрэн орж Денин-Дук ууланд болон түүний ойр орчмын хамгийн чухал байрыг эзэлж амжжээ.

	Хотод гай зовлон заналхийлж байв. Отрядынхан өөрийн тохиромжтой байрлалыг ашиглан нефтийн үйлдвэрийг эзлэн авч түүнийг немцийн байнгын армийн цэргүүдийг иртэл хамгаалж байх боломжтой байв. Энэ үед генерал Орловын дивиз, гитлерийн отрядыг бут цохиж нефтийн үйлдвэрийг хамгаалах даалгаврыг авсан байв.

	Ер нь ууланд тулалдахад зун ч гэсэн тал газрыг бодвол маш бэрх, гэтэл өвөл ойртож хэдийнээ цас унаж байсан цаг. Цас хунгарлана. Зам ерөөсөө байхгүй. Болгоомжгүй алхаа бүхэн дивизийн эгнээнээс уулын нөхцөлд дайтаж сураагүй цэргүүдийг таслан авч байв. Харин фашистын зандалчид ууланд дайтах бэлтгэлийг маш сайн эзэмшсэн учир тэд хад, чулуу бүрийн цаанаас манай цэргүүдийг буудацгааж байлаа.

	Гитлерчүүд, өөр гарах газар тэдэнд байхгүй гэдгийг ойлгон маш ширүүн тулалдаж байв. Гэлээ ч гэсэн Орловчууд дайсныг бүслэн авч Денин-Дук ууланд шахаж байв. Дайрлаа, бас дахиад дайрлаа. Үүрээр сүүлчийн дайралт хийж үүний үр дүнд өндөрлөг манай гарт оров. Гэвч баярлах цаг болоогүй. «Отрядынхан тэмцлийн явцад ялагдлаа ч гэсэн амьд үлдсэн хэсэг нь биеэ даан зөвлөлтийн армийн ар талд нэвтрэн орж хорлон сүйтгэх үйл ажиллагаа үргэлжлүүлэн явуулах хэрэгтэй» гэж немцийн хурандаа тушаасныг олзлогдогсдын мэдүүлгээс мэдэв. Хорлон сүйтгэх үйл ажиллагаанд тусгайлан бэлтгэгдсэн гитлерчүүд нь ямар ч гай зовлон, золгүй явдал тарьж мэднэ гэдгийг Орлов ойлгож байв. Тэд Степан Блажевский болон бусад зэвсэгт дээрэмчдээс ч аюултай. Тэдгээр нь хүнээр заалгалгүй, өөрсдөө сурч мэдсэн дээрэмчид байлаа. Харин гитлерчүүд бол хорлон сүйтгэх үйл ажиллагааны мастерууд байв. Ийм учраас нэг ч хүн энэ уулнаас холдон явах учиргүй!

	Орловчууд өдөр шөнөгүй хэд хэдээрээ эрэл хайгуулд гарч уулыг самнан шүүрдэж, дайсны хорлон сүйтгэгчдийг нэг нэгээр нь, хэсэг бүлгээр нь баривчилж байв. Гитлерчүүд зэвсгээ хураалгахгүйн тулд улайран тэмцэж байв. Тэдгээрийн олонх нь аль хэдийн зүсээ хувирган энгийн хувцас өмсчхөөд зөвлөлтийн баримт бичиг, их хэмжээний мөнгөтэй явах болов. Эцэст нь штабын отрядынхныг бүх л баримт бичгүүдтэй нь эзэлж авлаа. Харин дайсны отрядын командлагч болон түүний ойр дотнын хүмүүс олзлогдсон ба алагдсан хүмүүсийн дотор байсангүй. Хашир тагнуул яг л газар шингэчихсэн юм шиг алга болжээ. Эрэл хайгуулыг үргэлжлүүлэх хэрэг байсан уу даа. Уулын нөхцөлд удаан тулалдсанаас дивизийн байлдагчид ихэд ядарсан байв. Өөрт захирагдсан байлдагч үгүй командлагч, их хэргийг хийж чадна гэж үү? Орлов залуу байхдаа Городишед ажилласнаа санав. Блажевскийн дээрэмчдийн гол хүчийг устгаснаар тайвширч толгойлогчийг нь эрж хүч зарах хэрэггүй байсан уу? Үгүй ээ болохгүй. Нэг хашир чоно бүх л сүрэг чононоос ч аюултай байж болно. Иймд немцийн хурандааг олж барих хэрэгтэй!

	Нойргүй шөнө дахин эхэлж, ууланд дээрэмчдийг эрэн хайх ажил үргэлжлэн явагдлаа. Цагдан сэргийлэх байгууллагад ажиллаж байсан ажлын туршлага нь энэ удаа их тус болов. Орловчууд зэрлэг ууланд бүгсэн гитлерчүүдийг үл ялих шинж тэмдгээр илрүүлэн олж байв. Нэгэн агуйд гитлерийн хурандаа, хэд хэдэн офицертойгоо байсныг олж баривчилжээ. Гитлерийн генералуудын нарийн нягт боловсруулсан төлөвлөгөө ингэж баларчээ.

	 

	 

	— 8 —

	Кремль, Георгиевийн танхим.

	— Дайн тулаанд байгуулсан гавьяаг тань үнэлж Павел Александрович таныг Улаан Тугийн одонгоор эх орон чинь шагнаж байна гэж Михаил Иванович Калинин хэлээд хошууч генерал Орловын гарыг чанга атгав.

	— Зөвлөлт Холбоот Улсын төлөө зүтгэе!

	Генерал өөрийн суудалд буцаж ирэхэд өөр нэг цэргийн хүн тайзанд гарч явлаа.

	Павел Александрович Бүх Холбоотын тэргүүнтэй анх удаа уулзсанаа дурсан санаж байв. Энэ уулзалтаас хойш 25 жил өнгөрсөн гэхэд дөнгөж өчигдөр болсон юм шиг тодхон санагдана. Тэгэхдээ бүр ямар шүү 25 жил гээч!

	1920 оны 4-р сард. Польшийн газрын эзэд хөрөнгөтний цэргүүд Припятаас Днестр хүртэл давшиж байв. Антантын ээлжит довтолгоо эхэллээ. Мөн энэ үед Кавказын фронтоос Украин руу домогт нэгдүгээр морьт хороог шилжүүлж, ширүүн дайн болж байв.

	5-р сарын сүүлчээр, «Октябрийн Хувьсгал» гэсэн суртал ухуулгын галт тэргээр Михаил Иванович Калинин Уманий өртөөн дээр ирлээ.

	Дивизийн улс төрийн хэлтсийн зааварлагч байсан, одоо Уманий тойргийн цагдан сэргийлэх байгууллагын даргын туслагч Орлов энэ үед Петлюрагийн дээрэмчдийг устгах даалгавар авсан нэгдсэн морин отрядыг толгойлон Тальноегийн районд байрлаж байлаа. Тальноед Калинин, Буденный нар хүрэлцэн ирэхэд тэднийг угтагчдын дунд Орлов байсан юм. Түүнээс хойш бараг 25 жил өнгөрсөн боловч, пулемёт ачсан хөнгөн тэргэн дээр зогсоод, хэдэн мянган улаан цэрэгт биш харин хэдхэн ойр дотнынхоо хүмүүст ярьж байгаа юм шиг ярих Михаил Ивановичийн нам бөгөөд яльгүй сөөнгөвтөр дууг сонсож байх шиг санагдав. Дараа нь Уманий онцгой комиссын даргын дэргэд Орловтой ярилцсан юм. Михаил Иванович ингэж ярилцаж байхдаа энгийн төмөр хүрээтэй нүднийхээ шилийг цаг үргэлж өргөн, залуухан ярилцагчаа маш анхааралтайгаар ажиглан харж байв. Дээрэмчдийн хэсгийн тоо, тэд ямар хүмүүсээс бүрдэж, аль хэр зэвсэглэсэн болох, тосгонд оршин суугчдын ямар давхаргад нь тулгуурлаж байгаа зэргийг тэр ихэд сонирхож байв. Тэр  үед Михаил Иванович түүнтэй маш энгийн, намын нөхдийн журмаар ярилцсан нь юм юмнаас илүү Орловын зүрх сэтгэлд хоногшиж гайхамшиг төрүүлж байв. Бүх Оросын Тэргүүний энэ зан чанар, ирээдүйн генералын ажлын арга барил нь болж үлдсэн билээ. Тэр энэ яриаг санаж Калинин шиг л байх юм сан гэж бүх л амьдралдаа эрмэлзэж ирсэн билээ.

	 

	* * *

	 

	Хүн өөрийн нэрийг өөрөө сонгож авдаггүй ба хүний нэр нь түүний дотоод чанарыг тодорхойлдоггүй билээ. Баатарлаг гавьяа байгуулсан Туулайхан, аюулаас хялбархан шантардаг Шонхор байна. Иймд нэрд хэргийн учир байдаггүй, нэр хүнийг чимэглэдэггүй. Гэвч энэ удаа Павел Орловын «Бүргэд» бардам нэр нь түүний муу муухай бүхэнтэй хийх тэмцэлд зориулсан бүх амьдралд яг зохисон ажээ гэсэн бодол аяндаа толгойд орж ирнэ.

	 

	(Тулгатогоогийн орчуулга)

	 

	
Павел Бейлинсон Иоганнес Туст

	БААТАРЛАГ ГАВЬЯА

	Эстонийн баруунтай орших далайн эргийн Хаапсалу гэдэг жижиг хотын зах дээр дөнгөж сая байрлуулсан чанга яригч, Кремлийн цагны цохилтыг давтан дуурайна. Шөнө дунд болжээ. Вийдеманни гудамжинд байдаг дотоодыг хамгаалах ардын Комиссарын орон нутгийн хэлтсийн ажилтнууд Кремлийн хонхот цагны цохилтыг чих тавин чагнаж байснаа, өмнөө овоолоостой байгаа хуудаснууд руу бөхийцгөөнө.

	Нэр бүхий хуудаснууд... Хэдэн өдрийн өмнө фашистууд хотоос зугтахдаа орхисон СД гэгч аюулаас хамгаалах цагдаагийн газрын нууц баримт бичгүүд дотор ийм хуудаснууд нэн олон дайралдана. Гялгар хатуу бор цаасан дээр немц ёсоор хичээнгүйхэн бичсэн Эстони дахь баривчлагдвал зохих иргэдийн нэрээр дүүрсэн ийм картууд хэдэн мянга байна. «Баривчил!», «Байцаа!», «Улс төрийн цагдаагийн газар, хүргэ!» гэсэн хуудаснууд арван мянга гаруй болжээ.

	Энэ жижигхэн улсын зуун хүний нэг нь аюулаас хамгаалах, цагдаагийн газрын онцгой бүртгэлд орж эрэн сурвалжлагдана. Тэд улс төрийн хэрэгтнүүд, эзэнт улсын дайснууд ажээ. Модон хайрцгаас ээлжит дөрвөлжин хуудаснуудыг гаргах зуураа хэлтсийн ажилтнуудын нэг нь:

	— Гитлерт чинь дайсан ч хангалттай байсан байна шүү гэж тохуурхав.

	— Энэ ч зөвхөн амьд үлдсэн нь. Харин архивын картууд үүнээс чинь арван тав дахин их гээч... 

	Арван сарын бороо цонх нүднэ. Гудамжаар өнгөрч яваа ачааны машинаас цэргийн дууны үгс сонсогдоно. Картуудыг ялгаж байсан нэг нь

	— Хүүе! Якоб Кундер! Гестапогийнхан Якобыг эрж байж шүү!

	Хатуу бор саарал цаас гараас гар дамжлаа. 

	 

	«9959 

	Кундер Якоб Мартинович. 

	1921. 8. 7-нд Тыстамаа хотод Төрсөн. Талхчин. 

	Хамгийн сүүлчийн оршин сууж байсан газар Хаапсалу. Намхан нуруутай, шаравтар үстэй, нүүр нь сэвхтэй. 

	Баривчил! 

	Хаапсалугийн улс төрийн цагдаагийн газрын референтэд мэдэгд!»

	 

	Якоб Кундер... Эстонид одоо энэ нэрийг мэдэхгүй хүн бий гэж үү? Чекистүүд эрлийн уг картыг олсноос хойш хагас жилийн дараа, Зөвлөлт Холбоот Улсын Баатар Якоб Кундерийн байгуулсан гавьяаг мэдэхгүй хүн байгаа гэж үү?

	Фашистын аюулаас хамгаалахын цагдаагийн газрын энэ картын тухай Якоб Кундер дуулаад:

	— За яах вэ, Берлин хүрч, яагаад би түүнд хэрэгтэй болсноо Гитлерээс асууя даа гэж тоглоом хийж байж билээ.

	1945 оны гуравдугаар сар гэхэд Курземийн хойгоос бусад манай орны бүх нутаг дэвсгэр гитлерийн шороон түмэн цэргээс чөлөөлөгдөөд байлаа. Тукумс, Лиепа хоёрын хоорондох Курземад дайсны шигшмэл гуч гаруй дивиз бат бэх хамгаалалт хийж баруун Прусс рүү давшиж байгаа зөвлөлтийн ангиудад хажуугаас нь хүчтэй цохилт өгөхөөр бэлдэж байлаа. Манай дайчид дайсныг бүслэн ширүүн тулалдаан эхлэв. Гуравдугаар сарын 17-ны өглөө Эстонийн буудлагын корпусын хэсэг Блидене станцын ойролцоох ойн доторх талбайг эзэллээ. Давших тухай тушаалыг тэсэж ядан хүлээж байв. Манай баруун жигүүрт Латвийн 130-р буудлагын корпус, зүүн талд 122-р корпусын дайчид байлдаанд ороход бэлэн зэхээстэй байсан юм. Тэдний өмнө армаг тармаг буттай хоосон газар, түүнээс цаана тайрчихсан шигүү гацуур ер нь нэг үгээр хэлэхэд байлдаан болоогүй юм шиг нам тайван байв. Төмөр замын хөдөлгөөн ч бүр зогсжээ.

	Цаанаас нь Пилс-Блидене гацаа, төмөр замын станц харагдах жижиг толгойн эгц урд дэслэгч Кундерийн салаа хоригложээ. Орой ч тэр, шөнө ч тэр дугхийж болсонгүй. Өглөө Балтийн хавийн нутагт хаврын эхэн сар маш ховор тохиолддог нойтон цас дарж эхлэв...

	Байлдаж явсан хэн бүхэн, цаг, зүрхний цохилт, мөчир дээрээс унах цасны сүрчигнэлт дуулдсан тулалдааны өмнөх зовлонт нам жимийг мэднэ. Энд ямар ч амьд амьтан, хүмүүс байхгүй юм шиг, чимээгүй их ой бууралтан, бараантан харласан тэнгэрээс хөвөн цас орно. Тэгэхэд Кундер юун тухай бодож байсныг хэн ч мэдэхгүй. Магадгүй одоо болох байлдааны тухай эсвэл хүйтэн жихүүн болж байгаа тухай юм уу Саулепад байгаа аав ээж төрөлх гэрээ ч бодож байсан байж магадгүй.

	Төрөл төрөгсөдтэйгөө уулзаад ир гэж батальоны даргын явуулснаас хойш ердөө хэдхэн сар өнгөрчээ. Тэгэхэд Кундер ачааны машины тэвшнээс ямар их баяртай үсрэн бууж байснаа санаж байна. Цэрэг малгайгаа авч нөхдөдөө даллан, Саулепагийн зүг хурдан алхалж билээ. Тариачид тарианы талбайд будаа, төмс хурааж байлаа. Завгүй ажиллаж байсан хүмүүс нуруугаа тэнийлгэж намхан нуруутай, өргөн мөртэй, сэвхтэй дугариг нүүртэй, гал шар үстэй дэслэгчийг ширтэцгээнэ. Энэ хэн бэ? Хаашаа ингэж яарна вэ?

	Якоб үнэндээ их яарч явсан юм. Армаг тармаг моддын цаанаас түүний сурч байсан сургуулийн нь хоёр давхар модон байшин харагдана. Түүний цаанаас газартай наалдсан жижиг байшин, орой дээр нь өвс ургамал ургасан эцгийн нь дархны байр харагдлаа. Утааны дасал болсон үнэр ч үнэртэнэ. Якоб энэ чулуун байшинд бага насаа өнгөрүүлсэн төдийгүй түүний ах эгч нар нь мөн энд амьдарч байсан юм. Харин немцүүдийн үед энд ямаршуу юм бол оо бол! Амьд л байдаг байгаа даа. Эргэн тойрон яасан эл хуль нам гүм байх юм бэ?.. 

	Якоб зогссоноо нүүрээ нэг илчхээд гүйлээ. Дархны хөөрөг байдаг байшингийн үүд нь онгорхой байна. Лав аав тэнд байгаа байх аа. Якоб цэрэг малгайгаа өмсөөд чимээ гаргалгүй орлоо. Хэн ч алга. Харин хөөргийн хоолойд нүүрс асаж байлаа. Нэгэнт хөөрөг нь ажиллаж байгаа болохоор бүгд янзаараа, аав маань амьд гэсэн үг. Тэр гэртээ байгаа байх. Якоб хөөргийг нэг тойрсноо, гэртээ гэнэт орж гэрийнхнийгээ баярлуулах гэж аль болохоор чимээгүй явахыг хичээлээ. Гэвч ийм үед өөрийгөө барина гэдэг хамгийн хэцүү байв. Голт борын цэцэг ургасан бутнууд дундуурх замаар хар хурдаараа гүйлээ. 

	Түүний явж сурсан элст зам, түүний гэр, түүний аав, ах эгч нар нь... 

	Өвсний хашаанд урт хөлтэй, туранхай охинтой мөргөлдөж арай чүү гэж үеэл дүүгээ танилаа. Гэтэл нөгөө дүү нь хором хэртэй нүдээ том болгон харж байснаа тасалгаа руугаа гүйн орж «Ээж ээ, ээж ээ! Орос цэрэг ирлээ» гэж хашхиран Якобоос хараагаа ер салгасангүй. Эцэг нь өрөөнөөсөө гүйсээр гарч ирэв. Үрчлээ суусан зоримог байрын нүүр, авхаалжтай бор нүд, үнсэн өнгийн богинохон үстэй эцэг нь:

	— Якоб, чи юу? гэж бувтнаад өргөж байсан гараа өөрийн эрхгүй буулгалаа. Якоб эцгээ тэвэрч түүний сахалтай шанаанд хацраа наан уруулаараа аавынхаа шорвог нулимсыг мэдэрч байлаа.

	— Хүү минь, чамайгаа амьд гэж би ер бодоогүй шүү гэж өвгөн Мартин сөөнгө хоолойгоор дуугарав. Манай газар шороонд ямар их зовлон шингэв дээ. Арсенияг минь... Өөрийнхөн маань, эстоничууд, гацааны баячууд... буудаад жалганд хаячихсан... Шинэ засгаас хүртсэн газрын төлөө шүү.

	Якоб аавынхаа цээжийг байдаг чадлаараа тэвэрч амьсгаадан зогсоно. Түүний зүрх нь хоолой дээрээ ирчихсэн юм шиг санагдана.

	— ... Бусад нь... амьд биз дээ? гэж арай гэж хэлээд эцгээ болгоомжтой нь аргагүй вандан дээр суулгав. Өвгөн гашуунаар толгойгоо сэгсэрч

	— Иоханнаг Герман руу хөөж аваачсан. Түүнээс захиа ч байдаггүй, амьд мэндийн сураг ч үгүй бусад нь бурхны авралаар мэнд л байна. Чи ингээд ирлээ шүү дээ?

	Арсения, Иоханна ер байхгүй юм биз дээ. Түүнийг арван гурав ч хүрээгүй байхад эх нь талийгаач болсныг огт мартсан шиг гал тогооны үнэр шингэсэн ээждээ наалдан багадаа яаж уйлж байсан шигээ уйлмаар санагдлаа.

	Эцгийнхээ голомтод эргэж ирсэн ганц хоногийн дотор ярих юм их байлаа. Төрөл төрөгсөд нь байлдааны тухай Зөвлөлт засгийн тухай түүнээс зөндөө асууж шалгаацгаана. Өвгөн дархан өөрийнхөө хайрагдаж түлэгдсэн, ихийг үзсэн хуруунуудаараа хүүгийнхээ цамцан дээрх Улаан таван хошуу одонг зааж,

	— Юуны төлөө чамайг шагнаав? гэж асуухад нь:

	— Вытикверегийн дэргэдэх байлдаанд гэж хүү нь хариулав.

	— Вытикверегийн дэргэдэх байлдаан гэнэ ээ? гэж өвгөн бодлогошрон давтаж асууснаа, — Урьд Пятсагийн үед байлдаанд Эрх чөлөөний крестээр3 шагнуулсан цэргүүдэд газар, гацаа өгдөг байж билээ... Харин хүү минь чамд юм өгдөг болов уу? гэхэд Якоб инээж

	— Аав минь, бүх тариачдад газар өгнө. Гэхдээ одонгийн төлөө биш шүү! Тариачны гэр бүл болгон дайны өмнөх шиг өөрийн гэсэн газартай болно...

	Кундер даарснаасаа эвгүйрхэж шүдээ чанга зуулаа. Норсон шинель биеийг нь хүлчихсэн юм шиг болгожээ. Хэзээ энэ муухай шөнө дуусаж галд дулаацаж хувцсаа хатаана даа! Дайн дуусах ойртож байгаа нь хэн бүхэнд тодорхой. Удахгүй тэр, цэцэг дэлгэрсэн энхийн газар дээгүүрээ алхах болно. Ганцхан энэ гитлерчүүдийг бушуу цааш нь харуулах сан. Бүгд сайхан болно. Жаргалдаа согтон явсан 1940 оноос ч сайхан болно.

	1940 оны наймдугаар сард Ляянемагийн цагдан сэргийлэхийн хэлтэс дээр дугуй нүүр, сэргэлэн бор нүд, нахиу хамар, дэлдэн чихтэй чийрэг байрын намхан залуу ирж

	— Намайг Якоб Кундер гэдэг гэж намын байгууллагын дарга Придик Сарапууд зовсон байртай өөрийгөө танилцуулаад: Сэргийлэхэд ажиллахыг хүсэж байна гэсэн юм.

	Хонгор шар үстэй хүмүүст байдаг нэлэнхийдээ сэвх болсон, эмэгтэй хүнийх шиг цайвар нүүр нь өмнөөс эгц ширтэнэ. Хоёр хөл дээрээ ээлжлэн зогсож, урт сормуусаа анивчин, өөрийн гар хийцийн цамцаа засан зогсоно.

	Сарапуугийн тасалгаанд зөвлөгөөн болж хэдэн минутын өмнө тарсан ба гурван хүн явж амжаагүй байлаа.

	— Чи хаана ажилладаг вэ? гэж салаан дарга Вольдемар Напритсон асуулаа. Дөнгөж сарын өмнө Саунамяэний ойд сүх барьж мод унагааж явсан түүнд, илэн далангүй үнэнч байрын царайтай залуу илт таалагдсан бололтой байв.

	— Би талхчин, Валдманны нарийн боовны дэлгүүрт ажилладаг гэж Кундер арай итгэлтэйгээр хариуллаа.

	— Чи чинь тэгээд тэр аятайхан ажлаа орхихоор шийд ээ юү? гэж саяхан уран сайхны удирдаач, хөгжимчин байсан өнөөдөр паспортын хэлтсийн дарга Ильмар Теддер асуугаад, — Үгүй бол чи манай энд талхнаас амттай аятай гэж бод оо юу?

	Теддерийн тоглоом тохуунд хариу болгон Якоб ичүүрхэн, инээмсэглэнэ. Сэргийлэхэд ажиллахад хөнгөн, хөгжөөнтэй гэж яалаа гэж тэр бодох вэ дээ. Түүний эзэн нь ямар ч байсан эзэн чигээрээ үлдсэн ажээ. Нарийн боовны дэлгүүрийн ажилгүй баячууд мөнгөөр тоглож байдаг хэвээрээ байлаа. Одоохондоо Эстонид, Зөвлөлт засаг баячуудтай тооцоо хийхэд хүч бага байна. Иймээс ч Якоб Кундер туслахаар шийдсэн юм.

	Ангийн тэмцэл ба цагдан сэргийлэхийн тухай нэг төсөөлөлтэй намын байгууллагын дарга Сарапуу, Напритсон нартай маш төстэй Якобын амьдрал үзэл нь тэдэнд, итгэл төрүүлж тэд, тэр дороо Якобыг ажилд авахыг санал болгов. Хоёр өдрийн дараа Ляянемагийн сэргийлэхийн дарга Эвельд Эйхе «Сэргийлэгчийн албан тушаалд авч ажиллуулъя» гэсэн цохолтыг Якобын өргөдөл дээр хийв.

	Энэ бол хувьсгалын хамгийн түгшүүрт өдрүүд байлаа. Нууц байдлаас гарсан коммунистууд нь ажилчид, хөдөлмөрчин, тариачид, дэвшилт сэхээтнүүдээр өөрсдийгөө нягт хүрээлүүлж чадлаа. 6-р сарын 21-нд дахин сонгогдсон Улсын Дум тус улсад Зөвлөлт засгийг тунхаглаад, дараа нь Эстонийг дэлхий дээр хамгийн анхны социалист улсын бүрэлдэхүүнд нэгдсэн тухай тунхаглалыг баталлаа.

	Харин хуучин ноёд зэвсгээ зүгээр орхисонгүй энд тэндгүй зохион байгуулалттай, урьд дуулдаагүй өдөөн хатгалгыг хийж байлаа.

	... Дитрихын цайны газар хүнээр пиг дүүрэн байв. Тамхины утаагаар дүүрсэн тасалгаанд ширээний дэнгийн цагаан шар гэрэл нь яг манан нэвтэлж байгаа адил бүдэг бөгөөд хүмүүсийн нүүр гайхалтай сонин сүүмэлзэн харагдана. Энд гялалзсан торгон платьтай хатагтайнууд, цасан цагаан цамцтай, үнэт эдлэлээр хийсэн костюм өмссөн харчуул, ажилчид, оюутнууд, халамцуу хүүхнүүд байв. Хундага харшилдан, халуун кофены уур баагьж, янжуурын үнс хөглөрнө. Ширээний цаана бриж хэмээх тоглоом тоглоцгоож, эстони, немц аялгуу холилдон шинэ засаг, газрын шинэчлэл, улсын болгох талаар маргацгаана. Тасалгаанд нэгэн жигдийн шуугиантай, хааяа нэг хүний дуу онцгойрон сонсогдоход л зарим нэг яриаг ойлгож болох байлаа.

	— ... Та шашин ба төрийн тухай юу гэж ярина вэ? Коммунистууд бүх сүмийг хаана, тэгээд гүйцэх нь тэр!

	— Гэр бүлийн баталгаа ерөөсөө байхгүй болно.

	— Mein Gott... Aber Wir konnen doch nichso... - Бурхан минь бид ингэж чадахгүй.

	— Эцэг эхээс нь хүүхдийг нь салгаж оросын цэргийн сургуульд хөөж оруулах гэнэ... Их бууны мах болгох нь... 

	Бүдүүн ноосон пиджактай, улаан нүүртэй, өндөр хүн тасалгааны захын суудлаас гэнэт бослоо. Сандал унаж дуу шуу болоод дахин чимээгүй болоход оросоор чанга гэгч нь

	— Иргэд ээ! Нимбэг хортой юм байна гэв.

	Тасалгаа тэр чигээрээ дүнгэнэж гарлаа. Бүгд суудлаасаа босон харайцгаав. Хэдэн хүн ширээ сандал онхолдуулан гарах хаалга руу ухасхийв. Хагарсан сав суулга хангинана. Нөгөө улаан нүүртэй гуугчаа, дуу шуугианыг намжаах гэж бохир гараараа савчин түүнд ойртож ирсэн хоол зөөгч рүү хандаж:

	— Хэнийг хордуулах гээ вэ, чи! Алдарт большевик намын гишүүн, ажилчин намайг хордуулах гээ юү? Гичий минь, чамайг комсомол тэгж сургасан уу? гэж загнана.

	Шаргал үстэй, аятайхан царайтай хоол зөөгч, хилэнт улаан нүүр лүү харж зогсоно. Юу ч ойлгоогүй, том нүднээ нулимс мэлтгэнэн дэмий л элгэвчийнхээ ирмэгийг барилна.

	Цайны газар замбараагүй шуугиан үүсэв. Нэг унадаг авгай ухаан алдан уналаа. 

	Хавчдаг шилтэй туранхай хүн:

	— Коммунистуудын ялт хэргийн анхны золиос! гэж хорсолтойгоор хашхиран, унасан авгайг сандалд суулгах гэж оролдоно.

	— Alpdruck... (Бурхан минь...)

	— Алуурчид!

	Яг энэ үед дүрэмт хувцсаа шавхийтэл өмссөн намхан нуруутай, сэвхтэй сэргийлэгч орж ирэв.

	— Тайван байцгаа, нөхөд өө! гээд гараа өргөн, — Юу бол оо вэ? гэв.

	Чимээгүй боллоо. Бүх хүмүүс улаан нүүрт рүү харцгаав. 

	Тэр сэргийлэгч рүү тэмүүлэн:

	— Хортой нимбэг өгч байна. Яаралтай шинжилгээ хийх хэрэгтэй, энэ чинь аллага шүү дээ!

	Сэргийлэгч ширээнд тулж очоод улаан нүүртийг дуугүй ажигласнаа

	— Шинжилгээ юү? Шинжилгээ хийж яах юм бэ? гэж намуухан хэлээд ширээн дээр нимбэгийн шүүстэй аягыг авч дуустал нь уучихлаа.

	Тасалгаагаар нэг шуугиан боллоо.

	— Тэр чинь одоо хордоно доо.

	— Өдөөн хатгалга... 

	— Эмч дуудаач!

	Улаан нүүрт яаравчлан боссон боловч сэргийлэгчийн хүчтэй гар мөрөн дээр нь хүрч

	— Яарсны хэрэггүй, бид хамт явъя... гэжээ.

	Сэргийлэхийн анги дээр баригдсан хүний гарыг нь угаалгав. Хар ажилд хүрч үзээгүй, цагаан гар гарч иржээ. Тэр "Уг түүхээрээ ажилчин" гэж халти мөлт Эстони хэлээр гонгиноно.

	Ингэж ээлжит өдөөн хатгагч баригдлаа. Түүнийг илчилсэн Якоб Кундерийг хэдэн өдрийн дараа комсомолд элсүүлжээ. Ляянямагийн комсомолын хорооны олон залуучууд Хаапсалуд өссөн бөгөөд Валдманны цайны газрын талхчны сурагч сониуч зантай, шоволзсон залууг эртнээс мэднэ. Тэр талхчин одоо тэдэн рүү Суур Лосси гудамжны 21 тоот байранд байсхийгээд л гүйж ирдэг болов. Тэднээс тэр ном гуйж уншдаг, бас ч өөрийнхөө тухай ярьдаг байлаа.

	Кундерийг, комсомолын хорооны нарийн бичгийн дарга Пауль Соэсоо ч сайн мэддэг байлаа. Тэр Якобоос хэдхэн ах, тэдний амьдралын түүх ойролцоо байсан юм. Тийм ч учраас Эстонийн ард түмний хувь заяаны тухай, дэлхийн ажилчны хөдөлгөөний тухай аймгийн комсомолын хорооны хүүхдүүдтэй ширүүн маргалддаг зэсийн өнгөт үстэй дархны хүү, Паульд аятайхан санагддаг байж болох юм.

	Нарийн бичгийн даргын тийм ч тохитой биш өрөөний тэг дунд байгаа урт ширээний дэргэд дөнгөж сая Пауль түүнд гардуулсан саарал дэвтрийг зүүн гартаа барин зогсож байгаа залуу бол Якоб юм. Якоб одоо яг улс төрийн удирдагч Аугуст Рооне шиг цэх шулуун, ёстой нэг цэргийн хүн шиг хөдөлгөөнөөр ширээнээс холдон явах хүсэл төрж байлаа. Энэ Якоб Кундер гэдэг чинь ийм л сайхан залуу байгаа юм гэж хэлүүлмээр байх сан гэж санагджээ. Гэтэл өөрөө хөл болгоноосоо жингийн туухай уячихсан юм шиг явах ажээ. Түүнээсээ болоод ичиж ямар хаалгаар гарахаа ч мэдэхээ байчхав. 

	Пауль үүнийг нь мэдээд инээж,

	— Цайны газар нимбэгийн шүүс ууж байхдаа чи чинь арай зоригтой байсан биш бил үү? гэв.

	Тасалгаанд байгсад цөм инээлдэв. Түүгээр ч барахгүй Якоб өөрөө инээлээ. Энд бүгд өөрийнхөн байгаа ба нимбэгийн шүүсний тухай бүгд мэдэж байлаа. Якоб цэх болсноо шийдэмгий алхаагаар үүд рүү чиглэв.

	Дараа нь гудамжинд гарсан хойноо, яах гэж Роонетэй адилхан болох гэв ээ? Ийм гайтай бодол яаж толгойд орно вэ? гэж өөрийгөө зэмлэж явав.

	Роонетэй тэр нэг л эвлэж өгдөггүй байлаа. Сэргийлэхийн хэмжээнд сайхан санаатай Кундертэй тохирдоггүй хүн магадгүй ганцхан улс төрийн удирдагч л байж болох юм. Аугуст Роонег Ляянемагийн сэргийлэхэд Таллинаас ирүүлсэн юм. Тэр бүгдэд таалагдана. Цэх шулуун нуруутай, сайхан царайтай, ярихдаа хэзээ ч чөлөөтэй байдгаараа тэр олны талархлыг татдаг байлаа. Ганцхан биеэ авч явахад нь түүнд атаархаад зогсдоггүй тэр Англид сургууль төгсөөд дараа нь Тондийн цэргийн сургуулийн, эрдэмтдийг бэлтгэх ангид сурч байжээ. Гадаад хэж мэддэг. Цэргийн эрдэмд тийм ч шинэ хүн биш, ер нь өөр юу ч хүсэх бил ээ дээ.

	Төмөр замын ажилчны чинээлэг гэр бүлээс гаралтай ийм сэхээтэн хүн сэргийлэхэд ажиллахаар өөрөө хүсэж ирсэн нь бүхнийг бишрүүлж байлаа. Түүнийг хэн ч ятгаагүй, хэн ч дуудаагүй билээ. Түүнийг Хаапсалуд авчирсан боловсон хүчний ажилтан яг л ингэж ярьсан юм. Нэг үгээр хэлэхэд ийм хүндэтгэлийг тэр олж чадсан юм. Сарын дараа Аугуст Рооне коммунист болох хүслээ илэрхийлж түүнийг намын орлогч гишүүнээр элсүүлж авлаа. Хэлтэст улс төрийн удирдагч байхгүй байсан тул Роонег улс төрийн удирдагч болгожээ.

	Нэг удаа тэр жагсаалын сургууль дээр ирж Якоб Кундертэй анх удаа ойрхон нүүр тулгарлаа. Жагсаалын сургууль Якобт ердөө болж өгдөггүй байлаа. Тэр жагсаалд явахдаа яг л гацаандаа юм уу, гэртээ, үгүй бол талхныхаа газар явдаг шигээ алхдаг байв. Шуудайтай гурил унаж гэмтээсэн, түүний зүүн хөл нь бүр ч болж өгдөггүй байв. Тод өнгийн зангиа зүүн, цасан цагаан цамц, сайн хийцтэй костюм өмсөөд гудамжаар хөнгөн гишгэн алхаж явдаг улс төрийн удирдагчийг Якоб харахаараа, дарга дээрээ очоод энэ хүн шиг гялалзтал ёслон чанга алхдаг болох сон гэж өөрийн эрхгүй бодно. Гэвч тэр тэгж чадсангүй. Тэгээд улс төрийн удирдагчийн харсаар байтал давтах болов. Рооне юунд ч оролцолгүй харин духан дээгүүр нь хөлс бурзайсан Якобыг өрөвдөх байртай дуугүй харна. Кундер ёсолчхоод зүүн мөрөө даган эргэхдээ золтой л уначихсангүй, нүднийхээ булангаар өөрийн эрхгүй улс төрийн удирдагчаа харлаа. Түүний нүдэнд доог тохуу хийсэн байдалтайгаар барахгүй "ийм ч залуу байх гэж" гэсэн байдал байгааг ойлгож, цайны газар хөлчүүрэгчид талхны байр луу тохиолдлоор шагайхдаа тэгж хэлдгийг санав.

	Үүнээс болоод л улс төрийн удирдагчийн хийж байгаа бүхэнд Якоб итгэлгүйхэн ханддаг болсон байж магадгүй юм. Тэр дээрэнгүй мушилзан байх шиг санагдан Якобын уурыг шатаана. Жагсаалын сургууль урьдын адил санаанд нь таалагддаггүй байсан боловч өөрийгөө албадан дасгал хийсээр байлаа.

	Нэг удаа улс төрийн хичээлийн дараа тэр Роонед бүүр ч дургүй нь хүрэв. Тэр хичээлийг Рооне удирддаг байсан юм сан. Энэ үед Якоб хэдий комсомолын залуухан гишүүн байсан ч нарийн бичгийн даргаар сонгогдоод улс төрийн хичээлийн үг болгоныг гээлгүй авахыг хичээдэг байсан үе байлаа. Нэг сэргийлэгч улс төрийн удирдагчаас «Хүндэтгэлийн гантиг самбар дээрх нэрс» гэдэг номын тухай яагаад хүмүүс яриа болж байгааг, ер нь тэр номд юун тухай бичсэнийг асуусан юм. Кундер энэ номыг өөрөө уншаагүй боловч аймгийн хороон дээр тэрхүү ном социализм, Зөвлөлт Оросыг занан зүхсэн, 1918—1920 онуудад улаан армитай хийсэн цагаан Эстоничуудын байлдаанд оролцогчдыг магтан дуулсан муу ном гэж ярилцаж байхыг сонссон билээ.

	Харин Рооне тэгж ярьсангүй. Тэрээр бараг гимнази бүхэнд, бас дээд сургуулиудад байдаг хүндэтгэлийн чулуун самбар, тэдгээр самбарт бичигдсэн залуучуудын тухай ярилаа.

	— Тэд Эстони нутгийн төлөө амиа алдсан хүмүүс. Аль нэг хүнд Орос улс таалагдаж байна уу, үгүй юү? гэдгээр биш харин тэр хүн анх хаана мэндэлсэн, хаана түүний анхны дуу гарсан гэдгээр л ойлгох юм. Жишээ нь, би байна. Би Вирумаад төрсөн. Энэ нутагтаа хайртай, тэгээд ч би Эстони нутгаа бүхнээс илүүд үздэг, харин өөр ямар нэг улс бол өөр хэрэг. Эстони -миний эх орон. Түүнийхээ төлөө би амиа өгөхөд бэлэн, ингээд бодоход хүндэтгэлийн гантиг самбарт бичигдсэн хүмүүс нийгмийн байгуулал ба Орост таалалтай байсан эсэх нь хамаагүй жинхэнэ эх орончид, үндэсний баатрууд байгаа юм гэж үгээ төгсгөв.

	Кундер энэ яриаг сонсоод би ч Саулепа гацаа Тыстамаа нутагтаа хайртай даа. Тэгэхдээ Эстонийг Роонегээс дутуу хайрладаг гэж үү? Хэрэв Эстонио хайрлаагүй, Эстончуудын амьдрал над хамаагүй байсан бол би юунд сэргийлэхэд ажиллах вэ дээ. Түүний талхчны мэргэжил юундаа муу байх вэ. Тэгэхдээ Рооне ч бас л сэргийлэхэд орсон, хэрэв тэр цааш сургуулиа хөөсөн бол цэргийн дарга ч болох байсан. Ийм болохоор бид ч адилхан юм даа. Гэхдээ Роонегийн ярьж байгаа нь түүнд яагаад таалагдахгүй байна вэ? Эх оронч хүн гэдэг бол төрөлх нутагтаа хязгааргүй хайртай хүнийг хэлдэг гэдэг нь үнэн шүү дээ гэж Кундер бодож суулаа.

	Рооне Якоб руу эргэж ялдамхан инээж

	— Нарийн бичгийн дарга аа, би зөв ярьж байгаа биз дээ? гэв.

	Асуулт Кундерийг сандралд оруулав. Түүний нүүр улаан будгаар будсан юм шиг болсноо суудлаасаа ухасхийн боссон чинь хоёр хөл нь газраас ургачихсан юм шиг хэчнээн хүнд болсноо мэдрэв.

	Юу гэж бодож байснаа бүгдийг мартаад зөвхөн Роонег буруушаах бодол л үлджээ. 

	— Үгүй! Буруу байна, улс төрийн удирдагч аа! гэхэд Рооне улам ялдам инээж, 

	— Яагаад тэр бил ээ? Тэгвэл хоёулаа хамтраад зөвөөр шийдэхийг бодъё.

	Кундер сандарч зөвхөн л

	— Буруу, буруу гэхээс өөр юм хэлж чадахгүй байв. 

	Рооне инээмсэглэсээр:

	— За яах вэ, сайн бод доо, нарийн бичгийн дарга аа, тэгээд дараа маргаж үзье л дээ гэв.

	Якоб, Роонегийн нүдэнд тодордог доог тохууны инээдмийг дахин харлаа. Дахиад л (Кундер чи ч түүхийгээрээ амьтан даа) гэж байгаа юм шиг санагдав.

	За яах вэ түүхий бол түүхийгээрээ л биз гэж Кундер бодов. Зүгээр Якоб, Роонед өнөөдөр хариулж эс чадсан ч маргааш нөгөөдөр хариулж чадна. Учир нь Кундер суралцаж, ном уншдаг, түүний цүнх нь үргэлж номоор дүүрэн байдаг.

	Роонед юу хэлэхийг Кундер ойлгосон боловч хүндэтгэлийн самбар дээрх нэрсийн тухай яриандаа эргэж орж чадсангүй. Тэр өөрөө өөртөө (тэдгээр самбарын аль нэгд нэрээ бичүүлэхийг хүсэж байна уу?) гэж асуулт тавьснаа, эхлээд үхээд, дараа нь самбарт өөрийнхөө нэрийг харна гэж бодонгуутаа Кундер инээчхэв. Дараа нь би гимназид сураагүй (тийм мөнгө эцэг нь хаанаас олох бил ээ?) болохоор самбар дээр нэрээ бичүүлнэ гэдэг ч хол хэвтэнэ гэж бодлоо. Эстони гэдэг чинь ганцхан. Харин түүнд янз бүрийн хүмүүс амьдрах юм. Зарим нь Вирумаагийн, зарим нь Тыстамаагийн хүмүүс. Гол ялгаа нь газар нутагтаа биш харин нэг хэсэг нь кафед сууж мөнгөөр тоглон, нөгөө нь хамаг хүчээрээ талхны газар зүтгэн эзнээ баяжуулж суугаад л ялгаа байгааг тэр ойлгож байлаа.

	Хоёр ч удаа Якоб, Роонетэй нөгөө номын тухай ярих гэтэл эхнийхэд нь нэг тийшээ яарч байна гээд алга болсон дараа нь Кундерийн мөрийг дотноор алгадан,

	— Яриад байх юу байх вэ дээ. Бид бүгд эх орончид, бүгдээрээ л эх орондоо алба хааж байна. Одоо ийм яриа ярихтай манатай юм бэ? гэжээ.

	Үнэндээ ч ийм яриа ярихтай манатай байсан юм.

	Шөнийн цагаар хотод Кайтселийг ба Исамаалитчууд зэрэг Зөвлөлт засаг тогтсоны дараа тараасан фашист бүлгүүдийнхэн, Зөвлөлтийн идэвхтнүүдийг булангийн цаанаас бууддаг байлаа. Шөнийн жижүүр бүүр ч хүнд байв. Өдөр нь нойроо бүтэн авч бас л чаддаггүй байлаа. Албан ажил, залуучуудын эвлэлийн ажил их учир хүн болгон зав муутай. Бас суралцах хэрэгтэй. Тийм ээ, 1940—1941 оны өвөл үнэхээр хүнд байсан юм.

	Дөрөвдүгээр сард Таллинаас утас ирлээ. Боловсон хүчний хэлтэс Кундерийг дуудаж нийслэлийн сэргийлэхийн 6-р тасагт ажиллах болсныг мэдэгдэв. Таллинд шилдэг боловсон хүчнүүд их хэрэгтэй байв. Захын Хаапсалугаас их хотод ажиллана гэхэд соньхон л байв. Гэхдээ танил дотно хүмүүсээсээ салахад гомдолтой ажээ.

	Юу ч болсон тушаал бол тушаал байдаг хойно доо. Нөхөдтэйгөө салах ёс гүйцэтгэж Роонетэй уулзахаар өрөөнд нь орлоо. Түүний гарыг атгаад зогсож байхдаа ямар ч байсан улс төрийн удирдагчдаа тийм сайн биш юм байна гэдгээ ойлгов. Роонегийн эгдүүтэй харцанд бүх хэргийн учир байгаа юм биш ээ. Соэсоод энэ тухай хэлэх үү? Үгүй ер нь ингэхэд юу ч гэж хэлэх билээ дээ. Ер нь юу ч байхгүй шүү дээ.

	Таллинд ажил улам их ажээ. Шинэ газарт байр байдал хүмүүстэйгээ танилцах шаардлагатай. Таллинд, фабрикт ажиллаж байгаа дүү Мелани, Юханне хоёр дээрээ очиж аяга кофе ууж гэр орноо дурсан ярилцах зав тун бага олддог байв. Дайн эхлэнгүүт сэргийлэхийг хуарангийн журамтай болгоод чөлөөтэй ганц хором гардаггүй болов. Үнэндээ дайны эхний долоо хоногт Таллин нэг их өөрчлөгдсөн юм мэдэгдэхгүй л байлаа. Яг л хуучин шигээ үй олон бужигнаж байв. Гартаа илд, дарцаг хоёр барин хөлөө алцайн зогссон хотын халаагүй манаа Вана Тоомас яг л хуучнаараа. Улаан тугаар чимсэн гудамжнууд нам тайван. Кадриоргийн ногоон зөргөөр эхчүүд бяцхан үрсээ тэргэнд хийж зугаацна. Далавчаа дэлгээд хязгааргүй тийш нисэн одохоор завдан буй Руселка хэмээх шувууны дүрс. Бүх юм яг л сарын өмнө, жилийн өмнө ямар байсан чигээрээ байв. Харин цэргийн хүмүүс урьдынхаасаа олон болжээ. Гэвч Кундер энэ амар тайван тийм хямдхан олддоггүйг мэдэж байлаа.

	Долоодугаар сарын эхээр дотоодыг хамгаалах ардын комиссарын тушаалаар бусад ажилтнуудын хамт Вирумаад, зэвсэглэсэн бүлэг дээрэмчдийг устгахаар явав. Энд тэр анх дайн тулаанд оржээ. Вирумаад ирээд, Рооне ямар нэгэн алдаа гаргасан учир ажлаасаа халагдсаныг мэдэв. Үүнийг ердөө дуулаад л өнгөрсөн болохоос өөр түүний тухай юу ч бодсонгүй.

	Хоёр дахь удаагаа Роонегийн тухай Подолийн явган цэргийн дунд сургууль төгссөнийхөө дараахан сонслоо. Ар тал руу явж байхдаа нэгэн ангид орж дараа нь энэ дунд сургуульд оржээ. Тэндээс дэслэгч Кундерийг Эстонийн корпуст шилжүүлэв.

	Эстони хэлээ хэчнээн их санасан гээ. Нутгийнхантайгаа уулзах ямар сайхан юм бэ? Тэр өөрөө 2-р салаагаа урамтай нь аргагүй зохион байгуулав. Нутгийнхныхаа ярианаас комсомолын удирдагч Пауль Соэсоогийн мөнхийн гавьяаг сонсож мэдлээ. Пауль сайн дурын батальон толгойлж байжээ. 1941 оны 10-р сарын 21-нд Хийумаа арлыг хамгаалагчдын ухралтыг хангахаар Пауль Соэсоо фашистуудтай байлдаж эцсийнхээ сумыг дуусгав. Дайснууд түүнийг бүсэлж авахад үлдсэн ганц гранатаараа өөрийгөө дэлбэлжээ.

	Тэгэхэд Аугуст Роонегийн тухай сүүлчийн удаа Якоб сонссон юм. Рооне, хотод шөнө зөвлөлтийн хүмүүсийг бууддаг улсын нэг нь байсан ажээ. Немцийн цэрэг Хаапсалуд орж ирэхийн өмнө түүнийг илчилжээ. Нууц байдалд байсан үндэстнийхэнтэй тэр дотно холбоотой байжээ. Ляянемагийн чекистүүдийн нэрсийг дайснуудад өгч, дотоодыг хамгаалах ардын комиссарын газрын удирдах ажилтнуудыг баривчлах, бололцоотой үед нь устгах тушаал авсан байжээ. 7-р сарын 9-нд бүр илээр зөвлөлт засгийн эсрэг бослогод сэргийлэгчдийг уриалж байхад нь баривчилсан. Аугуст Рооне гэдэг хүн фашистын яргачдаас доргүй дайсан байжээ.

	 

	* * *

	 

	... Тэнгэр баруунаасаа онгойж эхлэв. Цас зогсож өглөөний цэвэр агаар нүүрийг угаан сэргээнэ. 3-р сарын 18-ны өдөр ингэж эхэллээ.

	Якоб хөшсөн биеэ хөдөлгөснөө цүнхнээсээ цаас гарган эцэгтээ захиа бичиж эхлэв. 

	 

	Аав минь, би таны, бүх амьдралдаа хүсэн мөрөөдөж байсан газрын төлөө тулалдаанд орохоор дохио хүлээж байна. Ялалтыг хүртэл амьд явах сан гэдэг хүсэл хязгааргүй их байна.

	 

	 

	Аав, нь хүүгээ дахин хэзээ ч тэврэхээсээ өнгөрсөн. Энэ захиа түүний хамгийн сүүлчийнх юм гэдгээ тэр яахан мэдэх билээ.

	Цэргүүддээ үүрэг зорилтыг дахин тайлбарлаж өгөв. Блидене станцын баруун талаар довтолж байгаа Латвийн ангиудад туслахын тулд төмөр замын дагуу довтолж энэ станцыг эзлэх хэрэгтэй. Хэрэв дайсан Блидене станцыг алдвал Елгава - Лиепагийн төмөр зам тэр аяараа манайх болно гэсэн үг. Үүнийг мэдээд дайсан амьд хүч, техник, хуягт тэрэгнүүд нэмээд байна. Даалгавар ерөнхийдөө ийм. Үүний тулд манай салаа юуны өмнө Пилс - Блиденегийн өндөрлөгийг эзлэх хэрэгтэй байна.

	Тулалдаан өглөө эхэллээ. Якоб салаагаа дайралтад оруулав. Тэд гацаа руу дайрч төмөр замын манааны байрыг эзлэв. Одоо цааш станцын өмнөх өндөрлөг үлдэв.

	Сөөм газар бүр, галаар төөнөж байгаа юм шиг байлаа. Өндөрлөгт тэр аяараа суман мөндөр бууна. Төмөр замын дагуух сувгаас саарал ногоон шинельтэй цэргүүд дайралтад оров. Станцын чулуун байшингийн тэндээс өөрөө явагч их бууны дуу нүргэлж сум энд тэнд дэлбэрнэ. Салаа арга буюу давшилтаа зогсоов. Дайсан ч гэсэн манай пулемётын галыг туулж чадалгүй мөн нам хэвтлээ.

	Чимээгүй нам гүм болов. Ямар нэгэн шийдвэр гаргах хэрэгтэй байлаа. Якобын хажуу талаас нэг танихгүй офицер мөлхөж ирээд

	— Эстони уу?

	— Тийм ээ, Латви хүн үү?

	— Тийм ээ, хэрэв өндөрлөгийг авахгүй бол, манайханд муу болох нь, ухрахаас... 

	Якоб, ротын дарга ахмад Кальдаругийн байгаа газрыг Латви офицерт зааж өгөв.

	— Мөлхье. Одоо яахыгаа шийдэцгээе.

	Зөвлөгөөн удсангүй.

	Кальдару дахин дайрахаар шийдлээ.

	Кундер, түрүүч Сарделийн тагнуулын хэсгийг станцын зүүн талаар, түрүүч Паальмегийн хэсгийг баруун талаар нь тойруулан өөрөө бусад дайчдынхаа хамт өндөрлөгийн чанх урдаас дайрахаар болов.

	Дөнгөж цэргүүдийг босонгуут дайсны өөрөө явагч гал нээв. Якоб, Паальмегийн хүмүүсийг сэтгэл зовсон, итгэн найдсан байдлаар харж байна. Гэтэл тэд ч пулемёт ба бусад буунуудын шуурган галд босож чадахгүй байлаа.

	Энэ үед Латвичууд өндөрлөгт бараг тулж очтол тэнд байсан галын хамгаалалтын цэгээс пулемётоор хүчтэй галлаж ухраав. Хэдэн минут чимээгүй байснаа немцийн бэхлэлтийг их буугаар «боловсруулалт» эхэллээ. Төмөр замын далангийн цаана байшин шатаж байгааг Якоб харж байлаа... 

	Цаг боллоо. Дахин ганцхан дайралтаар Якоб цэргүүдтэйгээ хамт төмөр замын далангийн шигүү гачуурыг хүрлээ. Одоо өөрийн буунуудын галыг зогсоохын тулд дохио өгөх хэрэгтэй байв.

	Хормын зуур нам жим болчхов. Якоб автоматаа чанга атган босож, урагшаа гүйлээ. Тэр өөрийнхөө араас гүйж яваа нөхдийнхөө хөлийн чимээг сонсохгүй зөвхөн урагшаа урагшаа гэж зүрх нь шивнэж байгааг л мэдэж байв. 

	Дахин нэг ухасхийвэл энэ гайтай өндөрлөг ард хоцорно... 

	Гэвч нөгөө галын цэгээс тачигнуулж эхлэв. Якоб гүйдэл дундаа байр луу автоматаараа шүршив. Нэг, бас нэг гранат шидэхэд дайсны пулемёт зогсчих шиг болсон боловч дахин буудаж эхэллээ.

	Гэнэт цээж рүү нь юмаар цохих шиг болов. Зүүнтээ нь аварга том нар гарч ирснээ гэнэт алга болов. Ягаан үүл л үлдлээ. Дараа нь үүл сунаж анивчин солонго болон хувирна. Солонго бүдгэрснээ гэнэт газар харлаж дэлхий эргэлдэж нүд нь эрээлжиллээ... 

	Өнгөрлөө гэж үү? Пулемётын дууг тэр сонсож байлаа. Үгүй, тэр зөвхөн шархадсан, босох хэрэгтэй. Босох... Энэ үхээрийн пулемётыг зогсоох хэрэгтэй. Яг дэргэд байна. Тав... гурав... одоо ганцхан метрийн цаана л энэ пулемётын ам цухуйж байна. Нүүр шатаж байх шиг юу ч харахгүй байв. Тулалдааны чимээ намдаж эхлэв. 

	Салаан дарга дэслэгч Якоб Кундер дайсны пулемётын амыг цээжээрээ таглан эрэлхгээр нас барлаа гэсэн аймшигт мэдээ тарлаа.

	Кундертэй хамт эцсийн довтолгоонд явсан цэрэг Прантсен хэдхэн харайгаад, одоо нэгэн чимээгүй болсон өндөрлөг дээр гарлаа. Газар дэлхий доргисноо дайсны галын байрнаас гашуун утаа баагив. Прантсен гранат шидсэн нь энэ байжээ. Дараа нь тэр хаалгыг нь онгойлгож амьд үлдсэн фашистуудыг автоматаар цааш нь харуулав.

	Блидене станц хүрэх зам чөлөөтэй боллоо. Латвийн автоматчид давшина. Минутын дараа хүмүүсийн хашхиралт, автоматын дуу станцын цаана сонсогдож байв.

	 

	* * *

	 

	Хатуу гялгар карт дээр Кундерийн нэр бичигдсэнээс хойш гурван жилийн дараа, Кундер өөрөө биеэрээ очиж учрыг нь асуух тухай ярианаас хойш хагас жилийн дараа 1945 онд энэ явдал болжээ.

	Кундер Берлин хүрч чадаагүй. Энэ залуу төрөлх Зөвлөлт Эстонийнхоо жаргалын төлөө, эрх чөлөөний төлөө, фашизмын эсрэг тулалдаанд амь биеэ хайрлахгүй гэдгийг Гиммлерийн тагнуулууд зөв таажээ.

	 

	(Тулгатогоогийн орчуулга)

	 


Александр Мурзин

	АЖЛЫН НЭГ ӨДӨР

	Цардмал зам дээрх сүүдэр гэнэт аварга том болж замын хажуугийн нарсан ойн захад хүрээд дүрсээ алдав. Сүүдрийн наад захад нэг хүн ганхаж, бүр дугуйн дэргэд унах нь машины гэрэлд үзэгдэв. Тоормос чахран Григорий харанхуй руу ухасхийв... 

	Энд эрэлхэг зоригийг шалгасан өрсөлдөөн юм уу, шөнийн буудлага болсонгүй. Цагдан сэргийлэхийн ахмад Григорий Павлович Пономарев, гай таарч оройтсон хүн рүү довтолсон хоёр юм уу, гурван дээрэмчинтэй үзэлцэх хэрэг гарсангүй.

	Зам дээр согтуу эмэгтэй хэвтэж байлаа... 

	Маргааш өглөө нь би цагдан сэргийлэхийн тасалгаанд Пономаревыг өчигдрийн бас түүнээс ч эртний «зочдоо» хүлээн авахад нь байлцсан билээ. Галина Роталевыг оруулах болоход ахмад санаа зовсон байртай холхиж, түүгээр ч барахгүй царай нь бага зэрэг улайж «энэ бол хүүхэн хүний шөнийн явдлын хэрэг... Яах вэ, та нэгэнт ирснээс хойш сонирхоно биз» гэж урьдчилан сануулав. Тийм ээ, тэр яг «хүүхэн хүний...» гэж хэлсэн юм. Зоогийн газруудаар танил ихтэй «хөдөлгөдөг» хүүхнүүдийн нэг орж ирэх нь. Тийм хүүхнүүд ч голдуу ичиж зовдоггүй цайчихсан байдаг. Харин энэ болхи бүдүүндүү Пономарев түүнтэй яажшуу ярилцдаг юм бол гэж бодож суулаа.

	Хотын захад болсон өчигдрийн явдлын баатар, дугуй нүүр, зузаан уруултай, үсээ самнаагүй, цэл залуу хүүхэн орж ирээд суулаа. Пономаревын нүдэнд гэнэт сониуч байдал гялсхийж зочны зүг «харагтун» гэх шиг дохив. Хүүхэн биднийг тоомсоргүй байдлаар харна. Боловсон яриа болохгүй шүү гэж ахмадын хэлэх гэснийг би ойлгов. Үнэнийг хэлэхэд яриа ч бүр хөгжилтэй болсон билээ. Би өөрөө уралын ууган хүн болохоор, хэл яриагаа хэчнээн боловсронгуй болгосон ч нутгийнхантайгаа уулзахаар урал нутгийнхаа аялгуутайгаар ярьчихдаг гэдгийг мэднэ. Пономарев, хүүхний амнаас урал аялгуу гарангуут тэр аялгуугаар нь яг л ах нь дүүтэйгээ, эцэг нь охинтойгоо, он удаан зэргэлдээ амьдарч танилцсан хөрш нь хөрштэйгөө ярьж байх шиг урсгаж гарсанд би бүр гайхчхав.

	— Хөөрхий! Уралын гэрэлт чулуу минь! Өчигдөр орой харанхуйд чамайг сайн харж чадаагүй юм. Харин одоо манай уралд ямархуу тэс ургадгийг энэ зохиолч харж аваг. Чам шиг сайхан амьтан залуучуудад хэрэгтэй шүү дээ? Өчигдөр орой чамтай ямар залуу байсан бэ?

	— Би яаж мэддэг юм бэ?

	— Хараач! Хэнтэй зугаалж явсныг нь би үүнд ярьж өгөх болж байна уу?

	— Би санахгүй байна. Харин найман рубль хаячихсан байна.

	— Чи хаанаас мөнгө олдог юм? Хэдэн сар ажилгүй байгаа биз дээ? 

	— Маненько ажил хийж байсан шүү дээ... Худалдагч хийж байсан!.. 

	— Хэрэв чинийх мөн л юм бол олдоно. Бид чамаас хурааж авснаас л цааш эргүүлж өгөлгүй яах вэ. Манай эндээс юм алга болж байсан түүх байхгүй. Харин ичгэвтэр тарьсныг чинь яах вэ?

	Зочин маань ахмад руу харлаа. Ахмад сахлаа сайтар хуссан, цэвэрхэн, шив шинэхэн хувцастай ажээ. Өчигдөр орой юу хийсэн тухай янз бүрийн асуулт тавих нь эрэгтэй хүнд эвгүй байна гэдгийг мэдэнгүүтээ хараагаа өөр тийш нь шилжүүлэв.

	— Юу... 

	— Би юу хийсэн юм бэ?

	Пономарев, миний бодож байсан шиг тийм ч амар эр биш дэг шүү. Тасгийн дарга ба шүүх танилцахад зориулан хэргийн баримтыг тодруулан материалаа бичиж сууна. Хаана хэзээ юу болсныг бичээд л гүйцэх амархан юм шиг санагдана. Харин хүний асуудлыг бол дээгүүр дарга нар шийднэ биз.

	Пономарев байцаалтаа хүнд бараг мэдэгдэхгүйгээр явуулах юм. Тэр надад ярьж байгаа юм шиг атлаа, эмэгтэйд хандан:

	— Би автобусаар харьж явсан юм. Гэтэл нэг хүн зам дээр унахыг автобусны салхивчаар харлаа. Шархадсан юм болов уу, үгүй бол унадаг хүн зүрх нь эвгүйтсэн юм болов уу гэж бодсон шүү. Ямар ч байсан туслах хэрэгтэй байлаа. Ер нь хүний тухай үргэлж сайнаар бодож явах юм. Гүйж очоод тонгойсон чинь муухай... товчоор хэлбэл согтуу байлаа... Анхны цас орсны дараа агаар цэвэр болохоор үнэр танар ч содон байх юм. 

	Роталева огт ичсэн шинжгүй нүдээ цавчихгүй сонсож суулаа. Толгой нь эргэсэн энэ охинд ядахдаа эмэгтэй хүний нэр төр байхгүй гэж үү? 

	Пономарев аргаа өөрчлөв.

	— Юу хийсэн юм бэ, гэв үү? Замаар дөрвөн хөллөөд мөлхөж байснаа санахгүй, байна уу? Пальто кофтоос чинь... Автобусанд байсан улс цөм харцгаасан. Чиний бүх юм чинь... Тамын орон гэдэгт л тийм байдаг байх. Эвгүй үг хэлчихлээ, өршөө намайг. Ингэж ч аз жаргалаа эрэх гэж дээ, хонгор минь.

	— Торгох гэж байгаа бол хурдхан торгооч дээ. Дахин ийм юм гаргахгүй. Би таны бодож байгаа шиг тийм ч хүн биш шүү.

	— Чи ч өнгөрсөн хүн биш гэдгийг би мэдэж байна. Өчигдөр орой манай жижүүр дээр хэнтэй зодолдсоноо санаж байна уу? Харамсалтай нь зодоо хийсний төлөө торгодоггүй юм... 

	— Одоо тэгээд намайг яах гэж байна?

	— Шоронд хийнэ.

	— Тэр чинь миний өнөө шөнө байсан газар мөн үү?

	— Шөнө чи эрүүлжүүлэхэд байсан, одоо шоронд арван тав хоног байх болно. Одоо юунд хүрч байгаагаа жаахан ч болсон ойлгож байгаа биз дээ?

	— Бурхан минь тэнд чинь үс хусдаг гэсэн байх аа! 

	Пономарев хормын зуур хүүхэн рүү гайхан харснаа орос ёсоор чанга хөхөрч

	— Хараач, юу хийснээ мэдэхгүй байж бас гэзэг үсээ бодож байна шүү гээд, эрс ширүүн болж, — Хоёр долоо хоногийн дараа гараад юу хийе гэж бодож байна? гэв.

	— Би түүнээс чинь өмнө оргочихно доо.

	— Хэрэв орговол дахин тийм хугацаагаар сууна. Тэнд чинь жинхэнэ шорон холгүй шүү. Чи битгий зоригтой хүн бол! Аав ээждээ эрхэлж байгаа биш улсын хууль чамайг шийтгэж байна.

	— Самтредиа орно, тэнд миний найз залуу бий.

	— Гүрж рүү юү? Хэн гэдэг юм бэ? Юу хийдэг хүн бэ?

	— Санахгүй байна. Реваз бил үү, Рамаз бил үү нэг л нэр хэлж байсан. Тэнд их сайхан, өөртөө цэцэрлэгтэй, тэр алим худалддаг юм.

	— Тэр чинь ногоо жимс ургуулж чи түүнийг нь борлуулж байх юм шив дээ. Чиний тэр Рамаз бил үү, Реваз чинь их холыг хардаг хүн байх нь. Ингэхэд байна шүү хө, толгойд чинь дүүрэн хот цугларчихсан байна. Хугацаагаа дуусахаар надтай ирж ярилцаарай.

	— Та яагаад дэмжихгүй байгаа юм бэ? Бүгдийг нь хаяад явна. Нөхөртэй болно. Тэр маань намайг ир гээд захиа бичээд байгаа юм. Бид хоёр бие биедээ сэтгэлтэй улс. 

	Григорий гэнэт царайгаа барайлган тайван бор нүдэнд нь зовуурь тодрох шиг болсноо босож Роталева руу дөхөж очсоноо

	— Аа, энэ ямар дурлал болохыг чи мэдэж байна уу? гэв. 

	Пономарев тийм ч болхи хүн биш юм.

	Бэртэгчин хүн ширүүн, хатуу, тэр хэнийг ч уучлахгүй. Хаа ч юм бэ нэгэн худалдагч дутагдалд орсныг дуулаад «Тэд цөм нэг өнгийн амьтад. Тиймгүй гэж үү? Яриарай л даа! Юмны хажууд байж дэлсэхгүй байх гэж үү?» гэнэ. Цагдан сэргийлэхийн нэгэн ажилтан нэг удаа хэн нэгнийг үндэсгүйгээр баривчилж доромжилсон, түүгээр ч зогсохгүй дараа нь уучлалт гуйсангүй. Үүнээс болж нөгөө ажилтан маань хатуу шийтгүүлсэн. Харин бэртэгчин хүн итгэхгүй «хаа ч очиж болно. Харин сэргийлэхэд л очиж болохгүй, тэднийг бид мэднэ» гэнэ.

	Бэртэгчин, цагдан сэргийлэх түүнийг хамгаалдаг гэдгийг мэднэ. Тэгэхдээ харин өөрөө бусдыг хүндлэх талаар хамгийн наад захын зүйлийг ч мэддэггүй.

	«Бидэнд уур уцаарын оронд ямар нэгэн чиг, ноён нуруу хэрэгтэй юм» гэж Пономарев хэлж билээ. Үнэндээ л шавар шалбаагаас согтуучуудыг гаргаж авах, зодоон цохионыг нэг тийш болгох, гэмт хэрэгтний хойноос шөнө дүлээр хөөцөлдөх, бүтэн нойртой хонохгүй байх шоронгоос гарсан хүмүүсийн тухай санаа тавих, нэг үгээр хэлэхэд нийгмээ бохир, буртгаас цэвэр байлгах, тэгэхдээ хүний гэрэлт сайхан цэвэр үгэнд итгэж явах, Пономаревын хэлснээр «хүний тухай үргэлж сайнаар бодон явахад» өдөр тутмын нэг төрлийн ажилтай байдаг улсад тэвчээр тэсвэр онц хэрэгтэй.

	Хүн болгон ийм алдар гавьяанд авьяастай биш билээ.

	Энэ залуучуудыг юу тийш нь хөтөлж байна вэ? Мөнгө үү? «Мөнгө ихтэй ажил гэж сэргийлэхэд ажилладаг хүнээс юу ч гарахгүй гэж» Пономарев хэлж байсан юм. Сэргийлэхийнхний цалин дунджаар яг л ажилчин, жолооч, эмч, багш хүний цалинтай адил байдаг. Бага боловсролтой хүн ажиллаж болно гэж үү? Бүүр ч дэмий. Сэргийлэхэд одоо дунд боловсролыг ярихгүйгээр мянга мянган дээд боловсролтой хүмүүс ажиллаж байна. Григорий бол дунд боловсролтой хүн. Мэргэжилгүй хүн ажиллаж болно гэж үү?

	— Би далайн цэргийн нисэхийн дунд сургууль төгссөн. Цаг уурын мэргэжилтэй. Цааш сурч болох л байсан.

	— Тэгвэл Григорий, чи яагаад сэргийлэхийг сонгож авсан юм бэ?

	— Олон шалтгаан бий. Урт яриа болно. Амьдралыг яаж ойлгодгоо ярих хэрэг гарна. Магадгүй өвлөж авсан ч байж болно. Миний аав сэргийлэхэд 27 жил ажилласан юм.

	 

	* * *

	 

	Тэдний амьдралын замыг сийрүүлбэл:

	 

	Эцэг: 30-аад оны эхээр ямар тосгонуудад ажиллаж байснаа Павел Елизарович одоо бүгдийг санахгүй л дээ. Тэр үед коммунист Григорийг олон газар илгээж байжээ. 25000-ын тоонд орж Башкирт ажиллаж байжээ. Пермийн ойд өвс бэлдэн, Магнит, Уралмашийн барилгууд дээр даарах хөрөх, өлсөх цангахыг үзэж явжээ. Ганц торх керосин, гурван модон анжис, харин тун олон гуранзтай хамтрал эхлэн байгуулж байв. Тэгтэл 1938 онд цагдан сэргийлэхэд, шаардлагатай газрын нэг гэж сайн хүмүүсийг илгээж байна гэжээ. Павел Пономарев ингэж сэргийлэгч болчихлоо. Урт том нагаан буу аваад түүнээсээ хэзээ ч салахгүй кунгурийн дээрэмчин, танхайчуудтай үзэлцэж явжээ.

	 

	ХҮҮ: Гриша сурч байлаа. Харин сурахад тийм ч амар биш байсан юм. Эцгийгээ дагаж янз бүрийн бөглүү тосгодод амьдарч, сургууль дамжин шилжиж, заримдаа хэдэн километр газар явган юм уу, цанаар явж хичээлдээ очдог байжээ. Хөвч ой балчир хүүд түмэн сониныг үзүүлнэ. Бүр жаахан байхдаа томчуудтай хамт анд явдаг байлаа. Эцгийнхээ тухай жаал хүү тун бага мэдэж байв. Үүр гэгээрмэгц гэрээсээ гараад бүүр шөнө ирдэг, заримдаа гэртээ ирдэггүй байлаа. Тэр өөрийнхөө тухай ярьдаггүй, ихэнхдээ дуугүй байдаг, ер нь үг цөөнтэй хүн.

	 

	ЭЦЭГ: Павел Пономарев сайн сэргийлэгч болжээ. Нэг удаа, тосгоны ойролцоо таван оргодол байна, тэд бол цөм цөлөгдсөн баячууд, нударганчууд байгаа юм. Тэднийг баривчлах хэрэгтэй. Тэгэхдээ анхаарал болгоомжтой ажилла! Тэд зэвсэгтэй гэжээ. 

	Павел Пономарев амралт, нойрыг мартан тэднийг мөрдөж эхэллээ. Энэ явдал «Малая Чайка» тосгонд болсон юм. Тойруу замаар очих гэхээр тэд явчих гээд байдаг, тосгоны оршин суугчдаас тусламж гуйх гэхээр хэн нэг нь тэдэнтэй холбоотой ч юм бил үү, яаж мэдэх вэ. Иймээс зөвхөн өөртөө, тэгэхдээ гэнэтийн дайралтад л найдахаас. Байшинд сэм дөхөж очоод хаалгыг нь гэнэт онгойлгож «Гараа өргө! Хойшоо байцгаа!» гэв 

	Ийм юм болно гэж тэд бодоогүй байжээ. «Намайг дайрч ороход тэд зөгийн балын амтанд орчихсон, тэдний гар зэвсэгтээ биш балан дээр байсан тул би шууд зэвсгийг хурааж авсан юм» гэж хожим нь хөхөрч билээ.

	Нэг удаа Павел жижүүрээс бууж гэртээ ирээд байхад цонхыг нь хүн нүдлээ. Тэднийх Кунгурт арьс ширний комбинатын ойрхон байдаг байсан. Ойролцоо клубт нэг танхай эр бүүр галзуурч байна гэв. Түүнийг арай чүү номхруулсан юм.

	 

	ХҮҮ: Тэгэхэд аавын нүүр хөх болчихсон ирсэн юм. Манай гудамжны хүүхдүүд, аягүй танхай нөхрийг зоригт сэргийлэгч яаж барьж авсныг шуугиан болгон ярьж билээ. Тэгэхэд Гриша ааваасаа «Тэр таныг алчхаж болох байсан уу?» гэхэд.

	— Алж чадахгүй. Эргэн тойрон хүмүүс байсан юм чинь

	— Тэгвэл тэр хүмүүс чинь түүнийг баривчлахгүй яасан юм бэ? Юунд таны хойноос ирцгээсэн юм бэ? гэхэд,

	— Хүү минь, хүмүүс клубт амрах гэж ирцгээсэн. Хүн болгон гэмт хэрэгтэнтэй ноцолдох гэж хүсдэггүй. Цагдан сэргийлэх гэдэг чинь сайн хүмүүсийг муу хүмүүсээс хамгаалан сэргийлж байдаг юм. Нэг үгээр хэлэхэд миний хүү жижигхэн байна. Том болоод ойлгоно, одоо унт гэжээ.

	Тэгэхдээ Гриша ойлгосон байжээ.

	Хөрөнгөтөн, хааныг унагаснаас хойш манай орны ажилчин тариачид эрх тэгш амьдарч тэд өөрсдөө зөвхөн сайн сайхныг хүсэж, хоорондоо булаацалдах зүйлгүй эв найртай амьдардаг гэж сургуульд нь ярьдаг байсан юм. 

	 

	Зөвлөлт зон олон минь

	Зөвхөн нэг хүн шиг 

	 

	гэж дуунд ч байдаг шүү дээ. Гэсэн ч бусадтайгаа адилхан амьдрахыг хүсдэггүй муу хүмүүс байдаг байх нь ээ.

	Гриша анх удаа эцгийгээ хаана ажилладгийг нь харахаар цагдан сэргийлэхэд ирж билээ. Урт сандал дээр танихгүй ах, эгч нар сууцгааж самар цөмцгөөж байна. Эд л нөгөө дээрэмчид нь юм байх гэсэн чинь харин паспорт болон бусад бичиг баримт авахаар ирсэн хүмүүс байжээ.

	Түүнээс хойш Гриша тасаг руу олон очдог болсон нь тэнд ширээний бөмбөг байдаг, хэчнээн ч тоглосон дурных нь байв. Мөн буудлагын сургуулийг хардаг, бас бууддаг байлаа. Тэгэхэд бүх иргэд цэргийн сургууль хийдэг, хүүхдийг тэндээс хөөдөггүй байлаа.

	Харин дараа нь огт мэдэхгүй «Халхын гол» гэдэг үг чихнээс салахаа байлаа. Бас түүнээс ч хачин «самуурай» гэдэг үг нэмэгдлээ. Дараа нь, Халхын голд аймшигтай самуурай нартай эцэг нь байлдаж байгаа гэдгийг Гриша ойлгосон юм.

	 

	ЭЦЭГ: Дайсны дайралт няцаагдав. Гэвч тэргүүн шугамын нуувчнуудыг шуудуутай холбогдсон холбоо тасарсан байв. Тасарсан холбоог засуулахаар холбоочин Пономаревыг явуулжээ. Тэргүүн шугам руу мөлхөж очив. Холбоочин алагдаж хэд хэдэн хүнд шархтан зовуурьтай ёолно. Утсан холбоог залгахад хорооны дарга:

	— Одоо дайралтыг давтана. Юу ч болсон хамгаалалтыг барьж бай! гэж тушаав.

	— Би энд ганцаараа байна. Би энд ганцаараа байна. Бусад маань бүгд шархадсан.

	— Та миний тушаалыг ойлгов уу? гэж дарга, ярьсныг нь сонсоогүй бололтой хэлэв. Павел окоп дотуур гүйж винтов, гранат, пулемёт цуглуулав. Тэгээд тэднийгээ бүх окопын дагуу тарааж байрлуулав. Шархдагсдаас, буудаж чадах хүн байна уу? гэхэд гуравхан хүн олдлоо. Япончууд гинжин хэлхээгээр дайрна. Павел нэг байрнаас нөгөө рүү гүйж хэдэн цаг тулалдсаныг ч бүү мэд.

	Энэ удаагийн гавьяаны төлөө БНМАУ-ын улаан тугийн одонгоор шагнагдлаа. Дараа нь аймшигт баатарлаг нэг шөнө Павелыг угтлаа.. Пономарев (дарга нь) Власов, Абросимов гурвыг нууц харуулд явуулав.

	Таг харанхуй элсэн манхан. Тэд хэсэг яваад хэвтэв. Тэгтэл морин төвөргөөн сонсогдов. Власов урагш мөлхөж явснаа эргэж ирээд

	— Хагас рот шахам япончууд яг биднийг чиглээд ирж явна. Хараад байтал манай пулемётын ротын ар талд орчихлоо гэв. 

	«Командлалд хурдан мэдэгд, бөхийж гүйгээрэй, нухчхаж магадгүй шүү» гэж Павел эрс тушаав.

	Эргэн тойрон аймшигт харанхуй элсэн толгод, элсэн дээрх хоёр хүн гэдэг маань ил тавьчихсан бай шиг байлаа. Шинелиэ тайлаад элсэн дээр тавь, тэгээд өөрөө хойшоо бол гэж тушаахад Абросимов гайхав. Сая секундийн өмнө Павелын байсан газар дайсны сум мөндөр шиг бууж байгаа нь харанхуй ч гэсэн харагдаж байв. Абросимов элсэнд толгойгоороо шаан унав. Павел японы гинжин давшилт руу гранатаа шидээд өөр тийшээ гүйж хэвтлээ... 

	... Япончууд хоосон шинель, хорвоогоос хальсан Абросимов хоёр луу хэд хэдэн аттак хийв. Павел манхан бүр лүү гүйж энд тэнд гал нээсээр байлаа. Япончууд ердөө ганцхан хүн байна гэдгийг мэдтэл бүтэн цаг өнгөрчээ. Павел шархдаж элсэнд жижигхэн нуувч ухаж орж хэвтсэн учир тэд мэдсэн ажээ. Түүнийг бүсэлжээ. Гар чийдэнгүүд ёлтойж, Пермийн анчин түүнийг тоолон унтрааж байв.

	Өрөөсөн тал нь шархадлаа. Ухаан алдан байж өөрийгөө боов. Юм уумаар санагдана. Гэвч дашмагийг нь цоо бууджээ. Дахиад шархадлаа. Чимээгүй болчихлоо. Магадгүй япончууд сохроор, тэгэхдээ зайлшгүй үхэл рүү зориг гаргахаа больцгоосон байх л даа.

	Гэгээ орлоо. Япончууд хоосон шинель, алагдсан цэрэг хоёроос өөр юмгүй манхныг хараад ууртаа босон харайцгааж нуувч руу давшив. «Дууслаа» гэх бодол Павелын толгойд жирсхийв. Павел хэдийг унагаав. Хамгийн түрүүчийн японыг жадлаад түүнтэй хамт унаснаа Павел санаж байв. 

	Бусдыг нь хожим мэдлээ.

	Власовыг замд нь алчихсан ажээ. Бүүр оройтсон хойно, нууц харуулыг алга болсныг мэдэн санаа зовцгоож эрэлд гарцгаажээ. Тэд өглөөгүүр буу дуугарахыг сонсоод яаравчлан иржээ. Япончуудыг ухарсны дараа жижигхэн нуувчинд цусанд хутгалдан хэвтэх Павелыг олов. Павелыг тойроод арван зургаан японы хүүр энд тэндгүй хэвтэнэ.

	Ганц байлдагч хагас рот дайсантай тулалдсан ажээ. Энэ гавьяаг үнэлж Павел Елизаровичид ЗХУ-ын баатар цол олгожээ.

	 

	ХҮҮ: Григорий Пономарев минь, ямар аав чамд заяасныг харж байгаа биз? Чи «баатрын ах» гэдэг кино үз ээ биз дээ? Би өөрөө баатрын хүү болчихлоо.

	Тэгэхэд баатар хүн их ховорхон байсан юм. Кунгур ч ёстой нижигнэсэн дээ. Ёслолын хөгжим цуурайтаж, сонинуудад эцгийн минь зураг тавигдаж, хурал, цэцэг... ер нь нэг үгээр хэлэхэд нутгийнхан нь баатраа ёстой нэг хүлээж авсан юм даа.

	— За ямар аавтайгаа харав уу? гэж аавтай минь хамт байлдаж явсан нэг хүн миний чихэнд шивгэнэж байсан юм. Аав индэр дээр гараад нэг их ч юм ярьсангүй. Чадал чинээгээрээ байлдаж явлаа. Миний энхрий хайрт зөвлөлт нутаг руу минь дайсан гар сунгавал бид яаж хамгаалдгийг мэдэг! гээд л дууслаа.

	Баатрын хүү байна гэдэг их хэцүү юмны нэг дээ. Хүмүүс гэдэг чинь янз бүр байх юм. Хүснэгтэд байгаа гурваа засчихад, багш эцгийг чинь хүндэтгэснээс чамайг өргөж дүгнэж байгаа юм. Баатрын хүү дунд сурна гэдэг чинь эвгүй юм биш үү? гэнэ. Сургуульдаа зүгээр л нэг сурч байсан. Гэвч одоо тогтвор суурьшилтай, бас том боллоо. Ингэхэд нээрээн баатрын хүү муу сурах ч эвгүй юм даа!

	Эцэг эхчүүд ч бас янз бүр байдаг л даа! Ард түмэндээ хэрэгтэй бүхнийг хийж байдаг хүмүүс байдаг. Тэд ухаантай, авьяас билигтэй, нэг үгээр хэлэхэд ёстой жинхэнэ нэр төртэй улс. Бас хүүхдүүдээ хүнд хөдөлмөр, тэмцлээс шилэн саван дотор нуун хэзээ ч юм нэг л аугаа их суу билиг бий болох байх гэж зовлонтойгоор хүлээдэг хүмүүс цөөнгүй байдаг юм.

	Миний аав харин ингэж хэлсэн юм:

	— Амьдралын замаар явж сур! Тэгэхдээ миний араас биш өөрөө биеэ даан явж, надаар биш өөрөөрөө бахархаж яв! Хамгийн муу хүн хүний гэгээ гэрэл дор явдаг. Харахгүй юу ямар ухаантай аав над заяасныг! Ингэж л амьдралын замаар эцэг хүү хоёр мөр мөрөөрөө орж алхлаа.

	 

	ЭЦЭГ: Дайн. Павел лав арван өргөдөл бичсэн. Одоо дайн болж байна. Би байлдааны туршлагатай, миний байх байр ар тал биш фронт дээр байх ёстой гэж ирээд л бичээд байхад нь нэг удаа зөвшөөрсөн боловч түүнийг бараг л цэргийн цуваанаас буцаасан. «Цаг тайван биш, ар тал ч гэсэн фронт. Одоо цагдан сэргийлэхэд ажил мундахгүй» гэжээ.

	 

	ХҮҮ: Григорий армид орлоо. Цэргийн дунд сургууль төгсөж, намд элсэв. Харин түүнийг баруун тийш нь биш, Алс дорнодод илгээжээ. Фронтод явуулж өгөхийг гуйсан өргөдлийг урсгаж гардаг байв. Тэгэхэд нь: «энд дайн хэзээ ч магадгүй эхлэхэд бэлэн. Чиний эцэг чинь энд байлдаж байсныг битгий мартаарай. Эцгийн чинь япончуудтай хийсэн тооцоо дуусаагүй» гэж хариулдаг байв. Яг тэгж ч таарсан юм. Эцгийнхээ байлдаж байсан газар хүү нь байлдлаа.

	 

	Эцэг ба хүү: Тэд дайны дараа уулзлаа. Цэргийн цуваа Свердлов хотод хоёр цаг зогсов. Григорий Латви руу үерхдэг охин нь хүлээж байж магадгүй, ер нь тэнд ажиллаж амьдрахаар явж байгаа, тэгээд эцэгтэйгээ уулзаж ярилцахаар шийдсэн юм. Яриа ч гэж сунжирч гарлаа. Цэргийн цуваа яваад өглөө. Эцэг нь хүүгээ цагдан сэргийлэхэд ор гэж ятгана. Хүү эргэлзэнэ. Учир нь энэ жилүүдэд цэргийн шинельд уйдаж гүйцжээ. Гэвч эцэг нь арай тууштай ажээ. Цагдан сэргийлэхийн хошууч Павел Елизарович одоо сул цалинтай хүн. Нам түүнийг энэ ажилд томилсон юм. Түүний орыг хүү нь эзлэв. Залуу коммунистыг комсомолын илгээлтээр сэргийлэхэд томилов. Сэргийлэхийн сургуулийг төгсөж ахмад цолтой болжээ.

	Эцэг хүү Пономарев ийм л улс даа.

	 

	* * *

	 

	Галина Роталеваг авч явсны дараа Григорий бодлогошронгуй тонгойж сууснаа:

	— Их зөөлөн сэтгэлтэй хүн шүү. Нэг хэрэгтэй хэчнээн их нооролдоно вэ? гэж намайг зэмлэцгээнэ. Энэ охинтой хэн ч, хэзээ ч хүн ёсоор ярьж байгаагүй гэдэгт би итгэнэ. Бас түүний гэр оронд ч тийм тохиромжтой бус биз. Эцэг эх нь зөвхөн хооллож хувцаслаж байхаас хэтрээгүй л дээ. Харин хүмүүжүүлэх нь хамаагүй хэрэг, сургууль, залуучуудын байгууллага эцсийн эцэст сэргийлэх гэж боддог байх даа. За байз хэн хэллээ дээ? Макаренко бил үү: Хэрэв та хүү юм уу, охин төрүүлэхээр шийдэж, харин хүмүүжүүлэх талаар бодож шийдсэн зүйлгүй бол нийгэмдээ хамгийн аюултай хорлол бэлдэж байгаагаа урьдчилан мэдэгдээрэй гэсэн юм.

	Тэр охин тийм ч гоё биш царайтай гэдгийг та ажигла аа биз дээ. Ийм гайг охид их эмзэглэдэг улс, тайван шиг, нэг нь хайр дурлал олдоггүй юм аа гэхэд зүгээр нэг эр олж чадна гэж боддог. Харин энэ мэт нь, тэр харж байгаа биз дээ, дөнгөж хорьтой байж чавганц болчихлоо гэж тооцож байна. Түүн дээр зохиолчид та нар, хөгжим зохиогчид ч гэсэндээ янз бүрийн юмс бичнэ. «Арван хүүхэнд есөн хархүү оногдоно» гэсэн үгийг ямагт сонсож болно. Бушуул хожигдоно гэж яаруулж байгаа юм шиг. Дуу нь яах вэ хөгжилтэй л дуу юм. Харин охид хөвгүүдийн хувьд тоо бүртгэлээр шал өөр мэдээ гарч байна гэж тэд хаанаас мэдэх юм.

	Энэ үгнүүдийг чинь тэд шал өөрөөр хүлээж авдаг бололтой. Харахгүй юу? Галина хэн нэгэнд харагдахаар шуудан руу очиж! Харах нь харж л дээ. Тэгээд дайлж, дараа нь түүний хүссэн бүтэхгүй болохоор нь хотын захад зам дээр хаячихсан байна. Түүнтэй ямар залуу байсныг нь асуусан маань ийм учиртай юм байхгүй юу? Тэр залуу нь надтай дайралдсан бол доо!.. 

	Манай сэргийлэх барьж аваад суулгаад байх гэсэн ганцхан үүрэгтэй биш ээ. Амьдрал гэдэг чинь нарийн, заримдаа бүүр ч толгой эргэмээр байдаг юм. Коммунизм ба шинэ хүний төлөө тэмцэл газар сайгүй явагдах ёстой гэдэг бүүр эртнээс нааш яригдсан зүйл. Бидний зорилго яг адил. Ганцхан хүмүүжүүлэхэд л гол нь орших юм шүү дээ. Тэгэхдээ чи хүмүүжил, чи цээрлүүл гэж ялгахад их хэцүү. Зэрэг хийх хэрэгтэй.

	Энэ Пономарев чинь үнэндээ сэтгэл зөөлөн хүн юм уу даа.

	 

	* * *

	 

	Ажлын өдөр өөрийн жамаар явж байлаа. Галинагийн дараа Лучкова Ия Павловна орж ирлээ. Нүд дүүрэн нулимстай, гартаа Володя хүүгээ сэгсэрнэ. Григорий тэр эмэгтэйтэй хөндий ширүүн ярилцлаа.

	— Иргэн Лучкова, та хэлсэндээ хүрсэнгүй. Хэрэв гэртээ дахин архидаан наргиан явуулбал би таны эх байх эрхийг хасах тухай эрүүгийн хэрэг үүсгэнэ гэж анхааруулсан биз дээ? Таны хэргийг бүртгэсэн нь энэ. Сэргийлэхийн үүсгэсэн энэ хэргийг олон нийтийн комисс районы прокурортой хамт шийдэх болно.

	Авгай хуучин янзаараа хүүгээ сэгсэрнэ. Жаал хүү ээжийнхээ хүзүүгээр турь муутай гараараа тэврэн "ээж ээ, харих уу? Орон доогуур зөндөө чихэр ойчсон байна лээ" гэнэ. 

	Пономарев гэнэт огцом босоод гараад явчихлаа. Нөгөө авгай над руу эргэж «энэ чинь юу болж байгаа нь энэ вэ? Хүүхдийг минь хүчээр булааж авах нь! За ямар байна. Хаашаа ч харсан хүн биш, араатнууд. Намайг яаж амьдарч байгааг асуув уу? Арван долоон жил нэг хар юмтай амьдарч гурван ч хүүхэд төрүүллээ. Харин тэгсэн нөгөөдөх чинь нэг юмтай нөхөцчих нь тэр. Өнөө өглөөхөн тэр каракуль өмсчихсөн амьтан л явж байна лаа. Сард 38 рубль хүүхдийн тэтгэвэрт өгнө. Юу ч биш. Өчигдөр орой юу ч болоогүй юм. Манай хөршийн л хийж байгаа ажил, муу ховч нохой! Тэд манай хуучин нөхөртэй түнш улс, чамайг нэг болгоно гэдэг байсан. Одоо болгож байгаа нь энэ. Би яагаа вэ? Тэд чинь өөрснөө шөнө болгон дуу хуур бүжиг наадам болоод, манай муу шкаф хөлтэй юм шиг дэнжгэнэж, цэцэг байрнаасаа унатал наргидаг улс шүү дээ. Аа, бурхан минь. Вагон дор орж үхэхээс, өөр үггүй. Нэг удаа ч би бүүр зориглосон юм. Харин хүмүүс намайг өрөвдөөд тэр ертөнц рүү явуулаагүй юм».

	Би бүүр эргэчихсэн сууж байлаа. Григорийг эргэж ирэхээр нь энэ авгайд арай хатуу хандаж байгаа юм биш биз? гэж зөөлрүүлэх санаатай оролдоод үзэв.

	— Чи чинь юу гэж энэ хүнд ярьж сууна даа? гэж Лучкова руу хандсанаа, — Чамайг мэдэхгүй хүн л чамд итгэх байх! Би чиний сүүлийн таван жилийн амьдралыг чинь цаг болгоноор нь мэдэж байна. Нөхөр чинь хэчнээн жил чамтай ноцолдож зовов. Хамгийн сүүлчийн согтууралд чинь хүүхэд чинь золтой түлэгдчихээгүй биз дээ? Танай нөхөр ойд утас татаж долоо хоног ажиллаж байгаад ирээд босгон дээрээ уйлж байсан биш үү? Явуулын жолооч нарыг хэн чам руу авчирдаг вэ?

	—Энэ ч яах вэ би түүнийг өөр хүүхэн рүү явчихаар нь хариугаа авсан юм.

	— Павловна! Битгий худлаа яриарай! Чамтай бүтэн жил зовлонгоо эдлээд дараа нь өөр авгайтай болсон шүү дээ. Нас ахисан эр хүнд ч юм болгон дутагдана шүү дээ. Хүүхдүүдийнхээ тухай ч гэсэн битгий худлаа ярь! Өлсгөлөн, бээрсэн тэд хэчнээн хоног цоожтой хоригдож байлаа даа. Заримдаа очиход тэд цонхоороо цухалзаж "ээж ээ!" гэж орилж байдаг байсан шүү дээ. Чи ч ээж ч гэж араатан. Харин ийм үг хэлсэнд уучлаарай.

	— Хүүхдүүдийг минь үлдээгээч! Хамгийн сүүлчийн удаа итгэ!

	— Чи гэмт хэрэгтнүүд бэлтгэж, бид дараа нь тэдэнтэй чинь зууралдах болох нь шив дээ. Ангелина охин чинь чамаас зугтаад одоо дотуур байртай сургуульд байгаа. Эд чинь цөм юм ойлгодог болохоор Ангелина шиг чамаас зугтана. Ганцхан оройтох байх гэж айж байна. Ийм ээжтэй хүүхдүүд ямар улс болох билээ. Ер нь яахыг хамт олон чинь шийднэ. Ганцхан чамд хэлэхэд хүүхдүүдийг чинь гомдоохыг хүсэхгүй байна. Яв!

	Дөнгөж хаалга хаагдмагц эрвээхэй маягийн зангиа зүүсэн эр нэлээд эмээсэн байдалтай орж ирлээ.

	— Семен Иванович, цалингаа авах болгонд хүүгээ архинд гүйлгэж байдгаа болиоч гэж би танд хэлдэггүй бил үү? Бид өчигдөр хүүг чинь арван таван хоногоор суулгасан. "Надыг суулгавал суулга, ахмад минь. Эцгээс минь холдуулж өг. Би тэнд тэгж байхыг хүсэхгүй байна" гэж над ярьсан. Заводын даргатай ярьж Юркаг шинэ ажилд оруулаад, нийтийн байранд суулгахаар шийдсэн. Би бүр өөрөө даргатай нь очиж ярилцсан.

	— Танд чинь бас өөр хоёр бий байх аа.

	— Григорий би таныг хүндэтгэдэг, юу л гэж хэлнэ, би бүгдийг биелүүлнэ.

	— Би чамайг ч чулуу буулгах ажилд оруулж өгсөн. Арай чүү гэж зөвшөөрүүлсэн тэр юм. Биеэ барьж болмоор юм гэтэл одоо өдөр бүр архи ууж байна гэж гомдол гаргаад байна.

	— Би ганцхан цалингаа буухаар л жаахан... Би мөд үхэх байх аа. Нэг хундага уугаад л ухаан тавьчих юм.

	— Чи үхэхгүй, биеэ барихгүй бол бас хэчнээн их гай тарих бол. Өчигдөр золтой намайг хутгалчхаагүй. Тэр ч яах вэ, буруугаа мэдсэн хойно. Харин таныг хүндэтгэж байна гэнэ шүү. Уг нь овоо үг дуулаад, уухаа больж, телевизор, модон тавилга худалдаж аваад хүн шиг амьдарч эхэлсэн. Одоо дахиад л нөгөөдхөө давтаж эхлэх шив дээ.

	— Би согтуудаа хутга барьсан юм байх даа. Григорий би таныг их хүндэтгэдэг.

	— Чи чинь надаас дөнгөж нэг ах. Одоо өөрийгөө толинд хар! 50 хүрсэн хүн шиг харагдана. Өтлөхөд чинь хэн туслах вэ?

	Семен Бабыкин нүүрээ нууж эргэнэ.

	— Хүүхдүүд чинь чамаас, газар хөдлөлтөөс зугтаж байгаа юм шиг зугтааж байна. Би одоо чамайг хамгийн сүүлчийн удаа торгоно. Давтвал шоронд хийнэ. Би юу яахаа чамаас нуудаггүй, чи өөрөө эс мэдэх биш. Эмчлүүлбэл чинь тусалж болохоор байна. Одоо өөрөө шийд!

	Бабыкин дуугүй удаан суулаа. Дараа нь амаа мурийлган эвгүй гэгч уйлна.

	— Нөхөр ахмад, туслаач, би Григорий таныг их хүндэтгэдэг шүү дээ... 

	Хамгийн сүүлд хоёр жаал орж ирлээ. Виктор Фаритошин, Славка Больтышев нар мужааны мэргэжилд сурч байгаа аж. Тэд торгуулийн мөнгө авчирчээ.

	— Гудамжаар явж байгаад зөрсөн нэг хүнтэй ярилцах гэхэд нөгөөдөх хүн нь эс дуугарч, тэгээд л мань хоёр май ингээд дуугарахгүй явж бай гэсэн хэрэг гэж Григорий ярьж байна. 

	Тэгээд хүүхдүүдэд хандаж:

	— 1966 оны 7-р сарын 26-ны зарлиг ёсоор 10 рублиэр торгоно. Одоохондоо хөнгөн туслаа. Дахиад ийм байдал гаргавал та хоёрын энэ удаагийн гавьяаг оролцуулан тооцож жил хүртэл хорьж шийтгэнэ. Тодорхой байна уу?

	— Тодорхой байна гэж Фаритошин босоод, — Ажлын газар мэдэгдэх үү? гэв.

	— Заавал мэдэгдэнэ. Та нарыг гарынхаа хүчээр бүхнийг болгох гэдгийг чинь тэд мэдэж аваг!

	— Нөхөр ахмад, ээжид минь битгий хэлээрэй, тун гуйя. Зүрх өвчтэй юм. Тэгэхэд нь би энд... 

	— Ээжийгээ хайрладаг юм биз дээ?

	— Хайрлалгүй яах вэ.

	— Тэгвэл ээждээ зовлон биш баяр авчирч байхаар өөрийгөө авч явж бай! Эцэг чинь байхгүй, гэртээ чи чинь эр хүний хамгийн том нь, нэг үгээр хэлэхэд гэрийн багана нь болох хүн шүү дээ. Та нарт амьдралын туршлагаас хэлэхэд, хүчээр юу ч шийдэж болдоггүй юм.

	Юу ч тэр!

	 

	* * *

	 

	Эцэг нь тэднийхээр ойр ойр ирнэ. Ганц хундага юм балгаад ажил төрлийг нь сонирхоно. Хүү нь, хэдэн айлаар очсон, хэн хэнийг эвлэрүүлсэн, баривчилсан, түүний хэсэгт одоогоор гайгүй тайван байгаагаа ярина. Эцэг нь, одоо чинь дээрэмчид хулгайчид байхгүй болчих оо юу? гэж эргэлзэнэ. Яалаа гэж, саяхан нэлээд ухаан зарсан нэг хулгайн хэрэг илрүүлсэн. Хагас цагийн дотор зэвсэглэсэн 2 хулгайчийг баривчилсан. Бас буудалцсаныг яана. Харин Григорий өөрөө зэвсэгт мөргөлдөөн ер үзээгүй. Нэг удаа барьж байгаа барилга дээрээс над руу туйпуугаар шидсэн, гарыг минь оноод хагарчихсан, бодвол муу туйпуу байсан байх.

	Эцэг нь: «зэвсэгт дээрэмчдийг баривчлах гэж явахдаа надыг айж байгаагүй гэж бодож байна уу?» «Элсэн дээр хэвтэж байхад...» гэж ярина.

	Түүний авгай Рая нь Генка, Марина хоёроо унтуулаад "одоо чинь цаг өөр болсон шүү дээ, маргах юу байна" гэнэ. Заримдаа авгай нь нөхрөөсөө, чи чинь өнөөдөр юм ярихгүй юу болоод дуугүй болчих оо вэ? гэнэ. Харин Григорий хэн нэг хүний хувь заяаны тухай гүн бодолд дарагдана.

	Григорий хүмүүсийг ер нь сайн таньдаг юм байна! гэж намайг хэлэхэд

	— Үгүй, энэ чинь хэтэрхий зоригтой үг байна гэж эсэргүүцээд цааш нь тайлбарласан нь:

	— Би өнөөдөр хоёр удаа ялагдлаа. Лучкова, Бабыкин хоёрт. Олон жилээр тэмцэл хийж тэр маань ялагдчихлаа гэж би бодож байна. Сэтгэл зүйн ямар ч ном тус болсонгүй.

	 

	* * *

	 

	Би Григорийн ажлын нэг өдрийн үдээс өмнийн тухай ярилаа. Ийм өдрүүд хэдэн мянга. Харин Григорий зөвхөн тэр л өдрийнхөө тухай биш өөрийнхөө бүх ажил амьдралын тухай бодно.

	— Юу гэж үздэг вэ? За жишээлэхэд хүмүүс машин хийж байна, хэчнээн хөдөлмөр зарна гээч. Гэтэл нэг ажилчин муу юм хийснээс бүх л машин эвдэрнэ. Нийгэмд ч гэсэн мөн ялгаагүй. Гудамжаар алхаж явахад хүмүүс инээж, баясаж, эргэн тойрон амар тайван байна. Энэ л миний хамгийн том аз жаргал даа. Гэнэт энэ сайхан амьдралын дунд гэмт хэрэгтэн орж ирээд хүмүүсийн сэтгэлийг эвдэж, хүмүүсийн аз жаргалыг хулгайлна.

	Арьс ширийн комбинатад нэг дээрэмчин байсан тухай аав над ярьснаас хойш би энэ гэмт хэрэгтнүүдийг бүр үзэж чадахаа больсон хүн. Эхлээд эвгүй л байсан. Бүр яах аргагүй дүүрчихсэн амьтныг ч гэсэн "хүн шүү, хөөрхий. гомдоочихно" гэж боддог байлаа. Энэ бүхнийг орхиод явна гэхэд хэн нэг хүн энэ ажлыг хийх л болно шүү дээ.

	Григорий Пономарев зөвхөн «эцгийн замаар» л сэргийлэхэд орсон биш болж таарч байгаа биз?

	Эсвэл үзэн ядах үзэл нь түүнийг хөтөл өө юү?

	Үгүй хүмүүсийг, амьдралыг, сайн сайхныг хайрлах сэтгэл нь түүнийг цагдан сэргийлэхэд оруулсан хэрэг.

	 

	* * *

	 

	Сибирийн их зам. Хотоос, тухайлбал Декабрьчуудын гудамжнаас энэ их зам эхэлдэг. Свердловын зах, Онгоцны буудал руу явдаг засмал замын зүүн тал, замын зургаа долоо наймдугаар километрүүд энэ бүхэн Свердлов хотын Октябрийн районы цагдан сэргийлэх хэлтсийн хэсгийн төлөөлөгч Григорий Пономаревын хариуцдаг газар. Сибкарьер, Путевка тосгонуудад, амралтын газар, сүрьеэ өвчтэй хүмүүсийг сувилах эмнэлэг. Нарсан ой, хусан төгөл, засмал зам.

	Бүгд гурван километр. Зөвлөлтийн нутгийн гурван километр газрыг тэр хамгаалж байдаг юм.

	Амар тайвны гурван километр... 

	 

	(Д. Бат-Эрдэнийн орчуулга)

	
Сергей Смородкин

	ЕС ДЭХ БУУДЛАГА

	Миний сум илүү ариун шударга

	М. Светлов

	 

	«Муугүй. Тун муугүй» Тэр өөрийгөө зоогийн газрын толинд анхааралтай харна. Цэрэг хувцастай, туранхай өргөн мөртэй, халимаггүй залуу толиноос эгцлэн ширтэнэ.

	«За ингээд «Багт наадам» бэлэн. Нэгдүгээр үзэгдэл. Михаил Юрьевич Лермонтовын жүжиг. Хогууд алчихсан юм. Амь мэлзээд. Сайн хүн байсан гэдэг. Костя, чи ч гэсэн дээ бас л сайн хүн. Костя гэдэг чинь ухаантай толгой шүү. Митя нягтлан хориход байхад юу гэдэг байлаа? «Константин Ефимович, та Москвад, Сангийн Яаманд сууж байвал таарна» гэдэг сэн. Суу суу Митя. Надыг дурсаж суугаарай. Харин одоо бурхан чамайг төлөөлөгч рүү аваачсан даа. Оргох тухай юм ярьж байсан уу? гэж асууж байгаа. Нэг ханзан дээр хамт унтаж байсан шүү дээ. Мэдэхгүй гэж хэлээрэй гэж захидаг байж.

	Ташкент руу ч харин түргэн гарлаа шүү. Москва ортол билет авч бас амждаг. Тэр үймээн дотроос цэргийн дүрэмт хувцас олоод авдаг чинь тун сайн хэрэг дээ. Энэ цамц нь яльгүй богино юм, гэсэн ч яах вэ, дажгүй. Суран бүсээ гялалзтал цэвэрлэчихсэн: Вагон дээр хадсан, хаяг бичсэн жижиг төмөрт нарны гэрэл тусаж гялалзана. Цагаан зах нь цоо шинэхэн. Цэрэг, гэртээ буцаж яваа нь энэ дээ. Албаа хааж дуусаад. Энэнээс илүү яах вэ. Үгүй бас юм бий шүү...»

	Сахлаа хуссан, болгоомжтой цэмцгэр байлдагч эвхээтэй шинелиэ цонхны дор сандал дээр тавиад ширээний ард суув.

	— Зөөгч өө, зургаан пиво, бяслаг, гуляш. Үгүй архи хэрэггүй. «Станц дээр гарах хэрэггүй. Цэргийн эргүүлүүд гэдэг чинь хэцүү улс. Тэднээс зайлна гэж ярьдаггүй хэрэг. Тэгэхээр Костя минь, хулгана шиг л суугаад бай. Пиво уу. Сэргэлэн толгой Константин Ефимович та пиво уулгүй удсан биз? Алив тооцож үзье. Гурван жил найман сар арван нэг хоног та колонид саатжээ. Саатаж!» гэж тэр бодно.

	Байлдагчийн дүрэмт хувцастай залуу пиво ууна. Их л таатайгаар бяслаг зажилна. «Памир» татаж утаа савсуулна. Цэнхэр нүдтэй аятайхан залуу. Эвхээстэй шинель нь дэргэд нь хэвтэнэ. Шинелийн нь баруун халааснаас сонины зах цухуйхыг ажиглав. «Буруу даа». Халаасандаа лавтган шургуулахад хэрчлээстэй бариул сонины цаанаас алганд нь мэдэгдэнэ.

	«Хэвт «Макаров». Хэрэг болтол хэвт. Амарч бай. Халуухан юм болно шүү».

	Архи хэрэггүй. Уул нь уумаар л байна. Гэвч тэсэж үз Костя. Дараа уух цаг ирнэ. Буурал юу гэж ярьсныг санаж байна уу? «Биднийг яаж байгааг харж байгаа биз. Колониос гараад л үзүүлж өгнө дөө. Энэ өргөст торноос л холдвол бусад нь огт хамаагүй. Нэг л амьдарна шүү дээ. Хоёрын хооронд юмаар юу хийнэ. Дараа нь дахиад урьдчилан хорих. Шүүх. Дахиад хус хөрөөдөх хэрэг гарна. Тэгж явж болохгүй, Костя, сайн ойлгож ав. Амь өрөхгүйгээр юм бүтэхгүй, тэгэхдээ ухаантай. Бүх амьдралдаа амар суухаар л юм хийх хэрэгтэй...»

	Буурал, чи юмны учир мэдэх хүн. Хаана байгаагаа андахгүй. Колони, шорон дамжиж насаа барж байгаа хүн. Ээ, буурал буурал. Эмнэлгийн орон дээр атирч хэвтээ дээ, чи. Шигдээс туссан шүү дээ. Босохгүй л болов уу даа. Чи тэгээд торны цаана л цаашаа харах вий. Харин би гарсан шүү. Чиний төлөвлөгөөгөөр л гарч ирлээ. Чиний төлөвлөгөө тэртэй тэргүй чамд хэрэг болдог нь өнгөрсөн. Харин би бол амьдрах хэрэгтэй байна. Амьдрах сан гэж их бодож байна. Миний амьдрал ч зүгээр нэг ердийн түүх биш шүү. Хүүхэд асрах байр, колони, шорон...» 

	— Энд хүнгүй юү?

	— Суугтун.

	Тэр, хөршийн нь халзан толгой дээр нар тусаж, гялалзахыг вагоны цонхонд харан тамхи татна. Нимгэн шилэн аяганд алтан зулын улаан шүүс цалгилна.

	Халзан хүн хоолны цэс хойш нь тавиад толгойгоо өргөв. Цэрэг, өөр нэг шилэн аяга авч пиво дүүргээд хөршийнхөө өмнө тавин

	— Зөөгч иртэл ууж байхгүй юу... гэв.

	— Баярлалаа. Холоос явна уу?

	— Аан?

	— Холоос явна уу?

	— Холоос

	— Халагд аа юу?

	— Тийм

	— Яасан эрт юм. Цэрэг халах тушаал гараагүй шүү дээ. 

	Байлдагч тамхи татан дуугүй сууснаа, намуухнаар,

	— Ээж хүнд өвчтэй. Манай хороо командлагч гэж ёстой хүн дээ. Хугацаанаас өмнө чөлөөлсөн.

	Хөрш нь өрөвдсөн байдалтай халзан толгойгоо сэжнэ.

	«Юм болгоныг мэдэх гэж байдаг. Хэн, хаанаас, яагаад?»

	Байлдагч эвгүйхэн эргэхэд шилэн аяга унаж хагаран шар толбо бүтээлэг бүрхэв.

	«Тайван, Костя тайван. Битгий сандар. Юу ч болохгүй. Чи мөрөө сайн буруулсан. Одоохондоо ганцаараа байна... Москва хүр. Тэнд жаахан тэнэж байгаад Химкид Валя дээрээ очно. Сайхан байр даа. Тэр надыг барилгачин л гэж бодож байгаа шүү дээ. Нийслэлд ч юм хийж болохгүй. Хэрэг явдлаа холхон хийх хэрэгтэй. Тулад юм уу Брянд, тэгэхдээ гэрчгүй хийх хэрэгтэй. Хэрэв гэрч байвал дуусгана. Чи одоо эрдэмтэн болсон шүү. Хадгаламжийн касс л авбал сайн сан. Тэгээд л зайлах хэрэгтэй. Яах вэ, тэндээ эрцгээнэ л биз...»

	— Удахгүй Ченгельды гэж халзан гэнэт хэлэв.

	— Тийм Ченгельды

	Тэд дахиад ярилцсангүй.

	 

	* * *

	 

	Рыскульбек хатуу сандал дээр суун хөлөө орооно. Гутлаа өмсөөд, босож явж үзэв. Баруун гутал нь барьсан хэвээрээ. Өглөө гуталчин руу гүйж ботинкоо авч өмсөх минь яалаа гэж бодно. Сальменов цагаа харав. Арван цагт арван таван минут дутуу байна. Бүтэн найман цаг жижүүрлэх үлджээ. Ийм гуталтай хол явахгүй шүү. Түрүүч, малгайгаа засаж өмсөөд хүлээх тасалгаанаас тавцан руу гарлаа. Зорчигчид цөөхөн байв. Боодолтой юм барьж, хоёр хүүхэд дагуулсан үл таних эмэгтэй, сэлбэг авчрах гэж Чимкент явж байгаа механик, өрөөсөн гартай Терентьев өвгөн. Хөгшин, том цоожтой модон хайрцаг дээр суун ханиалгана.

	— Сайн байна уу, өвөө? гэж Рыскулбек мэндлэв.

	— Мэнд! Тамхитай юу, түрүүч ээ?

	— Тамхитай.

	— Алив гаргаач.

	Тэд тамхи татлаа.

	— Хол явж байна уу? гэж Сальменов асуув.

	— Дүүгийн рүү, Астрахань.

	— Сайхан хот доо

	— Сайхан. Хаана ч үхсэн ялгаа юун.

	Сальменов юу хэлэхээ мэдэхгүй хөлөө сэлгэн зогсоно. Ер нь юу хэлэх вэ дээ. Энд, охиныдоо байж болохгүй болоод л явж байгаа нь тодорхой. Их уудаг хүн дээ. Бүх амьдралаа энд өнгөрөөсөн хүн сэн. Эхлээд Арысьд дараа нь Челгельдыд.

	... 1943 онд, одон медалийн хоёр эгнээ ленттэй, өрөөсөн ханцуй нь хоосон ахмад Терентьев Курскийн дэргэдээс буцаж ирж байсныг Сальменов санав. Дараа нь офицерын погонгүй кительтэй сууж гутал засдаг байлаа. Байлдагчийн гутал, гар урчуудын ботинк, хүүхдүүдийн шаахай, эмэгтэйчүүдийн танкетка гэгч хамаг хөл нь ил гарсан гутлууд засдаг байлаа.

	1944 оны өвөл Рыскулбекийн талхны картыг хулгайлжээ. Тэр гэртээ харьсангүй. Арван таван настай өрхийн тэргүүлэгчийг гэрт нь эх нь, таван дүүгийнх нь хамт хүлээж байлаа. Тэгээд тэр гэр лүүгээ явж чадахгүй байв. Терентьевын дэргэд хуйс мод налан зогсоно. Тэгэхэд Терентьев гэрт нь хүргэж өгчээ. Терентьев өөрийнхөө картыг тэднийг өгөөд явахад эх нь сөхрөн унаад гарыг нь үнсэх гэжээ. Тэгэхэд Терентьев тун их уурлаж хаалга саваад гарч билээ.

	Долоо хоногийн дараа, талхны дэлгүүрийн худалдагч Вольский Саидка Габитовт талх өгөхдөө буруу хэмжсэнийг Терентьев мэджээ. 

	Тэр, Вольскийтэй маргаж

	— Новш! Хүүхэд маллана аа! Бидний цусыг сорогч! гэж хашхирч байв. Өртөөний мухлагт энэ явдал болсон ба Терентьев Вольскийг сэнжтэй аягаар цохих гэхэд Вольский самбаатайгаар зайлж гараад тайвшруулан,

	— Та чинь юу болов, галзуур аа юу? Бид хоёр фронтод ч, хөдөлмөрийн ч... Сэргийлэгч Сыздыков, Терентьевийг авч явсан ба Рыскулбек тэр хоёрыг дагаж тоос босгон гүйнэ.

	— Ах аа, тавиач. Тавиач. Энэ чинь буруугүй шүү дээ. 

	Гэвч Сыздыков, Терентьевын ганц гарыг ард нь нугалан цагдан сэргийлэхийн тасаг руу авч явлаа. Тэгэх зуураа,

	— Зайл гуйлгачаан. Хөл дор битгий тээглээд бай. Тэгэхгүй бол чинь муу болно шүү гэж бувтнав.

	Магадгүй тэгэхэд л Рыскулбек сэргийлэхэд орох гэж шийдсэн байж бодно. Сыздыков шиг хүмүүс сэргийлэхэд цөөхөн байгаасай гэж бодсондоо тэр шүү дээ. Үгүй ээ. Хожим нэлээд хожим. Хоёр залуу нэг охиныг ээрч түүнийг хамгаалж зодолдсон тавин зургаан онд л тэгж шийдсэн байх... 

	Харин одоо өвгөн Терентьев том цоожтой эрээн хайрцаг дээр суугаад дүүгийнд нь хүргэж өгөх галт тэрэг хүлээн ганцаараа сууна.

	— Яалаа гэж. Бүр насан эцэслэтэл тань муу юм юу ч болохгүй.

	— Зөв дөө, юу ч болох вэ дээ. Нүд аньтал гэж Терентьев хэлэв.

	Ташкент - Москвагийн наян тавдугаар хурдан галт тэрэг хүрч ирлээ. Зорчигчид яг л вандуй адил тавцан дээр асгарав. Сальменов, Терентьевийн чемоданыг авч наймдугаар вагонд хүрээд өвгөнийг хүлээж зогсов. Тэгээд танил үйлчлэгч Турсункулийн хамт Терентьевийг вагонд суулгаж өгөв. 

	Сальменов, Терентьевтэй, хамт сууж тамхи татаад

	— Би вагонуудаар яваад ирье. Би энэ вагонд Арысь хүртэл явах юм. Хамт явна гэв.

	— Ирээрэй. Нутгийн хүнтэй ядаж тамхи татаж явъя.

	Рыскулбек вагон дамжин явах зуураа, өвгөнийг яаж хөгжөөх бил ээ? гэж бодож байв. Тэр эргэж ирээд, Терентьевыг бүх л замын турш өтгөн цайгаар зочилж явахыг Турсункултай тохиров.

	— Бүр тусгай ханд хий гэж Сальменов гуйв.

	— Чиний юу юм бэ?

	— Юу ч биш. Зүгээр сайн хүн.

	— Сайн хүнд цай харамсалтай биш. Бүхнийг хийнэ. Санаа битгий зов.

	Наян тав хурдаа авлаа. Сальменов галт тэрэгний нэг үзүүрээс нөгөө үзүүр хүртэл явж үйлчлэгч нартай ярилцан сууж, зогсож, цай ууж яваа зорчигчдыг анхааралтай харна. Вагон ресторанд орлоо. Ресторан үйлчлэхгүй байв. Зөөгч нар пиво асгасан бүтээлгүүдийг солино. Бүгд л ёсоороо шиг байна. 

	Сальменов вагоны хаалганы дэргэдэх жижиг тавцан дээр зогсож, Терентьев рүү очъё гэж бодож байтал 5-р вагоны үйлчлэгч ирж

	— Би таныг эрээд, түрүүч ээ. Нэг цэрэг дээвэр дээр явна. «Буу! Унавал хэн хариуцах юм?» гэхээр үгэнд орохгүй инээх юм.

	— За. Би очъё.

	Сальменов тамхиа татаж дуусаад хамгийн сүүлчийн вагон руу явлаа. Хамгийн сүүлчийн вагоны үйлчлэгчид:

	— Нэг цэрэг дээвэр дээр гарчихсан явна гэнэ. Би түүнтэй ярья. Чи юу ч гэсэн...

	— Манай вагонд тайван сайхан улс яваа, гэсэн ч яах вэ, харъя л даа.

	Рыскулбек дээвэр дээр гарлаа. Сүүлчийн вагон их дайвна. «Хурдан явж байна. Далан километрээс лав багагүй» гэж бодов. Хаврын нар эгц урдаас нь тусна. Нэлээд урд тэрийн хэвтэх цэргийг тэр шууд олж харсангүй. Тэр залуу шинель дэвссэн ба хөл нүцгэн ажээ. Гутал нь хажууд нь байна. Цэрэг, Сальменовоос урьтан түүнийг үзжээ. Сэргийлэхийн малгайтай толгойг нь цухуймагц үзсэн аж.

	«Буулгах хэрэгтэй. Тэгж байгаад унтчихвал унана шүү» гэж Сальменов боджээ. 

	«Аа... Ердөө... ганцаараа биш дэг ээ. Өнгөрөх шиг боллоо доо Костя, минь, түргэл. Тэд мөрийг чинь олж шүү. Хэн намайг барьж өгөв?..» гэж байлдагч боджээ. Цэрэг эргэж харав. Хэн ч алга. Тэр шинелийнхээ нэг халааснаас сонинд боосон хүнд юм, нөгөөгөөс нь дайз гаргаж ирлээ. «Аа, зоригтой түрүүч байх нь, надыг барих гэж ганцаараа ир ээ юу? Ганцаараа бол ч гайгүй. Халз үзэх ер нь гайгүй байдаг» гэж боджээ. 

	Түүн рүү инээмсэглэж аажмаар ойртох, цагдан сэргийлэхийн хувцастай хүнийг ширтэн харна.

	«Инээнэ гэнэ ээ. Үгүй ер. Эсвэл надыг барих гээгүй юм болов уу?»

	Энэ бодлоо тэр бушуухан хөөн зайлуулав.

	«Чиний сайныг мэднэ ээ. Дэмий инээж дээ. Одоохон уйлах болно доо. Цусаа үзээрэй, мэдэв үү. Харин би инээх вий» гэж тэр хорсон бодов.

	Залуу шинелиэсээ гулсан буув. Тэгэхдээ, цаг нь болоогүй байхад түрүүчид мэдэгдчихээс болгоомжлон биеэрээ буугаа халхална. Эвтэйхэн хэвтэж аваад буугаа хараалав.

	Рыскулбек, 5-р вагоны дээвэр дээр бүр, босоогоороо явж байлаа. Нөгөө цэрэг, гурав, дөрөвдүгээр вагоны завсраар нэг л эвгүй гулсаж орохыг харжээ. Одоо түүний халимаггүй толгой нь л харагдана.

	«За гайхал. Нуугдаж байна. Бүр хүүхдээрээ амьтан юм. Чөлөөгөөр л яваа даа, тэгээд уначихвал яана. Чөлөө ч өнгөрнө дөө»

	Зүүн гуя руу нь ямар нэг юм хүчтэй цохив. Бүр их хүчтэй, баруун тийшээ хазгасхийн унах шахтал нь цохижээ.

	«Юу цохидог байна?» гэж боджээ. Тэгтэл баруун тал руу нь бас хөлийг нь цохив. Түрүүч өнхрөн унажээ. Чухам энэ л түүнийг аварсан юм. Толгой дээгүүр нь сум шунгинан өнгөрөв.

	Сальменов урагш харлаа. Цэрэг буундаа шинэ дайз яаран хийж байв. Рыскулбек «ТТ»-гээ гаргав. Түүний дулаахан бариул нь гарт эвтэйхэн ажээ. Тэгээд маш анхааралтай шагайв. Дахин буудах бололцоо, хүч үгүй байсан учир алдаж болохгүй байлаа.

	Рыскулбек буудлаа. Энэ бол вагон дээр дуугарсан ес дэх буун дуу байлаа. Залуугийн халимаггүй толгой бөхөсхийн алга болов. Сальменов вагоны өнцөг рүү мөлхөж очив. Залуу эвгүйгээр эвхрэн вагоны завсар хэвтэнэ. Түүний битүү захтай ногоон цамц нь бүдгэрсээр үзэгдэхгүй болов. 

	«Гүйцээ. Гүйцэх нь энэ. Одоо юу ч болохгүй. Би үхэж эхэлж байна» гэж Сальменов бодов.

	Тэр суларсаар байв. Вагон, өөрийнхөө хатуу, налуу нуруун дээрээсээ авч хаях гэж оролдох ямар нэг амьд амьтан шиг санагдана. Рыскулбек хумсаа хугалан байж вагоны ирмэгээс яльгүй дотогш холдов. Гэвч вагон түүнийг ирмэг рүүгээ шигшсээр ажээ.

	Сальменов алс тал тийш харлаа. Төмөр ир шиг харагдах голын эрэгт адуу идшилнэ. Тал ч, адуу ч цусан өнгөтэй ажээ» 

	«Алтан зул цэцэглэж байгаа юм байна. Үгүй бол цус юм бол уу?» гэж бодов.

	Тэр, талд төрж, талд өссөн хүн боловч алтан зул тэгж туяарч харагдахыг үзээгүй ажээ.

	Ухаан алдах хоорондоо «цус байх нь» гэж боджээ.

	... Сальменов цусан тал дээгүүр мориор давхина. Урд нь сүрэг улаан адуу зугтана. Энэ галзуу морьдыг тэр яагаад ч гүйцэхгүй байв.

	 

	* * *

	 

	Галт тэрэг, Ак-Тас зөрлөгт зогсоход замын мастерт юу гэж хашхирснаа Рыскулбек үл мэднэ. Гэвч тэр хашхирсан ажээ. Түүний дорой дууг хүмүүс сонсжээ. Вагоны ирмэгээс зуурсан хуруунуудыг нь гурван эр салгаж, түүнийг буулгаж авчээ. Түрүүчийг 8-р вагонд Турсункулийн өрөөнд авчирч, нэг сувилагч хүүхэн, Терентьев өвгөн хоёр түүнд анхны тусламж үзүүлжээ.

	Дараа нь Арысьд авчрав. Орон нутгийн мэс засалчид Рыскулбекд мэс засал хийж зүрхлээгүй учир Ташкентаас мэс засалч дууджээ. Ташкентын цэргийн эмнэлэгт үхэх сэхэхийн зааг дээр хагас жил хэвтэж, дараа нь бас хагас жил сувилуулахад хүрэв. Олон хүн түүнийг үхсэн гэж бодсон ба гэр бүлд нь эмгэнэл илэрхийлсэн захиа ч илгээжээ. Гэвч Рыскулбек тэссэн юм. 

	Төмөр замын цагдан сэргийлэхийн Арысь станцын тасгийн дарга ахлагч Рыскулбек Сальменовоос саяхан би захиа авлаа. Тэр захиандаа «Би амьд, эрүүл. Оройн сургуулийн 10-р анги төгссөн. Хүүтэй болсон» гэжээ.

	 

	(Б. Пүрэвийн орчуулга)

	
Вера Шапошникова

	ХАРУУЛЫН АЛБАНД

	Нисэх мэт хурдлан талбайд орж ирсэн мотоциклчид огцом эргэж, алсаас туссан чийдэнгийн гэрэлд сүүдийх жижигхэн байшингийн хажууд тулан зогсоод мотороо унтраалаа.

	Хажуугийн суудалд сууж явсан нөхөр нь бууж, дадамгай хөдөлгөөнөөр кителиэ засаад жолоочид хандан:

	— Ваня, чи парк руу яв! Би Оскоевыг иртэл энд жижүүр хийнэ гэж хэллээ.

	Тэр дороо мотоцикл түржигнэн асаж урагш ухасхийн улиангар хоёр талаар нь эгнүүлэн тарьсан гудамжийг уруудан хурдалж одлоо. Мотоциклийн чийдэн, шөнийн харанхуйг хага зүсэн нүхлэх мэт зурвас цагаан гэрэл татуулсаар гудамж шувтран далд ороход гудамж дахиад л шөнийн үүрэглэсэн харанхуйд дарагдав.

	Талбай дээр үлдсэн хүн бол цагдан сэргийлэх албаны ахлах дэслэгч Николай Солодников агаад, тэрээр алслан холдож яваа мотоциклийн моторын хүнгэнэх дууг чагнан одоо Токтогулын гудамжинд явж байна. За одоо Майн Нэгний гудамж руу эргэлээ гэж дотроо бодон, зогсох ажээ. Тэгтэл удсан ч үгүй хөгжмийн баясгалант аялгуунд моторын дуун дарагдан замхрах нь бүжгийн талбайн дэргэд зогссоныг гэрчилнэ.

	Хот ямар тайван, анир чимээгүй байна вэ? Уулнаас буун хотыг ноёлох энэ анир чимээгүй нам тайван дунд Николай умбан байх мэт зогсоно. Эргэн тойрон уулс. Тэр өндөр уулст тулсан Пржевальскийн өргөн гудамжнууд чив чимээгүй шөнийн харанхуйд дүнсийнэ. Эндхийн гудамжнуудын хоёр талаар таримал ногоон мод эгнэн сүглийлдээд ойн зурвас лугаа адил харагдах агаад тэр урт ногоон зурвас чөлөө шувтрахад шууд уулсын бэлд тулна. Ойролцоохон асга хад арсайж барсайсан түмэн үрчлээт энгэр бэл, түүнээс дээш өвгөн буурал уулсын мөнх цаст ноён шовх оргил сардгууд жилийн дөрвөн улиралд мөнгөн дуулгаа гялалзуулан байх нь нэн ч сүртэй.

	Ахлах дэслэгч, хажуугийн жижигхэн байшингийн сүүдэрт орж биеэ халхавчлан, чийдэнгийн гэрэл туссан талбай сайн харагдахаар байрлав. Саарал өнгийн цардмал талбайг ширтсээр Николай аяндаа бодлогоширч эхэллээ. Хотын хамгийн их хөл хөгжөөнтэй газар бол энэ талбай бөгөөд чухам энд л хэрэг төвөг их гардаг билээ. Мөн паркт, бүжгийн талбайд ч хэрэг зөрчил тасрахгүй. Тэгэхдээ зөвхөн оройн цагаар гарна. Харин энд, энэ талбайд бол хорин дөрвөн цагийн турш хөл хөдөлгөөн хэрэг төвөг тасрахгүй.

	Автобусны төв буудлын дэргэд олон машин мөн л анир чимээгүй зүүрмэглэх мэт зогсох ажээ. Энэ автобуснууд Фрунзээс, Рыбачаас, Тюпаас, Чолпон-Атыгаас өдөржин цувж цаг ямагт хүмүүсийн хөл үймээн буцална. Бас шорлог шарж худалдана.

	Тоос сорогч машиныг үлээгүүр болгон ашиглахыг сүрхий бодож олж шүү. Лангуун дотроо тоос сорогч залгачихад л шорлог шарах цог руу үлээж гарна. Шорлогын төлөө хүмүүс шавалдаж, бас ч зарим нь «даруулгатай» зооглоно... 

	Булан дөнгөж ороогоод л шууд шилээр нь дамжуулаад хөнтөрчихнө. Дараахан нь тэгээд хэрүүл маргаан болж «Сэргийлэх!»

	Ням гарагуудад хэдэн мянган хүн Пржевальскийн дурсгалын хөшөө рүү аяллаар явна. Тэнд ч, мөн мэдээжээр өөр төрлийн боловч багагүй хэл ам, хэрэг явдал гарна. Хэн нэг нь цүнхээ гээчихнэ үү, эсхүл автобуснаас хоцорчихно уу, тэгээд л гомдол... Зарга, уйлаан унжаан болж «Сэргийлэх хаашаа, юугаа харж байдаг юм бэ?» гэнэ.

	Хотод жуулчид бас ирнэ. Нар салхинд гандаж борлосон хөрслөг царайтай, сахлаа зориуд тавьж ургуулсан тэдгээр жуулчид гуанз, ресторан, зах зээлийн газраар дүүрч, бараг байнга зайгүй байдаг зочид буудлаар бас юмыг яаж мэдэх вэ гээд ороод гарна.

	Тэнд хүн үргэлж дүүрэн байх тул хотын захад гарч майхнуудад хоноглоцгооно. Тэгэвч эдгээр хүмүүс нь голдуу намуун дөлгөөн, шулуун улс байдаг болохоор тэдэнтэй ажиллахад хөнгөн билээ. Харин жимсний болон аж үйлдвэрийн зарим ховор бараагаар дамын худалдаа хийгч тэр «бяцхан» хүмүүс л амаргүй. Тэдэнд ер хөсөг гэж мундахгүй. Автобуснаас ч тэднийг мөн багагүй буулгасан.

	Намар тийшээ Пржевальскид залуучууд цугларна. Киргизийн өөр бусад нэг ч хотод ийм олон тоотой залуучууд байдаггүй байх аа.

	Сурган хүмүүжүүлэх ухааны институт, техникумууд болон ерөнхий боловсролын сургуулиуд буй, Оюутан сурагчид эцэг эхээсээ алс хол, биеэ даан, алдаж онох нь амархан залуу насны ид хаваар эрх дураараа амьдарцгаана. Тэдний төлөө тавих анхаарал халамж, тэдэнтэй ажиллах ажиллагааг ялимгүй жаахан сулруулаад үз л дээ... Үгүй хэдийгээр их замаас буйд зайдуу орших боловч Пржевальск тийм ч чимээ аниргүй амгалан хот биш билээ.

	Эрт дээр үеийн тэр нэгэн цагт Самаркандын худалдаачдын барааг дэнхийтэл ачсан тэмээн жингийн цуваа Төв Азийн зүг алгуурхан хөдөлдөг байсан Жинчний гудамжнаас хос дүрс сүүтгэнэсээр талбайд гарч ирлээ. Тэр залуу хос аажимхан явсаар автобусны төв буудлын ойролцоох сандалд хүрч тэнд хэсэг сууцгаагаад цааш явж одлоо. Дараахан нь хашхираан гуаглаан болсон, нэлээн найрласан бололтой хэсэг хүмүүс талбайгаар дайран өнгөрч нарийн гудамж руу эргэж харанхуй дунд шингэн алга болов.

	Солодников ахиад л ямар нэгэн шалтгаанаар сэтгэл түгшин байгаагаа мэдэрч байв. Ийнхүү сэтгэл түгших явдалд тэр аль хэдийнээс дасал болсон бөгөөд цаг үргэлжид түүний санаа сэтгэлийн тайван байдлыг алдагдуулж байдаг билээ. Энэ түгшүүр хаанаас гарч ирдэг байна вэ? Юунд тэр вэ? Гэдэс цатгалан, мөр бүтэн, ер хүнтэй л адилхан амьдарцгааж байж, сайн сайхан явахыг хүсэн мөрөөдөхгүй гэж үү? Ажиллах суралцах, газар боловсруулан тариа ногоо тарих ер бүх л юм хүн бүхэнд нээлттэй байна. Харин тэгтэл хаа саагүй л дэмий сэлгүүцэн тэнэж, хөлчүүрхэж, танхайрч балмад авирлаж явцгаах юм.

	 

	 

	Бидний өсөж байх үед ийм юм ер байгаагүй сэн. Би л гэхэд хамтралд ажиллаж, газар хагалж, борнойдож байлаа. Морин дээр мордож чадахгүй дэлээс нь чангааж, хаа руу нь хөлөөрөө жийн яг л модонд авирч байгаа юм шиг авирч байж арай чарай нэг мордож авна. Тэгээд л өдөржингөө эмээл дээрээс хөндийрөхгүй дээ. Ингээд л «морьтой соно» гэдэг шог нэртэй болж билээ гэх зэргээр Николай өөрийнхөө бага насыг дурсан саналаа.

	Тэрээр өөрийнхөө бага насыг дурсахдаа, ухаа морины нуруунд наалдчихсан юм шиг өдөржин эмээл дээр шовойтол суух, бяцхан хүү, талын анхилуун салхи, газрын чийглэг үнэр, өндөр уулсын цаад руу салхины аясаар туугдан нүүдэллэх хөвөн цагаан үүлсийн сүр бараат дүрс цөмийг сэтгэлдээ төсөөлөн бодлоо. Эцэг нь өвчилсний улмаас бяцхан хүү Николай эцгийнхээ халааг авч өрх гэрийнхээ халуун ам бүлийг тэжээх хэрэгтэй болсон нь амьдралын түмэн бэрхийг амсаж мэдрээгүй түүнд хүнд байсан нь мэдээж агаад ер нь хэн ч гэсэн үр хүүхдэдээ, бага насандаа амьдралын хатуу ширүүнийг үзэж, хүнд бэрхийг амсах хувь тавиланг хүсэхгүй билээ. Гэвч харин гайхалтай нь амьдралын хатуу гараар нухлагдан нас биеэс ахадсан ажилд зүтгэж гэрийнхнээ тэжээж явсан чухам тэр л үедээ бяцхан хүү Николай өөрийгөө амьдралыг гартаа атгасан том хүн гэж мэдэрсэн ажээ.

	Дараа нь тэрээр сургуульд орсон боловч удаан суралцаж чадсангүй, эцэг нь өвчилсөн учир ажил хийх болсон билээ. Хожим нь цэргийн албанд дайчлагдан хойд хязгаарт Дотоод Явдлын Яамны цэрэгт алба хаажээ. Тэрээр ийнхүү цэргийн албан хаах хугацаандаа засан хүмүүжүүлэх хөдөлмөрийн колониудад хүмүүжиж буй залуусыг хараад сэтгэл нь түгшдэг байжээ.

	Залуу нас гэдэг бол хүн төрөлхтний гол баялаг бөгөөд амьдралын түлхүүр нь юм гэж хэн нэг хүн хэлсэн байдаг. Энэ түлхүүрийг хааш нь эргүүлэхээс хүний цаашдын амьдрал ихээхэн шалтгаална. Залуу насанд сэтгэл зүрх, оюун ухаан цөм нээлттэй, ил цагаан байдаг, сайн сайхан, муу муухай, ер амьдралын янз бүрийн үзэгдэл шингээж, тусгаж авах нь амархан байхын учир залуу халуун насандаа үзэж мэдэрсэн бүх л юм амьдрал ахуйд хэвшил болон үлдэх нь олонтоо.

	Амьдралын сайн сайхныг хэмжиж баршгүй их билээ. Наад зах нь энэ Киргизэд л гэхэд сүрлэг сайхан уулс, нуур цөөрөм, эргэн тойрон ямар сайхан газар гэж санана аа. Хот ч гэж ёстой л хот, гудамжнууд нь тэр аяараа л битүү цэцэрлэгт хүрээлэн. Өглөөний наран уулсын цаанаас тэнгэрт хөөрөхийн цагт ямар нэг амьтны амьсгаа мэт зөөлхөн боловч сэрүүн салхи, хотоор сэвэлзэнэ. Дараа нь нарны туяа тэнгэрийн хаяанаас цацран цацарсаар алтан наран мандана. Өглөөний нарны алтан шаргал туяа эхлээд уулсын ноён шовх оргилуудад тусаж, тэгээд аажмаар доошлон доошилсоор талд буух ажээ. Энэ үеэс хотын гудамжнаа эгнүүлэн тарьсан улиангар модод өглөөний нарны хурц гэрэлд алтан шаргал өнгөөр туяаран шингэх бөгөөд тунгалагхан цэнхэр утаа униар дунд хөвөх мэт харагдах нь соньхон. Пржевальск тун сайхан хот шүү. Хот гэхээсээ парк гэмээр. Энэ бүхнийг хүмүүс тарьж ургуулсан юм. Энэ бол тэдний хөдөлмөр.

	Пржевальскад цэцэрлэггүй айл гэж огт байхгүй. Гудамж бүхэн шинэхэн таримал цэцэг ногоо, мод бутнуудын анхилуун сайхан үнэр хамар цоргин ханхална. Өндөр хайст цэцэрлэгт хүрээлэнд ч, тэгшхэн тайрч зассан саглагар бутсаар эргэн тойрон эмжигдсэн засмал ногоон зүлгэн дээр ч нимгэн торгон даашинзтай танхилхан бүсгүй лугаа адил үзэсгэлэн гоо турьхан замбага цэцгүүд цоморлогоо дэлгэн салхины аясаар найгана.

	Уламжлалт заншлаар хүмүүжсэн ариун журамт ахмад иргэд хотод олон агаад тэд одоо ч гэсэн хоорондоо уулзахдаа эелдгээр харилцан мэхэсхийн мэндчилцгээдэг билээ. Тэд ер нь хүмүүсийг машид хүндэтгэх тул хүмүүс ч тэднийг ихэд хүндэлнэ.. «Багш агсан эмэгтэй Мария Ивановна Синусоваг насан эцэслэхэд бүх л хотоороо түүнийг эцсийн замд нь үдэж, шарилыг нь маш хүндэтгэлтэйгээр ёслол төгөлдөр оршуулсан билээ, Тэрээр сэрүүн тунгалаг ахуйдаа бараг жар шахам жилийн турш Пржевальскийн хүүхдүүдийг хүмүүжүүлж эрдэм ном, сайн сайхан бүхэнд сургаж байсан ажээ. Тэгвэл хаанаасаа энэ муу муухай юмс урган гарна вэ?

	Николай алгаараа духаа арчлаа. Тэр хүүхдүүдээ ямар их санаснаа сая л гэнэт мэдэрлээ. Хүүхдүүд нь эндээс асар холгүй орших Отрадныйд хадам эхийнх нь гар дээр байдаг билээ. Тэр маргааш эхнэрийнхээ хамтаар хүүхдүүд ба хадам эхээ эргэхээр явна. Эхнэр нь Отрадныйн хүн юм. Сүйт хархүү нутагтаа чөлөөгөөр ирээд буцахдаа л эхнэрээ дагуулаад мордсон билээ. Тэгээд хойд хязгаарт очиж... жил цэргийн албанаа улирч алба хаагаад дараа нь орон нутаг, төрсөн гэртээ татагдаж ирсэн ба ирмэгцээ шууд л цагдан сэргийлэхэд оржээ. Элдэв үл бүтэх, муу муухай явдлуудтай тэмцэх хэрэгтэй гэдгийг ойлгож байсан болохоор ухамсрын үүднээс зориуд цагдан сэргийлэхийн албанд сонгож орсон юм.

	Эхлээд өөрөө ороод, дараа нь төрсөн дүү Владимир, ураг төрлийн Иван нарыгаа цагдан сэргийлэхэд албан хаахыг ятган ухуулж гарлаа. Дөнгөж саяхан арван нэгдүгээр анги төгссөн, эрүүл чийрэг залуу хүү ер нь ингэж явахын хэрэг байна уу даа. Заводод очиж ажиллавал ч яадаг юм бэ? гэх зэргээр заримдаа эргэлзэх ч байдаг л байсан. Тэр ч байтугай туйлгүй ядарсан нэг мөчдөө тэрээр Пржевальскийн цагдан сэргийлэхийн дарга дэд хурандаа Корчубековт:

	— Манай хот даанч олон гэмт хэрэгтнүүдтэй болчихжээ, нөхөр дэд хурандаа. Урьд арай л ийм байгаагүй шиг санагдах юм... гэж хүртэл хэлсэн удаа бий.

	— Үгүй, урьд байсан юм. Байх байхдаа бүр их байсан юм. Бүхэл тосгоноороо адуу хулгайлдаг байлаа. Харилцан зодолдоод бие биеэ алчихдаг, тэр ч байтугай нөхөр нь эхнэрээ, эцэг эх нь үр хүүхдээ алах явдлыг хуулиар гэмт хэрэг гэж авч хэлэлцдэггүй ерийн хэрэг байлаа. Баячууд зарц нараа зодох балбах ч бүр энүүхэнд хэрэг, алчхаж болдог эрхтэй байлаа.

	Тюпийн районд баячууд, зэвсэгт дээрэмчдийн тусгай бүлгийг зориуд байлгаж дээрэм тонуул хийлгэдэг байлаа. Бас хувьсгалын эсэргүү дээрэмч зандалчдыг юу гэж бодно! Хүмүүсийг хүч дарангуйлан харгисалсан ямар аймшигт хүчирхийлэл байсныг сана л даа. Үй олныг хамарсан дээрэм тонуул, аллага, үзэшгүй зэрлэг балмад үйл явдлууд байсан юм. Харин одоо бол урьдынхтай огт адилгүй, яльгүй жижиг зөрчил ч гэсэн хүмүүсийн нүдэнд өртөх болж. Зөвлөлт засгийн анхны жилүүдэд цагдан сэргийлэх албанд орсон ямар ч хүнээс асуу. Тэдний хэн ч гэсэн танд, тэр цагт ямар хүнд бэрх байсныг яриад өгнө. Одоо бол өөр хэрэг. Хуучин нийгмийн үлдэгдэл нэртэй багагүй «баялгийг» бид өв уламжлан авсан нь мэдээж юм. За харин энэ үймээн шуугиан дэгдээгч залуучууд бол ч бидний үед бий болж гарч ирсэн улс даа. Залуу үеийг хүмүүжүүлэх талаар аль нэгэн зүйлийг дутуу бодсон болохоор одоо яая гэхэв дээ, ийнхүү харамсаж, тэдэнтэй нэгийгээ үзэлцэж л байхаас биш гэж Корчубеков түүнд хариулсан билээ. Тийм ээ, Корчубеков туйлын үнэн ярьсан юм.

	Отрадныйд Николайн найз Ванюша Поцепунов хэмээх ховорхон тохиолдох сайхан эелдэг, уриалгахан залуу хүү байдаг байлаа. Николай тэр хоёр хоёулаа 1936 онд төрсөн, хамт тоглож, сургуульд явж, ногооны талбай, цэцэрлэгт ажиллаж бага насаа бараг л хамт өнгөрөөж бие биеэ өөр шигээ хайрлаж, хүндэтгэдэг болсон бөгөөд Ванягаас ганц удаа боловч эв зохисгүй зан, муу муухай үг яриа гарч байхыг найз нь үзэж сонсоогүй ажээ.

	Дараа нь Ванягийн эх нь нас барсан учир тэр Пржевальскад оршин суух садныхаа нэг авгайнд ирсэн юм санжээ. Гэвч тэр эгч нь бүхэл өдрийг ажил дээрээ өнгөрөөж, өөрийн ам бүлийг тэжээж асрамжлах, ер нь ажил гэж мундахгүй болохоор Ваняг халамжилж, түүний үйл ажиллагаа, хүмүүжилд анхаарал тавьж байж тэр бүр чадахгүй байв.

	Багын найзууд дахин уулзалдах тэр үед Ваня аль хэдийн халаасны хулгайч нартай нийлчихсэн, засан хүмүүжүүлэх хөдөлмөрийн колонид хэдэн жил ял эдэлсэн байжээ. Энэ бол Николай цэргийн албанаас эргэж ирснээс хойш болсон явдал билээ. Багын найзууд бие биесээ ажиглаж бага насаа дурсан санаад баярласан ч юм шиг, тэгсэн хэр нь нэг л хөндий янзтай, өөд өөдөөсөө харан зогсжээ.

	— Чи хаанаас гараад ирэв ээ? гэж Николайн асуухад:

	— Шоронгоос гэж Иван ямар нэгэн ердийн юмны тухай ярьж байгаа юм шиг тайвнаар хариулаад хэсэг чимээгүй болсноо: — Тэнд ч нэг биш удаа бүртгэгдсэн шүү! гэж их л цөхөрсөн бөгөөд зэвүүхэн өнгийн дуугаар нэмж хэллээ.

	— Ваня минь чи юу хийж явна аа? Эхийгээ санаач! Чамайг хүн болгохын тулд яаж зовж зүдэрч, зүтгэж явлаа даа. Ухаж бод! Би чамд тусалъя. Ажилд оруулъя. 

	Иван мухардаж хэсэг чимээгүй зогссоноо эцэст нь:

	— За яах вэ бодъё! гэж хэлснээ салах ёс ч гүйцэтгэлгүй шуудхан салаад явчихлаа. Солодников, Поцепуновыг хараандаа авч түүний хань хамсаатнуудыг ч олж тогтоон мөн л хараандаа авлаа. Пржевальскийд бүх юм нүдэнд ил байдаг болохоор энэ бүхнийг хийхэд түүнд тийм ч хэцүү зүйл биш билээ. Николай нь Иваныг эрж, түүнтэй дахин уулзах аргыг сүвэгчилж байв. Иван одоо багынхаа найзыг хармагцаа л гудамж уруудаад ч юм уу, байшингийн цаагуур тойроод ч юм уу, зугтаагаад алга болчихдог болжээ. Тэгэвч нэгэн удаа яаж ч чадалгүй халз тулгарчихдаг байна.

	— Ваня минь, чи энэ муухай замаа хэзээ орхих юм бэ? Би чамд сайн сайхныг л хүсэж байна шүү дээ гээд л Николай ярьж эхэлтэл Иван мөрөө дурамжхан хавчин хөдөлгөснөө юу ч хэлсэнгүй. Гэтэл хажуугаас нь хэн нэгэн хүн түүнийг дуудахад тэрээр үг дуугүй яваад өглөө. Үгүй, тэгээд л тэр удаа бас л ярилцаж бүтсэнгүй. Николай, «өөрөөр оролдоод үзэх хэрэгтэй юм» гэж шийдсэн боловч амжсангүй.

	Сэвсэн салхи уулнаас буун илбэсэн хаврын эхний тэр нэгэн өдөр Николай урьдынхаа л адилаар жижүүрт гарлаа. Тэр хотын захад өдрийг өнгөрөөсөн учир хаврын дэлгэр сайхан цагийн баяр цэнгэл, бас хамгийн хүнд (тооны) шалгалт өгсний давхар баяр хөөр түүний сэтгэлээс арилаагүй явах ажээ. Удахгүй амралтаа аваад Иратайгаа хамт Иссык-Кульд очиж уул хадаар тэнүүчилж, ан гөрөө хийж, аятай сайхан амарна... 

	Тэрээр утасны харилцуурын дэргэд суугаад ирж буй мэдээнүүдийг хүлээн авч хэргийн газар луу сэргийлэгчдийг хуваарилан явуулж анхны арга хэмжээнүүдийг авхуулна. Тэгснээ нэг хэргийн газар луу өөрөө явлаа.

	Малинины хамт талбайг чиглэн явж, ресторан өнгөрөх үес зодоон болж буй газрыг харлаа. Тариа агуулах газрын яг эсрэг талд Горькийн гудамжны эхэн дээр хэсэг танхайчууд хэн нэгэн хүнийг балбаж байв.

	Тэдний нэгнийх нь гарт хутга гялсхийхийг ажигламагцаа «Миша түргэл!» гэж хашхираад Николай машинаас үсрэн буув. Хутгатай гараа далайгаад хэн нэгэн хүнийг цохисон тэр хүн бол түүний багын найз Иван мөн болохыг тэр танилаа. Дараагийн агшинд Солодников аль хэдийн нь тэдний дунд орчихсон байлаа. Тэрээр тэдний хоёрыг захнаас нь шүүрэн авч шалмаг хөдөлгөөнөөр дугтран цувыг нь толгойд нь битүү нөмрүүлэв.

	Яг энэхэн агшинд ган хутга аймшигтайгаар гялалзан суран бүсэн дээр халтиран түүний сүвээ рүү шааж орохыг ахлах дэслэгч мэдэв. Түүний бүх бие гэнэт халуу оргин ер бишийн хачнаар сулраад явчихлаа. Солодников, мотоциклээсээ үсрэн бууж байгаа Михайл руу эргэн

	— Миша, намайг хутгалчихлаа гэж хэлэхдээ өөрийнхөө дууны өнгө өөрчлөгдөн суларсныг мэдээд гайхлаа. Дээрэмчин ч өөрийг нь барьж авсан хүчирхэг гар суларсныг мэдмэгц харанхуй руу ухасхийн шингэж алга болов.

	— Түүний хойноос шалавхан гүйгээрэй! Тэр намайг шархдуулаад, ална гэж заналхийлсэн юм шүү! гэж Иванд цохиулсан залуу Солодниковын чихэнд хашхирна.

	Солодников хүчээ шавхан биеийнхээ тэнцвэрийг олж сүвээ рүүгээ ажиглавал шархнаас нь хөөсөрсөн цус гарч байлаа.

	— Түүнийг эмнэлэгт хүргэ! гэж товчхон хэлээд шархтан хүний зүг нүдээрээ дохилоо.

	Малинин шархтай хүнийг авч одсоны дараа, Николай хажуугийн байшингийн хананд хүрч түүнийг түшин аажмаар газар унав. Үүнээс хойших бүх юм манан дунд байгаа мэт бүрэлзэн ухаан санаанд орж гарна. Михаил нь эмнэлгийн сувилагчийн хамтаар түүнийг авахаар эргэж ирсэн хийгээд тэд түүнийг эмнэлгийн байшингийн хонгилоор болгоомжтойгоор өргөж явсныг мэдэж байсан төдийгүй түүний орны дээрээс бөхийн зогссон нөхдөдөө Солодников ухаан алдахынхаа өмнөхөн хамаг хүчээ шавхан байж Поцепуновыг нэрлэн, тэрээр хаагуур явж орон гэртээ очих замыг нь хүртэл тодорхой хэлж өгсөн ажээ.

	Николай сар хэртэй хугацааг эмнэлгийн орон дээр өнгөрөөлөө. Түүнийг эргэж ирсэн нөхөд нь, гэмт этгээдийг Николайн зааж өгсөн газраас баривчилсан тухайгаа ярьжээ. Ийнхүү Иваныг дөрөв дэх удаад нь шийтгэж засан хүмүүжүүлэх хөдөлмөрийн колонид явуулжээ.

	Хожим нь Николай үл таних бичигтэй, гурвалжилж эвхсэн нэгэн захидлыг хүлээж авлаа.

	 

	«Чи миний заналт дайсан. Найман жилийн дараа намайг эргэж ирэх тэр цагт өршөөл битгий гуйгаарай... Та нар миний залуу насны амьдралыг эвдэн сүйтгэсэн. Үзэн ядаж байна. Бүгдийг чинь үзэн ядаж байна. Өшөөгөө авна. Бүгдээс чинь өшөөгөө авна» 

	 

	гэж гэмт этгээд Солодниковт бичжээ.

	Ваня, Иван! Хамгийн аймшигтай нь авах өшөө хорсол нь биш, зүхэл занал нь биш, харин түүний багын найз Поцепунов чухам ийм хүн болж хувирсан нь л байв. Тэр одоо өөрөө өөрийнхөө, хүн гэх сайн сайхан бүхнийг тонон дээрэмдчихээд, өөрийгөө хүрээлж байгаа бүхнийг үзэн ядах чонын жамаар амьдрах болжээ.

	Солодников энэ харамсалтай, ямар ч соёлгүй, зэрлэг зүхэл заналаар дүүрсэн зурвасыг уншаад, үгүйрэн хоосорч, хүний нинжин сэтгэлээ гүвж, хүн төрөлхтний хамаг баялаг сайн сайхан бүхнийг үрэн таран хийж, араатан чоно шиг зэрлэгшсэн Поцепуновын үнэн нүүр царайг улам ч тод харах шиг боллоо. Иван, бусдын халааснаас хулгайлж авсан түрийвч нэг бүртэй хамт өөрийнхөө сэтгэл зүрхнээс хэзээ ч нөхөж дүүргэгдэшгүй сайн сайхан бүхнийг залуу сайхан насаа, хүч чадал, хүн гэдэг эрхэм сайхан нэр төр, нинжин сэтгэлээсээ хулгайлан байсан ажээ. Чухам ийм учраас Иванд эд юмаа хулгайлуулж тонуулсан тэр хүмүүс түүний заналт дайсан нь болсон мэтээр түүнд санагдаж тэрээр тэднээс үхтлээ айж, хүмүүсийг үзэн ядах болсон ажээ. Тэрээр одоо орчин тойрондоо, нийгэмд аюултай болжээ.

	Эмнэлэгт хэвтэж байх тэрхэн хугацаанд Солодников олныг бодсон ажээ. Чухам, тэгэхэд л түүний цагдан сэргийлэхэд албан хааж, ахмад нөхдийнхөө адилаар муу муухай жигшүүрт явдлуудтай тэмцэх шийдвэр нь улам батажсан билээ. Түүхийн хүрдийг гэдрэг эргүүлэхийг оролдсон хувьсгалын эсэргүүчүүд, төрөл бүрийн дээрэмчин зандалчдыг ялсан шүү дээ. Өдөр бүр сэргийлэхэд хүргэгдэн ирдэг энэ танхайчууд дэмий хэсүүчлэн тэнүүчлэгчид, архины аагт мансуурсан арчаагүй этгээдүүдийг бид мөн л ялна... 

	Нэг нь хэтэртлээ хөнтөрчхөөд гудамжаар гуйвлаж дайвалж зэрлэгээр хашхирч гууглан, хараал зүхэл урсгаж явна. Нөгөө нь олны хөл хөдөлгөөнтэй газарт очиж зодоон цохион үүсгэнэ. Паркт л гэхэд жишээ нь бүжгийн талбайд зодоон үүсгэнэ. Гурав дахь нь бүр хутга барин давшилна шүү... 

	 

	* * *

	 

	Мотоциклийн паржигнасан дуу шөнийн нам гүмийг эвдэн уухилсаар Оскоев хүрэлцэн ирлээ.

	— Тайван уу? гэж ахлагчийн асуухад

	— Бүгд журмаараа! гэж хариулаад Солодников энэ тайван сэтгэлтэй, эрэлхэг зоригтой киргизийг их л халуун дотноор харав. Тэр ээлжит жижүүрийнхээ албанаас буугаад одоо мөн л Николайн нэгэн адилаар сайн дураараа эргүүл хийж яваа нь энэ ээ.

	Солодников, Оскоевын хамтаар хотын гудамжнуудаар сүлжин явахад алим, цэцэг ногооны анхилам сайхан үнэр ханхалж, хайсны цаанаас тэгшилж тайрсан бутнуудын дээгүүр өндөр шилбэт замбага цэцгүүд тэргүүнээ өргөн ихэмсгээр найгана. Паркт хөгжмийн чимээ намдаж хаа нэгтэй хүмүүсийн дуулалдах, инээлдэх нь хааяа хааяа бүдэгхэн сонсогдох нь оройтсон залуус орон гэрийн зүг тарцгааж буйн гэрч болохыг эргүүлийн хоёр ч юу эс андах билээ.

	Харин энэ муу муухай явдлыг ер нь яах ёстой юм бэ? Танхай балмад явдал, хөлчүүрхэл цөм устгагдаж арилна гэж үзэж байгаа цагдан сэргийлэх албаны ахлах дэслэгч Николай Солодников өөртөө хэтэрхий итгэсэн хэрэг биш биз? Үгүй шүү. Үүний жишээг эрж хол явах хэрэггүй билээ. Пржевальсктай зэргэлдээ Теплоключенка хэмээх томоохон суурин оршино. Тэрхүү тосгоны нэр нь, газраас оргилох цэнгэг уст халуун рашааны олон булгуудаас үүссэн түүхтэй ажээ. Сууринаас асар холгүй орших Ак-Суйск хавцлын хадан асгаас оргилсон булаг дээр хамтралчид рашаан усанд орох газар барьж байгуулснаар одоо тэд тэндээ өөрийн сувиллын газартай болсон билээ. Тэндхийн ууланд зөөлхөн тунгалаг агаар сэнгэнэж цавчим хадан хясааны дээр Тяньшанийн гачуур модод бодлогошронгуйхнаар зүүрмэглэх мэт аясын салхинд үл мэдэгхэн ганхана. Сууринаас хавцал руу жижигхэн автобус өдөржин хүмүүсийг зөөнө.

	«Коммунизмын туяа» гэдэг бэлгэ дэмбэрэлтэй нэртэй энэ баян артелийн хамтралчид тариан талбайд ажлаа дуусгамагц мөн чөлөөтэй өдрүүддээ рашаан усанд орж жимс, мөөг түүхээр хавцал руу явцгаадаг билээ.

	Урьд Теплоключенкад өндөр хананых нь оройгоор өргөст тор татсан баргар өнгөтэй байшин байжээ.

	— Одоо тэр байшин хаач аа вэ?

	— Хаагдсан! Теплоключенкад одоо шорон, сэргийлэх байхгүй гэж ажлаасаа буцаж яваа хамтралчин хариулна.

	— Тэгвэл гэмт хэрэг байхгүй болсон хэрэг үү?

	— Ариун биш амьдралтай хүмүүс хааяа ганц нэг тохиолддог л юм. Бид өөрсдөө ихэнхийг нь шийдвэрлэдэг юм. Зарим нэг төвөгтэй тохиолдолд Пржевальскаас тусламж авдаг... гэнэ.

	Чухам үүний л төлөө, манай оронд гэмт хэрэг зөрчил гарах явдал устаж, шорон гяндан хаагдан, хүмүүс баяр бахдалтай, аз жаргалтайгаар инээмсэглэцгээж байх чухал тэр сайхан цагийг авчрахын төлөө л Николай Солодников болон түүний нөхөд унтах нойр, идэх хоолоо умартаж, амь нас, бие цогцсоо үл хайрлан амгалан энхийн манаанд, ээлж халаагүй эргэж яваа нь энэ билээ.

	 

	(Ё. Лувсаншаравын орчуулга)

	
Александр Морозов

	ТУШИНОД БОЛСОН ЯВДАЛ

	— Өршөөгөөрэй! цагдан сэргийлэх албаны дүрэмт хувцастай нэгэн хүн хүүхдийн тэрэгтэй мөргөлдчихөөд тэвдэн ийнхүү хэлэв. Тэргийг түрж явсан эмгэн эхлээд сүрхий уурламаар аядсанаа ахлах дэслэгчийн арга нь барагдсан гэмшингүй царайг ажиглаад аяндаа зөөлөрч нүүрэнд нь инээмсэглэл тодрон:

	— Залуу минь, ингэж яваад машин доогуур орчхов доо гэж хэлчхээд цааш явж одлоо.

	Хүүхдийн тэрэгтэй мөргөлдсөн явдал Василий Тимофеевичийг гүн бодлоос нь салгав. Орчин тойрныг ажиглаад, ямар сайхан орой болж байгааг дөнгөж сая л мэдлээ.

	Нар уулын цаад руу далд орж, шингэж байгаа нарны улбар ягаан туяанд орон барилгууд бараантан энд тэнд зарим айлын цонхоор чийдэнгийн гэрэл гялалзана. Василийн өмнөөс ямар нэг үзвэр үдэшлэгт явж байгаа бололтой хэсэг хүмүүс ирж явав.

	«Хүмүүс ямар сайхан амьдарна вэ? Оногдсон ажлаа хийчхээд дараа нь тэгээд хаашаа ч явж юугаа ч хий, өөрийн дур. Харин тэгэхэд бид л гэж амгалан тайван, амралт чөлөө гэж мэдэхгүй юм. Хэзээ ч нэг кино үзлээ дээ, одоо бүр мартаж орхижээ.»

	Цагдан сэргийлэхийн ажилтнуудын дунд «хэсгийн төлөөлөгчөөр ажиллаж үзээгүй хүн бол зовлон үзээгүй гэсэн үг» гэсэн яриа сонсогддог юм. Нийгмийн хэв журмыг хамгаалах байгууллагын аль ч алба хүнд бэрхшээлтэй, нарийн төвөгтэй гэдэг нь хэн бүхэнд мэдээжийн хэрэг билээ. Гэлээ ч гэсэн цэнхэр шинельтнүүдийн хэн нь ч дээрх яриаг худлаа гэж эсэргүүцдэггүй ажээ. Үнэхээр ч хамгийн нарийн төвөгтэй эцэс хязгааргүй ажиллагаа, зүтгэл, санаачилга шаарддаг ажил гэвэл чухам л хэсгийн төлөөлөгчийн ажил билээ.

	Хийхгүй юм гэж Петушковт ер байхгүй. Түүний хариуцсан дэвсгэрт хэдэн мянган хүн оршин суух агаад, хүн бүр өөр өөр өвөрмөц зан чанар, дадал хэвшил, эрэлт, хүсэлт, бодол санаатай. Нэг нь их хурц түргэн зантай, байнга хэрүүл маргаан үүсгэж байдаг байхад нөгөө нь уухдаа хэт дуртай, амьдрал ахуйгаа умартан үргэлж хөлчүүрч явна. Гурав дахь нь үл бүтэх хүмүүстэй нөхөрлөж, сэжиг бүхий хүмүүсийг орон гэрээрээ цуглуулна. Хариуцсан дэвсгэрт оршин суугчдаас, төрийн төлөөлөгчид тавих асуулт, эрэлт хүсэлт өдөрт хэчнээн гарна гэж бодно! Хөршүүд ямар нэгэн зүйл дээр хоорондоо таарахаа болихоороо хэсгийн төлөөлөгчид л очно. Муу цэвэрлэсэн гудамж талбайг цэвэрлүүлэх, өвдөж зовоод байрандаа хэвтчихсэн ганц бие хүнийг эмчлүүлж сувилуулах цөм л хэсгийн төлөөлөгчийн хийх ажил, анхаарал тавих зүйл. Ноцтой зөрчил, гэмт хэргийн тухайд бол ч ярихын хэрэг алга.

	Ялангуяа сүүлийн үед Петушков ажилд ёстой л нэг дарагдаж гүйцжээ. Тушиногийн оймсны фабрик дээр ажиллаж, улсын өмчийг ашиглан шамшигдуулж байсан бүлэг этгээдүүдийг олж илрүүлсэн билээ. Гэтэл одоо тэнд бас танхай балмад явдлууд гараад байх боллоо. Энэ ялзарсан бузар явдал хаанаас гарч ирнэ вэ? Нэгийг дөнгөж дуусгаад харахад л дахиад өөр нэг учрал... Жишээ нь өнөөдөр л гэхэд соёлын ордны дэргэд хүүхдүүд зодолдож бие биеийнхээ хамрыг чихчих юм. Бас нэгээс нь гар хийцийн гар буу гарсныг яана. Иймэрхүү «тоглоомтой» хүн ч аюул тарьж ч ядах юмгүй дээ... 

	Петушков ахиад л албаныхаа тухай бодож байгаагаа ойлгож «үгүй дээ, өнөөдрийн ажил болсон, одоо зүгээр тасгаар орж жижүүрлэсэн тухайгаа илтгэчхээд харьж амрах хэрэгтэй» гэж шийдлээ.

	Дөрвөн настай хүү нь түүнийг хэрхэн хүлээж буйг төсөөлөн бодоод тэрээр алхаагаа түргэсгэв. Хүү нь орой болохоор л хаалганы хонх дуугарах бүрийд «Аав ирлээ!» гэж хашхиран баяр хөөр болон ухасхийдэг авч голцуу тийнхүү горьдсоор аавыгаа ирэхийг хүлээж чадалгүй унтчихдаг тухай Люба нь ярьсан билээ.

	«Хүүгийнхээ хэрхэн өсөж байгааг харах завгүй л явах юм даа» гэж өөртөө шивнээд ахлах дэслэгч уйтгартай мушилзав. «Любатайгаа ч гэсэн бараг л уулзахгүй шахам явах юм. Харин тэр минь сайн хүн. Түүнээс биш өөр хүн байсан бол ч аль хэдий нь гэрлэлтээ цуцлуулахаар шүүхэд өргөдлөө гаргасан байх вий. Яагаад би ер нь сэргийлэхэд орсон бил ээ дээ? Над сайхан мэргэжил байсан шүү дээ».

	Василийд, түүний ахлах мастераар нь ажиллаж байсан Пушиний механикийн завод санагдлаа. Түүний удирдсан комсомолын бригад байнга тэргүүнд явдаг байсан юм. Залуучууд гэж ёстой л сонгомол юм шиг улс сан. Ажилд тийм их шамдангуй биш ханддаг зарим нэгтэй нь нэлээд хөөцөлдөх хэрэгтэй болдог л байсан. Гэвч дараа нь тэдний зураг хүндэт самбараас буухаа больж билээ.

	Хөдөлмөрийнхөө үр шимийг харж байхад тун ч тааламжтай байдаг сан. Харин тэгвэл энд, сэргийлэхэд өнгөрсөн нэг ажлын өдрийг юугаар хэмжих юм бэ? Цаг цагт л хариуцсан дэвсгэрээрээ гүйсээр явтал ямар ч ул мөргүй өнгөрчихнө. Цахилах мэт хурдан өнгөрсөн цагуудыг чухам хаана юу хийж өнгөрөөснийг ч үл ойлгоно. Хэрэв энэ хугацаанд орон байранд гарсан хэрүүл маргааныг таслан зогсоосон юм уу, эсхүл танхай балмад этгээдийг баривчилсан бол ч бас хийсэн юмтай мэт боловч сэтгэлд тийм ч тааламжтай биш бодол төрж ямар нэгэн ариун шударга биш явдалтай холбогдож орооцолдсон мэт санагдаж ер сэтгэл цаанаа л нэг дундуур... 

	— Хүүе ахлах дэслэгч ээ! Юун тухай бодлогоширч орхи оо вэ? 

	Петушков огцом эргэж хараад, явган хүний замын хажуугаар зэрэгцэн аажимхнаар урагшилж яваа «Москвич» машин, түүний дотроос ялдамхнаар инээмсэглэж байгаа Алексей Негинийг танилаа.

	— Суу, хүргээд өгье.

	— Баярлалаа Алеша. Тасаг дээр буулгачих.

	— Хаана л бол хаана. Юунд уйтгарлаав?

	— Юундаа баярлаж хөөрөх юм бэ?

	— Сэтгэл дундуур байх чамд юу байна? Хариуцсан хэсэг чинь тэргүүний, хөдөлмөрчид чамайг хүндэтгэж хайрладаг. Бас «онц сэргийлэгч» гэдэг чинь хүн бүхний зүүдэг цол биш шүү! гэж Негин дуу алдав.

	— Сайхан үг хэлсэнд чинь баярлалаа. Тийм ээ, энэ бүхнийг би чамгүйгээр, Георгий Агладзергүйгээр, Владимир Червонцевгүйгээр, Василий Журавлевгүйгээр хийсэн юм даа!.. 

	— Харж л байгаарай, биднийг магтаад байвал яахаа мэднэ шүү гээд Алексей инээмсэглэнэ. Хэсэг чимээгүй явцгаалаа.

	Василий цонхоор гадагш харан ямар нэгэн зүйлийг бодлогоширно. Нэгд нэгэнгүй мэдэх хэзээний танил газрууд нь замын хажуугаар жирэлзэн өнгөрнө. Яг л энүүхэнд эрт өнгөрсөн тэр цагт Василий комсомолчдын хамтаар Тушиногийн анхны трамвайны замыг тавилцсан юм. Тэр кино театрыг барилцсан. Эргэн тойрон хэчнээн ч олон сайхан барилга байшин, сургуулиуд, дэлгүүр, цэцэрлэгт гудамжнууд бий болоов дээ. Москвагийн захын урьдын жижигхэн хотхон одоо нийслэлийн бусад аль ч районуудаас дутахгүй хүн олны төвлөрсөн тохилог сайхан газар болжээ.

	— Сайхан болжээ гэж Негин, Петушковын бодлыг тааварлан мэдсэн юм шиг ам нээв.

	Василийн царай гэрэлтээд явчихлаа. Тэрээр өөрийнхөө районд зүрх сэтгэлээсээ хайртай агаад түүнийхээ тухай хэдэн цаг ярьсан ч чадах билээ. 

	Василий,

	— Энэ үнэн гэж зөвшөөрөнгүй хэлснээ, — Гэвч онгорхой цоорхой ч бас олон л байна даа. Хуучны үлдэгдлүүд хүмүүсийн оюун санаанд гайхалтай бөх батаар мэнгэ шиг зууралдсаар л байх юм... гэж ярив.

	Хулгай дээрэм хийх, танхай балмад авирлах, хүч түрэмгийлэх явдал арилж устаагүй байгаа цагт жинхэнэ сайн сайхан амьдрал байж чадахгүй гэдгийг Петушков ойлгож байсан юм. Энэ л бүх эрүүл биш үзэгдлүүдтэй нийт олноороо хүчээ нэгтгэн, хэдий чинээ эрс шийдвэртэй, цөхрөлтгүй тэмцэнэ, тэднийг төдий чинээ хурдан арилгаж чадах билээ. Чухамдаа үүний л төлөө тэр сэргийлэхэд орж ажилласан юм. Үнэндээ гэхэд энэ сайхан тайван цагт яг л фронтод байгаа юм шиг түгшүүрийн дохиогоор яарч, амь насаа дүйж, амар амгалан гэдгийг мэдэхгүй явах нь тийм ч их хүсмээр зүйл биш байсан билээ. Тэгэвч тэр сэргийлэхийн албанд сонгож орсон юм. Яагаад гэвэл тэр бусдын араар суух, биед амар тайван бөгөөд, мөнгөтэйхэн ажил эрж хайх гэгчийг угаас мэддэг ч үгүй, чаддаг ч үгүй хүн. Зарим нэг хүндхэн мөчид Василий ийнхүү шийдсэндээ өөртөө уурлавч, цагдан сэргийлэхийн нарийн төвөгтэй албыг орхиж чадахгүй болохоо сэтгэл зүрхнийхээ угаас мэдэрдэг билээ.

	Энэ Алексей байна. Завод дээрээ ээлжийн ажлаа дуусгаж ирснийхээ дараа дулаан тохилог гэр орондоо, амрахын оронд гудамжинд гарч нийгмийн хэв журмыг сахиулж цагдан сэргийлэх байгууллагад туслалц гэж хэн ч түүнийг албаддаггүй юм. Тэр өөрийнхөө л сайн дураар энэ ажилд явдаг билээ.

	Энэ ажилчин залуу Петушковт их л таалагддаг ажээ. Цагаан цайлган сэтгэл, нүдэнд дулаахан эелдэг царай, шулуун зан, чийрэг бат гар эл бүхэн цөм түүний биед бүрэлдэн цогцолсон ажээ.

	Харин Негинийг, олон нийтэч, эелдэг зан ааштай, ажилч гавшгай хэсгийн төлөөлөгч аргагүй татжээ. Өөрийн районд нийгмийн хэв журмыг бат сахиулж, хүмүүсийн амгалан тайван амьдрахад саад болж байгаа бүхнийг арилгах халуун хүсэл нь тэднийг нэгтгэсэн ажээ.

	Алексей ажлынхаа дараа голдуу Василийг жижүүрлэж байхад нь ирж, түүний ажилд туслалцдаг билээ. Тэгэхдээ хүнд мөчид тэр хоёрт нэг биш удаа аврал хүргэсэн хуучин «Москвич» машинтайгаа ирж заншжээ. Тэр машины онц чухал мөчид хэрэг болж тус хүргэснийг тоолж баршгүй. Хамгийн сүүлчийн тохиолдлыг аваад үзэхэд л, хэрэв ойролцоо Негин машинтайгаа байгаагүй бол гэмт этгээдүүдийг тийм түргэн хугацаанд баривчилж чадах байсан гэж үү?

	Энэ явдал намрын нэгэн шөнө болжээ. Жижүүрээс буусан ахлах дэслэгч гэртээ харихаар бэлтгэж, Негин түүнийг хүргэж өгөхөөр иржээ.

	Тэднийг машиндаа суугаад яг хөдлөх гэж байхад нь авто баазын дарга Георгий Агладзе, уйлж бухимдсан хоёр хүүхний хамтаар «Волга» машинтай давхиж ирээд,

	— Дөнгөж сая эд нарын цагийг тайлж авчээ гэж мэдэгдэв.

	— Хаана тэр вэ?

	— Спас суурины сүмийн хажууд. Петрушков энэ газрыг сайн мэддэг байлаа. Тэр түүний хариуцсан дэвсгэрт хамаагүйгээр барахгүй огт өөр Красногорын районд хамаарагддаг ажээ. Гэлээ ч гэсэн тэр яаралтай арга хэмжээ авч дээрэмчдийг баривчлахаар шийдэн, тасагтаа утсаар илтгэж гарсан асуудлын талаар мөн Красногорын сэргийлэхэд мэдэгджээ.

	... Негиний машин эцсийнхээ хурдаар жирийлгэнэ. Алексей машиныхаа хурдыг шавхан давхисаар арван таван мөчийн дараа тэд Спас сууринд хүрч ирлээ. Гэмт этгээдүүд, тэдний араас тийм түргэн хөөж ирнэ гэж бодсонгүй янзтай хөнгөн зуушны газрын дэргэд явцгааж байжээ. Охидын тодорхойлж хэлсэн гадаад шинж байдлаар нь Петушков тэднийг тэр дор нь таньж, дээрэмчдэд аль болохоор ойртож очихыг Негинд шаардлаа. Замаар давхиж яваа жирийн нэг «Москвич» машинд цагдан сэргийлэх албаны ахлах дэслэгч суугаад тэдний хойноос мөрдөж яваа гэж дээрэмчид огтхон ч сэжиглэсэнгүй. Алексей холынхоо гэрлийг тавилаа. Гэнэтийн хурц гэрэлд гялбан сандарсан дээрэмчдийг юуны ч учраа олоогүй байхад нь машинаас үсрэн буусан Петушков хэзээнээс сурсан самбогийн мэхээр гарыг нь ард нь эргүүлэн баривчлах зуур нэгийнх нь атгаастай гараас эмэгтэй хүний бугуйн цаг гарч ирэх нь тэр... 

	— За хүрээд ирлээ гэж Негин хэлэв. «Москвич» тоормосоо хяхтнуулсаар цагдан сэргийлэхийн 129-р тасгийн үүдэнд зогсов. 

	Тасагт яг л өглөөнийх шигээ амьдрал гэдэг ёстой л буцалж байна. Утасны хонх жингэнэж, мөрдөн байцаалт явуулж, шуурхай төлөвлөгөөнүүд боловсруулан завтай чөлөөтэй хүн гэж ер үгүй... 

	Петушков, жижүүрлэсэн тухайгаа даргадаа илтгэчхээд тэдний хэсгийг хариуцсан төлөөлөгч ахлах дэслэгч Виктор Пчелиний өрөө рүү шагайлаа. Тэрээр ширээн дээрээ тонгойгоод ууртайгаар үсээ сөргөн илж суух агаад Василийг хармагцаа:

	— Ердөө болж өгөхгүй байна. Үүнийг нэг хараач гээд харандаагаа гартаа имрэн эргэлдүүлэв. 

	Петушков гурвалжны судлалын сурах бичгийг авч бодлогыг уншлаа.

	— Өчигдөр бид хоёр яг л ийм бодлого бодсон шүү дээ.

	— Өчигдөр бүгдийг ойлгох шиг болсон, харин өнөөдөр бас... гээд Пчелин харамсангуй байдлаар гараа дохилоо.

	— Чи битгий цухалд, хоёулаа тайвуухан үзье. За чи харж бай гээд Василий бодлогыг хэрхэн бодох аргыг тэсвэртэйгээр тайлбарлаж эхэллээ.

	Тэрээр оройн сургуульд хоёр дахь жилдээ хичээллэж байгаа ажээ. Тухайн үедээ түүнд, дунд боловсрол эзэмших боломж олдоогүй юм. Түүнийг Ленинградад гар урлалын дунд сургуульд суралцаж байхад Эх Орны их дайн эхэлж, дараа нь тэгээд дүрвэгсдийн хамт фронтын ар тал эх нутгийн гүн рүү шилжин Тушино хотын механикийн завод насанд хүрэгчидтэй мөр зэрэгцэн арван дөрвөн цагаар ажиллаж фронтод явуулах мина, галт сумууд үйлдвэрлэлцэж байв. Дараа нь ч гэсэн дахиад л түүнд боловсрол хөөцөлдөх зав огтхон ч байгаагүй. Ээлжээсээ буугаад л шууд комсомолчдын отрядуудтай хотын сэргээн босгох ажилд ордог байлаа.

	Харин насанд хүрч цэргийн албан хааж байх хугацаандаа үргэлжлэн суралцах боломж түүнд олдсон юм. Цэргийн албанаас халагдах үедээ батальоны комсомолын зохион байгуулагч Петушков наймдугаар ангийн боловсрол эзэмшсэн байлаа.

	— Тэр хараач, одоо боллоо. Цааш нь өөрөө үргэлжлүүл. Хэрэг болбол би өрөөндөө байна шүү гээд Василий ширээний араас босов.

	Хөл нь янгинаж, толгой нь дөжрөн дүйрнэ. Хүнд ажилтай урт өдөр тэр ихэд ядарчээ. Түргэхэн амрах сан, «Үгүй ээ, өдрийн тэмдэглэлээ хөтлөхөөс нааш явахгүй» гэж Василий шийдэв. Тэрээр хавтаснаасаа арьсан гадартай зузаан дэвтэр гаргаж дэлгээд үзгээ бэхэнд дүрэн, тэмдэглэх зүйлээ бодлоо... 

	Петушков бүр комсомолын ажилтан байхаасаа эхлэн өдрийн тэмдэглэл хөтөлж заншсан ажээ. Тэр тэмдэглэлдээ өнгөрсөн өдрийнхөө ажлын дүнг гаргаж хүмүүстэй хийсэн уулзалт яриануудаас төрсөн сэтгэгдлээ бичиж ойрын үед юу хийхээ төлөвлөдөг агаад энэ нь түүний ажилд онц их тусалдаг болохоор сэргийлэхэд ч мөн өдрийн тэмдэглэлээ үргэлжлүүлэн хөтлөхөөр шийдсэн билээ. Энд бол хамгийн өчүүхэн жижиг зүйлийг ч хүртэл нөхөн санаж, тунгааж бодож байх явдал онц чухал шүү дээ. Ямар ч зүйл их бага гэхгүйгээр мөрдөн байцаалтад хэрэг болж болох учраас юм бүхнийг гярхай нүдээр харж ой тойндоо буулгаж авах явдал цагдан сэргийлэхийн ажилтан хүний гол нэг онцлог юм. Яг л ийм сонор соргог, ажигч гярхай ажиллагааны шалгуур болсон тийм нэгэн явдал болсон юм.

	Нэгэн удаа «Братцево» хэмээх амралтын газарт хулгайн хэрэг гарч, тэнд амарч байсан нэг хүний костюм, цув зэрэг хувцас алдагджээ. Петушков, Пчелин нар хэргийн газар дээр хүрэлцэн ирмэгцээ л хувцас алдагдсан гэх захын байранд туйлын нарийн нямбай үзлэг явуулсан боловч гэмт этгээд маш хянуур болгоомжтой ажилласан байх учир ямар ч ул мөр үлдээсэнгүй. Үнэндээ цонхны харалдаа цэцэрлэг дотроос хэн нэгэн хүн гээгдүүлсэн бололтой саарал өнгийн саравчтай малгайнаас өөр юу ч эс олдсон бөгөөд уг малгайг гартаа удаан гэгчээр эргүүлж тойруулан үзэж ямар нэгэн зүйлийг нөхөн санахыг хичээж байгаа Василийг хараад,

	— Дэмий цаг үрээд яах вэ. Тийм малгайтай хүнийг тоолж барахаар биш гэж Пчелин хэллээ.

	— Энэ ч үнэн гэж зөвшөөрсөн атлаа Петушков бүхэл өдөржин тэр малгайг гараасаа салгалгүй барьж явав. Тэр уг малгайг амрагчдад үзүүлсэн боловч эзэн гарсангүйд, хулгай гарах өдөр амралтын дэвсгэрээр гаднын ямар нэгэн хүн явсан эсэхийг магадлан үзвэл тэндхийн ажилтнуудын нэг нь Тужилкин гэгч хүнийг харсан бөгөөд тэрээр шилэн аяга гуйж аваад зүс үл таних хоёр хүний хамтаар бутнуудын дунд шургаж орсон ба тэнд архи ууж буй янзтай байсны дээр чанга чанга дуугаралцан, хараал хэлэх нь сонсогдож байсан гэж мэдэгджээ.

	Тужилкин. Энэ бол Петушковын аль хэдийнээс мэдэх танил нэр билээ. Тэр тэмдэглэлийнхээ дэвтрийг эргүүлж гарлаа. Түүнд, Иван Тужилкин хулгайн хэрэгт шийтгэгдэж байсан, удаан хугацаанд эрхэлсэн ажилгүй байгаа гэж тэмдэглээд, түүний онцлог содон тэмдгүүдийг тодорхойлсны дотор саарал өнгийн саравчтай малгай дух руугаа дарж өмсдөг заншилтай гэж бичжээ. 

	Хэдхэн мөчийн дараа Петушков, Пчелин хоёр Тужилкиний байшингийн хаалгыг цохиж байв. Эхнэр нь хаалгаа онгойлгож өглөө.

	— Нөхөр чинь гэртээ байна уу?

	— Унтаж байна.

	— Эрт ирсэн үү?

	— Тийм ээ, нэлээн эрт

	— Согтуу байна уу?

	— Тийм ээ.

	— Юугаараа уудаг юм бол оо? Ажил хийдэггүй шүү 

	— Ямар нэгэн найз түншүүдтэйгээ уулзалдаад л уусан гэсэн шүү дээ.

	Василий бичгийнхээ савнаас, хэргийн газраас олдсон саравчтай малгайг гаргаж эмэгтэйд өгөх зуураа:

	— Танай хүн чинь тун салан мартамхай болжээ. Өөрийнхөө эд юмсыг ингээд явсан газраа орхичхоод байх болж гэж хэллээ.

	— Нээрээ түүний малгай байна. Гэрээсээ гарахдаа малгайтай явчхаад толгой нүцгэн эргэж ирэхэд нь би бүр гайхсан юм гэж эхнэр нь хэлээд малгайг авав.

	Яг энэ үеэр Тужилкин сэрсэн ба мэлзээд одоо нэгэнт ашиггүй болохыг тэрээр ойлгож байлаа. Хулгайд алдсан хувцсыг нь эргүүлж өгөхөд түүний эзэн зөвхөн баярласнаас төдийгүй, ийм түргэн олдсонд нь гайхаж бахдахдаа нулимс гаргасан билээ.

	Энэ удаа тэр дэвтэртээ ялимгүй хэдхэн зүйлийг тэмдэглэлээ. Тэрээр «Эрхийн ба ёс суртахууны асуудлуудаар хийх ээлжит лекцийн тухай соёлын ордны ажилтнуудтай ярилцаж тохирох... Биеийн тамирын талбайг байгуулж дуусгахыг орон сууцны захиргаанаас дахин шаардах...» гэсэн гол нь төлөвлөгөө маягтай тэмдэглэлийг хийжээ.

	Эдгээр ажлууд хэсгийн төлөөлөгчийн албан үүрэгт ямар хамаатай юм бэ? гэж асуумаар санагдах биз. Хамт ажилладаг зарим нөхөд нь заримдаа Василийд:

	— Ингэж өөртөө илүү дарамт хийж байхын хэрэг юу байна? Ийм илүү юм хөөцөлдөлгүйгээр ажил чинь хангалттай байна шүү дээ гэцгээнэ. 

	Тэгэхэд нь Петушков тэдэнд:

	— Хэрэв бүх хүмүүс манай хууль зүйг сайн мэдэх болбол, түүнийг зөрчих нь багасах болно. Мөн өөрийн хүч тамир ид хаваа биеийн тамирын талбай дээр үзүүлэх боломж хангагдсан цагт залуучууд гудамжаар хий сэлгүүцэн явахаа болино шүү дээ гэж хариулдаг билээ. Петушковын тэмдэглэлийн дэвтэрт хоёр хүний нэр шинээр нэмэгдлээ. Түшиг тулгуур болж чадах, хүнд мөчид ямар ч эргэлзээгүй түүнд туслахаар ирэх хүмүүсийн нэрсийн жагсаалт ийнхүү нэмэгджээ.

	Хэсгийн төлөөлөгч өөрөө ч мөн тэдний өмнө өртэй үлдэж үзээгүй билээ. Жишээлэхэд цахилгааны монтёр Червонцев орон сууцаар хэрхэн гачигдаж байгааг тэр сайн мэдэж байсан бөгөөд оймсны фабрик дээр улсын өмч идэж ашиглаж байсан гэмт этгээдүүдийг илрүүлэн баривчлахад нь тусламж үзүүлсэн Червонцевт орон сууц олгохыг Василий зохих газарт уламжлан хүссэнээр цахилгаан монтёр удалгүй шинэ байранд орж цайллага хийсэн ажээ.

	Петушков өөрийн туслах хүчнүүдийг даалгагдсан ажилд нь бүрэн сонирхуулж чадсанаар тэд оногдсон үүргээ ямагт эзний ёсоор биелүүлдэг төдийгүй зарим нь бүр цагдан сэргийлэхийн орон тооны ажилтан болсон билээ. Ийнхүү цагдан сэргийлэх байгууллагын туслах хүчнээс жинхэнэ орон тооны ажилтан болсон хүмүүсийн нэг бол далайчин байсан Валерий Ховалкин юм.

	Энэ дөлгөөхөн зантай чийрэг залуу. Василийн сэтгэлд ихэд таалагдсан бөгөөд тэд нөхөрлөж гол төлөв хамт жижүүрт гарах болсон ба Валерий ч удалгүй өөрийн шинэ албандаа дадаж, оногдсон үүрэг нэг бүрийг түргэн хугацаанд ягштал биелүүлэх болжээ.

	— Ийм л хүнийг манайх орон тооны ажилтнаар авбал ч гэж Василий нэгэн удаа Ховалкины тухай цагдан сэргийлэх тасгийн удирдлагад танилцуулахад

	— За яах вэ, чи нэгэнт зөвлөж байгаа юм бол болох хүн гэдэг нь мэдээж гэж түүнд хариулжээ. Ийнхүү Ховалкиныг цагдан сэргийлэхийн албанд анх хүлээн авсан бөгөөд одоо тэрээр дэслэгч цол шагнагдаад албаа онц сайн хааж байна.

	Петушков тэмдэглэлээ бичиж дуусаад дэвтрээ хааж, гэр лүүгээ утсаар ярилаа. Харилцуурыг эхнэр нь авчээ.

	— Зөндөө хүлээв үү, Люба минь? Хүү яаж байна. Унтаагүй л байна уу? За би одоохон гарлаа.

	Василий харилцуурыг дөнгөж тавьтал нүүр нь нилдээ цус болж айснаас нүдний нь харц эвгүй болсон эмэгтэй тасалгаанд гүйн орж ирлээ.

	— Туслаарай! Хүүхдүүдийг минь аллаа... 

	Ахлах дэслэгч, энэ золгүй явдал учирсан эмэгтэй Гридчины эхнэр болохыг шууд таньсан ба сайн юм болохгүй гэдгийг зөгнөн мэдсэн зүрх нь шархиран базлав. Тэрээр шинелиэ эгэлдэргэлдээд хонгилд гүйж гарангаа Пчелинд хандан:

	— Хойноос түргэн яваарай! Гридчинийд аюул боллоо! гэж хашхирав. «За ёстой харих чинь, хүүгээ харах чинь энэ дээ! Эй Гридчин, Гридчин...» явдал дундаа шинелиэ товчлох зуураа Василий ийнхүү бодлоо.

	Энэ үймээн таригч, архичинтай Петушков жил илүү хугацаанд хөөцөлдөж байгаа бөгөөд түүнийг хүн шиг хүн  болгохыг бүх талаар оролдсон билээ. Архи уух, танхай балмад авирлах явдлаа болих тухай түүнд нэг биш удаа ярьж өгсөн ба тэр ч өөрийгөө буруушаан зэмлэж, засарч чадахаа амладаг боловч дахиад л уучихдаг байлаа. Түүнийг хуучин ажлаасаа хөөгдөхөд нь, Василий тусалж шинэ ажилд оруулсан бөгөөд цалин буух өдрүүдэд нь архичидтай нийлүүлчихгүйн тулд Василий өөрөө Гридчин дээр очиж түүнийг гэрт нь хүргэж өгдөг ч удаа байлаа. Товч хэлэхэд ихээхэн тэсвэр тэвчээр, хүч хөдөлмөр зарцуулсны үр дүнд Гридчинтэй ажилласан хэсгийн төлөөлөгчийн урам зориг жаахан сэргэж, хэрэг явдал овоо зөв тийшээ эргэж байлаа.

	Гэтэл тэр нь гэнэт ингэж буруугаар эргэжээ... 

	Нийтийн байрны хонгилд бөөгнөрсөн олон хүн Петушков, Пчелин хоёрыг айж мэгдсэн царайгаар угтлаа.

	— Болгоомжлоорой, буутай шүү! гэж тэд сэргийлэхийн ажилтнуудад санууллаа.

	Танхайран догширсон балмад этгээдийн байгаа байр луу Василий ухасхийн хаалгыг нь онгойлгохыг оролдсон боловч тэр нь бүтсэнгүй.

	— Онгойлго, Гридчин!

	— Зайл! гэж цаанаас нь заналхийлсэн дуугаар хариу хэлэх нь сонсогдов.

	— Би Петушков байна. Сонсож байна уу?

	— Хэн ч байсан оруулахгүй. Буудна шүү! Гридчиний балмад авир төрхийг Василий сайн мэдэх ажээ. Ялангуяа согтуу үедээ тэр юу ч хийж чадах этгээд билээ. Гэвч удааширч болохгүй, хаалганы цаана хүүхэд уйлах нь сонсогдож байв.

	— Сүх! гэж хэсгийн төлөөлөгч товчхон бөгөөд эрсхэн хэлэв. Цоожийг хэд хүчтэй цохитол хаалга онгойж Петушков босгон дээгүүр шуудхан алхан орлоо.

	— Чи хаана байна? Гараад ир! гэж тэр тасалгааны харанхуй булан тийш хашхирав. Гэтэл хариуд нь тасалгааны гүнээс буун дуу тасхийж ахлах дэслэгч шалан дээр тэрийн уналаа... Петушковыг бүх л Тушино сүүлчийн замд нь үдэв. Түүний шарилыг хоёр хоногийн турш соёлын ордонд тавьж мянга мянган хүмүүс түүнтэй салах ёс гүйцэтгэхээр тийшээ цувж байлаа. Түүнийг баатрын ёсоор эцсийн замд нь үдлээ. Эрх Чөлөөний нэрэмжит их чөлөө, Волколамын болон фабрикийн гудамжаар дамжин гашуудлын цуваа аажимхан хөвөрч байв. Энэ фабрикийн гудамжны оршин суугчидтай тэр онцгой нягт холбоотой байсан билээ.

	Петушковыгоо алдсан тэр цагаас хойш бараг гурван жил өнгөрсөн боловч түүний гэгээн дурсгал амьд байх ажээ. Хуучин фабрикийн гудамжийг Василий Петушковын нэрэмжит болгож, пионерын отрядууд түүний нэрийг эрхэмлэн зүүх болжээ.

	Харин комсомолын эргүүлүүдэд бол Петушковын нэр, районыхоо амгалан тайвныг, Василий Тимофеевичийн адилаар сахиулна гэсэн нэгэн ёсны ариун гэрээслэл болсон ажээ. Цагдан сэргийлэхийн 129-р тасгийн ажилтнууд баатарлагаар амь үрэгдсэн дайчин нөхрөө мөнх дурсана. Энд улаан буланд хамгийн хүндтэй байранд Петушковын хөрөг ба түүнийг Улаан Таван Хошуу одонгоор нөхөн шагнасан тухай ЗСБНХУ-ын Дээд Зөвлөлийн Тэргүүлэгчдийн зарлигийг хаджээ. Түүнд бас ЗСБНХУ-ын Дотоод Явдлын Яамны гавьяат ажилтан цол нэхэн шагнажээ. Петушковын нэрийг, тасгийнх нь ажилтнуудын бүрэлдэхүүнд үүрд мөнхжүүлсэн бөгөөд цуглаан, баярын хурал, жагсаалын үзлэг дээр түүний нэрийг хамгийн түрүүнд дууддаг ба энэхэн ёслол төгөлдөр чимээгүйн дунд жагсаалын баруун жигүүрийн эхний хүн:

	— Нийгмийн хэв журмыг хамгаалж яваад баатарлагаар амь үрэгдсэн гэж догдолсон дуугаар хариулдаг билээ. Цэнхэр шинельтэй хүмүүсийн царай эрмэгшин хүндэт нөхрийнхөө амь насаа зориулсан үйл хэргийг үргэлжлүүлэх, социалист хууль ёсыг хамгаалах зориг шийдвэр нь улам оргилно.

	 

	(Ё. Лувсаншаравын орчуулга)

	
Константин Мелашвили

	ЭЦГИЙН ХАЛАА

	— Алив хүүгээ харъя! 

	Хөгшин Давид, хүү Георгийгаа ирэх бүрд ийм үгээр угтана. Хэдэн алхам холдоод Георгийг хөлөөс нь толгой хүртэл ихэд анхааралтай ажиглан хараад, сэтгэл ханамжтай байдлаар толгой дохин

	— Илтгэж бай! гэж захирна.

	Георгий инээмсэглэхээ болиод товч тодорхой:

	— Бүгд ёсоороо. Албан дээр ямар нэг учралгүй. Гурван охин эрүүл гэж илтгэнэ.

	— Энэ сайн байна гэж Давид инээмсэглэснээ гэнэт үрчийж: — Нөхөр, сэргийлэхийн дэслэгч та дахиад яах гэж худал хэлэв? «Албан дээр учрал үгүй...» Яагаад энэ бүх учралуудын тухай би танаас биш сонин юм уу, бусад хүмүүсээс олж мэдэх ёстой болж байна? гэсэн асуулт гарч ирж байна!

	Тэр ууртайгаар бичгийн ширээ тийш очиж, томоо альбом гаргаж дэлгээд, үглэн хэлэх нь: 

	— За энэ! Сонин худлаа хэлэхгүй шүү дээ. Ямар, чи биш... 

	Георгийд энэ альбом танил байв. Тэр цуглуулгад, гэрэл зургуудын зэрэгцээ «Цагдан сэргийлэхийн ажилтан Георгий Давидович Кашийн» ажил хэргийн тухай бичсэн сонины хайчилж авсан хэсгүүд хадгалагдаж байв. Тэнд, «Москвич» хулгайлан унаж дэлгүүр дээрэмдсэн гурван этгээдийг тэр хэрхэн баривчилсан тухай, уурлан хилэгнэсэн Роиньд живж байсан хоёр иргэнийг аварсан тухай, Маяковский тосгонд шөнө хулгайчтай хэрхэн тулалдсан тухай тэмдэглэлүүд, бусад зүйлүүд байлаа.

	Эцэг, эдгээр тэмдэглэлүүдийг сониноос гамтайгаар хайчлан авсан бөгөөд эв нь таарвал цугласан зочдод: 

	— Манайхны цус омог бардам цус. Бид ч бас хэчнээн дайсан байна гэж асууж байгаагүй, хэрэв тэд биднээс олон бол дийлэх эсэхээ бодож байгаагүй. Ганцхан л мориндоо мордож бушуухан давхиж очих гэж, хаана байгааг нь л сонирхож байсан гэж ярихаас буцдаггүй байв... 

	Гэвч тэр үгэнд тийм дуртай хүн биш бөгөөд өөрийнхөө биш ихэвчлэн хүүгийнхээ гавьяаг л ярина. Өөрийнхөө тухай тэр дургүй ярьж «Урьд юу ямар байсан» тухай Георгийн байцаахаас зайлсхийнэ. Харин нэг удаа Давид өөрийнхөө урьдын дарга Нестор Медзмариашвилитай санамсаргүй уулзаж, түүнийг гэртээ урьж ирэхэд нь Георгий урьдын тухай ханатлаа сонссон билээ.

	Хориод оны эцэс 30-аад оны эхээр Нестор, Кутайс хошууны цагдан сэргийлэх хэлтсийн дарга, Давид Кашия сэргийлэгч байжээ. Тэр үед имеретины уулуудад дээрэмчдийн бүлгүүд хэрэн хэсэж тосгонуудад гэнэт дайран орж идэвхтнүүд, шинэ амьдралын төлөө тэмцэгчидтэй тооцоо хийн хүн амыг дээрэмдэж харгисалж байв. Сэргийлэгчид, дээрэмчдийн бүлэгтэй байнга дайтаж, нөхдөө алдан, исгэрэх суман дор хэвтэхэд хүрч байсан билээ.

	Давид, 12 жил сэргийлэхэд ажиллаж, 12 жил хэв журмын манаанд зогсож, шинэ амьдралыг хамгаалсан юм. Арван хоёр жил гэдэг бол бараг дөрвөн мянга таван зуун шөнө ба өдөр бөгөөд ийм хугацаанд галын шугамын тэргүүн эгнээнд амьдарчээ.

	Дараа нь дээрэмчид, хулгайч нараас илүү аюултай дайсан манай газар нутагт хүрч ирэв. Энэ бол фашистууд. 

	Давид Кашия дахиад хамгийн хүнд хамгийн хариуцлагатай газар очлоо. Тэр Севастополийг хоёр зуун тавин шөнө ба өдөр хамгаалжээ. Тэгэхэд өдөр бүр жилтэй тэнцэм байлаа. Баатар хот бүхий л бололцоогоо дуусаад унахад нь, саяхны сэргийлэгч партизан болж хэсэг нөхөдтэйгөө ууланд гарчээ.

	Энэ хоёр жил, сөс их операцууд, залхаан цээрлүүлэгчидтэй хийсэн дайнууд, төмөр зам, гүүр дэлбэлсэн... ажлаар дүүрэн билээ.

	Энэ бүхний тухай Давид ярих дургүй Георгий, эцгийнхээ өнгөрсөн түүхийг зөвхөн, 1965 онд Аугаа их ялалтын хорин жилийн ойн өмнөхөн мэдсэн юм. Мэдэхдээ санаандгүй мэджээ.

	Ширээн дээр нь Крымийн партизаны хөдөлгөөнд оролцогчдоос бичсэн захиа баяр ёслолд оролцохыг урьсан урилга байхыг үзжээ.

	— Юунд чи дуугүй явсан юм? гэж Георгий гомдонгуй асуухад эцэг нь мөрөө хавчихаас өөрөөр хариулсангүй. Харин хэд хоногийн дараа баярын найр дээр хүү рүүгээ тонгойн, нүдээрээ найрын ахлагч тийш дохиж шоглон хэлсэн нь: 

	— Зарим хүмүүс эвэртэй дарс бариад Эх Орноо магтан хоёр цаг үг хэлэх авьяастай байх юм. Харин тэр нь ердөө л таван минутад ашгаа өгч дуусах юм. Минийхээр бол хундагыг хоёр үгээр хэлээд харин бүх л амьдралаа, дуустал нь Эх Орондоо зориулбал... дээр байна. 

	 

	* * *

	 

	Замын хяналтын байцаагч Георгий Кашия тэр шөнө Зестафони явдаг засмал замд эргүүл хийж байв. Энэ хэсэг хүнд, зөрчил, хөдөлгөөн ихтэй. Үүрээр Георгий, Рохи сууринд ирж мотоциклоо унтраав. Ядарсан нь мэдэгдэнэ. Цагаа харахад тав өнгөрч байв. Удахгүй гэртээ явж болно гэсэн үг.

	Тойруугаас, шар «Волга» гарч ирэхэд Георгийн ажигламтгай харц, хурд хэтэрч гэдгийг дор нь мэдэв. Юунд ингэж давхина вэ? Өдөр дөнгөж эхэлж байна биш үү. Ээ дээ энэ хэт бардамнагчид уу!

	Тэр гараа өргөхөд «Волгийн» тоормос чахран, түүнээс хоёрхон алхам зайтай зогсов. Жолооч нь хаалгаа яаран онгойлгож үсрэн буугаад байцаагч руу явж ирэв.

	— Би ямар нэг юм зөрчив үү? Номын ёсоор хариуцахад бэлэн. Георгий найрсаг, байв. Автын байцаагч нар ямар нэг тохиолдол эрж тэднийг өөлж байдаг улс мэт үглэдэггүй, сэргийлэх тэдний л аюулгүй байдлын төлөө санаа тавьж байна гэдгийг ойлгодог жолооч нарыг тэр хүндэтгэдэг байв.

	— Зүгээр, тэгж бүү их давхи л даа. Огт очоогүйгээс таван минутын хожим очсон нь дээр шүү дээ. Зам,.. та өөрөө мэдэж байгаа хойно, бас тэгээд одоо халтиргаатай, шүүдэртэй нойтон байна. Харин одоо явж болно.

	Дахиад л зам тийш эргэв.

	Өглөөний нам гүмийн дунд хүндээр нүжигнэх чимээ сонсогдоно. Хэд хэдэн ачааны машин хурд ихтэй явж байна гэж Георгий сонсголоороо мэдэв. Бас л яарцгааж байна.

	Шар «Волгийн» эзэн яваагүй түүний дэргэд зогсоно. Түүнийг хальт хараад Георгий гайхав. Жолоочийн нүүрэнд түгшүүр илэрнэ. Хачин аа, юунд тэр сандраав? Байцаагч түүнтэй сайнаар ярьж зүгээр л сануулсан шүү дээ. Тэр ч байтугай торго оо ч үгүй. 

	Тэр бушуухан машиндаа очиж, сайн байцаагч таарч хямдхан саллаа гэж бурханд залбираад алга болмоор. Гэтэл тэр зогссоор... 

	— Нөхөр дэслэгч гэж жолооч ээрэнгүй хэлээд, — Тэрэгний минь тоормосонд нэг л юм болохгүй байх шиг байна. Ямар ч гэсэн мэргэжлийн хүн байна. Та нэг харахгүй юу, цаг бүр адилгүй аюул болж мэднэ. Хэчнээн хэрэгтэй, би төлнө. Үзэж өгөхгүй юү гэв.

	— Энэ болно оо. Харин ямар нэг хөлс бүү ярь.

	Георгий, эцэг нь морьдоо хайрладаг шиг машинд хайртай, машин оролдож ноцолдож байхдаа дуртай байлаа. Бүр залуухан хүү байхдаа Георгий Кутаист троллейбусны жолоочоор ажиллаж эхэлсэн юм. Троллейбусны баазаас цагдан сэргийлэхэд жолооч - сэргийлэгч болжээ. Дараа нь замын хөдөлгөөнийг зохицуулах байцаагчаар ажиллаж институтэд нэгэн зэрэг оройгоор сурч инженер - механикийн диплом авчээ. Автомобилиуд бол түүний шунал нь байв. Хурдны хайрцгийг задлан эсвэл ямар нэг хэрэгцээгүй болсон зүйлийн нь оронд ШИнийг зорж суурь машины ард зогсох юм уу, хөдөлгүүрийг ухаж хэдэн цагаар ч зогсоход бэлэн байдаг.

	— Алив харъя, таны юу нь болохгүй болчих оо вэ?

	Тэр «Волгад» дөхөж очив.

	— Хэрэв машин чинь танд албаа сайн хаагаасай гэж хүсвэл түүнийг өөрийнхөө нойрноос илүү хайрлах хэрэгтэй гэдгийг санаж ав, нөхөр минь. Амралтын цагаасаа хэсгийг нь түүнд зориул. Дайнд танкчин байсан оросын нэг яруу найрагч гайхамшигтай сайхан шүлэг бичсэн юм. 

	 

	«Хөдөлгүүрээ шалга, салхивчаа онгойлго, машин чинь амраг. 

	Бид машинтайгаа хамт бүгдийг давна. 

	Бид хүмүүс, машин маань болд шүү дээ...» 

	 

	Сайхан хэлсэн байгаа биз тийм ээ?

	— Тийм тийм гэж «Волгийн» эзэн дагуулан зөвшөөрөөд, — Та анхааралтай сайн хар л даа. Би ямар хөлсөөр зогсож байгаа биш... 

	Бачуу самгардуу хүмүүсийг Георгий тэвчдэггүй байв. Харин мөнгө юм уу, хоосон амлалтаар юм болгоныг болгох гэдэг хүмүүсийг бүр ч тэвчдэггүй байлаа.

	— Харна л гэснээс цааш харах л болно шүү дээ гэж Георгий бүдүүлэгэвтэр таслав. — Одоо энэ машинуудыг өнгөрөөгөөд тэгээд харъя.

	— Бушуухан хийгээд өг л дөө. Би яарч байна шүү дээ, нөхөр дэслэгч ээ. Бүх машин явж өнгөрөхийг харах биш, тэд чинь хэчнээн бэ дээ.

	Гэвч байцаагч хэдийн засмал дээр гараад гараа өргөж байв. Хойно хойноосоо явж байсан ачааны дөрвөн машин зогсов. Георгий, жолооч нараас замын хуудас шаардахад тэд сэтгэл дундуур үглэцгээнэ. Бүхээг ба тэвшнээс хүмүүс үсрэн бууцгааж дэслэгчийг хүрээлэв.

	— Юуг нь харсан юм бэ? Бүү саатуул, бушуулагтун! Муудах ачаа явж байгаа, яарах хэрэгтэй!

	Машинууд жүрж ачиж Кобулетээс Зестафони явж байгаа гэж замын хуудсанд бичжээ. Бүгд ёсоороо байв.

	Гэвч төмөр замын ердийн нэг станцад Аджарийгаас жимс тээвэрлэж байдаг нь ямар учиртай байна? гэсэн бодол Георгийд орж ирэв.

	Ямар нэг аж үйлдвэрийн хот, жишээ нь Чиатуру хот руу тээвэрлэж байгаа бол ойлгомжтой хэрэг. Ер нь энэ ачааг төмөр замаар илгээсэн бол зөндөө хялбар байх сан. Зардал ч бага. Энд ямар нэг зүйл л биш дээ. Байз. Зестафонийгоос шууд зам Орос руу явдаг... 

	Тэр замын хуудсыг анхааралтай үзсээр, үзэх ч гэж үзэж байгаа дүр үзүүлж байв. Үнэндээ бол яах вэ? Арван хоёр хүн. Би ганцаараа гэж баримжаална. Эднийг баривчлах тийм амар биш, өнгөрөөж бүр ч болохгүй.

	Тэгтэл нэг хүн ханцуйд нь хүрэв.

	— Дэслэгч ээ... 

	Эргэн харахад, нь «Волгийн» эзэн дэргэд нь зогсож байна. 

	Георгий төвөгшөөнгүй:

	— Та хүлээзнэж бай л даа. Хэлснээс хойш хийгээд л өгнө гайгүй.

	— Тоормос яах вэ. Өөр хэрэг байна гэж тэр хүн нууцгайлах маягаар ирмээд, халааснаасаа боодол аравт гаргаж

	— Чинийх. Энд чиний таван сарын чинь цалин бий. Чи биднийг үзээгүй. Бид чамайг үзээгүй болъё.

	— А тийм вий! Ойлголоо. Миний нэр төрд хямд өгч байна даа.

	— Нэмж ч болно. Ярьцгаая.

	— Дэмий биз дээ. Мөнгө чинь хүрэхгүй... Зарим асуудлыг тодруултал машинуудыг арга буюу саатуулах болох нь.

	— Харамсах болно шүү, дэслэгч гуай! гэж «Волгийн» эзэн сүрдүүлэх маягаар хэлэв. — Ямар ч гэсэн бид арван гурвуулаа. Бин болтол чинь бяц дарна шүү.

	Георгий огцом эргэж өөрийгөө тойрсон хүмүүс тийш шууд явж очив. Мөн яг тийм эрс шийдэмгий байдал түүний харцанд байсан ба «Волгийн» эзэн яаж ч чадахгүй зогсоно. Дэслэгч мотоцикл руугаа явж байхдаа, үзэн ядсан өширхсөн харцуудыг мэдэрч хэн нэгийн нь хутга одоохон ар луу нь зоогдох гэж байх шиг санагдан зугтан гүймээр болж байв. Гэвч тэр өөрийгөө албадан жигд, тэгш явна. Ийм «тайван» итгэл төгс байдал, ачааны машинуудын дэргэд үлдсэн хүмүүсийг, сэргийлэхийн дүрэмт хувцастай энэ цорын ганц хүнээс айх сэтгэл төрүүлж байв

	Кашия мотоциклд суугаад, машиндаа сууж түүний араас дагаж явах дохио жолооч нарт өгөхөд тэдний нэг нь ч машинаа эргүүлэн хурдалж зүрхэлсэнгүй.

	Урагшаа зам байхгүй, энэ дэслэгч хаачихсан гэж тэд ойлгож байв. Гэвч хойшоо бас зам байхгүй. Тэнд бас л цагдан сэргийлэхийн ажилтнууд, нутгийн хүн амын доторх тэдний туслагчид зам дээр нь гарч ирнэ.

	Гэмт хэрэгтнүүд Кобулет районы нэгэн хамтралын бэрсүүт жүржээс ашигласан ба түүнийгээ Холбоот Орос Улсын хотуудад дамжуулан гаргах гэж байсан нь мөрдөн байцаалтаар тогтоогдов. Гэвч гэмт хэрэгтнүүд ийм их хэмжээтэйгээр ашиглах болсон нөхцөл байдал ба тэд авто машины жолооч нарыг өөрсдийн бузар хэрэгтээ хэрхэн татан оруулж амжсан тухай асуудлыг мужийн намын хороо авч хэлэлцэхээс нааш Георгий Кашия өөрийнхөө үүргийг дуустал нь биелүүллээ гэж үзэхгүй байв.

	 

	* * *

	 

	— Алив хүүгээ харъя! Георгий гараа өмднийхөө оёдол дагуулан буулгаж, тасалгааны дунд дуулгавартай, зогсов. Эцэгтэйгээ уулзах бүх л ёслолыг тэр цээжээрээ мэднэ.

	Тавин долоон онд анх удаа цагдан сэргийлэхийн түрүүчийн хувцастай ирснээс хойш одоо хүртэл энэ байдал давтагдаж иржээ. Эцэг нь удаанаар ажиглан харж буурал толгойгоо сэгсрэн шогширно. Дараа нь «Индүүд, нэг ч толбогүй байлга» гэв. Георгий тоглон «Би нямбай хүн. Хэрэв ямар нэг юм болбол хими цэвэрлэгээ байна» гэхэд эцэг нь хөмсөг зангидан хуруугаараа зангана... 

	— Илтгэж бай!

	— Бие эрүүл, Албан дээр учрал үгүй... 

	— Дахиад бүү худал хэл. Чи тэр жүржийнхэнтэй дайтсан гэж би сониноос уншсан. Гэтэл чи таг дуугүй!

	— Дайтсан гэнэ... гэж Георгий эмээнгүй инээмсэглээд, — Ямар ч дайн болоогүй. Зүгээр л баривчилсан.

	— Эй! 

	Хүүгийнхээ энгэр дээрх тэмдгийг өвгөн дөнгөж одоо л ажиглав.

	— Ойртоод ирээч. Аль харъя. «Онц сэргийлэгч»... Эр хүн! 

	Тэгээд яг л бодож байгаа юм шиг чанга дуугаар гүржийн эртний нэг цэцэн үгийг хэлсэн нь:

	— Хүү нь ааваасаа илүү байгаасай гэж Эх орон эрхэмлэж байдаг...

	 

	(Б. Пүрэвийн орчуулга)

	
Эдгар Чепоров

	№ 1

	Энэ бол жирийн нэг өдөр байж билээ. Харин энэ өдөр мөн дараагийн нь хоёр өдөр болсон жирийн бус онцгой үйл явдлын түүхийг та нартаа өгүүлсүгэй гэсэн юм.

	Есдүгээр сарын нэг өдөр бусад өдрөөс юугаар ч эс ялгагдах аж. Энэ өдөр юу болохыг Баженов ч урьдчилан мэдээгүй байлгүй яах вэ. Энэ хүнд, амь өрсөн адал явдал бишгүй нэг тохиолдож байсныг өгүүлэх юун. Тэгэхээр ийм хэрэг гарах байх гэсэн бодол өөрийг нь зовоодог ч биз, тэгэх тусмаа ийм бодол бодохоос эвгүй байдаг байлгүй.

	Кишинёв хотын цагдан сэргийлэхийн хэлтсийн дарга дэд хурандаа Баженов өглөө ажилдаа ирэнгүүт ажилтны товч зөвлөгөөн хийлгэж дараа нь хотын намын хороонд танилцуулах асуудлаа дэвтэртээ бичиж дуусаад нэгэн этгээдийг буцаахаар зэхэж суув. Тэрээр бусдаас алт худалдан авдаг боловч чухам хаана агуулж хадгалж байдаг нь мэдэгдэхгүй байгаа нэг хүнийг байцаах гэж байсан ажээ... Дэд хурандаа ширээнээсээ холбогдох бичиг баримтыг гаргаж хуудсыг эргүүлэх зуур «хонгор минь дээ» гэж амандаа үглэн, чихэр хүлхэж сууна.

	Алтны тухай уншиж суутал нь энэ зун түүнийг Ленинградын Исаакийн сүмийн алтан бүнхрийн дэргэд дэд хурандаа Дудников зургийг нь авсан гэнэт санаанд нь оров.

	Ийнхүү уг хэрэгт холбогдох справкууд4, комиссын дэлгүүрийн чекийн хуулбар, фото зургийг анхааралтай харж сууна. Сэргийлэхийн ажилтны ширээн дээр дэлгээстэй байгаа эдгээр баримт сэлтийн нэг хэсэг нь нөгөө хэсэг баримтыг үгүйсгэж байлаа. Тэд нарын сэжиглэж байсан хүний өгсөн мэдүүлэгт: «Би тэр өдөр Фалештахд байсан болохоор иргэн Н-тай уулзалдаагүй шүү» гэж байхад иргэн Н. мэдүүлэхдээ: «Тэр орой намайг хаант оросын үеийн 30 алтан зоос худалдаач гэсэн» гэж мэдүүлжээ. Баривчлан саатуулсан хүний фото зургийг харваас: ухаалаг боловч ядарсан байрын нүдтэй, уруулыг ажвал инээмсэглэсэн дүр илт байв. Баженов эдгээр зургийг харж, «1946 онд дамын худалдаа хийсэн хэрэгт ял шийтгүүлж байжээ» гэж уншсанаа санана. Толгой нь их л сэргэлэн байв. Ийм үед ажил хийхэд таатай байдаг билээ. Түүний санаанд үймэрсэн олон бодол төрж чухамхүү зангилгааг тайлж чадах цогцолбор төгс санаа бүрэлдэж өгөхгүй байв. Оюун санааны энэ хүнд хөдөлмөрийн эцэст шинэ нээлт гардаг билээ. Ердийн нэг хариу биш чухам л нээлт. Энэ нээлт нь бодлогын хураамжийн эцэст байдаг хариуг харахаас илүү хөдөлмөр хүч зарах нь тодорхой билээ.

	Энэ үед Чадыр-Лунг зорин нисэх онгоцонд яваа хоёр хүнтэй тэр хэрэгтэй болсноо ч одоогоор үл мэднэ. Тэр хоёрын нэгийг Каражия, нөгөөг Гудумак гэнэ. Хоёулаа бор царайтай ямар нэгэн бодлогоширсон байдалтай явна. Хожим юу болохыг урьдчилан тааварласан хүн тэр хоёрыг ажиж харсан бол Каражиягийн царай нэгэнт шийдсэн хэрэг гэж бодсон байдалтай ажээ. 

	1964 оны 9-р сарын 29-нд иргэний агаарын тээврийн нисэгч Шевелев, Байдецкий нарын жолоодсон «Ан-2» нисэх онгоц Кишинёвоос Измайл зорин явж байсан ба Чадыр-Лунгд бууж тэндээс хоёр хүн нэмж суулгаад ниссэн байв. Энэ нь онц аюултай гэмт хэрэгтэн Каражия, Гудумак хоёр байжээ. Нисэх онгоц хөөрч, өндрөө авах зуур тэр хоёр, онгоцондоо яваа хоёр хүнийг зэвсгээр сүрдүүлэн шалан дээр хэвтүүлж, онгоцыг Турк улс руу жолоодохыг шаардсан байна. Шевелев гэмт этгээдүүдийн үгийг дагасан дүр үзүүлж онгоцоо Кишинёв хотын зүг залав. Онгоц Кишинёв хотод дөхөж доошлов. Яг энэ үед Каражия нисэгч нарыг буудав. Бууны суманд шархадсан Шевелев онгоцыг доошлуулсаар байлаа. Гудумак түүнийг гурав дахин хутгалав. Онгоц залуур алдаж, усан үзмийн цэцэрлэгт газардан унав. Нисэгч нар ухаангүй, онгоцны хаалга нь эвдэрч онгойхгүй болжээ. Онгоц усан үзмийн ороонгийг тогтоосон бетон шон дээр унахад гарсан цоорхойгоор нь гэмт этгээдүүд гарч зугтаажээ. Ийм явдал болсон учир Баженов тэдэнтэй хэрэгтэй болох нь тэр. Онгоц сүйдсэн газар луу Баженов өөрийн орлогч Николай Дмитриевич Ковытевийг явуулав. Усан үзмийн талбайд шатаж байгаа онгоцыг Н. Д. Ковытев харахдаа уг онгоц сэнсээрээ газар унаж, онхолдсоныг мэдэв. Хамаг юм нь цус нөж болсон хоёр нисэгч, хоёр зорчигчийг хүмүүс онгоцноос гаргаж байв. Хүний хол хол алхсан мөр усан үзмийн талбай өнгөрч, засмал замд хүрээд алга болжээ.

	Энэ үед Баженов больницод хэвтэж байгаа хоёр нисэгчтэй ярилцаж, тэндээс гарахдаа хоёр дээрэмчин хаашаа зугтаасан, яаж баривчлах тухай ганцхан бодолд автагдсан байв.

	Дээрэмчид нэгэнт улаан цагаандаа хүрсэн болохоор, улам ч аюултай нь мэдээж. Баженов даргатай эрэн сурвалжлах хэсгийн үйл ажиллагаа эхэлж, хийж гүйцэтгэх ажлыг нарийн тодорхой боловсруулав.

	Нэг өдрийн дараа, тухайлбал 9-р сарын 30-нд Бендерт Гудумакийг баривчлав.

	Эрэн сурвалжлах ажил бүтэн хоног үргэлжилж «одоогоор юмгүй» гэсэн хариу дуулсаар залхсан Баженов харилцуураа ууртайгаар ширтэн сууна. Юмыг тэвчээртэй хүлээнэ гэдэг бол бас л нэг урлаг юм. Энэ нь Баженовын хувьд юм юмнаас хэцүү даваа байсан гэдгийг түүнийг хэтэрхий магталгүй илэн далангүй хэлэх ёстой. Төрөлхийн түргэн шаламгай, санасан хэрэг нь бүтэмжтэй байдаг тэнхээ тамиртай хүн бөгөөд түргэн зан, биедээ эрдэх явдлын эсрэг амьдралын турш тэмцсээр ирсэн хүн билээ. Баженов дайны 4 жилийн турш энэ тэмцлийг явуулж тэгэхдээ зөвхөн аттакт биш, бас окопт хориглолтод энэ тэмцэл явагдаж байв. Баженов окопт шавар ханыг нь ширтэн суухдаа «Чи хэдэн настай вэ? 17-той биз дээ. Байлдаж сурах хэрэгтэй, түргэн зан дайсны суманд тавьж өгнө шүү» гэж салааны дарга өвгөжөөр хүн сургаж хэлэхийг олонтоо сонссон билээ. Дайн дууссаны дараа зэвсэгт дээрэмчдийг сөнөөн устгахад, хүлээхийн урлаггүйгээр үйл хэрэг бүтдэггүй болохыг биеэр үзсэн хүн. Дээрэмчдийг устгах төлөвлөгөөг сараар боловсруулж, хэдэн арван хоногоор айлын байшингийн ногооны хашаан дотор, одоо хэзээ хүрээд ирэх бол гэж хүлээн хэвтэцгээдэг байсан. Харин дээрэмчдийг ирсэн тухайд нь яах ийхийн хооронд баривчилдаг байснаа санана.

	Энэ зуур утсан харилцуурын хонх дуугарч: «Каражия хаана орогнож байгаа тухай мэдээ авлаа» гэж Кишинёв хотын цагдан сэргийлэхийн тасгийн дарга Григорий Иванович Фурман мэдэгдэв.

	Энэ мэдээг хүлээн авсны дараа чухам ямар үйл явдал болсныг би олон хүнтэй ярилцаж мэдсэн юм. Хошууч Ковытев нь Баженовтой энэ операц эхлэхээс дуустал нь хамт байсан бөгөөд тэр хэлэхдээ:

	— Андрей энэ үед нэг гараар харилцуураа тавих зуур, нөгөө гараар шүүгээгээ онгойлгон буугаа авч, саравчтай малгайгаа өмсөөд... Тэгснээ түүний царай төв болон нүд нь сэргэж:

	— Хотын цагдан сэргийлэх хэлтэст байгаа бүх хүмүүсийг машинд! гэж, тасалгаанаасаа ухасхийн гарах хоорондоо командлав. 

	Гурван дугуйт мотоциклд сууж:

	— Фурмантай уулзана гэжээ.

	Гудамжны хөдөлгөөн зохицуулах улаан гэрлийг ч үл хайхран давхина. Хүмүүс суулгасан машин дагана. Фурман юм бүгдийг бэлэн болгосон байв. Баженов хонгилд Спектортой уулзав. Лев Иосифович Спектор бол сэргийлэх байгууллагад он удаан жил ажилласан хүний нэг бөгөөд хэдийгээр жижүүрээс бууж амрах ёстой байсан авч болох гэж байгаа шуурхай ажиллагааны тухай сонсоод гэр лүүгээ яваагүй байсан нь энэ байжээ.

	Баженов түүнд хандаж:

	— Та явж амарна биз гэхэд,

	— Би та нарт тус болно байх шүү гэж хариу өчив. Түдэлгүй Баженов, Фурман, Ковытев хоёртой хамт гэмт хэрэгтний орогнож байсан сууцны байрны дэргэдүүр явж өнгөрөхөд, уг байрны цонхны цаана чухам юу болж байгаа нь үл мэдэгдэвч хичээнгүйлэн ширтэнэ.

	— Амьдаар нь барина гэж Башенов хэлэв. 

	Шуурхай ажиллагааг дуусгахын өмнө Баженов урьдын адил тайван байв. Зөвхөн түүний нүд нь хурц сэргэлэн, хөдөлгөөн нь огцом болсон нь илэрхий. Тэрээр гэмт хэрэгтний авч яваа бууны арзгар, бүлээн бариулаас шүүрч, түүний зэвсгийг авч байгаа байдлыг бодолхийлнэ.

	Баженов ширээнийхээ ард сууж (хожим нь Ковытев над өгсөн) байрны доторх өрөө тасалгаа тавилгын байрлалыг зураглана. Амь өрсөн тулалдаанд орж тэр дассан боловч цоо шинэ цаг мөчийг хүлээн анхаарлаа үүнд чиглүүлнэ. Би түүнийг зураач юм уу, мэс засалчтай зүйрлэхгүй, энэ бол цагдан сэргийлэхийн офицер, Баженов, түүнд  тохирсон бодол, тооцоо байхаас гадна мэс засалчаас илүү төвөгтэй ажилд бэлтгэж байгаа хүн.

	Гэмт хэрэгтний орогносон байрны өрөө, гал тогооны газар, гудамжны зураглал гаргаж, тэнд хэн хэн ямар дэс дараалалтай орох, хаалга, цонхыг хэн хэн хамгаалах зэргийг дугаарлан төлөвлөв: Энэ ёсоор Баженов хамгийн түрүүлж, дараа нь Ковытев, Фурман нар дайран орох ёстой байв. Доор нь 1964 оны 10-р сарын 2 гэсэн тоо бичжээ. Баженов ямагт сар өдрийг тавьдаг байлаа. Бас нэг бичгийг Ковытев над өгсөн ба энэ бичгийн зүүн дээд буланд Баженовын гарын үсэг зураастай харагдана. Ковытев өөрийн даргын гарын үсгийг хадгалж яваа ажээ. Харин Баженовыг «Андрей хэлсэн», «Андрей дуртай» гэж ямагт Андрей гэж нэрлэнэ.

	Би хувьдаа Баженовын энэ төлөвлөгөөтэй танилцахаас өмнө түүнийг мэдэх бөгөөд Андрей Михайловичийг ойлгодог байв. Гэвч Кишинёвын уран барималч Исай Дубинецкий Баженовын фото зургаар баримал хийхэд нэг л юм арай болохгүй байжээ. Тэгээд Андрей Михайловичийн охин Наташаг барималчинтай уулзуулсны эцэст Баженовын баримал дүрийг босгожээ. Харин миний хувьд бол Баженовын нэрээр эхэлсэн энэ төлөвлөгөө Наташийн үүрэг гүйцэтгэв. Баженов угаасаа хамгийн аюултай хүнд үүргийг гүйцэтгэж бусдын түрүүнд нь явж дадсан бөгөөд энэ нь түүний зөвхөн үүрэг нь төдий бус харин өөртөө ийнхүү итгэснээр бусдыгаа үлгэрлэж байдагт оршино. Түүний бодсон төлөвлөсөн нь ёсоор болдог учраас хэзээд бүрэн итгэлтэй байдаг билээ.

	Одоо байшинд юу болж өнгөрснийг өгүүлье. Болсон явдлыг би бүгдийг мэдэж байгаа болохоор энэ байшинг яг л амьд юм шиг дүрслэн харж байна. Каражия цонхоор буудалцаж байсан ба бууны сумны ул мөр төдхөн үлджээ. Мөн бууны сум нүхэлсэн хаалга байна. Сумны нүхийг таглаж будсаныг Ковытев хумсаар оролдож: Каражиягийн сум байна гэв. Энэ хаалга онгорхой байсан бөгөөд хамгийн түрүүнд нь Баженов, тэгээд Ковытев, Фурман нар орцгоож билээ. 

	Тэгэхэд эмэгтэй хүн:

	— Жора! Сэргийлэхийнхэн байна, битгий бууд! гэж хашхирсан энэхэн агшинд өрөөн дотор хар халимагтай залуу диван дороос ямар нэгэн юм ухасхийн авч байсныг Баженов, Ковытев хоёр харж амжив.

	— Гараа өргө! гэж Баженов хэлэх зуур, тэр залуу тонгойсноо хэд хэдэн удаан буудахад зөвхөн гэрэл нь үзэгдэв.

	Баженов хананы цаагуур оронгуут Ковытевыг түлхэж:

	— Хойшоо бол! гэжээ.

	Каражия гал тогооны өрөөнөөс буудахад Ковытевын нүүрний тус газар сум нь хана нэвт цоолов. Энэ үед Баженов эргэж:

	— Ковытев оо, миний гэдсийг шархдууллаа. Гайгүй юм шиг байна гэв.

	Каражия одоо цонхны тэндээс буудаж байна. Хашаан дотор Спектор ойчиж цус нь, түүний өмссөн цэнхэр кителийг нэвчин зам дагуу гоожих нь харагдана. Хэсэг зуур анир чимээгүй болсноо дахин түрүүчийн буудсан бууны өөр дуу гарахад тэд эргэлзсэнээ лав өөрийгөө буудчихлаа гэцгээж өрөөн дотор орж ирэхэд Каражия диван дээр хөлөө жийж, гараа унжуулан сууна. Буугаа алдахгүйн тулд оосроор нь гараасаа бэхэлсэн ажээ. Энэ хэрэг явдал хагас цаг орчим үргэлжлэв.

	Баженов машиндаа суунгуут жолооч руугаа хандаж,

	— Волна, чи одоо түргэн тусламжийн үүрэг гүйцэтгэнэ гэж хэлэв.

	Түрүүч Волна, царай нь цайж дайван явах Баженовыг эмнэлэгт хүргэж өгөхдөө түүний суудал дээрээс сумны тугалга олжээ. Цэв хүйтэн тэр тугалгыг гартаа барьж байснаа халаасандаа хийгээд байн байн түүнийг үзнэ. Энэ сум Баженовыг нэвтлэн хөх цамцанд тулж суудал дээр нь унасан байжээ.

	Амь өрсөн тулалдаж, ажил хийж явсан хүн тун саяхан болж өнгөрсөн үйл явдлыг тунгаан, маргаашийн тухай бодон амиа алдаж байгааг огтхон ч бодохгүй, арайхийж машинаас гарахад нь суудал дээр нь тугалга үлджээ.

	Больницод Баженов ухаан алдаж, өглөө нь нас барав. Та бидний амийг аюулаас хамгаалж яваад нас барсан энэ хүн ямар хүн байв? Тэрээр өөрийн амьдралын сүүлчийн чухал үүргийг хэрхэн яаж биелүүлснийг бид бүхэн мэдлээ. Баженов ийм л хүн байсан. Тэрээр өөрийн шулуун шударга амьдралаа цагдан сэргийлэх байгууллагатай холбосондоо баяртай байдаг байв. Түүний шулуун шударга амьдралын зам нь хүнд бэрхшээлийг давсны үр дүн гэж үзэх ёстой. Энэ замыг тэр өөрөө сонгон олж авсан юм.

	Түүний амьдралаас товч танилцуулъя:

	16 настайдаа заводод ажиллаж байгаад дайн эхлэхэд сайн дураар фронтод явсан. Дайны ялалтын өдөр 1945 оны 5-р сарын 9 хүртэл байлдаж явахдаа эх орны дайны одон, цэргийн гавьяа Будапештыг чөлөөлсний төлөө медалиудаар шагнуулж бас ч шархдаж явсан удаатай. Дайн дуусмагц цагдан сэргийлэх байгууллагад орж, Кишинёв хотод хэсгийн төлөөлөгчийн ажил хийж байгаад гүйцэтгэх албанд шилжсэн байна.

	Молдавыг, үндэсний үзэлтэй дээрэмчдээс цэвэрлэх ажилд идэвхтэй оролцож явснаар цуунд гарсан, цагдан сэргийлэхийн хурандаа Борис Арсентьевич Родин бол Баженовыг энэ ажилд сургасан анхны багш хүн. Намайг Баженовын тухай найруулал бичих гэж материал цуглуулж байгааг сонсон мэдээд надад:

	«Би 40-өөд оны хоёрдугаар хагаст анх Андрейтай уулзсан бөгөөд тэгэхэд тэрээр улаан хацартай гоолиг сайхан залуу байсан юм. Тэр надад анх, уулзсан үеэс эхлээд таалагдах болсныг нуух юун. Андрей ажилд үлэмж махруу хөөцөлдөөтэй, хэрэв түүний саналыг зөвшөөрөхгүй буюу жаахан ч гэсэн өөрчлөх гэхэд сэтгэл нь ихэд зовуурьтай байдаг байв. Ийм үед үнэхээр санаа нь зовж, эвгүй байдалд орж, нөхдөдөө өөрийнхөө хөнгөмсөг түргэн занг ний нуугүй ярьж өөрийгөө шүүмжилдэг байсан. Тэр үед байдал тун хүнд. Эрүүгийн хэргийг эрэн сурвалжлах газрын ажилтнууд гэр бүлийнхэнтэйгээ уулзахгүйгээр ой хөвч, хөдөө хээр явж отолтод суудаг... байлаа.

	Тэр шуурхай албаны олон төлөвлөгөөг боловсруулж, нэлээд хэсгийг биечлэн удирдаж, гэмт хэрэг үйлдсэн зэвсэг бүхий этгээдүүдийг эрэн сурвалжилж баривчлах ажлыг амжилттай гүйцэтгэдэг байв. Андрей Баженов бол хурц ухаантай хүн байж билээ» гэж бичсэн юм.

	Тэр үед удаан хугацааны томилолтоор яваад ирэхдээ түүний гэргий Нина Михайловнагийн хэлдгээр «гутлынхаа өсгийг элээгээд ирдэг» сэн. Баженовын тухай бараг үлгэрийн баатар шиг домог ярилцана. Өндөр нуруутай, ханагар цээжтэй түүнийг харсан бүхэн баатар гэхээс өөрөөр хэлэхийн арга алга. Баженовтой олон удаа шуурхай албаны ажилд хамт оролцож явсан хурандаа Николай Ксенофонтович Вовк түүний тухай яриагаа «Андрей хөөж тараасан, Андрей хаалга мулт цохисон, Андрей буудсан» гэх буюу эсхүл «Андрей түүнийг дарж авсан», «Андрей гарыг нь хүлсэн» гэж дуусгана. Чухамдаа гэхэд хаалгыг мөрөөр тулж түлхэх нь шуурхай ажлыг нарийн боловсруулах, хэдийд аль хаалгыг мулт түлхэхийг төлөвлөхөөс амар билээ. Баженов аль алийг чадамгай хийж сурсан хүн. Молдав улсын цагдан сэргийлэх байгууллагуудыг удирдах газраас дээрэмчдийн эсрэг явуулж байсан тэмцлийг харуулсан зузаан альбомыг эргүүлэхэд тэдгээр дээрэмчдийн үйлдсэн хэргийн ул мөр, өөрсдийн нь зураг байв. Энд бас шуурхай операцуудыг явуулсан бүдүүвч зургууд ч бий. Үүний ихэнхийг Баженов өөрөө хийсэн байдаг. Миний нүдний өмнө Андрей Михайлович амьдралдаа сүүлчийн удаа хийсэн операцын бүдүүвч зураглалыг шалмаг боловч хичээнгүйлэн хийсэн нь илхэн харагдаж түүнтэй дахин уулзсан юм шиг сэтгэгдэл яахын аргагүй төрүүлнэ.

	Баженовын зурсан байшин, пин, түүнд очсон зам харгуйг харахад үүний тул дээрэмчид хаана хэзээ ямар гэмт үйлдэл хийсэн, тэд чухам хэдийд хаана байх зэргийг эрэн сурвалжилж мэдэх талаар их хөдөлмөр зарцуулсан болох нь тодорхой байдаг.

	Шуурхай ажлыг хариуцах хүмүүсийн хамгийн тэргүүнд Баженовын нэр байдаг.

	Тудоровичийн бүлэг дээрэмчдийг устгасан явдал бол Баженовын амьдралын түүхэнд чухал явдал билээ. Энэ бол эрэлхэг баатарлаг үйл явдлын яруу тод илрэл юм. Баженов энэ үед дадлага туршлагатай ажилтан болсон цаг байв. Хамгийн бэрхшээлтэй, аюултай газар байж, авьяас, зориг төгөлдөр ажиллаж чаддаг онцлог шинж чанар нь хурц тодорч байсан юм.

	Тудоровичоор толгойлуулсан дээрэмчид тэр үедээ хамгийн аюултай нь байв. Эдгээр дээрэмчид дэлгүүр, агуулах, шуудангийн газруудыг дээрэмдэнэ. Тэд автомат ба гар буу, гранатаар зэвсэглэсэн бөгөөд хамтралчдыг алж тална, хэзээ ч би амьдаар баригдахгүй гэж Тудорович сүржин хэлдэг байв. Баженов эдгээр дээрэмчдийг устгах үүрэг авсан юм. Юуны урьд Тудорович хаана орогнож байгааг тогтоох хэрэгтэй байлаа. Үүний тул дээрэмчдийн байгаа тосгон бүр, айл гэр бүхнийг нарийн шалгаж, тариачидтай танилцах явдал чухал шаардагдав. Удалгүй Кишинёв хотоос газар хэмжих хэрэгсэл бүхий хэмжигч энд иржээ. Тэрээр хөдөө тосгодоор явж газар хэмжин тариачидтай их л удаан ярилцана. Ямар нэгэн сэжиг төрүүлэхгүйгээр газар хэмжих шинэ мэргэжлээ эзэмших нь Баженовт чухал байсан бөгөөд тэр бүх л насаараа ганцхан энэ ажлыг хийж байсан шиг ажиллана. Баженовт хүмүүс дассан болохоор одоо өөрийн үндсэн үүргээ чөлөөтэй биелүүлэх боломж бий болов. Тудоровичийн гэргий гэрээс нь ганцхан гудамжны цаана өөрийн тосгонд нь сүм байсаар байтал зэргэлдээ тосгоны сүмд очдогийг Баженов ажиглаж мэдэв. Тэр сүмд мөргөл үйлдэх бүрдээ дэргэдээ байгаа үл таних нэг хар хүнд цүнхтэй юмаа үлдээж явдгийг тогтоожээ. Тудоровичийн айлган сүрдүүлдэг тариачныг үнэмшүүлж тэр дээрэмчин чухам хаана орогнож байгааг хэлүүлэхэд их бэрхтэй байв. Энэ тухай асуух болгонд: намайг алчихна гэж мэгдэн сандарна. Тэгэхэд нь, хаанаас даа, бид та нарыг алуулахгүй гэж итгүүлэхийг оролдоно...

	Энэ тосгоны нэг малын саравчинд Тудорович, зэргэлдээ тосгонд түүнтэй хамжигч этгээд Ротарь нуугдаж байжээ. Тудорович эцсийн сумаа дуустал амиа хамгаалах нь илэрхий тул гэнэт дайралт хийж баривчлах хэрэгтэй. Хамгийн чухал нь буудах зав өгөхгүй байх ёстой гэдгийг ойлгож байв. Оройн харанхуй бүрий болсон үеэр Тудоровичийн нуугдаж байсан саравчийг бүсэлж эхлэв. Оройн нам гүмд чимээ хол сонсогдоно. Саравчны зайгаар дэнгийн гэрэл нэвчин туяарна. Баженов хамгийн түрүүнд 3 хаалганд нь тулж очив. Тэгээд нөгөө хаалга зад түлхсэн явдлуудын нэг болов.

	Тудорович тайрсан буугаа бариастай байсан боловч гохыг нь дарж амжсангүй. Баженов түүнийг аль хэдийн дороо хийчихсэн байв.

	Ийнхүү эдгээр дээрэмчдийг устгасны дараа хэдийгээр амь өрсөн үйл явдал өдөр бүр гарахгүй болсон ч гэсэн Баженовын амьдрал өрнүүн үйл явдлаар дүүрэн байж, өдөр, сар өнгөрөх бүрийд түүний нарийн сэтгэгч, нэвтэрхий шинжээч болох нь тодорсоор байв. Тухайлбал, нэгэн, фабрикийн хэсэг ажилтнууд өмч хөрөнгө үрэгдүүлж шамшигдуулсан хэргийг мөрдөн байцаах ажлыг явуулах шаардлага гарав. Энд цоо шинэ төвөгтэй мэргэжлийг эзэмших бас огт өөр криминалистикийн аргаар ажиллах хэрэгтэй байлаа.

	Өмч хөрөнгө үрэгдүүлэн ашиглахаас гадна бас мөнгөн тэмдэгт арилжаалсан, мөнгөн тэмдэгтийг хуурамчаар үйлдсэн хэргийг мөрдөн байцаах явдал цөөн биш тохиолдоно. Ялангуяа ийм хэргийг илрүүлэх нь тэр болгон амаргүй байдаг. Байцаалтын ажлыг хэдэн цагаар ч үргэлжлүүлнэ. Удаан цагаар хэмжигдэх энэ өрсөлдөөний ямар үед өөрөө юу гэж хэлэх, хэрэгтнээс хэдийд ямар үгийг сонсохоо урьдчилан төлөвлөж, эгзэгтэй үед нь зохих цохилтыг өгч чаддаг байсан юм. Хэсгийн төлөөлөгч байсан Баженов өөрөө нэгжлэг хийж, протокол хөтөлнө.

	Баженовын халамж санаачилга, сонирхол нь өргөн хүрээтэй. Түүний тэмдэглэлийн дэвтрийн хуудсыг эргүүлж байтал лекц яриандаа ашиглах өөртөө хэрэгтэй гэж бичсэн олон янзын тэмдэглэл бий. Хэсэгчлэн дурдвал:

	«Хүүхдийн цэцэрлэгийн аж ахуйн эрхлэгч Елахов - эдийн хулгай» гээд хэдэн ширхэг саван, хэдэн цагаан даавуу, ширээний бүтээлэг, алчуур зэргийг хулгайлан авсныг тэмдэглэжээ.

	«Бусдад тохиолдсон уй гашууг далимдуулан баяжих зорилгоор хулгайлан авсан материалаар хүүрийн хайс хийж, төрөл төрөгсдөөс нь сүүлийн мөнгийг завшиж байгаа сантехникч»

	«Сүүлийн үед улсын өмч идэж ашигласан хэрэгт олон хүн шийтгэгдэв. Тэд цөм үнэнч шударга ажилтан гэж тангараглацгааж байна», «Эрүүлжүүлэх байранд «босоо» согтууг биш зөвхөн «хэвтээ» согтууг авчирч байх заавар бий» «босоо» согтуу нь «хэвтээгээсээ» үлэмж аюултай учраас энэ заавар зүйд үл нийцнэ».

	«Мөрдөн байцаалтыг хөнгөмсөг өнгөн явуулах нь юунд хүргэж байна вэ? Тээрэмчин Ш тарианы илүүдэл гаргаж өөртөө завшжээ. Түүнийг баривчилж мөрдөн байцаалт явуулаад сулласан байна. Гэтэл хоёр жилийн хугацаанд хэсэг идэж ашиглагчидтай хуйвалдаж 5000 тонн үр тариаг борлуулж амжжээ»

	«Эрүүлжүүлэх байранд нэгэн өдрийн дотор эхлээд сургуулийн захирал, дараа нь түүний сурагчид нь баривчлагджээ. Иванов надад энэ тухай яагаад илтгэсэнгүй вэ?» ««Интурист» буудлын дэргэд мөн өндөр дуганы дэргэд гуйлгачин тэнүүлчид цугларч байна. Еврейчүүдийн оршуулгын газар анхаарал тавихгүй байна»

	Гэтэл Азербайжан улсад очих үед хийсэн тэмдэглэлдээ:

	«Чеёк-Чай хотын цагдан сэргийлэх хэлтэс. 

	Энэ ногоон хот нэг л таатай. Манай Тирасполь хотоос ч гоё юм. Сунгаит хот бүр ч сайхан хот юм» гэж бичжээ.

	Энэ бол цагдан сэргийлэхийн ажилтны хийсэн өдрийн нэг тэмдэглэл юм. Албан ажлын тэмдэглэлд өөр юу ч бичих юм билээ. Гэхдээ тэмдэглэлийн энэ дэвтрийн хуудас бүрийг сэтгэл хөдлөн эргүүлж сонирхсон юм. Баженов бол хүмүүсийн хамгийн жигшүүрт үйлдэлтэй өдөр бүр тулгарч байсан хүн. Аргагүй ээ, энэ бол түүний эрхэлсэн ажил юм хойно... Харин би, Баженов бол хурандаа Родины хэлснээр хамгийн ухаалаг сэтгэгч, сайн санаат хүн гэдгийг мэдэж байлаа.

	Жүжигчин хүн тоглох бүрдээ дүрдээ бүрэн итгэж байвал удахгүй шигдээсээр өвчилнө гэдэг. Гэхдээ энэ бол жүжигчнээс шалтгаалах хэрэг. Эмч хүн мэс засал хийж байхдаа өвчтөний зовж шаналж байгааг бодохын завгүй мөртөө энэ шаналгааг арилгах ажлыг чин сэтгэлээсээ хийнэ. Дараа нь энэ бүхэнд хүн өөрөө дасаж, анхны нөгөө хурц сэрэл үгүй болдог.

	Үзэгчдийн алга ташилтаар тайзан дээр дахин гарч ирсэн жүжигчний царайг харцгаа. Түүний нүд үзэгчдийг харахгүй, харин өөрийн тоглосон дүрийн зовлон жаргалыг хуваалцаж байгааг илчилнэ. Дөнгөж сая л өөрөө хэн билээ, хаана юу хийж байгаа билээ гэдгээ ухаарч жүжгийн ертөнцөөс эргэн ирж байдаг. Үүнтэй адил мэс засал хийсэн эмч нарийн хагалгаа хийсний дараа, саяхан чанга байсан гар нь сулдан салганаж зүрхээ дардаг. Ингээд бодоход, хүн дасаж анхны хурц сэрэл үгүй болдог гэдэг маань бүрэн үнэн үг биш байна. Нэг нь хулгай хийж, нөгөө нь хүний амь бүрэлгэж байхад Баженов хэзээ ч дасаагүй. Анхандаа би, ийм ухаалаг сайн хүн тийм адгийн муу үйлдэлтэй хутгалдаж явдаг нь шударга биш хэрэг гэж бодлоо.

	Үүнийг ташаарал гэлтэй санагдана. Харин энэ маань ташаарал биш ажээ. Чухамдаа Баженов шиг хүмүүс л та биднийг хамгаалж чадна шүү дээ.

	Хүүхдийн цэцэрлэгийн аж ахуйн эрхлэгчийн тухай тэмдэглэлийн хойно Баженов «ямар муухай хэрэг вэ?» гэж бичээгүй боловч энэ цэцэрлэгт дахин хэн хэзээ ч хулгай хийхгүйгээр ажил зохиож чаддаг хүн... 

	Баженовтой уулзаж учирсан хэн боловч түүний зан төрх, хэлэх дуртай үг хөдөлгөөнийг хүртэл сайн санаж байсан учраас материал цуглуулахад тун хялбар байж билээ. Мөрдөн байцаалтын үед Баженов өөртөө зохицсон бүдүүн дуугаар «Хонгор минь» гэж олон хэлдэг, тайван төвшин ярьдаг, кинонд гардаг мөрдөн байцаагчид шиг зав зайгүй тамхи татдаггүй, харин чихэр хүлхэх дуртай байжээ. Өчүүхэн мэт боловч энэ мэт онцлог шинж, энэ мэт жижиг зүйлгүйгээр энэ эрэлхэг зоригт хүний тухай өгүүлэхэд өрөөсгөл болох нь мэдээж. Тийм учраас Баженовын тухай сонссон зүйлээ би тэр хэвээр нь бичиж байгаа юм.

	Андрей оршуулгын газар очих дуртай. Тэнд зориуд очиж булшнууд дундуур хөшөөний бичгийг уншина. Энэ үедээ сэтгэл нь гунигтай юм бодсон шинжтэй байдаг. Тэрээр хүнийг мартаж огт болохгүй гэж дандаа ярьдаг.

	Нэгэн удаа оршуулгын газар тавьсан таван хошуу бүхий модон багана хазайж нэр нь бараг гаргагдахгүй болсон байсанд Баженов чулуун багана авчирч босгоод дээр нь нэр, төрсөн, нас барсан он, сар, өдрийг сийлсэн билээ... 

	Баженов бол хөгжилтэй, алиа хүн байсан. Тоглоом хийх дуртай, нэг найздаа утасдаж: (таныг санхүүгийн хэлтсээс дуудаж байна, Та томилолтоор яваад ажлаа бүтээгээгүй учраас томилолтын зардлыг ня-бо-д эргүүлж тушаа! гэж байна) гэхэд нь нөгөө нөхөр нь зардлын мөнгөө аваачиж: (хий дэмий үрэгдүүлсэн мөнгөө буцааж өгье гэж ирлээ) гэжээ. Санхүүгийн нөхөд түүнд хандаж: (үнэхээр тийм заавар боловсруулж гаргавал тун сайн сан) гэжээ...

	Андрей сувиллын газар амрахаар явснаас хойш долоо хоногийн дараа Ленинград хотод түүнтэй дайралдсан юм. Хоёулаа хотын уран барилгатай танилцахаар явав. Исаакийн дуганы урд очиж Баженов хэсэг дуугүй зогссоноо: (Би нэгдүгээр Петр хааныг үнэлдэг) гэж хэлсэн. Бид хоёр Ленинградаар явган явж нэлээд их юм үзсэн эцэст нь: (Чи уран барилгач Баженовыг мэдэх үү? Би бас Баженов шүү дээ) гэсэн билээ.

	—Баженов, урьд дээрэм хийж явсан нэгэн хүнтэй найз байв. Тэр хүнийг анх, Баженов барьж тэрээр өдүүлсэн хэрэгтээ колонид хоригдоод хугацаа дуусаж эргэж ирэхэд нь Баженов ажилд оруулж өгчээ. Андрей түүний «төрсөн эцэг» шиг нь толгойг нь илээгүй, тэр хүн ч «Төрсөн хүү» нь шиг бодож яваагүй. Гэхдээ тэр хоёр бие биедээ хүнлэг ёсоор ханддаг сайхан танилууд байсан юм... 

	Одоо Баженов бидний дунд алга. СССР-ийн Дээд Зөвлөлийн Тэргүүлэгчдийн зарлигаар Баженовыг Байлдааны Гавьяаны Улаан Тугийн одонгоор нэхэн шагнасан юм. Баженовыг олон жил мэдэх янз бүрийн хүмүүсээс

	— Түүний амьдралд ямар юм гол нь байсан бэ? гэж асуух бүрд тэд нэг л маягийн хариу өгч байсныг түүний найз хурандаа Николай Ксенофонтович Вовкийн үгээр тодорхойлбол:

	Сэргийлэхэд л тун хайртай хүн дээ гэж хариулна. 

	Цагдан сэргийлэх байгууллагад хайртай байна гэдэг чинь юу гэсэн үг вэ? Энэ чинь гэмт этгээдийг мөрдөн хөөх эрэн сурвалжлах, харилцан буудалцах, мөрдөн байцаах гэсэн үг үү? Тийм ээ, эрэн сурвалжлах, гэмт хэргийг илрүүлэх нарийн төвөгтэй үйл ажиллагаа, хурц ухаалаг сэтгэхүй энэ бүгд л гэсэн үг. Гэхдээ энэ бүхэн бол уг чанартаа өнгөц гадаад хэлбэр нь юм шүү. Амь өрсөн адал явдалд дурласан буюу эрүүгийн эрэн сурвалжлах ажиллагааг яруу найраг мэтээр үздэг хүмүүс сэргийлэхэд ороод удалгүй халагдаж явсан нь бий. «Яруу найрагч» мухардан бүтэлгүйтэж уран сэтгэгч цөхрөн бухимддаг үнэн хэрэгтээ бүх юм тэдний бодсоноос огт өөр ажээ.

	Баженов амьд үлдэж болох байсан. Шуурхай үүрэг гүйцэтгэх хүмүүсийн нэгдүгээрт өөрийн нэрийг бичихгүй, суманд сийчүүлсэн хаалгыг онгойлгохгүй байж болох л байсан. Үхэж үрэгдэхгүй үлдэх эрхтэй байсан. Түүгээр ч барахгүй зэвсэглэсэн гэмт хэрэгтэн буудна гэдгийг мэдсээр байж хэн хүний түрүүнд дайран орох эрхгүй байсан байж болох юм. Яагаад гэвэл тэр хаашаа ч гарах газаргүй болсон байсан шүү дээ. Энэ бүгд бол зүй ёсны асуудал юм. Баженов энэ зүй ёсонд багтаагүй хүн. Тэр амьд үлдээд донго авч болох д байсан. Баженов дэслэгч цолтой байх үеийн нэгэн аттестат уншихад: Баженов биедээ эрдүү зантай гэсэн үг бий. Харин нас барсан хойно бүгд нүдний нулимс дуслуулж байх юм даа. Шийтгэл, нулимс аль аль нь чин сэтгэлийн илрэл биш гэж үү?

	Тэрээр Ковытевыг эсхүл өөр хэн нэгэн хүнийг хамгийн түрүүнд оруулаад өөрөө байшингийн булангаас «удирдаж» байх тийм хүн биш. Хэн нэг нь түрүүлж орох л байсан шүү дээ.

	Баженов мэтийн хүмүүст сэргийлэх байгууллагын үйл ажиллагааны өвөрмөц мэргэжлээс гадна өөрийн амьдралын лут их гүнзгий утга санаа бий. Ийм хүмүүсийн өмнө өндөр зорилт алсын хараа бий. Би үүнийг чин шударга үйлсийн хэмжүүр, амьдралыг цэвэр ариун аз жаргалтай байлгах хүслэн гэж нэрлэх байна.

	Андрейг 17 настай байхад нь үхлээс сэргийлэн аварсан салааны буурал ахлагчийг алсан. Баженов хэчнээн үхэл хагацал үзсэн гээч.Унгар улсын нэгэн багахан хотод нэг дэслэгчээ оршуулсан юм. Түүний бунхны дэргэд Баженов юу бодож зогсож байсныг та нөхөд андахгүй бол оо биз дээ.

	Эх орны агуу их дайн дууссан боловч булангийн цаанаас дээрэмчид буудаж, хулгайчид сүүлчийн үлдэгдлийг цөлмөх ажээ... Идэр залуугаасаа жинхэнэ, хөнгөн биш амьдрал туулсан Баженов цагдан сэргийлэх байгууллагад орж ажилласан нь ойлгомжтой хэрэг бөгөөд амьдрал бас нэг шударга бус, хар талаараа түүн рүү эргэжээ. Баженов хэдийгээр муу юм үзсэн боловч, хямд оосортой цагийг авахын төлөө эмэгтэй хүний амийг бүрэлгэсэн хүнийг хараад зүрх нь базлан шимширч байсан билээ.

	Баженов бол жинхэнэ хүн. Түүний үзэл санаанд ариун шударга, үзэн ядах хоёр зэрэгцэн, цагдан сэргийлэх байгууллагад ажилласан бүхий л хугацаанд амь өрсөлдөн тэмцэхийг уриалан уриалсаар эцэст нь алдар гавьяат үйлсэд хөтлөн хүргэв.

	 

	
Борис Юдин

	ДУРСАМЖ

	Стасис Куозис бямба гарагийн үдэш хотод байх дургүй хүн юм. Хотод үргэлж байх нь түүнд залхуутай санагддаг тул долоо хоногийн бямба гараг бүр загасны уурга, дэгээ авч гол руу явдаг байлаа. Бүх л хашир загасчдын нэгэн адил, үргэлж ирж загас барьдаг газар түүнд байна. Энэ газар нь холгүй, Йонавын ойролцоо ажээ.

	Куозисын нууцыг илрүүлэхгүйн тулд түүний чухам хаана очиж загасчилдгийг нарийн заахаа больё. Харин энэ байр нь маш үзэсгэлэнтэй газар болохыг л хэлчихье. Энд Куозис тайван амарч, чөлөөтэй бодож чаддаг... 

	Бусад өдрүүдийн нэг адил энэ бямба гараг бас л зав чөлөө багатай байлаа. Бүх ажлаа хийж амжих хэрэгтэй байв. Хэдийгээр бямба гараг богино өдөр ч гэсэн ажил бусад өдрүүдийн нэг адил их байлаа.

	Өглөө Куозис барилгын удирдах газар луу явлаа. Саяхан хорих газраас гарч ирсэн Альгирдас гэдэг залууг ажилд оруулах тухай удаан ярилцлаа. Өнчин хоцорсон Альгирдас муу хүмүүстэй нийлж гэмт хэрэгт орсон байна. Одоо амьдралаа шинээр эхлэх хэрэгтэй боллоо.

	Том ширээний цаана суусан боловсон хүчний хэлтсийн дарга өвчтэй маягийн туранхай хүн зөрүүд зан гаргаж:

	— Нөхөр хошууч аа, би танай энэ хүнтэй хоёр ч удаа ярилцаж, манайх бол бүх бүгд найрамдах улсуудаас илгээлтээр ирсэн тэргүүний залуучууд ажиллаж байгаа комсомолын барилга болохыг тайлбарласан гэнэ. Ингэж ярьж байхдаа том ширээнийхээ цаанаас тун жижигхэн харагдах тэр дарга гомдсон царайтай Куозисыг харж байлаа.

	— Тэргүүний биш нь хаачих юм бэ? 

	Энэ асуудал түүнийг мухардуулав бололтой тэр, хоёр гараа алдлан дуугүй болов. Энэ хүнд ойлгуулах хэрэгтэй гэж хашир загасчин хошууч шийдэв.

	Комсомолын тэргүүний хүмүүс ажиллаж байгаа барилгад янз бүрийн хүмүүс бий. Энд ганцхан илгээлтээр ирсэн хүмүүс ажиллаж байгаа боловч тэдний дотор муу ч хүн бий, сайн ч хүн бий гэж хошууч тэвчээртэйгээр тайлбарлана. Үүний баримт болгож азотын комбинатын барилга эхэлснээс хойш цагдан сэргийлэхийн ажил их болсныг ярив. Тогтворгүй хүмүүсээс ангижрахыг барилгын удирдлагаас шаардаагүй шүү дээ. Муу хүмүүсийг хүмүүжүүлж авч чадах тогтвортой хамт олонд л найдаж байна. Альгирдас ийм газар шинэ амьдралаа эхлэхгүй юм бол өөр хаана очих юм бэ?

	— Бууж өгье, Стасис Антанович. Харин энэ асуудлыг комсомолчид өөрсдөө шийдэг. Хэн өөртөө туслуулах гэж хэн тэд нар дээр ирснийг мэдэг. Хэрэв тэд зөвшөөрвөл бичиг баримтыг нь бүрдүүлье гэж хэлтсийн дарга муухан инээмсэглэн хэллээ. Комсомолын хороотой хошууч үг хэлээ амархан ололцов. Эндэхийн комсомолчид ардын сайн дурын нөхөрлөлийн идэвхтэй гишүүд тул Куозистэй хамтран ажилладаг байсан билээ. Саяхан тэд архичид, танхайчуудыг шүүмжилсэн шог кино сэтгүүл хамтран гаргаж эхэлсэн юм. Хотын кино театруудад киноны өмнө харуулдаг энэ журналд орохоос архичид, танхайчууд ухаангүй айдаг билээ.

	— Бүх юм ёсоор болно, бид Альгирдасыг сайн хүн болгоно, ингэж тохирох шив дээ Стасис Антанович аа, гэж комсомолын хорооны нарийн бичгийн дарга хэлэв. — Өнөө орой кино сэтгүүлийн шинэ дугаар гарна. Хамт бүтээсэн ажлаа хамт харцгаая. Дараа нь «Хэн ч үхэхийг хүсээгүй» гэдэг гоё кинотой. Бид орой уулзах юм байна гэж тэр нэмж хэлэв.

	— Дайны тухай юм уу?

	— Тийм байх аа, сайхан кино гэж ярилцаж байна билээ.

	— Ирье гэж Куозис хэллээ. 

	Үнэндээ тэр кино ховор үздэг байлаа. Ялангуяа бямба гарагт. Үзэж өнгөрүүлсэн зүйлийг нь санагдуулж, сэтгэл их хөдөлдөг тул дайны тухай кино үзэх дургүй байв. Одоо ч гэсэн цагдан сэргийлэхийн хошууч Куозист сэтгэл түгших зүйл их байв. Иймд кино сэтгүүл үзчихээд кино эхлэхтэй зэрэг л харанхуйгаар гараад явчихъя... гэж Стасис Антанович шийджээ.

	Хөдөлмөрчдийг хүлээн авах цаг болж байв. Куозис районы цагдан сэргийлэхэд өөрийнхөө өрөөнд орж явахдаа олон хүн үүдэнд нь хүлээн байгааг харлаа. Хүмүүс түүнд маш олон янзын асуудлаар, заримдаа бүр огт санаандгүй хэргээр ирдэг байлаа! Тэр бүгдийг тэсвэртэй сонсож, сайн ойлгон тэдэнд аль болох бушуухан туслах хэрэгтэй. Хорин таван жил алба хаахдаа Стасис Антанович үүнд дасал болжээ. Эхлээд нэг доголон өвгөн орж ирлээ. Ширээний хажууд тохилог сууж аваад бараг дайны өмнөх үеэс эхлээд л ярьж гарлаа. Хөрштэйгөө харьцдаг өөрийнхөө харьцааны тухай ярилаа. Өвгөн чухам яагаад наашаа ирэх болов гэдгийг нь түүний олон үгнээс ойлгож авахын тулд хошууч анхааралтай сонсож байв. Хөрш нь 20 рублийн өрөө хэдэн жил өгөхгүй байгаа учир өвгөн гомдол мэдүүлж яваа ажээ. Куозис өртний хаягийг бичиж аваад түүнтэй уулзаж ярилцана гэж өвгөнд амлалаа. Өвгөнийг гараад явсны дараа тэр өрөөнд байсан хэсгийн төлөөлөгч залуу хөхрөн,

	— Нөхөр хошууч, та ийм жижиг юмаар хөөцөлдөх нь үү? гэв.

	— Өвгөний хувьд энэ чинь жижиг юм биш. 20 рубльдээ гол нь байгаа юм биш ганцхан хүний итгэл найдварыг эвдсэндээ байгаа юм гэж Стасис Антанович хөмсөг зангидаж хэлэв.

	— Хөрш нь аваагүй л гэвэл та баталж чадахгүй шүү дээ.

	— Ийм учраас тэр хүнтэй уулзаж ярилцах хэрэгтэй.

	Өвгөний дараа янз бүрийн хэрэгтэй хүмүүс орж ирлээ. Паспортоо гээсэн эмэгтэй уйлан, нэг эрэгтэй хүн хоёр хоног гэртээ ирээгүй хүүдээ сэтгэл түгшиж, настай эмэгтэй өөрийнхөө нөхрийн алга болсон тухай гомдол мэдүүлэв.

	Зовлон зүдүүр, түгшүүр сандралд орсон хүмүүс ийшээ ирж байлаа. Куозис бусдад учирсан зовлон гайг анхааран сонсож тусалдаг байлаа. Тэр олон хүнд тусалсаар эцсийн эцэст наашаа явах замыг тэд нар мартана гэдэгт хошууч итгэж байлаа. Мөн цагдан сэргийлэхийн хошууч, хэсгийн төлөөлөгчийг өөрийг нь мартах болно. Үнэндээ яльгүй гомдмоор ч юм шиг. Гэвч яах вэ мартаг намайг. Яг л эдгэсэн хүн эмчээ мартахын адил. Эмч нар үүнд чинь гомддоггүй юм шүү. Гагцхүү хүмүүс үргэлж инээцгээж, эхчүүдийн нүүрэнд цагаасаа өмнө атираа суухгүй байвал л... 

	 

	* * *

	 

	Үзэгчдийн танхим дүүрэн байлаа. Кино театрын эрхлэгч сандал авчраад, орох хаалганы хажууд тавьж өглөө.

	Куозис хоёр гараа өвдөг дээрээ тавиад түшлэгийг налан суутал, сандал хүнд биеийг нь дааж ядан чахарч дуугарна. Хошууч «Хэмхэрч унах нь уу даа» гэж боджээ. Гэрэлт унтрахад дэлгэц дээр архичид, танхайрагчид, шуугиан таригчдын танил нүүрүүд гарч ирлээ. Энэ нь «Фитиль» биш зөвхөн сонирхогчдын авсан зураг байлаа. Гэвч өөрсдийн гунигт явдлуудаар хотод алдаршсан хүмүүсийг таньсан үзэгчид үнэн сэтгэлээсээ инээцгээх ажээ. Кино журналд бодит зургаас гадна хүүхэлдэйн зураг, фото зургууд оржээ.

	Хошууч бусад үзэгчдийн адил инээж байсангүй. Харин заримдаа муухан мушилзана. Жирэлзэн өнгөрөх кино зургийг хараад олон зүйл дутуу хийгдсэн ба зарим зүйлийг огт оруулаагүй байна гэж бодож суулаа... Гэрэл асаж хожигдсон үзэгчид өөрсдийн суудал руу зүтгэцгээнэ. Аппарат дахин дуугарахад Куозис явахаар шийдээд бослоо. Цаг орой болсон тул өнөөдөр эртхэн унтаад маргааш нар гарахаас өмнө голын эрэг дээр очих хэрэгтэй.

	Дэлгэц дээр бас шөнө байлаа. Лааны дөл салхинд хийсэж онгорхой цонхны цаана тосгон анир чимээгүй харагдана. Ширээн дээр нэг хүн тонгойгоод юм бичиж байна. Гэнэт буу дуугарч тэр хүн унав. Тосгоны зөвлөлийн тав дахь дарга алагдсан тул дахиад энэ ажлыг хийх хүн олдохгүй... 

	Куозисын зүрх нь хүчтэй цохиж, өөрөө ч мэдэлгүй сандалдаа эргэж суулаа. Энэ дэлгэц дээр болсон зүйл бол бүгд түүнд танил зүйл төдийгүй бүр тодорхой мэдэх үзэгдэл байв. Энэ бол түүний тухай, Куозисын амьдралын тухай тэр өөрөө үзэж өнгөрүүлсэн явдлын тухай байлаа. Марцинкус мэт амь өрсөлдсөн дээрэмчид, зэрлэг догшноороо цуутай байсан Филинов мэт олон дээрэмчдийг хошууч мэдэх билээ. Домовой шиг дээрэмчид яргачдыг зөвхөн кино зурагт биш биеэр нь үзсэн хүн билээ. Ах дүү Локисууд бол мөн хошуучийн мэдэх зорилго нэгт нөхөд нь юм. 1940 оны зун Литвад зөвлөлт засаг тогтоход Куозис тэд нар шиг нөхдийнхөө хамт баярлаж энэ засгийг хамгаалсан хүнд тулалдаанд 1941 онд тэд нартай хамт явж, партизаны отрядад ажиллаж явлаа.

	 Гитлерийн булаан эзлэгчдээс Литвыг чөлөөлсний дараа тэр, эвдрэл сүйрэл, үнс шороон дундаас төрөлх нутгаа сэргээн босгож, тэд нартай хамт шинэ социалист Литвын тухай мөрөөдөж, хуучны элдэв төрлийн үзэгдлүүдээс тэдний хамт эх орноо хамгаалж явлаа. Үүнийг үзээд үзэгчдийн захад сууж байхдаа Куозис одоогийнхоо байдлыг мартчихсан юм шиг байлаа. Энэ киног үзээд өөрийнхөө өнгөрсөн амьдралыг бодож эхлэв. Кинонд түүний амьдралыг харуулаагүй боловч, Локисынхны хамгийн ахмад нь болох Вронюсын хувь заяа түүнд юухан хээхэн бодогдуулжээ... 

	 

	* * *

	 

	Куозис 1940 он хүртэл янз бүрийн гашуун зовлон, гачигдал, бусдын эрхэнд хөдөлмөрлөх, цэргийн алба хаах зэргийг л үзсэн байв. Ажилчин эцэг нь өөрийнхөө өчүүхэн цалингаар гэр бүлээ тэжээж чадахгүй байсан тул бүр багаасаа эхлээд нударган баяныд ажиллажээ. Стасис ямар ч хамаагүй таарсан ажил бүхнийг хийдэг байжээ. Түүний гар аль эрт эвэршсэн юм. Ажилгүйдэл их байсан учир ямар нэг юмны учрыг нь олох юм уу, шилж сонгож байж ажиллах гэж байсангүй. Тэр ажил хайж Литва даяар тэнэдэг байв. Ойд ажиллаж, суваг ухаж, анжис дагаж үзсэн билээ.

	Дөчөөд оны сүүлчээр, Мажекяй хошууны хорооны нарийн бичгийн дарга хуучин таньдаг хүн цагдан сэргийлэхэд ажиллахыг Куозист зөвлөсөн юм.

	Жидекяйд хэсгийн төлөөлөгчөөр түүнийг ажиллаж байхад дайн эхэллээ. Стасис саяхан дүрэмт хувцас хүлээн авсан байв. Үүнээс өмнө тэр энгийн хувцастай, харин ханцуйдаа даавуу уяж явдаг байлаа. Үргэлж бахархаж явдаг энэ өмсгөлөөсөө болж дайн эхлэхээс хэдхэн цагийн өмнө золтой л осолдчихсонгүй.

	6-р сарын 21-ны бямба гарагт Куозис сэргийлэгч Микнис, Хундратас нарын хамт үдэшлэгээс буцаж явлаа. Замд нь хүүр оршуулах газраас 3 удаа буу тасхийж сум чихийг нь шүргэх шахам шүнгэнэн өнгөрлөө. Сэргийлэгчид газар унан буу дуугарсан зүг рүү мөлхөж эхлэв. Хүүр оршуулах газрыг сайн үзсэн боловч тэнд хэн ч байсангүй. 

	Маргааш нь гитлерчүүд манай оронд довтолсон тухай сонсогдсоны дараа, генерал Алякавичусын шоронгоос оргосон ач хүү буудсан болохыг олж мэдэв. Гэвч тэр үед ийм явдлаар хөөцөлдөхтэй мантай байлаа.

	Байдал түгшүүртэй байлаа. Фашистуудыг дэмжигчид толгойгоо өндийлгөж манай идэвхтнүүдийг буудаж, үймээн дэгдээж манай цэрэг ухарч байв.

	Куозис нөхдийнхөө хамт Мажекяй орсон боловч тэнд манай цэрэг байсангүй. Цагдан сэргийлэхийн хэлтсийн конторт хувьсгалаас өмнөх цагдаагийн дүрэмт хувцастай нэг нөхөр байв. Хотын гудамжаар явахад буудан алах аюултай байлаа. Банкны хаалга нээлттэй байв. Сэргийлэгчид банкны албан хаагчдын нэгийг олж уулзан учрыг олох гэсэн боловч хэн ч байсангүй. Харин мөнгө нь боодол боодлоороо шалан дээр хөглөрнө. Дайсанд манай зөвлөлтийн рублийг орхих ёсгүй гэж сэргийлэгчид бодоод үүрдэг цүнхэнд чихэв. Тэд хоёр автомашин, нэг трактор олжээ. Сэргийлэгч нартай нэгэн хилчин, хошууны намын хорооны нэг ажилтан хэд хэдэн албан хаагчид нийлж жижиг отряд болоод дорно зүг хөдөллөө.

	Немцийн шүхэрчид үндэсний үзэлт дээрэмчидтэй тулгарч, явахад тун хэцүү байсан боловч отряд Литва, Латви, Беларус дайран цаашаа явж Великий Лук хүрэв. Мажекяй хотоос винтов, гар буугаар зэвсэглэсэн арван тав орчим хүн гарсан бол Великий Лук ирэхэд олзолж авсан танк эсэргүүцэх зэвсэг, пулемёт, автоматаар зэвсэглэсэн хоёр зуу гаруй хүн болсон байлаа. Баруун хилээс эхлээд гурван бүгд найрамдах улс дамжуулан авч ирсэн хэдэн сая рублиэ банканд тушаалаа.

	1942 оны 3-р бард Литвын 16-р дивизийн буудагч Куозисыг Литвын Коммунист Намын Төв Хорооны нарийн бичгийн дарга Снечкус, Приекша нар гэнэт дуудав.

	— Эх орондоо очихыг хүсэж байна уу?

	— Хэдээд яах вэ! Ганцхан мөд бүтэхгүй бололтой. Урьтаад фашистуудын сум оночихгүй бол нэг очих л байх даа.

	— Түүнээс өмнө очиж ч болно шүү!

	— Та нар тоглоогүй биз?!

	— Үгүй тоглоогүй. Чамайг Литва руу явуулах гэсэн юм. Гэхдээ ганц автомат биш, нөөц мэдлэгтэй очих хэрэгтэй.

	Дайсны ар талд дайныг явуулах хэцүү шинжлэх ухааныг судлахад бүтэн жил хэрэгтэй боллоо. Дөнгөж 1943 оны 7-р сард Старая Руссагийн орчим дахь нисэх онгоцны буудлаас таван тагнуулчин суулгасан нисэх онгоц шөнийн тэнгэрт хөөрлөө. Сумны тэсрэлтээс үүссэн тод цэгүүд бүхий фронтын шугамыг өнгөрөөд, түүдгийн гал үзэгдтэл харанхуй ой дээгүүр удаан нислээ. Цаг боллоо! Толгой дээр шүхэр огцом дэлгэгдэж, мянга мянган үл мэдэгдэх аюул бүхий газар хурднаар ойртож эхлэв.

	Беларусь, Литвын хил дээрх Нарочь нуурын орчим бууцгаалаа. Бараускасын командалсан «Маргирис» гэдэг партизаны отрядад Куозисыг явуулжээ. Тэдний зэрэгцээ партизаны бусад отрядууд ажиллаж байлаа. Тэд Литва руу очиж Вильнюсийн дэргэдэх Рудникай гэдэг өтгөн ойд орох их ажилд бэлдэцгээж байв. Уг ойд 9-р сард ирж, ахлагч Куозис ажилдаа шамдан орлоо. Тагнуул хийх, фашистын гарнизонуудтай тулгарч, залхаан цээрлүүлэгчидтэй тулалдаж, дайсны цуваа руу дайрч, гүүр дэлбэлж байлаа.

	Нэгэн удаа Линасыг (Куозис партизануудтай нийлэхдээ ийм нэртэй иржээ) голдуу олзноос оргож ирсэн цэргийн хүмүүсээс бүрэлдсэн «Миртис окупантамс» гэдэг шинэ байгуулагдсан отрядад явууллаа. Тэд нарыг партизаны ажлын туршлагад сургаж зохион байгуулалтад нь туслах хэрэгтэй байв. Вильнюс - Лидагийн төмөр замыг дэлбэлэх ажилд нэгэн групп удирдахыг отрядын командлагч Линасаас хүсжээ. Гитлерчүүд энэ замыг нүдний цэцгий мэт хамгаалж байсан юм. Төмөр замын далангийн дагуу хоёр зуун метр бүрд харуулын байр байгуулж, эргүүлүүд байнга явж байлаа. Мэдэгдэхгүйгээр ойртож очиход бэрх байв. Гэвч Стасис арга олжээ. Нэг нөхрийнхөө хамт явж нэг харуулыг устгаад мина буллаа. Фронт руу чухал ачаа яаралтай хүргэж явсан цуваа онхолдов. Энэ нь Куозис өөрөө биечлэн дэлбэлсэн гурав дахь цуваа байв.

	Партизаны командлал түүнийг «Шарунас» гэдэг шинэ отрядад туслуулахаар, комиссараар явуулсан үед ч гэсэн хамгийн аюултай ажиллагаануудад биеэр оролцсоор байлаа. Отряд Алитус хошууны ойд төвлөрч байлаа. Телефоны хэдэн арван километрийн шугам таслах, склад5 дэлбэлэх, цагдаагийн постыг шатаах, немцийн гарнизоныг бут цохих зэрэг ажиллагааг явуулж булаан эзлэгчдэд багагүй төвөг учруулж байв. Энэ бүхний манлайд комиссар Куозис - Линас явж байлаа.

	1944 оны 6-р сар боллоо. Гурван жилийн өмнөх зургаадугаар сарыг энэ зургаадугаар сартай харьцуулахад ямар эрс тэс ялгаатай вэ? Одоо манайхан баруун зүг рүү явж байлаа. Гитлерчүүд улангасан эсэргүүцэж, үе үе сөрөх дайралтад орон зөвлөлтийн цэргийн давшилтыг зогсоохыг оролдоно. Гэвч ямар ч амжилт олохгүй байв. Партизанууд ойгоос гарч армитай мөр зэрэгцэн тулалдаж явлаа.

	Берлин хүртэл явж фашистуудыг бут цохилцох юм сан гэж Куозис хүсэж байлаа. Гэвч тэр намын цэрэг байсан тул нам түүнийг 1940 оны эцсээр илгээсэн шигээ цагдан сэргийлэхэд ажиллуулахаар явуулав. Бүгд Найрамдах улсаа дайны үнснээс цэвэрлэж, ойгоор үлдсэн гитлерийн үлдэгдлүүд, үндэсний үзэлтнүүд, урвагч дээрэмчидтэй тэмцэж хувьсгалт журам дэглэм тогтоох хэрэгтэй байлаа.

	Яг л энэ кинонд гарч байгаа энэ явдал шиг юм болж байсан юм. Дээрэмчид алан хядаж, хулгайлж, дээрэмдэж, шинэ амьдрал байгуулахад нь хүмүүст саад хийх гэж оролдож байлаа. Орон тоогоор бол тэр Алитус хотын хэсгийн төлөөлөгчөөр ажиллаж байсан боловч хотдоо байх нь ховор байв. Долоо хоногоор гэртээ ирэхгүй, гартаа буу бариад хувцастайгаа унтах нь олонтоо байлаа. Ваверисыг аваад үз л дээ. Энэ Домовой шиг араатан байсан юм. Тэд нарын хойноос хэчнээн хөөцөлдлөө дөө, түүний хорт гараар хэчнээн сайхан залуучууд хөнөөгдлөө. Тэдний ойр дотнын этгээдүүд нь баригдсан боловч Ваверис өөрөө газар луу орсон юм шиг алга болчихжээ. Харин тэр үнэхээр газар луу ордог байжээ. Ойд газар дор байр барьж түүнийгээ өнгөлөн далдалсан нь хоёр алхмаас ч ажиглагдахгүйгээр ажээ. Гэвч түүнийг, хань хамсаатнуудынх нь хамт баривчилж бут цохисон юм. 

	Зэвсэгт дээрэмчин Ваногастай тээрмийн дэргэд хийсэн тулалдааныг аваад үз л дээ. Бүр яг л энэ кино зураг дээрх шиг шахуу тулалдаан болсон юм. Дээрэмчид улайран эсэргүүцэж байв. Ер нь амархан дайн ч байхгүй л дээ. Дайн бүгдэд цус урсдаг шүү дээ... 

	... Жилийн дараа Куозис Алитуст очсон юм. Цахилгаан гэрэл, радио, телефон харилцаатай тэндхийн хүмүүс баян амьдарч байна. Амьдрал сайхан болжээ.

	Тосгоны гудамжинд нэг санаандгүй уулзалт болсон юм. Танихгүй, настайвтар эмэгтэй урдаас ирж явснаа, гэнэт тонгойж хоёр гараа зүрхэндээ зөрүүлж Литваар ингэж хэллээ:

	— Ачю уже павасари, драуге! (хавартай золгуулсан танд баярлалаа). 

	Юун хавар бил ээ? Одоо чинь намар байна шүү дээ. Ер нь юунд талархаж байна вэ? Нэг бол өөр хүнтэй андуурсан юм болов уу? гэж Куозис бодож байлаа. Куозисын гайхсан царайг хараад тэр эмэгтэй,

	— Та намайг санахгүй байгаа биз. Харин бид үргэлж таныг санаж, та нар дээрэмчидтэй хэрхэн тулалдаж явсан тухай хүүхдүүддээ ярьж өгдөг. Манай нутагт хавар өөрөө ирээгүй, хүмүүс түүний төлөө амиа хайрлахгүй тэмцэж байж авчирсан юм гэдгийг хүүхдүүд ойлгох ёстой гэж инээмсэглэн хэлжээ.

	Куозис, ямар нэг утга авцалдаагүй юм бувтнажээ. Дараа нь тэр эмэгтэйн хэлсэн үгийг тунгаан бодоод, түүний амьдрал тэмцлийг тун мэргэн илэрхийлснийг ойлгов. 

	«Хавартай золгуулсан танд баярлалаа». 

	Ер нь Литвын газар нутаг дээр хаврын цэцэг дэлгэрч, хүмүүс нь эрх чөлөөтэй, баяр бахдалтай амьдралаа зохиох болгосон их хэрэгт түүний хөдөлмөр орсон юм. Бага боловч орсон юм шүү... 

	 

	* * *

	 

	Танхимд гэрэл гялсхийн асахад Куозис гялбан анивчив. Үзэгчид юм бодсон байдалтайгаар чимээ шуугиан багатай гарч байлаа. Энэ киноны өмнө өөрсдийнхөө шог сэтгүүлийг харуулсан нь комсомолчдын зөв байна гэж Стасис Антанович бодов. Эрх чөлөөнд ялан мандалтын төлөө амиа хайрлахгүй тэмцэж байсан хүмүүсийг үзээд сэтгүүлийн баатруудад ичгэвтэртэй болно. Танхайчууд, архичид, үймээн таригчид, архи нэрэгчид нь дээр үеийн дээрэмчидтэй адилгүй юм. Гэвч манай нийгэмд, олон түмэнд саад болж байна гэдгээ эд нар ойлгох ёстой.

	Куозис шөнийн гудамжаар алхаж явахад Йонавын азотын комбинатын барилгын талбар дээр цахилгаан гагнуурын цэнхэр гэрэл гялалзаж байлаа. Тэнд ажил шөнө ч гэсэн үргэлжилж байдаг. 

	Тэр Альгирдасыг санав. Тэр даваа гарагт ажилд гарна. Нөхөд, комсомолчид нь шинэ амьдрал зохиоход нь тусална, хөдөлмөр түүний сэтгэл зүрхнээс муу бүхнийг шахан зайлуулж тэр залуугийн ариун болсон зүрх хүн олныг ажил үйлсээрээ баярлуулах болно. Магадгүй, хэзээ нэг цагт тэр, цагдан сэргийлэхийн настай хошуучийг дурсан санаж уулзахдаа яг л Алитуст уулздаг авгай шиг хүндэтгэн мэхийнэ. Хүмүүс сайн үйлсийг мартдаггүй юм.

	 

	
Павел Шариков

	ЕРЕВАНЫГ НОЙРСОХ ҮЕЭР... 

	Шөнийн хоёр цагт харилцуурын хонх жингэнэв. Абрамян хэвтээгүй байлаа. Хойшлуулж болохгүй хэрэг дээр сууж байгаад ажил дээрээсээ дөнгөж ирээд байжээ. Хачик Багдасарович эрүүгийн хэргийг эрэн сурвалжлах албанд 30 жил ажиллаж их юм үзсэн хүн тул шөнө гэнэт утас дуугарахад дассан байлгүй яах вэ. Энэ хугацаанд хэчнээн шөнө утас дуугарсан билээ дээ.

	Гэвч дасаагүй байжээ. Шөнийн дуудлага ёс шиг муу мэдээ дуулгадаг. Дээрэм, тонуул, танхай балмад явдлын тухай өөрөөр хэлбэл хүмүүсийн гай зовлон, золгүй явдлын тухай илтгэнэ. Хүмүүсийн гай зовлон, золгүй явдалд хүн дасах уу даа? Өөрөөр шөнө утасдах нь ховор. Удирдах газраас шөнө дунд дэмий зүйлээр утасдаж сэтгэл түгшээхгүй шүү дээ.

	Хачик Багдасарович, авгай, Седа охин хоёрыгоо сэрээхгүйн тул

	— Абрамян байна гэж аяархан хэлэв.

	— Нөхөр хурандаа, сүйд болоод байна. Районоос утасдлаа... Хүн амины хэрэг гарчээ гэх удирдах газрын жижүүрийг дуугаар нь танив.

	— Тодорхой, товчхон гэж Хачик Багдасарович шаардав.

	Хачик Багдасарович чухал ажлын үед хугацааг цагаар биш минутаар, заримдаа бүр секундээр тооцоолон тодорхой сандралгүй, тэгэхдээ хурдан шалмаг ажиллаж чаддаг байв. Хөхиүн хөгжилтэй, яриа хөөрөөтэй Абрамян энэ үед өөр болж цэргийн ёсоор эгц шулуун, дуу цөөтэй болно.

	Жижүүр, эрс шаардлагыг хайхралгүйгээр унжруулан хольж хутган илтгэв. Залуу болохоороо сандарна... 

	— Машин явуулсан уу? гэж Абрамян жижүүрийг дуугүй болоход нь асуув.

	— Явуулсан, нөхөр хурандаа.

	— Жижүүрийн шуурхай группэд мэдэгд. Удирдах газар дээр цуглана. Би одоо гарлаа.

	Хачик Багдасарович хэрхэн ажиллах төлөвлөгөөгөө машин дотроос бодож боловсруулна. Жижүүр будилан, дэс дараа муутай илтгэсэн боловч, цаг хэртэй хугацааны өмнө хэсэг дээрэмчид нэг хамтралчныд дайран орж хүмүүстэй нь зэрлэгээр аашилж мөнгө төгрөг, үнэт зүйлийг нь аваад тодорхойгүй чиглэлд зугтаажээ гэдгийг тэрээр мэджээ.

	Маш бүрхэг мэдээ байлаа. Юугаар зэвсэглэсэн, хэчнээн дээрэмчин, хаашаа зугтсан, өөрсдийн машинаар уу, эсвэл замын унаагаар уу? гэх мэт тодорхойгүй олон асуултууд байна.

	«За яах вэ, бас л байдлаас нь болъё» гэж Абрамян бодов. Хачик Багдасарович болон түүний нөхдөөс гэмт хэрэг үйлдэгчдийг олж илрүүлэх болоход эхлээд зөн билгээр, таавар дүгнэлтээр тэднийг хайж, дараа нь ажиллагааны явцад онц холбогдолгүй мэт боловч нарийвчлан үзвэл маш чухал баримт сэлтийг олж хуримтлуулах замаар бүх л хэргийг задлах үзүүрийг нь олсон олон арван удаагийн туршлагыг нь энэ «бас л» төлөөлж байв.

	Сүүлийн жилүүдэд Абрамяны удирдсан ажиллагаанууд амжилттай төгсдөг заншилтай болсон байв. «Манай Багдасарович чинь их азтай одтой төрсөн хүн дээ» гэж нөхөд нь түүнд ярьдаг. Тэгэхэд Абрамян: «Тийм ээ, үнэндээ миний од азтай од юм шүү дээ» гэж тоглоом болгон хариулна.

	Тэрээр амжилт ямар үнээр олдож хэчнээн их зориг, тэсвэр хатуужил, биеийн болон ёс суртахууны хүч хөдөлмөр шаарддагийг дотнын нөхдөдөө ч ярьдаггүй. Ажиллагаа бүхэн аюултай, яг л хутганы ирэн дээгүүр явах болдог байлаа. Хачик Багдасарович гэмт хэрэгтнүүдийн сэтгэл зүйг сайн судалсан хүн. Хүн бүр өөрийн онцлогтой авч төстэй зүйл их бий. Тэд үнэн хэрэгтээ туулай шиг зүрхтэй хүмүүс. Тэд сул дорой хүмүүст л эрэлхүү байдаг. Зоригтой, хүчтэй хүнтэй учрах үед тэдний авхаалж самбаа эр зориг нь утаа мэт замхран алга болно.

	Ямагт тайван зоригтой ухаантай ажиллах хэрэгтэй гэдгийг Абрамян сайн мэднэ. Хэрэв сул тал харуулбал л хэрэгтнүүд чадалгүй хүмүүсийг хайрлахгүй... 

	Хачик Багдасаровичийг жижүүр, удирдах газрын ажилтан Сергей Смагоедин хоёр гадаа хаалган дээр хүлээж байлаа.

	— Нөгөөдүүл чинь хаана байна? гэж Абрамян асуухад

	— Одоохон ирэх ёстой гэж жижүүр хариулав.

	— Хөдлөх хэрэгтэй байна. Цаг биднийг хүлээхгүй. Серёжа машинд суу, тэд гүйцээд очно биз гэж хурандаа тушаагаад жижүүрт хандаж, — Шинэ мэдээ байна уу? гэж сонирхов.

	— Алга, нөхөр хурандаа.

	— За тэгвэл яах вэ. Газар дээрээ тодорхой болно. Явцгаая, битгий удаарай гэж цаадуулдаа хэлээрэй.

	Машин хурдаа авч хотын гудамжаар давхив. Шөнө явахад бас сайхан байдаг. Хэн ч саад болж зам хаахгүй. Ийм орой болсон үед явган зорчигчид үгүй, автобус, троллейбуснууд зогссон байдаг. Дэлгүүрүүдэд хүргэж өгөх хүнсний бараа дааж ядталаа ачсан машинууд хаа нэг тааралдаж, үргэлж давхих таксины ногоон гэрэл анивалзана.

	Шөнийн дэнлүүний гэрэл явган зам дагуу эгнэсэн моддын сагсгар навчинд шингэн, байшингуудыг бүдэг гэрэлтүүлнэ. Гэвч Абрамян хажуу тийшээ харалгүйгээр хаана явж байгаагаа мэдэж байлаа. Абрамян энэ хотыг нэгд нэггүй мэднэ. Ереванд тэр удаан жил амьдарсан юм. Санчгийн нь үс бууралтаж хүүхдүүдээ том болтол олон жил сууснаа өөрөө мэддэггүй юм. Тэр үргэлж яарч, завгүй, ажил ихтэй байдаг хүн. Тиймээс ч түүний хувьд цаг хугацаа нисэх мэт өнгөрч байлаа.

	Түүний нүдний өмнө хот өсөж өөрчлөгдсөөр байлаа. Дан барилгатай бохир бөглүү хот байсныг нь тэр сайн мэднэ. Одоо болоход тоостой муруй тахир гудамж байсан газар өргөн шулуун гудамжнууд сум шиг зурайж олон давхар барилгууд сүндэрлэн босжээ. Хот хуучин дүүрэгтээ багтахаа больж улам тэлж өргөжлөө. Абрамян төрсөн хот дундуураа явах бүрдээ ийм гайхамшигт зүйл бүтээсэн хүмүүсийн оюун ухаан, уран гарыг магтан биширдэг.

	Залуу цагтаа Абрамян барилгачин болох сон гэж мөрөөддөг байжээ. «Энэ байшинг би барьсан юм. Хоосон байсан газар энэ сургуулийг би өөрийнхөө энэ гараар барьсан юм» гэж ярьдаг хүмүүст тэр атаархдаг юм. Гэвч Хачик Багдасарович бүх насаараа цагдан сэргийлэхэд ажиллан, түүндээ үл харамсана. Өөрийн ажлыг хүмүүст хэчнээн хэрэгтэй болохыг тэр ойлгодог. Ереван хот ийм сайхан болж, Араратын хөндий дүүрэн цахилгаан гэрэл цацрахад Абрамян өөрийнхөө хувь нэмрийг оруулсан хүн. Тэр дээрэмчид, танхайчууд, нийгмийн хөрөнгө хулгайлагчдын аюулыг дарж барилгачид, эрдэмтэд, үзэмчин хүмүүст тусалж байгаа юм.

	... Шөнийн харанхуй дунд машин довтолгосоор, өндөр улиангарууд замын хоёр талаар нам гүм сүглийнэ. Ереван аль хэдийн ард хоцорсон. Гэвч хүрэх газар хол хэвээрээ. Хүн амины хэрэг гарсан тосгон хүртэл зуун хориод километр хэртэй зайтай ажээ. Хачик Багдасарович тэнд олон очсон юм. Абрамян нарийн төвөгтэй мэргэжлийнхээ эрхээр ирээгүй газрыг эндээс эрж олоход хэцүү! 

	Тэр анхандаа машинаар биш харин «Байкал» гэдэг нэртэй жижигхэн муу мориор явдаг байлаа. Абрамян 1928 онд цагдан сэргийлэхэд орсон юм. Тэр үед залуу эрэмгий «сорон мөлжигчдийг» дээд хэмжээгээр үзэн яддаг авч тэдэнтэй хэрхэн тэмцэхийг огт мэддэггүй байлаа.

	Сайн морь, сэлэм, нагаан өгөөд, өөр шиг нь комсомолын гишүүн аймшиггүй залуучуудын хамт дээрэмчид болон бас бус «эсэргүү нарыг» даруулахаар явуулах байх гэж бодож байлаа. Үнэхээр түүнд морь, нагаан хоёр өгсөн юм. Харин морь нь нэг эцэнхий морь байсан бөгөөд нагаан нь удаан хугацаагаар огт хэрэглэгдэхгүй ташаанд санжганав. Чухал ажилд Хачикийг авч явдаггүй байв. Бичиг цаас хуулах, хүргэх ба заримдаа хэрэгтнүүдийг хорьдог газрын хаалган дээр зогсоох зэргээр хамгийн энгийн ажил гүйцэтгүүлдэг байв. Түүнийг жаахан хашир сууж чих дасан, биеэ барьж чаддаг болсон үед нь

	— За одоо чухал ажиллагаанд явж болно гэжээ. 

	Хилийн ойролцоо бүгсэн дээрэмчидтэй тулалдах ёстой байлаа. Зэлүүд ууланд нуугдсан дээрэмчдийг талд бууж ирэхэд цус их асгардаг байв. Тэд хүүхэд эмэгтэйчүүдийг хүртэл хайрлалгүйгээр алж талдаг байв.

	Нэг удаа хавар эрт, дээрэмчдийг мөрджээ. Арван хоёр сэргийлэгч, хорин хилчдээс бүрдсэн зэвсэглэсэн морин отряд дээрэмчдийг олж илрүүлэн бут цохих зорилготой байсан юм. Морьтнууд дунд отрядын хэн нь ч ямар нэг хүндэтгэлтэйгээр зүгээр л Хачик гэж дууддаг нэг сэргэлэн залуу байлаа. Хачик хэдийгээр залуу авч сайн хүн болохоо тулалдааны үед харуулав. Эхлээд хэн бүхэн айдаг боловч харин тэр залуу нөхөд нь түүнийг аймхай гэх вий гэхээс их айж байв. Тулалдаан ширүүн болж гурав хоног үргэлжлэв. Хачик бусад нөхдийн нэг адил буудаж, байраа өөрчилсөөр байлаа. Харин тэр үед муухан бууддаг байлаа. Дээрэмчдээс хороосон эсэхээ сайн мэдсэнгүй өнгөрсөн юм.

	Дээрэмчдийн сум дуусаж, хилчид цохилт өгсөөр байсан тул тэд бууж өгөв. Биеэ хамгаалж чадахгүй хүнд хүч хэрэглэдэггүй гэдгийг Хачик мэднэ. Гэвч түүний гар нь загатнан, бууны бөгсөөр дээрэмчдийн толгойг зад цохихгүйг хичээн биеэ барина.

	Энэ тулалдааны дараагаар Хачик эрүүгийн хэргийг эрэн сурвалжлах албанд шилжив. Тэр үеэс ажил нь ихэслээ. Өдөр шөнөгүй мориор давхина. Абрамян жагсаалын байлдагч нь байсан өөрийнхөө морьт отрядын хамт район дамжин тэр үед, ялангуяа хил орчмоор олноороо байсан дээрэмчидтэй хөөцөлдөж эхэллээ.

	Хэцүү байв уу? Тийм ч амаргүй байсан шүү. Заримдаа үхтлээ ядарч явуут унтан мориноосоо унадаг ч байлаа. Харин ерөөс залхуу хүрдэггүй байсан. Аялан явах амьдрал нь түүнд таалагдаж, жинхэнэ морьт, армийн дайчин гэж өөрийг бодож үргэлж өмсгөлтэйгөө явдаг байсан. Савхин цамц, шовгор малгай нь их зохидог байв.

	Иргэний дайны ул мөр арилаагүй байсан тэр жилүүдэд жинхэнэ морьт дайчин байх гэдэг бол Абрамян мэт сэргэлэн комсомолчдын мөрөөдөл, хүсэл нь байв. Тэд морьт дайчдын гавьяаг шагшин хожуу төрсөндөө харамсдаг байв.

	Хачик нөхдийнхөө атаархсан харцыг олж үздэг байсан. Тэд илтээр өөрт нь атаархдаг байлаа. Охид ер бишийн байдлаар хардгийг заримдаа ажиглаж амждаг байлаа. Тэр үед өөрөө охидын талаар сонирхдоггүй, энэ бол эрх танхи хөвгүүд, гимназийнхны хэрэг гэж боддог байв. Бэрхшээлтэйгээр барахгүй аюултай цаг байлаа. Аюул үргэлж тулгарч заримдаа амь нас нь ёстой л утсан дээр торж байсан удаа бий. Тэдний зарим нь олон жил өнгөрсөн ч одоо санаанаас огт гардаггүй юм.

	Энэ хэрэг гучин онд болсон юм. Хуучин Башкент сууринд, нударган дээрэмчид зөвлөлт төрийн идэвхтнүүдэд зэрлэгээр халдаж прокурор, районы эд хэрэглэгчдийн холбооны дарга нарыг алсан юм. Тэднийг олж илрүүлэх ажилд Абрамян гурван сэргийлэгчийн хамт явжээ. Замдаа тэд тариачны байдалтай хэсэг эрчүүдтэй дайралдлаа. Үнэн хэрэг дээрээ тэд нөгөө нударган дээрэмчид байсан юм. Нэг сэргийлэгч «тариачдын» дунд дээрэмчидтэй холбоотой гэгддэг нутгийнхаа хүн байхыг таньсан боловч айгаад огт дуугарсангүй. Сэргийлэгчид «тариачидтай» өнгөцхөн ярилцаад гэмт хэрэг гарсан суурин руу явлаа. Тэгтэл хүний амь нас бүрэлгэсэн дээрэмчид өөрсдийн нь ирсэн замаар тун саяхан явсан гэж хэлэв. Цагийн өмнө гэмт этгээдүүдтэй уулзсан гэж Абрамян огт бодсонгүй. Нөхрийн нь ийм сонор сэрэмжгүй, аймхай байдлаас болж Абрамян болон бусад сэргийлэгчид амь насаа алдах шахсан юм.

	Сэргийлэгчид буцах замдаа дээрэмчдийн отоонд орчхов. Дээрэмчид муу бууддаг байгаагүй бол Хачик амьд үлдэхгүй байсан даг.

	Хашир хүн гэж хаширсан хүнийг хэлдэг, энэ тохиолдол Абрамяныг их зүйлд сургасан юм. Энэ ажлыг хийхийн тулд эрэлхэг зоригтой байхаас гадна юмыг эргэцүүлж бодож дүн шинжилгээ хийж чаддаг, юмыг жижиг гэлгүй анхаарч үздэг, бас хэтэрхий итгэмтгий биш байх шаардлагатай гэдгийг Абрамян ойлгожээ.

	Машин замаа даган хурдалж чийдэнгийн гэрэлд километр заасан шонгууд жирэлзэн өнгөрнө. Харин Абрамяны нүдний өмнө цагдан сэргийлэхэд ажилласан жилүүдийн үйл явдал жирэлзэнэ. Учирч байсан зарим хүмүүсийн зүс царай санаанд нь орно. Тэгэхдээ гэмт этгээдүүд санаанд нь орсонгүй. Тэд яагаад ч юм бэ нэг л санаанд тоогддоггүй юм. Сайн юм санаанд хоногшдог болохоор хот, хөдөөгийн энгийн оршин суугчид, өвгөд хөгшид, комсомолын гишүүд зэрэг түүнд тусалж, түүнийг дэмжиж байсан хүмүүс санаанд орно.

	11-р сарын 7, 5-р сарын 1-ний баяраар талбайд гарахдаа, Хачик Багдасарович гоёлын хувцсаа өмсдөг. Энгэрээрээ дүүрэн одон медаль зүүсэн, цагдан сэргийлэхийн хурандааг харсан бүхэн шагшин магтаж байгаагаа нууж чаддаггүй.

	Энэ үед Абрамянд жаахан эвгүй байдаг. Үнэндээ энэ хүмүүсийн сэтгэл харамгүй сайхан тусламжийн ачаар хийж бүтээсэн зүйлийг нь өндөр үнэлж энэ одон медалиар шагнасны дотор Лениний одон байдаг. Дунд нь амьдарч байгаа эдгээр хүмүүсийн тусламжгүйгээр Абрамян гарсан бүх гэмт хэргийг ганцыг ч үлдээлгүй илрүүлж яаж чадах билээ дээ.

	«Цагдан сэргийлэхийн хүч ард түмний дэмжлэгт байдаг» гэдэг үг түүний байнга бодож явдаг уриа билээ. Энэ бол зөвхөн уриа биш амьдрал нь ээ.

	Жишээ нь хамгийн сүүлд Ленинаканы их дэлгүүрийн агуулахаас далан таван мянган рублийн үнэ бүхий бүтэн машин бөс бараа хулгайлагчдыг барьж авсан хэргийг аваад үзье.

	Абрамян тэр өглөө шуудангийн хайрцгаас «цагдан сэргийлэхийн ахлах даргын гарт нь» гэсэн хаягтай бичиг олж үзсэн юм. Бичгийг хийсэн хүн өөрийнхөө нэрийг бичилгүйгээр зөвхөн гэмт хэрэгтнүүдийн нэр, хаягийг мэдэгдсэн байлаа.

	Абрамян хэсэг ажилтнуудын хамт, дурдсан хаягаар явлаа. Бүх юм яг бичсэн дагуу байлаа. Хорлон сүйтгэгчид машиныхаа ачааг буулгаж амжаагүй байсан тул хулгайлагдсан барааг машинтай хэвээр нь Ереванаас Ленинакан руу буцааж авчирсан юм. Дэлгүүрийн ажилчид алдагдсан барааг ийм амархан олсонд ихэд гайхан баярлаж байсан шүү.

	Цагдан сэргийлэх байгууллагын нэр хүндэд хэчнээн чухал зүйл болсон гээ.

	«Хэрэв тэр бичиг зохиосон үл мэдэх хүн шиг туслагчид байхгүй бол цагдан сэргийлэх байгууллага юу хийж чадах вэ?» гэж Абрамян бодов.

	...Смагоедин нь Хачик Багдасаровичийг бодлоос ангижруулав.

	— Нөхөр хурандаа, өөдөөс машин ирж явна.

	Үнэхээр тэдний урд талд хол оо, хоёр гэрэл нэг далд орж нэг ил гарч байлаа. Удалгүй гэрэл ихэссээр суудлын машины чийдэнгийн гэрэл гэдгийг тодорхойлж болохоор болов.

	Дээрэмчид аль нэг бөглүү газар хэрэг үйлдчихээд мөрөө нуух гэж том хот руу яардгийг Абрамян сайн мэддэг.

	Хачик Багдасарович цагаа харав. Гурван цагт таван минут дутуу байлаа. Гэмт хэрэг гарснаас хойш хоёр цаг хэртэй болжээ. Хоёр цагт аль хэр хол явж болох вэ? Зуу, зуун хориод километр. Бидний явж байгаа газраас тосгон хүртэл 100 орчим километр үлдсэн. Яг тохирч байна гэж хурандаа барагцаалан бодов. Их яаралгүй бол ийм байх нь шүү дээ. Гэмт этгээдүүд яалаа гэж яарах бил ээ? Хэлмэгдсэн хүмүүсээс амьд үлдсэн хүн байхгүй гэдэгт тэд итгэж байгаа. Үхдэл ямар ч аюулгүй. Аз болбол хүн амины хэргийн тухай өглөө л мэднэ. Үгүй бол өдрөөс цаашгүй, цаг зөндөө байна. Өглөөгүүр бусад машинуудтай хамт хот руу орохын тулд удаахан явж болно гэсэн үг. Эс тэгвэл анхаарал татагдах болно. Энэ хүсэх зүйл биш шүү.

	Хурандаа гэмт этгээдийн оронд өөрийгөө тавин тооцоолно. Дээрэмчид, гэрийн эзэн амьд үлдсэнийг мэдсэнгүй. Тэрээр хүчтэй цохилтоос ухаан алдаад гэмт этгээдүүдийг явсны дараа «түгшүүр» зарлажээ.

	Абрамян жолоочдоо хандан:

	— Шалгах хэрэгтэй. Машинаа зам хөндөлдүүлж тавь гэж тушаав. 

	Жолооч машинаа эргүүлж гэрлээ унтраав. Офицерууд машинаасаа чимээгүй гарч буугаа зэхэв.

	Хэдэн минут өнгөрсний дараа өөдөөс ирж яваа машин гэрлээ гялалзуулан замын тойруугаар гарч ирэв. «Ялалт» машин байлаа. Абрамян замын голд гарч гараа өргөхөд жолооч нь тэр даруй тоормослон зогсов. «Эд нар дээрэмчид биш байх аа, дээрэмчид бол зогсохгүй биз» гэдэг бодол хурандаагийн толгойд жирсхийв. 

	Гэвч минутын дараа тэс эсрэг бодол төржээ. Абрамяны таавар үнэн болж, «Ялалт» машины жолооч өмнөө зогсож байгаа цагдан сэргийлэхийн хувцастай хүнийг машины гэрэлд сайн ялгалгүй, эвдрээд зогсож байгаа машины жолооч гэж андуурчээ.

	— За юу чинь болохоо байчих аа вэ, өвгөөн? гэж жолооч паргиа дуугаар асуув.

	Абрамян халаасны чийдэнгээр машиныг нь гэрэлтүүлэн дөхөж очив. Машин дотор жолоочоос гадна таван залуу сууж байлаа. Сэргийлэгч үзээд тэд цочиж айсан нь нүүрэнд нь ил тодров. Үүнийг ажигласан Абрамян: Эд мөн! гэж ойлгов.

	Гэмт этгээдүүд галт зэвсгээр зэвсэглэсэн гэдэгт хурандаа эргэлзсэнгүй. Болгоомжтой ажиллах хэрэгтэй.

	— Та нар хурд хэтрүүлж байна. Үүнийг хэлэх гэсэн юм. Шөнө юунд ч орж мэдэх шүү дээ. Онхолдож ч магадгүй. 

	Элэгсэг яриа дээрэмчдийг мэхэлжээ. Тэд инээлдэн, шог үг ярин, торгууль төлөхөд бэлэн байгаагаа хэлэв. Жолооч нь гэрлээ асааж тамхиа асаав.

	— Нөхөр автын байцаагч аа, бид онхолдохыг хүсэхгүй шүү дээ. Бид дулаан хөнжил авгай хоёртоо яарсан нь тэр. 

	Абрамян түргэн сэтгэж байлаа. Дээрэмчдийг машинаас нь гаргахгүй байх хэрэгтэй. Шахцалдан сууж байгаа тул чөлөөтэй хөдөлж чадахгүй сайн талтай. Тэгвэл, хурандаад саад хийх хүн алга. Энэ байдал дээр гэнэт санаандгүйг нэмбэл ашигтай байдал хурандаагийн талд байна. Тэрээр маш хурдан шалмагаар «Ялалтын» шаврын хаалт дээр гарч халааснаасаа гар буугаа гаргаж:

	— Бүү хөдөл! Номхон суу! Шууд буудна шүү!

	Машинд сууж байгаа хүмүүсийн хувьд энэ бүхэн гэв гэнэт болсон тул тэд бараг инээсэн хэвээрээ байв. Тэд офицерын гарт байгаа бууг гайхсан маягтай харна. Үнэтэй хугацаа ашиглагдлаа. Абрамян давуу байдалтай болов. Жолооч эхлээд санаа авч

	— Нөхөр хурандаа, та арай эндүүрээгүй биз дээ? Бид муу юм хийгээгүй байх аа гэж паргив. 

	Түүний гар машиныхаа түлхүүр лүү явав.

	— Гараа тат! Ар шилэндээ салаавчил! гэж Абрамян тушаагаад бататгахын тулд жолооч руу буугаа чиглүүлэн, — Ингэвэл дээр. Алдахгүй буудна гэж мэдээрэй. Одоо шуурхай хэсэг ирж та нарын хэн болохыг магадлах болно гэж хэлэв.

	Гурвуулхнаа олон дээрэмчидтэй харьцаж болохгүй гэдгийг Абрамян сайн ойлгож байлаа. Хясахад шуурхай группийнхэн ирэхгүй удна. Бусдыгаа хүлээлгүй яарч гарсандаа өөрөө өөртөө уурлаж байв. 

	Эргэж харалгүйгээр Смагоединыг дуудан

	— Шуурхай хэсгийг бушуу гэж хэл гэв.

	Тэрээр дарга өөдөө гайхсан байртай харж дуугүй зогсоно. Даргыгаа зургаан дээрэмчинтэй орхихоо айж байна гэдгийг Абрамян ойлгож байв.

	— Смагоедин, цаг бүү алд!

	Машин руугаа гүйх, хаалга хаагдах, мотор хүнгэнэх дугуй шаржигнахыг Хачик Багдасарович сонсов. Машины дуу аажмаар холдон бүр чимээгүй болов. Яваад өглөө!

	Абрамяныг ганцаараа үлдсэнийг мэдсэн дээрэмчид зориг орж байв. Нүд нь гэрэлтэж ирэв. Гэвч хурандаа тайван байлаа. Тэр, хүн тус бүрийг эгцлэн харж тэд огт хөдөлгөөнгүй суухаас өөр аргагүй байв. Зургуулаа нэг хүний эсрэг... Гэвч энэ нэг нь гэмт хэрэг үйлдсэн энэ зургаан өчүүхэн хүнийг барьж чадах хатуу зориг тэсвэртэй хүн байлаа. Хэрэгтнүүдийн гөлийсөн царайг хараад, хүү Георгий, охин Мартиэта хоёрыгоо санав. Жаахан хүүхдүүд байхад нь тэдэнтэй хамт амьд амьтны хүрээлэнд очсон юм. Өдрийн хоолон дээр нь тааралдсан учир ажилчид амьтдаа хооллож байсан юм. Аварга могойны хоолонд туулай авчирчээ. Туулай атиралдан хөдөлгөөнгүй сууж юу болохыг хүлээнэ. Могой дөхнө. «Аав аа, тэр туулай яагаад зугтахгүй байгаа юм бэ?» гэж тэд сандарсан билээ. Томчууд үзээд дотор арзганах энэ үзэгдлээс бушуухан холдуулан дуугүй цааш явж билээ. Харин том болсон Георгий, Мариэта хоёр эдгээр хэрэгтнүүдийг үзээд юу гэх бол?

	Энэ гэмт этгээдүүд бол молтогчин туулай шиг аюулгүй улс биш. Тэд энэрэлгүй амьтад шүү дээ. Тэдэнд санаж бодох юм үгүй. Тэрээр хэдийгээр аварга могой биш ч гартаа буутай учир тэд өрөвдмөөр сууцгаана. Аймхай чононууд, ямар байна даа? Хэрэв нэг зэрэг дайрвал офицер их бодоход гурвыг буцаахад үлдсэн нь түүнийг алаад зугтаж болох шүү дээ. Хүний тулд зориг гаргаж биеэ хайрлахгүй байх хэрэгтэй шүү дээ. Дээрэмчид ийм зүйлийг мэддэггүй бөгөөд тэд зөвхөн хар амиа л хаацайлна. Ийм хүмүүсийн тухай орос ардын онож хэлсэн «хүчгүйн өмнө арслан шиг, арслангийн өмнө хонь шиг» гэсэн зүйр үг байдаг. 

	Тав, арав, хорин минут, хагас цаг өнгөрлөө. Хачик Багдасарович их хүчилсэн тул хөл нь чилж гар нь үл мэдэг чичрэх авч нэвт харах олон харцын өмнө сул талаа харуулахгүйн тул сэтгэлээ барьсаар байлаа. Удаан хүчлэн биеэ барих тийм амаргүй. «Хаашаа алга болчхов оо? Түргэл, түргэл түргэл!» гэж Хачик Багдасарович нөхдөө санаандаа яаруулна.

	Түүнийг нь дуулсан юм шиг нөхөд нь бүх чадлаараа яарна. Ереваны тэндээс хүнгэнэх мотор минут тутам ойртоно. Машинууд ирлээ. Тоормослон, дээвэр дээр цохих мөндөр адил гутлын хатуу ул цардмал зам дээгүүр түжигнэв... 

	... Дээрэмчдийг нэг нэгээр нь машинаас гарган зэвсгийг хурааж дуустал Абрамян зогсов. Хөл нь зогсож чадахгүй болтлоо ядарсан тул өөрийн эрхгүй засмал дээр суув. Тэрээр дараагаар хоёр янжуур татаж, сая л нэг санаа авч Смагоединд:

	— Баривчлагдсан хүмүүсийг удирдах газар хүргэ! гэж тушаагаад: — Намайг гэмт хэрэг гарсан газар луу явлаа гэж хэлээрэй... гэв.

	Тэрээр Ереван руу давхин яваа машинуудын хойноос харж замын хажууд зогсоно. Зогсох дохионы улаан гэрэл нь анивчихгүй итгэлтэй асна. Аюул өнгөрчээ.

	 

	(Д. Бат-Эрдэнийн орчуулга)

	 

	 

	
Семен Сорин

	ХАМГИЙН ЧУХАЛ НЬ БЭЛЭН БАЙДАЛ

	Дагестаны бяцхан хот Хасавъюртын үндсэн иргэн Арсланбек Абдурхмановын нас сүүдэр аль хэдийн ная өнгийсөн билээ. Харин ная чухам хэдий хэр хэтэрснийг тэрээр өөрөө ч мэддэггүйгээр барахгүй «мэдэж яах юм бэ?» гэдэг ажээ. Нүд харж, хөл явж, шүд ч гэсэн, бас эзэн тэнгэрийн тааллаар районы эмнэлэг сайн. Тийм болохоор нас ямар хамаатай юм гэж тэрээр ярьдаг билээ.

	Шинэ шинэ барилгууд сүндэрлэн босож, хиймэл дагуулууд дэлхийг тойрон эргэлдэж жил ирэх тусам л амьдрахад улам сонин сайхан болж байна. Мөдхөн л саран дээр огторгуйн ер бишийн аянчид буух болно. Дараа нь бас тэгээд Ангарагийг ажиглан шинжлэх биз... Хүн хүнд янз бүр байх нь мэдээж хэрэг боловч Арсланбек бол үхэх тун дургүй байв. Түүний сэтгэлийг түгшээдэг цорын ганц зүйл гэвэл тамхи татдаг явдал байлаа... Багаасаа татаад сурчихсан болохоор хаячих гэдэг тийм амархан биш. Харин түүнээс болоод сүүлийн үед зүрх урьдаасаа их цохиж амьсгаа давхцаад байдаг болжээ. Тэрээр арван жилийн өмнө гаансаа орхиж иштэй тамхинд шилжсэн ба саяхнаас шүүртэй янжуур татах болсон ажээ. Гэвч шүүртэй янжуур дэлгүүрт тэр болгон элбэг байдаггүй нь харамсалтай.

	Түүний хувьд (ер нь зөвхөн Арсланбекийн хувьд ч биш) ер бишийн дурсгалтай хоёрдугаар сарын тэр нэгэн өдөр ч мөн л дэлгүүрт шүүртэй янжуур байсангүй. Тэрээр шүүртэй янжуур байхгүйг мэдмэгц дэлгүүрийн даргын урагшгүйг гайхан цагаа нэг харснаа төмөр замын өртөөний буудал руу яаралгүйхэн алхаллаа. Москва - Бакугийн хурдан галт тэрэг 11 цаг 20 минутад ирж дөрвөн минутын турш зогсох тул вагон ресторанд орж «Новость» ч юм уу, эсхүл «Краснопресненский» ч юм уу нөөцөлж авахад хүрэлцээтэй хугацаа билээ.

	Гудамжинд нойтон цас нэвсийтэл орж ганц нэг ширхэг цас захны доогуур ч унах ажээ. Тэнгэрийн муухайд уцаарлан үглэсээр буудалд ойртож очсоноо, аль хэдийн ирчхээд зогоож байгаа суудлын галт тэргийг хараад өвгөн Арсланбек гайхан ямар гэгч хий үзэгдэл вэ? гэж шивнээд цагаа дахин харав. Цаг нь зогсжээ. «Эй чөтгөр!» Түлхэхээ мартаж орхижээ. Галт тэрэг дохиогоо өглөө л бол татах юмгүй үлдэх боллоо. Ээ тосоор гоож»

	Өвгөн өөрийгөө зүхэн нэг юм үглэсээр алхаагаа нэмлээ. Тэрээр бараг гүйх шахам явах авч мөсөн товшин болчихсон газарт хөл нь халтираад урагшаа ахихгүй байв. Замдаа вагон ресторанд хүрэх хамгийн дөт замыг бодож явлаа. Галт тэрэгний сүүлээр нь тойрох уу, толгой талаар нь тойрох уу? Үгүй хаагуур нь ч тойрсон амжихгүй. Харин тэр хэсгээр шууд вагон доогуур шургаад гарчихвал яасан юм бэ? Тэрээр удаан бодож тээнэгэлзсэнгүй тэр ч атугай хөдлөх дохиог ч сонссонгүй, цуваа хөдлөхийг ч анзаарсангүй шууд л вагон доогуур шургаад орчихлоо.

	Цагдан сэргийлэхийн ахлах түрүүч Калсын Мансуров нэвсийтэл дарах цасны нойтон ширхгүүдийг байн байн биеэсээ сэгсрэн унагааж наймдугаар вагоны дэргэд зогсох ажээ.

	Галт тэрэгний цуваа хөдлөх үес тэрээр хэн нэгэн хүний хашхирах, сандарсан дууг олж сонслоо.

	Нэгэн бүсгүй гараараа вагон доогуур заагаад

	— Туслаарай! Туслаарай! гэж хашхирч байв.

	Мансуров тэнд гүйж ирвэл нэг вагоны цахилгаан генераторын хайрцаг өвгөнийг дайрч, дугуйнуудын хооронд түрүүлэг нь харуулан унагаж, замын цутгамал бетон дэрнүүд дээгүүр хэсэг газар чирснээ ямар нэгэн юманд тээглэв бололтой гэнэт эргүүлэн зам төмөр дээгүүр хөндлөн тохоод хаячих нь харагдлаа. Вагоны хойд дугуй дөхөх агаад тэр хүн үйл тавилангаа хүлээх мэт зам төмөр дээр гулдайн хэвтэх ажээ.

	Зориг баатарлаг үйл явдлуудын тухай дүрслэн бичихдээ олонх сэтгүүлч, сурвалжлагчид голчлон хэрэглэдэг уран зохиолын нэг янзын барил байдаг. Тэд гол төлөв үйл явдлын өмнөх тэрхэн агшинд зохиолынхоо баатрын нүдний өмнө түүний туулж өнгөрүүлсэн амьдралынх нь бүхий л үйл явдал, төрөл төрөгсдийн нь дүр байдал урган сэтгэл оюунд нь нэгд нэгэнгүй дүрслэгдэн бодогддог гэх зэргээр батлан бичдэг билээ. Би ч гэсэн мөн л Калсын Мансуровт, шийдвэрлэх мөчийн өмнө үй түмэн зүйлүүд дурсагдан бодогдсоноор бичиж болох л байсан. Тэгвэл юуны өмнө тоолж баршгүй үй түмэн хонин сүргүүд энд тэндгүй бэлчээрлэн, Кумыксын уужим тэнүүн тал нутгийн тухай Калсыны төрөлх суурин Аксайн тухайд түүний тийм ч хөнгөн биш амьдралын тухай өгүүлэх билээ. Түүний энэ амьдрал, дөнгөж долоон жилийн сургууль төгссөн балчир хүү авто машины осолд орж тахир дутуу болсон эцгийнхээ оронд нэгэн ам бүлийг тэжээх болсон тэр цагаас эхэлсэн юм. Тэр морь тэрэг хөтлөгчөөр ажиллаж хүнд хүнд шуудайтай бараануудыг ачиж буулгаж, талх, эрдэнэ шиш зэргийг зөөх болжээ. Тракторчийн мэргэжил эзэмшиж, хойд туйлын тасхийм хүйтэнд хугацаат цэргийн албыг хаасан билээ. Дараа нь цагдан сэргийлэхийн унтах нойроо умартсан, аюул осолтой алба төрсөн эцгээ алсан гэмт этгээдийг баривчлах анхны шуурхай даалгавар, дэлгүүр талсан дээрэмчдийг баривчлах ажиллагаа, ер өөр бусад олон олон зүйлийн тухай өгүүлж болох юм.

	Гэвч өвгөн Арсланбек ган төмөр зам дээр хөндлөн хаягдаж галт тэрэгний нүсэр хүнд дугуйнд ямар ч энэрэлтгүйгээр тас дайрагдахад хариугүй хүрээд байсан тэр мөчид ахлах түрүүч нүд алдам цэлийх уужим тал нутгийнхаа тухай ч, төрөлх сууриныхаа ч тухай, ер юуны ч тухай дурсан санасангүй. Тэр ч байтугай эхнэр Гюлизар ба таван хүүхэд - арван нэгэн настай Барьяк, найман настай Султан-Али, таван настай Заръят, гурван настай Жинет-хан, саяхан төрсөн Султан Мураныхаа тухай ч дурсан санаагүй билээ. Хэт богинохон агшинд бүхнийг шийдвэрлэх ёстой болсон юм. «Хүн үхнэ» гэдэг бодол түүний оюун ухаанд цахилгаан гялсхийх адил орж ирлээ.

	«Үлгэр домог хурдан яригдахаас, үйл явдал түргэн болдоггүй» гэсэн орос ардын зүйр үг байдаг. Энэ удаад бол бүх юм огт өөрөөр эргэсэн ажээ. Үлгэр домгийг биш харин Мансуровын баатарлаг гавьяаны тухай дуулийг удаан ярьж болох боловч уг үйл явдал цахилгаан шиг хурдан болж өнгөрсөн юм.

	Ганцхан агшны дотор хүний оюун санаанаас гадуур төрж байдаг амиа хамгаалах сэрэл нь, түүнээс хүчтэй бөгөөд жинхэнэ хүний шинж болох бусад хүнийг хайрлаж, түүний төлөө өөртөө байгаа бүхнийг зориулах тэр л сэрэлд няцаагдсан мөчид л тохиолддог тийм үйл явдал болж өнгөрсөн ажээ. Үхлийн хар савраас аврагдсан өвгөн, галт тэрэгний дугуйнд хутгаар огтолсон мэт маш цэвэрхэн тас хяргагдсан Мансуровын шинелийн хормой, энэ үйл явдлыг нүдээр үзсэн хэдэн арван хүн энэ бүхэн байхгүй сэн бол болсон бүх явдлыг амаар өгүүлэн ярихад амьдралд байж боломгүй худал хоосон зохиомол зүйл шиг санагдах сан билээ.

	Калсын нэг хөлөөрөө зам төмөр дээр гишгэн хагас сууж өвгөний суга доогуур нь гараа оруулан барьж авав. Гэтэл энэхэн хоромд хөл нь халтиран өргөн өндийлгөсөн өвгөндөө дарагдан өөрөө доор нь орж замын төмөр дээр хөндлөн ойчлоо.

	Нэг ч товч үлдээлгүй товчилсон шинель, шинэхэн суран бүсний мөрөвч, ташаанд зүүлттэй гар буу түргэн хөдлөхөд нь саад болно. Гэвч хэзээнээс дадал болсон самбогийн мэхээр өвгөнийг өөрийнхөө дээгүүр давуулан шидэж түүний хамтаар өөрөө ган төмөр шугаман дээгүүр хангир жингэр дуугаран эргэлдэх нүсэр хүнд дугуйнуудын дороос суга үсрэн гарахад ганцхан секундийг хэд хуваасантай тэнцэх өчүүхэн хугацаа элбэг хангалттай байжээ.

	Шинелийнхээ хормойг тас хяргуулж, нойтон цасанд хутгалдаж шавар шавхай болсон толгой нүцгэн Мансуров газраас босоод, хүмүүсээс зайлсхийн төмөр хашлагыг тохойлдон зогсов. Тэр балмагджээ. Тэрээр өөрийг нь хүрээлэн авсан хүмүүсийг ч харахгүй, тэдний юу ярьж байгааг ч сонсохгүй байлаа. Одоо түүний гар нь чичирч, толгой дотор нь ямар нэгэн юм шуугих ажээ. Эхнэр нь ердийнхөө заншлаар төмөр замын зангилаан дээр өдрийнх нь хоолыг хүргэж ирэхэд Мансуров яг л ийм байдалтай байсан агаад эхнэрийнхээ өөдөөс үл үзсэн харцаар гөлрөн ширтэж байв. Тэрхэн мөчид, үйл явдал болсон газар дээр хүрэлцэн ирсэн орон нутгийн сонины ажилтнуудад өөрийн үйл ажиллагааны талаар ямар нэгэн зүйлийг ярьж өгч бүр ч чадсангүй. Тэр ч байтугай Калсын зургийг авахад эвгүй тийм л байдалд хүртэл тэрээр цочирдон балмагдсан байлаа.

	Товчхон хэлбэл өвгөн Арсланбек жаахан айснаас л биш ямар ч гэм согоггүй бүрэн бүтэн үлдсэн юм. Тэрээр одоо ч гэсэн урьдынхаа л янзаар биеийнхээ эрүүл мэндийн төлөө санаа тавьж, салхинд цохиулахаас болгоомжилсоор шүүртэй янжуураа татсаар яваа ба харин цагаа марталгүй түлхэж, Москва-Бакугийн хурдан галт тэрэг ирэхээс нэлээд өмнө өртөөний буудал дээр ирдэг болсон ажээ. Ахлах түрүүч Мансуров хуучин шинелиэ эцэг эхдээ «дурсгал» болгон явуулж, оронд нь шинэ шинель хүлээж аваад хойд Кавказын төмөр замын шугамын цагдан сэргийлэхэд өөрийнхөө ердийн даруухан албыг үргэлжлүүлэн хааж байгаа санжээ.

	Мансуровыг ийм гавьяа байгуулахад чухам юу түлхээв?

	Хэрэв тэр байлдааны фронт дээр юм уу, партизаны отрядад ч юм уу, эсхүл нууц байдалд ажиллаж байсан бол ямар их эрэлхэг зоригтой хүн байх байсныг төсөөлөн бодож болох байна. Мэдээжийн хэрэг баатар байх байсан биз. Гэвч тэр бол онцгой нөхцөл шүү дээ. Харин одоо бол тайван цагийн амьдрал, ажиллах, үр хүүхдүүдээ өсгөх, найз нөхөдтэйгөө уулзаж учрах өдөр бүрийн баяр хөөр, халамж анхаарлаар дүүрсэн ийм цаг үе, амьдралын нөхцөлд хүний сэтгэл санаа ямар амархан тайтгарч юутай сайхан болно билээ. Ер бишийн баатарлаг үйл явдал бүтээчих газар, зав зай хаана байх билээ гэмээр санагдах биз. Гэвч Мансуровтой ойрхон танилцаж түүнтэй хамт жижүүрт гарч үзье л дээ. Хоногт зөвхөн суудлын арван найман галт тэрэг өртөөгөөр дайран өнгөрнө. Богинохон хугацааны зогсоол, мянга, түмэн зорчигчид, үймээн шуугиан, чихцэлдээн, их бага зөрчил будилаан гарахгүй байх гэж үгүй. Өөр бусад аль нэгэн хүнд бол энэ бүхний нэгдэн нийлсэн «ганцхан төрлийн олон хэлбэрийн» байдал нь анхаарлыг нь мохоож, сонор сэрэмжийг нь сулруулан» уур, уйтгарыг нь төрүүлэх байсан биз. Харин коммунист Мансуровын хурц сонор, өөрт ногдсон өндөр үүргийг ухамсарлах гүнзгий ухамсрыг эл бүхэн өчүүхэн ч мохоогоогүй ажээ.

	Тэр, ард түмний энх амгалан, аз жаргал, аюулгүй байдлыг хариуцсан, тэдний зарц бөгөөд чухам тийм л учраас тэрээр хүмүүс түүнийг дуудахаас нь өмнө тэдэнд туслахыг яаравчилж байдаг юм. Мансуровын хурц хараанаас нуугдан гарах заль хулгайч нарт байдаггүй бөгөөд түүний чийрэг бие бялдрыг хармагцаа л танхайчууд, хэрүүл будилаан таригчид зүрх нь шантран сэмхэн тарж алга болцгоодог билээ.

	Хасавьюрт тэр чигтээ үй олон хүн, янз бүрийн бараанд дарагдчихдаг нийтийн зах зээлийн өдрүүдэд Мансуровын ажил онцгой хүндэрнэ. Бусдын өвөр түрийнд гараа бүлээцүүлэх дуртай харанхуй хүмүүс ч бас цөөнгүй.

	Шөнө бол бүр ч хүнд. Харанхуйд гагцхүү өртөөний бүдэг гэрлүүд энд тэнд ёлтойж гэрэлт дохионууд өнгө бүрийн гэрлээр анивалзсан шөнийн цагт тохиолдохгүй явдал гэж ер байхгүй.

	Замын эргүүлийн эхнэр гүйж ирэв. Манааны шовгорын дэргэд эндхийн хоёр хүн муудалцаад харилцан хутга гаргалцаад зэрлэгээр хашхиралдан, бие бие рүүгээ дайраад байна, аюул гарах нь гээд амьсгаагаа дарж ядан уухилан зогсоно. Мансуров хатуу ултай гутлаараа газар алгадан гүйсээр тийшээ очиж галзуурсан мэт уурлан улангассан өрсөлдөгчдийн гарт гялалзах хутгуудыг булаан авч өөрсдийг нь жижүүрийн албан тасалгаанд хүргэж авчирна. Өнөө шөнөдөө хорино, өглөө учраа олцгооно.

	Гартаа ямар нэгэн юм барьсан хэн нэгэн хүний гүйх сүүдэр, зам дээгүүр сүдэгнэн өнгөрөв. Юуны түрүүнд л хэн яагаад ингэж гүйдэг бил ээ? гэдэг бодол харван орж ирэв. Ийм орой болж автобус зогссон хойно юундаа ингэтлээ яардаг сан бил ээ? Ахиад л Калсын сэжигтнийг шалгахаар төмөр зам огтлон харайлгаж гарлаа. Жижүүр дээр товчхон яриа болж сэжиглэл ч батлагдлаа. «Чемоданд чинь юу байгаа юм бэ?» гэсэн асуултад баривчлагдсан этгээд юу ч хариулж чадахгүй хий л тэвдэж байгаа нь бусдын эд юмсыг хулгайлж авчхаад чухам юу байгааг нь үзэж амжаагүй яваагийн л баталгаа ажээ.

	Ганц цаг ч өнгөрөөгүй байтал дахиад л шинэ хэрэг, ажил гарч ирнэ. Ардын сайн дурын нөхөрлөлийн гишүүн Гажимурадов, Махмудов хоёр нэгэн согтуу хүнийг хоёр талаас нь сугадсаар авчрав. Энэ архичин ер бишийн хачин зүйлийг сэтгэн олж, авсан цалингийнхаа тал хувийг хөнтөрчхөөд үлдсэнийг нь базаж үнгэн хогийн саванд хаясан юм санжээ. Калсын гар чийдэнгийн сүүмгэр гэрэлд хогийн саван доторхыг онгичин тавт, гуравтын тэмдэгтүүдийг цувуулан гаргасаар байв. Дараа нь цагдан сэргийлэх байгууллагын үйл ажиллагаа нэг бүрийг тусган харуулсан албан ёсны баримт бичгүүдийг үйлдэн бүрэлдүүлнэ.

	Энэ дэвсгэр дээр нийгмийн хэв журмыг хамгаалах явдал ганцхан Мансуровын ажил гэж бодвол буруу болох нь ойлгомжтой юм. Мансуровт дарга Юрий Феодорович Слепченко, социалист өмчийг хамгаалах хэлтсийн төлөөлөгч Зайнулла Алиевич Гамидов, эрүүгийн хэргийг эрэн сурвалжлахын ажилтан Николай Петрович Макоев нарын зэрэг олон сайн удирдагчид бий бөгөөд тэд цөмөөрөө адилхан өндөр боловсролтой, ухаалаг, шийдвэртэй хүмүүс билээ. Калсын тэдний туршлагаас ихийг сурсан, ихийг бүтээх үүрэгтэй хүн.

	Гаднаас нь харахад, түүний үндсэн ажилд шууд холбоогүй зүйлүүдийг үргэлж хийж явдаг нь Мансуровын нэг сонирхолтой шинж билээ. Өртөөний ойролцоо шөнө, өөрөө буулгагч хүнд машинууд ирж зогсоцгоон жолооч нар нь унтахынхаа өмнө хоол унд олоод идчих газар эрж хайцгаана. Урт замын аяны дараа хүн бүхэнд бэлэн зэлэн идэж уучих юм юу байх сан билээ. Өртөөний гуанз, хөнгөн зуушны газар аль эрт хаачихсан байна. Гэхдээ тэнд тогооч нь ч юм уу, хөнгөн зуушны худалдагч нь ч юм уу хэн нэг нь үлдэж, өдрийнхөө орлогыг тоолон тайлан гаргах, ер бас бус энэхэн тэрхэн ажилтай байж байх нь олон. Мансуров эелдэг сайхан зан таних мэдэх бүхнээ зарж тэдгээр жолооч нарыг хооллох арга сүвэгчлэхэд Маша эгч юм уу Галя, эсвэл Зина ер хэн ч гэсэн түүнтэй зөрж байсан удаагүйгээр барахгүй бэлэн зэлэн үлдсэн юу л байгаа бүхнээрээ тэдгээр аян замд өлссөн ядарсан хүмүүсийг дуртайяа хооллож ундалдаг билээ. Хасавьюртаас хэдэн зуун, мянган километрийн цаана ч өөрөө буулгагч машины жолооч нар Мансуровыг сайхан сэтгэлээр дурсан ярилцаж, сайны ерөөлийг дэвшүүлцгээж явдаг ажээ. Нутгийн хүмүүсийн тухай бол яриад ч яах вэ. Энд бяцхан нялхсаас эхлээд азай буурал өтгөс хүртэл түүнийг танихгүй, мэдэхгүй, хайрлахгүй, хүндлэхгүй хүн гэж ер үгүй. Жижүүрлэн ядарсан Мансуров хэзээний танил гудамжаар гэр тийшээ явах замд түүнийг харсан хөгшин хөвөө хэн боловч,

	— Сайн байна уу? Калсын Иславдинович аа!

	— Салам Алейкум Калсын!

	— Салам! гэж заавал мэндэлдэг нь жирийн нэг тохиолдлын хэрэг биш ээ.

	Уншигч та хэрэв завтай бол Некрасовын гудамжинд орших Мансуровын гэрээр очиж үзээрэй. Жижигхэн хашаа, толгой дээрээс цацаглан бөнжийх усан үзмийн ороонгоор чимэглэгдсэн цэвэрхэн хийцтэй гурван өрөөтэй байшин бий. Байшинг Калсын өөрөө эхнэртэйгээ элбэн барьсан ажээ. Одоо тэдний зургаа дахь хүүхэд болох Султан-Ахмед нь төрж ам бүлд шинэ хүн нэмэгдсэн болохоор байшингаа өргөтгөх хэрэгтэй болжээ. Мансуров амралтынхаа өдрүүдэд байшингийн яс мод зангидаж, шаардагдах материалуудыг бэлтгэж, дээврийг өнгөлөн хучих материал хаанаас худалдан авч болохыг бодно. Шинийг барих хуучныг засах ер нь л гэр, аж ахуйн ажил гэж барагдахгүй. Үүний хажуугаар бас хөгшчүүд дээрээ очиж тэдний ажилд тусална.

	Калсын чөлөөт цагаа гэр орондоо өнгөрөөх дуртай бөгөөд энэ нь хоёр үндсэн шалтгаантай ажээ.

	Хамгийн бага хүү Султан-Ахмед нь эхийнхээ өвөр дээр хөхөө хөхөж зүүрмэглэн, арай томхон хоёр нь өөрийнх нь өвөр дээр суун эрхэлж, бусад нь тэднийг хүрээлэн суугаад Гюлизарын  ярих үлгэрийг амтархан чагнаж суухад туйлын дуртай билээ. Тэдний хамгийн дуртай үлгэр бол бяцхан дэгдээхэйнүүдээ үнэг чононоос авран хамгаалсан Куклухай гэгч шувууны тухай үлгэр болой.

	 

	Яасан их аз жаргал надад заяагаа вэ.

	Ямар хөөрхөн үрс надад төрөөв.

	Хонгорхон тэдний минь өд сөд нь ч гүйцнэ. 

	Халин дүүлэн нисэх жигүүр, даль нь ч ургана. 

	Удахгүй л тэгээд хайрт хүүхдүүд минь 

	Уужимхан хорвоогоор зугааланхан нисэцгээнэ 

	Идэмхий муу чоно буцаж хэзээ ч ирэхгүй 

	Энхрий хайрт үрсийг минь булааж яасан ч чадахгүй!

	 

	гэж эх шувуу донгодон дуулах үес хүүхдүүд яаж алга ташиж инээлдэн шуугьж, Калсын ямар их сэтгэл ханамжтай инээмсэглэж суухыг харууштай билээ.

	Калсын чөлөөт цагаа тэр орондоо өнгөрөөх гэдэг нөгөө нэг шалтгаан бол танил дотно улс тун олных билээ. Калсын танил нөхдөө, ер нь хүмүүсийг ихэд хайрлаж хүндэтгэдэг агаад, чухам иймээс ч гэр орондоо байж орж гарсан хүмүүстэй хөгжилтэй яриа хууч дэлгэн суудаг билээ. Харин хэмжээгүй цагаан цайлган сэтгэлтэй Калсын танил найз нөхдийнхөө тоо томшгүй урилга, заллагаас болоод заримдаа арга буюу бага зэрэг арга заль зохиоход ч хүрнэ. Шинэ гэр бүл болж буй залуу хосуудын хурим, төрсөн өдрийн баяр, эсхүл аль нэгэн баяр ёслолд, ер түүнийг урихгүй, залахгүй цаг гэж байхгүй ажээ.

	Харин Калсын эхнэртээ хандан:

	— Албандаа явах гэж байна, өнөөдөр амжихгүй гэж хэлээрэй. Харин өөрөө оч! Би хүүхдүүдтэйгээ сууж байя гэж хэлнэ.

	Гюлизар бөх зүрх гарган ирсэн элчид нөхрийнхөө хэлснийг эвтэйхэн дамжуулах боловч, нөхрийнхөө явахгүй байгаагийн учрыг сайн ойлгодог байлаа. Найр хуримд уригдсан зочин гар хоосон очвол эвгүй нь мэдээж шүү дээ. Ганц ахлах түрүүчийн цалин тийм ч барж ядахаар их мөнгө биш болохоор, бэлгийн зүйл авах мөнгө тэр болгон бэлэн зэлэн хаанаас байх билээ.

	Тэгэвч Калсыныд зочин ирэхэд тэрээр эхнэртэйгээ хоёулаа ширээ засаж ууж идэх юу байгаа бүхнээрээ ханатал нь дайлдаг сайхан заншилтай агаад нөхөд нь ч тэднийхээр байнга орж гарч цувж байдаг болой. Заримдаа тэрээр лут том эр тахиа нядлан шарж зочиндоо зоог барих бөгөөд хэрэв зочин нь ийм сайхан амьтныг нядлаад яах вэ хэрэггүй гэвэл Калсын түүнд «Зүгээр, ааш муутай болчихсон юм. Хэдийнээс нядлах гээд амжихгүй байсан юм» гэж хариулна.

	Ихэвчлэн хамт ажилладаг нөхөд нь ирнэ. Биерхэг том, уужуу тайван сэтгэлтэй, ухаалаг сэргэлэн, ер юманд их авхаалжтай ахлагч Алексей Яковлевич Дорошенко бол Калсыны хамгийн дотнын нөхөр төдийгүй түүнд ихийг сургасан багш нь билээ. Тэрээр гуч гаруй жилийн турш цагдан сэргийлэхэд алба хааж байгаа бөгөөд гагцхүү аугаа их эх орны дайны хүнд бэрх жилүүдэд л цэнхэр шинелиэ армийн шинелиэр сольж фашистуудтай тулалдаж явсан юм. Одоо тэр ахмад дайчны энгэрийг байлдааны гавьяаны одон, олон тооны медалиуд чимэглэн гялалзаж байдаг болой.

	Калсыны хөрш ахлах түрүүч Абдулгамед Ахмедов ч гэсэн, бас л тийм ч хөнгөн биш амьдралын их замыг туулж өнгөрүүлсэн туршлага, хатуужилтай дайчин юм. Нэгэн дээрэмчинтэй тулалдахдаа түүний гаргасан эр зориг, өөрийгөө эзэмдэн захирах өндөр тэсвэр хатуужлын нь тухай мэдэхгүй хүн нутгийн оршин суугчдын дотор байхгүй билээ. Онцгой сонор сэрэмжтэй байх явдал шаарддаг олны хөл хөдөлгөөн үймсэн чухам л тэр шөнүүдийн нэгэнд энэ явдал болжээ. 

	Гүүр дээр жижүүрлэж байсан Ахмедовын хажуугаар дөрвөн ирэг ачсан хөтөлгөө тэрэг явж харагдлаа. Худалдаачид гол төлөв нэг юм уу их олондоо л хоёр хонь авчирдаг байтал ганц хүн ийм олон ирэг авч яваа нь түүнд нэг л хачирхалтай санагдав. Хулгайлсан хонинууд биш биз? гэсэн бодол төрж, тэрэгтэй хүнийг зогсоогоод ойртож очлоо. Тэрэгний эзний татвалзсан зэвүүн царайг үзээд зэвсэглэсэн дээрэмчин болохыг нь түүний зүрх сэтгэл ямар нэгэн зөн совингоор мэдэрсэн билээ. Иймээс, тэр этгээдэд хутга гаргаж ирэх эсхүл буу гартан тулгах ямар ч боломж өгөхгүйгээр байрлан зогслоо. Тэгэвч шөнийн харанхуйд яльгүй алдаж тооцоолсон ажээ. Тэр дээрэмчин яах ихийн завдалгүй хоёр амтай буу шүүрэн авч түүнийг буудлаа. Үрлэн сумнууд түүний гэдсэнд тусжээ. Тэрээр дээрэмчнийг ухасхийн барьж авав. Гардан тулалдаан эхэллээ. Цусаа гоожуулсан Ахмедов заль зохион, бууныхаа дайзыг газарт чулуудтал, дээрэмчин түүнийг авахаар уулгалан дайрлаа. Чухам үүнийг л Ахмедов хүссэн юм. Тэрээр дээрэмчнийг ухаан алдтал газар мөргүүлэв. Ахлах түрүүч хэдийгээр дээрэмчний суманд оногдож гэдсээрээ хүнд шархадсан боловч хэдэн зуун метр газар мөлхөөгөөр явж утсаар холбоо барьжээ. Харин дараа нь орчлон ертөнцийн адал явдал, гэрэл гэгээ амьдралын гоо сайхныг үл мэдрэн ухаангүй хэвтэж нарийн төвөгтэй хүнд мэс засал оюун ухаан мэргэжил дадлагаа дайчлан үхэлтэй өрсөлдсөн эмч докторуудын өгөөмөр сэтгэл, алтан гар, өвчтөн хүний өндөр дэртэй тусгай ор цөмийг арга буюу үзэж мэдэрч богинохон боловч амьдралын хэсэг хугацааг улираахад хүрсэн билээ. Эцэст нь үхэл ялагдсан ажээ.

	Энэ мэт үйл явдлууд зөндөө л бий билээ. Тэгэвч тэд намхан явган ширээ тойрон кавказ нутгийнхны заншлаар завилан сууцгаагаад хүүрнэлдэх цагтаа энэ бүхнийхээ тухай хэн нь ч бахархан дурсаж ярих нь үгүй. Ийнхүү уулзалдаж цугларахаараа тэд цөм аж амьдралынхаа жирийн зүйлүүдийг хэлэлцэж, шог хошин яриа хөөрөө дэлгэж, инээлдэн заримдаа бас дуу хуурч болцгооно.

	Тэл Калсыны дэргэд хоргодон эргэлдэж буй түүний хайртай бяцхан бор нохойг хүртэл, аятайхан дуугаар гасалж гангинахаас цаашгүй хүний дур сонирхол татмаар юм огт үгүй, хошин шог наргиа зугааг ч мэдрэх чадваргүй ядуухан ч амьтан даа гэж шоглоцгооно.

	Гэгээ тасарч бүрий болоход Гюлизар хүүхдүүдээ унтахынх нь өмнө усанд оруулах ба Калсын ч зочдоо үдэж гаргаад жижүүрийнхээ албанд явахаар бэлтгэнэ. Тэрээр бяцхан дугуй толь өмнөө тавин сахлаа хусаж, дараа нь гутал, товчнуудаа гялалзтал арчин өнгөлнө. Түүний өмнө шинэ шинэ ажил бас түгшүүр хүлээж байгаа билээ. Ер нь ч армид хамгийн чухал нь бэлэн байх явдал гэж ярилцдаг нь жирийн үг биш юм.

	 

	* * *

	 

	Манай Эх оронд хүнийг аварсны төлөө байлдааны гавьяаны шагналуудыг гардуулдаг нь гүнзгий учир утга бэлгэ дэмбэрэлгүй хэрэг билээ. Амьдрал ба хүмүүсийг гүнээ хайрлан хүндэтгэдэг эрхэм дээд хүнлэг чанарыг шингээсэн хүмүүс л өөрийнхөө амь насыг дүйн байж хүнийг аварч чадах шүү дээ.

	ЗСБНХУ-ын Дээд Зөвлөлийн Тэргүүлэгчдийн зарлигаар Калсын Мансуровыг Улаан таван хошуу одонгоор шагнажээ.

	 

	(Ё. Лувсаншаравын орчуулга)

	
Владимир Любовцев

	ТАВАН МИНУТ

	Пянз нь хэдийгээр хуучирч элэгдэн дуучны дуу үе үе тасалдан сөөнгөтөж сонсогдох авч хөршид нь онц их таалагдсан бололтой. Тэрээр ердөө л цорын ганц пянзтай юм шиг түүнийг дахин дахин тавих ажээ. Энэ нь Баушевийн тайван байдлыг алдагдуулж эхлэв. За яах вэ, энэ дуу чамд тэгж их таалагдаад байгаа бол зуун удаа ч болсон тавихаас л биш, харин дуу тохируулагчаа хамгийн чанга дээр тавьдаг нь юу юм бэ? Энэ шинэ байшингуудын дуу цуурайг ямар эс мэдэх биш гэж тэрээр сэтгэлдээ хөрштэйгөө ярьж байв.

	«Би танд таван минутын тухай дуу дуулж өгье» гэх улиг болсон дуу хананы цаанаас нэвт сонстоно. Баушев ууртайгаар босож тасалгаа дотуураа холхив. Таван минутын тухай дуу ийнхүү хоёр цагийн хөгжмийн залхаалт болж хувирах нь тэр. Дундад зууны үед, яллагдсан хүний үсийг нь аваад сандалд суулган хүлж дээр нь гантай хүйтэн ус дүүжилдэг бөгөөд тэр ус нь уг хүний дөнгөж үсийг нь хуссан нүцгэн толгой дээр дусал дуслаараа унасаар уг хүнийг галзууруулдаг хатуу залхаалт байсан гэж хүмүүс ярилцдаг сан. Магадгүй хэрэв тэр цагт пянз, түүнийг тоглуулагч байсан бол ганцхан янзын аялгуугаар мөн тийм залхаалт болж болох байсан сан биз.

	 

	Тавхан минутад хүмүүс заримдаа

	"Таалал төгстлөө хэрхэвч гэрлэхгүй" гэж шийднэ... 

	 

	Энэ мэлзэшгүй үнэнийг дуучин, өнөө орой хананы цаанаас одоо хорь дахь удаагаа тайлбарлаж байна. Алексей тэссэнгүй. Тэр яг л түгшүүрийн дохио авсан юм шиг түргэн хувцаслаад ухасхийн гарлаа. Гарч ирсэн хойноо, энэ байшинд цор ганцаараа амьдарч суугаа биш  болохоор орчныхоо хүмүүсийг бодолцох хэрэгтэйг ойлгуулахын тулд хөршийнхөө хаалгыг цохиж хэдэн эвтэйхэн үг хэлдэг хэрэг гэж бодон алхаагаа удаашруулав. Гэвч хөрш нь гайхсан дүр үзүүлэн хоёр гараа алдлаад: (Алексей Дмитриевич би хэв журам зөрчиж, танхайрч эсхүл өөр ямар нэг болохгүй бүтэхгүй юм хийж байна уу? Хотын зөвлөлийн шийдвэрээр зөвшөөрсөн ёсоор би чинь өөрийнхөө байранд өглөөний зургаагаас оройн хорин гурван цаг хүртэл дуулах, бүжиглэх, хөгжим сонсох эрхтэй шүү дээ. Тийм болохоор өршөөгөөрэй таны гомдлыг ойлгох ч үгүй байна. Бас хүлээж авч ч чадахгүй...) гэж хэлнэ гэдгийг тэр дорхноо төсөөлөн бодов. Тэгэхэд нь түүнд юу гэж хариулах вэ? Тийм ээ, бусдын л нэгэн адил эрхтэй. Гадаа үүдэндээ сандал дээр сууж байсан эхнэр нь түүнийг хараад босож:

	— Леша, яасан эрт явж байгаа юм. Ямар нэг ажил гар аа юу? гэж асуув.

	— Явах хэрэгтэй.

	— Хэлэхгүй яагаа вэ? Би оройн хоол хийгээгүй байна.

	— Хоол идэх хүсэл алга гэж байдгаараа уурласан Баушев хариулаад, — За би явлаа гэж хэлчхээд түргэн алхалсаар хашаанаас гарч одлоо.

	Хэдийгээр харуулд гарах хүртэл хоёр цаг илүү хугацаа үлдсэн болохоор яарах хэрэг байгаагүй боловч тэрээр хэзээний сурсан зангаараа замаа дөтчилөн хуучин оршуулгын газраар дайран явлаа.

	Наран хэдийн шингэсэн авч харуй бүрий арай л болоогүй байв. Оршуулгын газар чив чимээгүй дүнсийх агаад гагцхүү өдрийн наранд халсан газрын үнэр хагдарсан ногооны үнэртэй холилдон ханхална. Явган зам дээр хэвтэж буй цагаан талхны хэлтэрхий дээр бяцхан болжморууд булаалдаж бужигнан байснаа хүний хөлийн чимээгээр зүг зүг тийш таран одлоо. Алексей бөхийн талхыг газраас авав. Хатаж амжаагүй шинэхэн талх байх ажээ. Тэгэхлээр саяхан энд хаягдсан хэрэг. Энэ хүмүүс үү! Талхыг ингэж хаялж болно гэж үү? Энэ чинь... 

	Тэр барьж байсан талхаа хэн нэгний булшны хавтан дээр нямбайлан тавиад хөшөөн дээрх бичгийг нь гүйлгэн харав.

	«Чинийхээ бүх л сайн сайхан, хайр халамжид чинь баярлалаа хайрт минь». Сайн бүсгүй нь чин зүрхнийхээ үгийг бичжээ. Энэ хавтангийн доор мөнх нойрсож буй эр ч гэсэн сайн нөхөр, сайн эцэг байсан нь мэдээж. Хүмүүсийг тэдний хөдөлмөр, тэдний амгалан тайвныг ч хүндэтгэдэг байсан нь магад. Лав л хөршийгөө «таван минут»-аар тамладаггүй, талхыг ч ингэж хамаагүй хаядаггүй байсан байх.

	Талх... зүсэм талх яаж олдгийг хараажаар мэддэггүй хүн л энэ талхыг хаясан хэрэг. Түүнийг ганц жил ч болтугай тосгонд суулгаж тариачин амьдрал үзүүлэх юм сан. Нарнаас өмнө босгож тарианы талбай руу үр зөөлгөж, газар хагалуулж, үр суулгуулж, зэрлэг ургамал зулгаалгаж, тариа авхуулж, түүнийг цайруулж үзүүлэх сэн. Одоо бол янз бүрийн машин техник олон болсон болохоор хялбархан болжээ. Харин Алексейг тариа тарьж амьдарч байх тэр үед бол гараа цэврүүтүүлэн байж талх олдог байж билээ. Эцэг нь эрт нас барж олон ам бүлтэй өнөр өрх үлдсэн юм. Лешка хэдийгээр арав ч хүрээгүй настай дөнгөж гуравдугаар ангид суралцаж байсан боловч хамгийн том нь байв. Тэр сургуулиа орхиж хамтралд очиж ажиллав. Хүний л хийдэг бүхнийг хийж байлаа. Дайны үед бүр ч хүнд байлаа. Эрчүүд нэг хоёроор тоологдох боловч тэд нь бас шархтай, тахир дутуу, өвчтэй, өндөр настай хүмүүс байсан юм. Хүнд хүчир бүхэн нь хүүхдүүд, эмэгтэйчүүдэд оногдож байв.

	Тэр жилүүдэд талх гэдэг улс орны хэмжээгээр сумнаас дутуугүй үнэтэй байлаа. Үүрийн гэгээнээс эхлээд үдшийн бүрий хүртэл ажиллацгаадаг байв. Алексей дөнгөж арван найман нас хүрч, 1944 онд түүнийг хугацаат цэргийн албанд дайчилсан ба армид албан хаах нь түүнд диваажингийн оронд очсон мэт санагдаж байв. Унтах босох цөм хатуу цагийн хуваарь, дэг журамтай, өдөртөө гурван удаа халуун хоолтой, үүнээс илүү жаргалтай газар хаа байх сан бил ээ!

	Харин харамсалтай нь гэвэл фронтод очиж амжаагүй байтал нь дайн дуусчихсан. Түүнийг дотоод явдлын яамны цэрэгт хуваарилжээ. Тэр чухамдаа тэнд л, магадгүй гитлерчүүдээс дээргүй дайснуудын нүүр царай дүр байдлыг үзжээ. Долоохон жил алба хаах хугацаандаа түүний нүдний өмнүүр алуурчид, дээрэмчид, хулгайч, танхай балмад этгээдүүд ер хэчнээн ч тоотой явж өнгөрөв дөө! Цэргийн албанаас халагдах цаг болоход Баушев, худал хуурмаг, хүч түрэмгийллийн энэ харанхуй ертөнцтэй тэмцэх тэмцлээс зайлсхийж болох ч үгүй, тийм эрх ч байхгүй гэдгийг ойлгожээ. Тэр ямар ч үйлдвэрийн газар орж ажилласан чадахаар тийм гарын дүйтэй, ёстой л алтан гартай хүн билээ. Тэгэвч тэр цагдан сэргийлэхэд сэргийлэгчээр орж ажиллахаар шийдсэн ажээ. Учир юу вэ гэвэл төрийн хуулийг зөрчин шорон, гяндан засан хүмүүжүүлэх хөдөлмөрийн колониудад хоригдогсдын тоо улам улам цөөрөөсэй гэж хүсэж байлаа. Үүний тулд залуучуудтай сайн ажиллаж, тэд ийм замд орох явдалтай тэмцэх хэрэгтэй гэдгийг ч сайн ойлгож байв. Амьдралдаа бүдэрч унан, шорон гянданд орсон тэр үед нь ч гэсэн хүнийг хөл дээр нь босгож ариун шударга амьдралын замд нь оруулахад оройтохгүй нь мэдээж. Тэгэвч хамгийн чухал нь хүнийг унахаас нь өмнө урьдчилан сэргийлэх, халтиргаатай зам руу эргэж байна шүү гэдгийг нь өөрт нь ойлгуулж туслах явдал билээ... 

	Баушевийг оршуулгын газрын хаалгаар гарах гэж явтал хаа нэгтээ ямар нэгэн бүдэгхэн дуу сонсогдлоо. Гарч байгаа дууны байдлаар нь ямар нэгэн төмрийг чулуугаар цохиж буйг ойлголоо. Ахлагч түргэн эргэж, дуу гарч буй зүг рүү гүйв.

	— Сэргийлэгч! гэх жаал хүүгийн цангинасан дуу Алексейг цочоолоо.

	— Халаг! 

	Цохилт тэр дороо зогсож, бутнууд шажигнан хөвгүүд яг л үргэсэн болжморууд адил тал бүр тийш зугтан алга боллоо. Тэдний хойноос хөөж барья гэх ямар ч агуулга алга. Баушев амьсгаагаа дараад, булшинд дөхөж очлоо. Эртний ширмэн хавтан, хажууд нь хэвтэж буй бул хар чулууны цохилтод хэд хэдэн газартаа цав гарчээ.

	Энэ бүхнийг үзээд ахлагчийн сэтгэлд гомдол гуниг төрлөө. Энэ бол хүүхдүүдийн гэнэн сэтгэлээр хийсэн ямар ч хэрэгцээгүй, бодлогогүй хэр нь хамгийн энэрэлгүй хатуу ширүүн тоглоом ажээ. Энэ нусгайнуудын хэн нэгийг нь одоо барьж аваад юунд хавтанг хагалах хэрэгтэй болсныг нь асуу л даа! Юу ч хариулахгүй шүү дээ. Энэ бол тодорхой хэрэг. Их л сайндаа «Зүгээр л...» гэж шуухитнан хамраа нухчин, эсхүл шилээ маажин зогсох болно.

	«Зүгээр л...» 

	Ийм «тайлбар»-ыг хэчнээн удаа тэр сонсож байна даа. Юу ч болоогүй, яагаа ч үгүй байхад нь хүнийг цохичихно - зүгээр л... Хутга мэсээр бусдын биеийг хатгачихад ахиад л өнөө зүгээр л... Машин хулгайлж давхичхаад - зүгээр л... чулуугаар цонх хага цохичихно - зүгээр л... Эй. Хэрэв үнэн хэрэг дээрээ бүгдээр тэгж зүгээр л байдаг байсан бол!

	Үгүй. Маргааш юм уу, нөгөөдөр цаг гаргаж энэ орчмын хүүхдүүдийг цуглуулж тэдэнтэй ярилцах хэрэгтэй. Тэгэхдээ бүр энд, энэ булшны дэргэд цуглуулна. Онеж нуурын эрэг дээр Петрозаводск гэдэг энэ сайхан хотыг өөрсдийн гараар барьж байгуулсан тэр л хүмүүс энэ булшнуудын дотор мөнх нойрсож байгаа юм. Зөвхөн зэрлэг хүмүүс л эцэг өвгөдийн дурсгалыг доромжлон эвдэж сүйтгэдэг юм. Гитлерчүүд ингэж сүйтгэж байсан юм. Өнөөдрийн хүүхдүүд фашистуудтай адилхан байхыг хүсэхгүй шүү дээ. Хэрвээ хэн нэгэн хүн ямар ч бодол санаагүйгээр «зүгээр л...» тэдний ойр дотнын нь хүний булшийг эвдэж сүйтгэчихвэл тэдний сэтгэл зүрх нь өвдөж, гомдохгүй гэж үү дээ? Үхсэн хүн өвдөхийг мэдэхгүй, тэдэнд ямар ч байсан ялгаагүй, харин талийгсдынхаа төлөө ард нь үлдсэн амьд хүмүүс сэтгэл санааны зовлонг эдэлж байдаг гэдгийг хүүхдүүдэд ярьж өгнө.

	... Сэтгэл оюундаа хүүхдүүдтэй ярилцсаар тэр, хотын амар чимээгүй ногоон гудамжаар алхаж явна. Түүний ой ухаанд хэний ч сэтгэл зүрхийг хөндөж, итгүүлэн ухамсарлуулж чадахаар тийм хурц яруу үгс, сэтгэл хөдөлгөм мөр бадгууд болон аяндаа өөрөө хуран чуулсаар байлаа. Тэгэвч хүмүүсийн нүүрэн дээр тулаад ийм яруу сайхан ярьж чадахгүй гэдгээ Баушев мэдэж байлаа. Тэр үнэхээр чадахгүй билээ. Бүгдээрээ тийм яруу сайхан сэтгэл уярам болж чадахгүй. Тэрээр нэг биш удаа хүмүүсийн өмнө ярьж үзсэн ажээ. Ичиж зовоод ер нэг л олигтой болж өгдөггүй билээ. Одоогийн хүүхдүүд боловсрол мэдлэгтэй сэтгэхүйн өндөр хөгжилтэй шүү дээ. Харин тэр өөрөө сэргийлэхэд ажиллаж байх хугацаандаа оройн сургууль төгсөж дөнгөж долоон жилийн боловсрол олж авсан билээ. Ерөнхий боловсролын аттестат автлаа суралцах хэрэгтэй авч нэг л болж өгөхгүй байжээ. Дөчин нас гэдэг залуу үеийнхтэй адилгүй. Бас тэгээд чөлөө зав гэж тэр болгон ямар байх биш.

	Улсын авто техникийн хэргийг шалган байцаах хэлтэс дээр ахлагч маань ээлжид гарах цагаас нэлээд эрт ирлээ. Жижүүр түүний өөдөөс эрт ирснийх нь учрыг асуусан янзтай харснаа юу ч дуугарсангүй. 

	Хэрэгтэй л болоод ир ээ биз. Түүний мотоциклийнх нь хаа нэгтэй ямар нэг юм дуугараад байх болсон байсан түүнийгээ янзалж унаагаа бэлтгэхээр ирсэн юм байлгүй.

	Баушев яг л цагтаа өөрийн хариуцсан дэвсгэр дээр гарлаа. Урьдын адилаар бүх юм нэгэн хэвийн байдалдаа ажээ. Хажуугаар таксинууд сүнгэнэн өнгөрч, дүүрэн хүнтэй автобуснууд хүнгэнэлдэж, явган зорчигчид тасралтгүй цувна. Бүтэн хагас цагийн дараа энэ их бужигнасан хөл хөдөлгөөн аажим аажмаар сийрсээр сүүлдээ машин явах нь ч цөөрч явган зорчигчид ч ховорхон үзэгдэх болно гэдгийг тэр мэдэж байв. Дэлгүүрүүд хаагдаж, булангийн цаана орших кино театрын сүүлчийн ээлж дуусаж, ресторан оройтсон зочдоо үдэж, сууцны байшингуудын цонхны гэрэл унтрах болно. Тэгэхэд хэсэг дээр хов хоосон мэт болж ганцаархнаа үлдэнэ. Гагцхүү хааяа нэг машины дуу бүдэгхэн сонсогдож ганц нэг явган хүн яаруухан сүдэгнэн өнгөрнө. Харин дурлалт залуус л хос хосоороо үүр цайтал холхин зугаална. Хавраас намар хүртэл ингэж явдаг тавилантай улс хойно. Цагдан сэргийлэх албаны ахлагч, шугам замын, хяналтын байцаагч Баушев энэ гарц дээр зогсож, гудамжнуудаар эргэн давхиж энэ шөнө мөн л нойргүй хононо... 

	Тэр, шөнө жижүүрлэхдээ тийм ч их дуртай биш билээ. Хэдийгээр туйлдаа хүртэл ядрах боловч өдөр бол хамаагүй сонирхолтой санагдана. Түүний хариуцсан хэсэг хөл хөдөлгөөн буцалсан төвөгтэй, осолтой газар билээ. Дэргэд нь зах, томоохон дэлгүүрүүд, олон хүн, машин ер нь нүд цавчих арга байхгүй. Юм бодож сэтгэх зав бол ер гарахгүй шүү. Шөнө бол өөр хэрэг. Зүсэн зүйлийн бодол, дурсамжууд тархи оюунд үймэрнэ. Хэдийгээр, холгүй газар нөхөд минь бас л унтаагүй над шиг л зогсож байгаа гэдгийг мэдэж байвч, энэ ертөнцөд сарны дор чи л гав ганцаархнаа үлдсэн юм шиг хачин санагдана. Хүмүүс унтаж, чи тэдний амгалан нойрыг хамгаалж байна. Үүгээр чи бахархах сэтгэл төрөвч ямар өндөр хариуцлага хүлээснээ санахад аймшигтай ч юм шиг бодогдоно.

	Захын талбайд тавьсан радиогоор харангын дуу хангинаж, дараа нь сүлд дуулал эгшиглэнэ.

	Сүлд дууллын эгшигт ямар нэг хөндлөнгийн дуу холилдон пажигнахад ахлагч нүүрээ үрчийлгэв. Лав аянгын цэнэг байх шүү. Гэвч пажигнах дуу улам улам чангарсаар бүр нүргэлж дуулдах болов. Радиод уг дуу ямар ч хамаагүй агаад асар хурдтай давхиж яваа өөрөө буулгагч машины дуу болохыг Алексей ойлголоо. Харанхуй шөнө хотын дотор хар эрчээрээ давхиулж явдаг ямар мангуу хүн бэ? Одоохон энэ жолоочид яаж явбал зохихыг заагаад өгнө өө гайгүй!

	Тэр замын уулзварын голд гарч гараа өргөж зогслоо. Өөрөө буулгагч машин хурдаа ч хассангүй. Хажуу тийшээ эргэсэн ч үгүй шулуухан түүн рүү давхиж ирлээ. Эцсийн секундэд ахлагч хажуу тийш үсрэн замаас зайлж амжсан агаад, машин түүнээс дөнгөж хагас метр хэрийн зайтайгаар бүлээн утаагаараа үлээгээд сүнгэнэн өнгөрлөө. «Зил-585» гэж Алексей бодов. Дараагийн агшинд ахлагч мотоцикл рүүгээ гүйн очиж асаан саяын машины хойноос хөөлөө.

	Жолооч нь согтуу явааг ойлгоход хялбархан байв. Машин шулуухан гудамжаар яваа биш харин дов сондуулыг сүлжин тойрч яваа юм шиг замын хоёр хажуу руу гарч орон явах ажээ. Үнэндээ жолооч бүүр түүрхэн юухан хээхэн санаж байгаа бололтой. Тэрээр замын гол шугамыг алдалгүй барьж явахыг оролдовч дуулгаваргүй жолоо нь гараас нь мулт үсрэн машин мурилзан давхина.

	Энэ машиныг зогсоохгүй бол юу болж болохыг Баушев тун сайн ойлгож байв. Энэ үед гудамжинд явган хүн цөөн байдаг нь сайн. Гэвч хотын автобус зогсоогүй байгаа. Сүүлчийн автобуснууд.

	Тэр хурдаа нэмж өөрөө буулгагч машиныг гүйцэн очиж түүнтэй зэрэгцэв. Бүхээгийн шил буулгаатай байсан тул Баушев жолоочийг ажиглаж амжлаа. Тэр цээжин биеэрээ жолооныхоо хүрдэн дээр бөхийгөөд учир утгагүй инээмсэглэнэ. Тэгэхэд нь нүүрний нь байдал их л хачин болон өөрчлөгдөнө.

	Ахлагч мотоциклынхоо суудал дээрээс өндийн:

	— Зогс оо! Одоохон зогс оо! гэж хашхирлаа. 

	Гэвч жолооч түүний өөдөөс толгойгоо ч эргүүлсэнгүй. Тэр тушаалыг сонссон гэдэгт Баушев өчүүхэн ч эргэлзсэнгүй. Машин гэнэт мотоциклыг дайрахаар заналхийлэн замын зүүн гар тал руу шахсан нь жирийн нэг тохиолдлын хэрэг биш гэдэг нь ойлгомжтой. Тэр шүү! Энэ этгээд ч бас л өнөө «зүгээр л...» зугаацан наргигчдын нэг байж таарах нь дээ гэсэн бодол Алексейн толгойд зурсхийн орж ирэв.

	Тэр яавал зохихыг бодлоо. Энэ бол түүний цагдан сэргийлэх албанд ажилласнаас хойш тохиолдож буй анхны тохиолдол биш билээ. Янз бүрийн л юм тохиолдож байсан шиг санагдана. Харин тэр бүхэнд таарсан, авах арга хэмжээний бэлэн зэлэн жор гэж байдаггүй юм. Одоо бол ядаж өдөр биш. Энэ нь, нэг талаар сайн, нөгөө талаар муу юм. Өдөр байсан сан бол тэр машиныг гүйцэж түрүүлээд л замыг нь хаачих байсан. Хүмүүсийн нүдэн дээр, гэрчлэх хүмүүсийн дэргэд жолооч согтуу ч гэсэн сэргийлэхийн мотоциклыг дайрчхаж зүрхлэх нь ч юу л бол. Орчны хүмүүс номерыг нь харах учраас зайлж чадахгүй гэдгээ ойлгоно. 

	Харин одоо мотоциклээр замыг нь хаах гэж оролдоод үз л дээ. Хэмх дайрчхаад л арилаад өгнө.

	Яах вэ? Ганцхан л арга үлджээ. Юү вэ гэвэл ямар ч үнээр хамаагүй машиныг зогсоох л үлдэж. Өөрийнхөө амиар ч хамаагүй гагцхүү зогсоох л хэрэгтэй. Эс, тэгвэл аюулд хүргэнэ... Алексей машинаас яльгүй хоцроод араар нь эргэж дахин гүйцэж баруун гар талаар нь зэрэгцэн очлоо. Хэдэн секунд мотоциклынхоо хурдыг машины хурдтай тэнцүүлэн хэмжээ барьж зэрэгцэн явлаа. Дараа нь суудал дээрээс өндийж машины тэвшний ирмэгээс шүүрч авуут мотоциклоо замын хажуу тийш тийрэв.

	Одоо тэр машины бүхээгийн гишгүүр дээр зогсож явна. Салхи түүний саравчтай малгайг нь аль хэдийн авч хаячхаад одоо өөрийг нь доош нь дугуйн доогуур хийсгэж хаяхаар хүчтэй алгадна. Алексейн байрлал маш эвгүй байлаа. Тэвш нь гишгүүрээс хол учир барьж явахад хүнд байв. Бензиний банк зүүн талдаа тэвшнийхээ доор байдаг учир тэр талаас нь бол их эвтэйхэн байсан сан. Гэвч жолооч нь тэнд байгаа болохоор тэр хаалга онгойлгуулахгүй төдийгүй урдаас нь түлхэж мэднэ... 

	Тэр гэдрэгээ налаад зүүн гараараа бүхээгийн ард байгаа бэлтгэл дугуйнаас, баруун гараараа хаалганы бариулаас зуурлаа. Аз болоход хаалга түгжээгүй байжээ. Тэгэвч хаалгыг дэлгэнэ гэдэг зүгээр нэг болох хэрэг биш байлаа.

	Хаалга онгойлгомогц зүүн гараа суллан бүхээгт үсрэн орох ганцхан зам л байна. Бүхнийг, секундийг хэд хуваасны өчүүхэн нэг хэсэг хугацаанд шийдэх болов. Хэрэв тэр одоо аварч яваа тэвшнээс гараа салгаад салхинд хийсэж тэнцвэрээ алдалгүй бүхээгийн суудлаас зуурч авч амжвал сая хэрэг бүтэх бөгөөд эс амжвал машины дугуйн дор орох нь гарцаагүй ажээ... 

	Ганцхан удаа л үзээд алдах ба болохгүй бол дахиад оролдоно гэж байхгүй болохоор Алексей юу юугүй яарсангүй.

	Хэрэв өчүүхэн л алдаа хийвэл тэр хэдхэн цагийн өмнө дайрч өнгөрсөн тэр л оршуулгын газартаа очихоос өөр газаргүй болно шүү дээ. Тэнд очиход ч арай л эрт байна сан даа... Гэвч гурав дахь зам гэж байхгүй. Гишгүүр дээр тэр удаан тогтож чадахгүй. Харин машиныг юу ч боллоо гэсэн аюул тохиолдоогүй байгаа дээр зогсоох л хэрэгтэй... 

	Хэрэг бүтлээ! Тэр хоёр гараараа суудлаас бат бэх барьж аваад хөлөө татлаа. Жолооч зөвхөн сая л түүнийг анзаарч гөлрөн ширтсэнээ баруун гараа жолооноосоо салгав.

	Цохилоо. Дахиад цохилоо. Жолооч ахлагчийг бүхээгээс түлхэн унагахыг чармайж байв. Алексей өвдөхийг мэдсэнгүй, биеэ ч хамгаалсангүй. Тэр шуудхан л түлхүүр лүү зүтгэв.

	Түлхүүрийг хариулах хэрэгтэй...

	Зүйтэй!..

	Мотор унтарлаа...

	Одоо тоормосонд хүрч машиныг зогсоох хэрэгтэй! Ээ гөлөг минь, чи бас эсэргүүцсээр л байна аа!

	Май!.. Тоормос хяхтнаж машин зогслоо. Архичны хоёр гарыг ард нь зөрүүлж хүлээд Баушев түүний оронд жолоо дээр сууж машиныг эргүүлээд буцаж давхилаа. Хүчтэй цохиулсныхаа хожуухан ухаан орсон жолооч бүдүүлгээр уурсан хараал зүхэл урсгаж машин жолоодоход нь саад хийхийг оролдоно.

	Алексей түүний ямар ч учир утга, холбоо авцалдаагүй яриаг сонссон авч юу ч ойлгосонгүй. Тэр сэтгэлдээ төрсөн түгшүүрийг дарахыг хичээж явлаа. Зөвхөн одоо л түүнд аймшигтай санагдаж эхлэв. Хэрэв гараа алдан гишгүүр дээрээс хийсчихсэн бол юу болох байсныг тэр төсөөлөн бодлоо.

	Ядарчээ, ай ямар их ядраав! Хөөсөн, бүхээгт орох гэж зууралдсан цөм л эцэс төгсгөлгүй үргэлжилсээр ээлж халалцах хугацаа болчих шиг санагдсан чинь харин цагаа харвал дөнгөж 24 цаг долоон минут болж байв. Эхлээд итгэсэнгүй. Зогсчихсон байж болох юм, бүхээг рүү үсрэхдээ юманд дэлсчихсэн байж болно гэж бодон цагаа чагнаж үзлээ. Үгүй ээ, цаг нь явж байна. Явах явахдаа кино театрын дэргэдэх шонд зүүсэн цахилгаан цаг шиг зөв явж байна. 

	Тэгвэл бүх юм ер дөө л тав зургаахан минутын дотор л болж өнгөрсөн хэрэг байх нь ээ. Баушев яагаад ч юм бэ хөршийнхөө сонсох дуртай дууг санаад ганцаар мушилзан инээмсэглэв. Тэнд юу гэж дуулдаг бил ээ?

	 

	Таван минут, таван минут 

	Та түүнийг сайн ашиглавал 

	Таван минутын энэхэн хугацаанд

	Тун ч ихийг бүтээж болно.

	 

	Тийм гэж үү? Үнэндээ ч юухан хээхэн хийж болох ажээ. Хар л даа! тэр ямар нэгэн тавхан минутын хугацаанд жилээс багагүй хугацаагаар өтлөх шиг бололтой. Тэгэвч хот амгалан нойрсож байна. Яагаад гэвэл Алексей болон түүний нөхөд унтаагүй байна. Тэдний алба нь угаасаа ийм л алба даа... 

	 

	(Ё. Лувсаншаравын орчуулга)

	
Александр Мурзин

	ЗУРАГ АВАЛТ ДУУСААГҮЙ

	... Энэ байж болшгүй зүйл гэж эмч нар хэлж байв. Сум, хавирга хугалаад, элэг, өрц, дэлүү, ходоодыг гурван газар нэвт цохиж нуруунд тогтжээ. Дотор халаасанд байсан үзгийг бутлаад, намын батлахаас нэг миллиметрийн зайтай өнгөрсөн байна. Цээж, гэдсэндээ маш хүнд шархадсан дэслэгч босож, тарианы талбайгаас ой хүртэл 15 метр газар гүйн биерхэг чадалтай дээрэмчинтэй тулалдаж, түүнийг эсэргүүцэлгүй болгож чадахгүй байв. Энэ бол хүний хэрээс хэтэрсэн зүйл байлаа.

	Тэгвэл хэргийн газар дээр нь үзье:

	Тариалангийн талбайд дэслэгч шархадсан газар энд байна. Ой. Аюултай, сайн зэвсэгтэй гэмт этгээд ард нь хэвтээд хараалан галлаж байсан бут энэ байна. Түүнээс гадна бас гурван цэрэг, тэгэхэд мотоциклтой явж байсан Сумкин - эд нар тэр мөрдөн хөөлтийн бариаг үзсэн гэрчүүд билээ. Дөрөвдүгээр сарын тэр нэг өдөр, Свердловын онгоцны буудалд болсон явдлыг тэд нэгэн дуугаар баталцгааж байна.

	 

	 

	... Дэслэгч, мэс заслын ширээн дээр зургаан цаг хагас хэвтсэн юм. Иймэрхүү бэрх шархтай, фронт дээр нэг биш удаа учирч байсан мэс засалч Лия Михайловна Мейерович мэс засал хийж түүнд профессор Аркадий Тимофеевич Лидский зөвлөж байлаа. Профессорын дэргэд, Егоровтой хамт алба хаадаг нөхөд нь, энэ түгшүүртэй минутуудад нөхрийн төлөө зовон зогсоцгооно.

	Егоровын гурван хэсэг газар нь том хагалжээ. Тугалганы хэлтэрхий, тэр хэлтэрхий сэргийлэхийн зоригт ажилтанд учруулсан тэр бүх гайг эрцгээж байв. Түүнд гурван литр хагас цус хийж, дэлүүг нь бүр аваад, тугалга нэвт цохисон тоо томшгүй олон нүхийг оёжээ. Бүгд гучин оёо хийжээ.

	Мужийн цагдан сэргийлэх газрын дарга генерал Емелянов арван таван минут тутамд утасдаж, мэс засал ямар болж байгааг асууна.

	Мэс засалчид, хагалгааны үед ч, түүнээс хойш ч тодорхой юм хэлж чадахгүй байв. Хоёр, тав дахь өдөр нь ч мөн ялгаагүй. Зөвхөн арав дахь өдөр нь эмч нар «Амьдарна» гэжээ.

	Хэрэв энэ явдал хотын эмнэлэг, танхимын эмч нараас хол газар болсон бол үхэл зайлшгүй байлаа.

	Иймээс, Иван Егоров алтан дэлхий дээр хоёр дахь удаагаа амьдарч яваа хүн гэж тооцогдох бүрэн эрхтэй юм. Үүнийхээ төлөө мэс засалч эмэгтэй Мейерович, профессор Лидский, дотрын эмч Матросова болон Свердлов хотын 1-р эмнэлгийн бусад бүх эмч, асрагч нарт гүн мэхийлт дамжуулахыг тэр гуйсан билээ. Эд нар өдөр шөнөгүй (!) түүний дэргэдээс огт холдолгүй сахиж, холдон буй амь насны төлөө эрэлхэг зоригтой тэмцэж үхлийн савраас түүнийг булааж авсан улс аа.

	... Дараа нь тасагт нь эхнэр, хүүхдүүд нь, нөхөд нь ирцгээдэг байв. Хотын цагдан сэргийлэхийн дарга Евгений Петрович Орешин бас ирж, дэслэгчийн турж цайсан царайг харан, орны шүүгээ рүү нь заншил болсон жүрж шургуулав. Тэр дэр, цагаан даавуу, одъял, тэр ч байтугай дэвсгэрийг нь барьж үзэн, зөөлөн эсэхийг нь шалгаад:

	— Баярлалаа Иван Михайлович! Баярлалаа чамд. Чи өндөр сэтгэл их зоригтой хүн... гэжээ.

	Түүнд хагалгаа хийж байх яг тэр өдөр, ойн захад тулалдаж дийлэгдсэн тэр хүн, хотын нөгөө захад өөр больницод, мөн мэс заслын орон дээр хэвтэж байсныг Иван Егоров мэдээгүй байв.

	 

	* * *

	 

	Иван Егоров гэж хэн бэ? 

	Хэрэв намтрыг нь бичих юм бол ийм: Гучин найман онд төрсөн. Бүр бага байхад нь болсон учир дайныг сайн мэдэхгүй. Гэвч дайны дараа ч хүмүүсийн амьдрал хүнд байлаа. Ногооны газар, мөөг, олзтой загасчлал, хар нэрс, аньс ажилчны гэр бүлийн амьдралд нэмэр дэмжлэг болдог байв.

	Энэ гэр бүл үнэхээр ажилчны гэр бүл юм. Эцэг эх нь төмөр замчид.

	Ванюшка 10-р анги төгсөөд эцэг эхийнхээ замаар явж уурын тэрэгний галч болжээ. Дараа нь армид явж, тэнд нисэх онгоцны техникчийн мэргэжил эзэмшсэн, янз бүрийн газар алба хааж байжээ. Эргэж ирээд дахиад л уурын тэргэнд. Уралмашид галт тэрэгний жолоочийн туслагчаар ажиллах болов.

	Тэгтэл армийн найз Вадим Ксенофонтов нь ятган үгэндээ оруулж Свердлов хотын нисэх онгоцны Кольцово буудалд онгоцны механикчаар хамт оржээ. Тэндээсээ Иван цагдан сэргийлэхийн курст явсан юм. Хэрэв намтрыг нь бичих юм бол ингээд л гүйцээ. Ганцхан хуудсанд л багтахаар билээ.

	Огт санаандгүй байтал Иван цэнхэр шинель өмсөж погон зүүжээ. Энэ бол зөвхөн хөндлөнгийн хүн харахад ийм билээ. Намтар түүхэндээ хүн өөрийн дотоод бүх чанар, бодлоо бичдэггүй шүү дээ.

	Эцэг нь нэг удаа: «Чи Ваня, ямар л бол ямар ажил сонгож ав. Тэг, ингэ гэж би чамд хэлшгүй. Ганцхан зүйл л чамд захихад, өөрийнхөө амьдралыг өө сэвгүй л амьдрахыг хичээ» гэжээ.

	Өө сэвгүй амьдарна гэдэг бол тийм амар бүтэх, хүн бүр чадах зүйл биш. Иван сайн ажиллаж байв. Албаа хичээлтэй хаана. Хэзээ ч худал хэлж, сэтгэл алгасаж байгаагүй. Бусдад төвөг, дарамт удаж байсангүй. Учир нь тэр амьдралд онц дуртай: Нар, дуу, өвс ургамал, ой доторх цан, хүүхдүүд цөмд нь дуртай.

	Гэвч Иван амьдрал бүхэнд дуртай хүн биш ээ. Чөлөөтэй, бүх л талаар хөгжин дэвшихэд нь юу ч үл саатуулах тийм л амьдралд дуртай. Ногоон модны чимгийг, гудамжны нам гүмийг, хүмүүсийн инээмсэглэлийг, хүүхдүүдийн баяр баясгаланг хэн ч хулгайлахгүй үймүүлэхгүй байхад л дуртай.

	Өнөөдөр Иван, дайны фронтод биш жирийн нэг өдөр баатар болж улаан тугийн одонгоор шагнагдсан учир, түүний зан чанарт ямар нэг онцгой чанарууд эрж хайж, Иван өөрөөр биш, чухам тэгж ажилласныг тайлбарлах хэрэгтэй болсон учир би энэ бүхнийг бичиж байгаа юм биш ээ. Хэн нэг хүн ямар нэг сайн юм хийчихвэл түүний юм болгоныг нь магтаж эхлэх байдаг шүү дээ. Гэвч дотуур тамиртай, зальхайвтар, цэвэр бус гартай буюу сэтгэл ариун бус хүн гэнэт гавьяа байгуулахыг би үзээгүй гэдгээ бас хэлье.

	Гавьяаг голдуу онцгой сэтгэл санаа бүхий хүмүүс л байгуулдаг. Тэгвэл Иваны сэтгэл санаа нь: Тэр эргэн тойрныхоо юмсыг, өөрийн юм гэж тооцно. Нэг удаа трамвайд явж байжээ. Шинэхэн суудал дээр нэг танихгүй залуу суув. Харин түүнийг босоход, суудалд, сахлын машины хутгаар урт урт шугамууд татагдчихсан байлаа. Иваны уур хүрч, бүхнийг мартаад буун харайж тэр залууг барьж, харуулын сэргийлэгчид хүргэжээ.

	Уралмашид байхдаа Иван ардын нөхөрлөлд элсэж, онгоцны буудалд ирээд мөн бүртгүүлжээ. Харин тэнд түүнийг ардын нөхөрлөлийн дарга болгосон ба удаагүй сэргийлэхийн авьяаслаг туслагчийн нь хувьд (амьдралын янз бүрийн бузар булайтай тэмцэхэд бусад бүх зүйлээс гадна чухам л авьяас хэрэгтэй) орон тооны бус хэсгийн төлөөлөгч болохыг хүсжээ. Дараа нь Иван онц дүнтэй төгсөж дэслэгч болсон тэр курс, эцэст нь онгоцны буудлын удирдлагаас сэргийлэхийн дарга нарт утасдаж:

	— Манай энд хэсгийн төлөөлөгчөөр шинэ хүн томилж байгаа гэсэн, бололцоотой бол Егоровыг л гуйх байна... гэжээ.

	 

	* * *

	 

	— Цэвэр, сайхан, баяр баясгалантай амьдралд дуртай гэж чи ярьж байна. Тэгвэл амьдралын сүүдэртэй хар тал нь хаанаа байна, тэр талд нь ямар зам чамайг авчрав? гэж би Иванаас асуухад тэр инээж мөрөө хавчсанаа:

	— Уран сэтгэмж... гэлээ.

	Хэв журмыг хамгаалагчдын олон талт асар бэрхшээлтэй ажлыг заримдаа, баатарлаг тулалдаан, мөрдөн хөөлт, шөнийн буудалцаан, битүүлэг явдал мэт гол биш ганцхан талаар нь үзүүлсэн хөнгөн зохиол зөндөө л уншсан.

	— Уран сэтгэмж гэдгийг чи юу гэж ойлгодог вэ?

	— Шударга бус явдалтай тэмцэх.

	Санаандгүй хариулт. Харин утга санааны хувьд бол маш зөв хариулт. Сэтгэл санааны хүчийг янз бүрээр зарцуулж болно. Төрөл бүрийн ташаарал, төөрөлдөлтэй хийх тэмцэл нь ухаан санааны хамгийн өндөр хүчдэлийг шаарддаг бололтой.

	Хүмүүсийн шударга биш явдал нь маш олон хэлбэрээр илэрдэг. Танхай этгээд өөрийн хүслийг бүжгийн талбайд албадан хүлээлгэх гэж оролдоно. Амарч, хөгжилдөж байгаа хүмүүсийн хувьд бол энэ шударга биш хэрэг. Нэг согтуу хөрш, тэр байшингийн бүх л суугчдын сэтгэл санааг эвдэнэ. Байрны суугчдын хувьд энэ бас л шударга бус. Нэг удаа Иван, ногоон модны мөчир хугалсан залууг торгосон. Бүхнийг баясгаж байх ёстой ногоон чимгийг тэр эвдсэн юм. Шударга бус бүхэнтэй тэмцэх гэдгийг Иван ингэж ойлгодог ажээ.

	 

	* * *

	 

	Кино зураг авч байлаа. Кино зохиолыг туурвигч, найруулагч нар Свердлов хотын Октябрийн районы цагдан сэргийлэх хэлтэст ирж, хэсгийн төлөөлөгч нараас хэнийг кино сэтгүүлд гаргаж болохыг асуухад: «Егоровыг ав. Сонирхолтой хальс гарна даа» гэжээ.

	Хэсгийн төлөөлөгчийн үндсэн үүрэг нь түм түмэн бас дээр нь мянга нэгэн жижиг сажиг зүйл байдаг гэж Егоров ярьдаг. Хэсгийн төлөөлөгч бас сэргийлэгч, мөрдөн байцаагч, гүйцэтгэх ажилтан, авто хөсгийн байцаагч, хүүхдийн хэлтсийн ажилтан, ганцаараа бол хүч хүрэхгүй ажил. Хүн амтай сайн харилцаа холбоо хэрэгтэй. «Хүн амтай харилцаа холбоотой байх» гэж бид үргэлж ярьдаг. Харин жинхэнэ амьдрал дээр нь авч үзвэл Егоровын тухайд энэ нь: Кольцово тосгоны ба онгоцны буудалд орон тооны бус хэсгийн төлөөлөгч тав, авто хөсгийн байцаагч дал, ардын нөхөрлөлийн гишүүд найман зуу бий. Хэрэв би түүний тухай бичих бол, түүний хамгийн дотнын туслагчид механик Григорий Дубин, онгоцны техникч Юрий Панков, жолооч Владимир Власов нарын нэрийг онцлон дурдаарай гэж тэр гуйсан юм.

	— Эд нарт ямар нэг зүйл даалгаад, өөрөө өөртөө найдахын адил найддаг.

	Буудлыг дамжин, өдөрт мянга мянган хүн ирж очно. Хөл ихтэй газар. Харуулын хүмүүс, бригадын гишүүдтэй хамтран хэв журмыг хянаж ямар нэг будилаан гарахад нь таслан зогсоохоос гадна, Егоров бас гайд учирсан хүмүүсийн туслагч, лавлах товчоо болдог. Зорчигч зам зуур өвдөж мөнгө нь дуусжээ. Иван тэр хүнийг зочид буудалд хүргэж, төрөл төрөгсдөд нь цахилгаан өгнө. Утсаар ярьж учрыг нь олж, тус болох гэж оролдоно. Хэрэв хэсгийн төлөөлөгч хэн нэг хүнийг дугаарын гадна явуулж өгөхийг гуйж байгаа бол аргагүй явдал болсон гэж буудлынхан андахгүй. Жижүүрт гарах бүрд, аз завшаантай, баяр баясгалантай, уйтгар гунигтай зуу зуун түүх, инээдтэй инээдгүй арав арван тохиолдлууд! Тэр бүхний дунд гол хүн нь чи бөгөөд, чиний бүх л ажил, ганцхан зорилгод - хүмүүст сайныг үйлдэхэд захирагдана.

	Үл таних газар, хотод, гудамжинд тааралдсан сэргийлэгч бол чиний хамгийн үнэнч нөхөр. Үүнийг бид тэр болгон анхаарч ойшоодоггүй билээ. Лавлах товчооны үүрэг гүйцэтгэх нь дэслэгчийн нөгөө мянган жижиг сажгийнх нь нэг дээ. Харин ёсоороо бол тэр хүн, хотын талаар, онгоц, галт тэрэг, автобусны үйлчлэх хуваарийн тухай бараг бүхнийг мэдэж байх албагүй билээ. Гэвч Егоров бүхнийг мэднэ. Тэр санаачилгатай хүн. Нэг асуултад нь хариулж чадаагүй ч гэсэн ирсэн хүн гурвыг нэмж асууна. Тэр хүн тэртэй тэргүй, хэрэгтэй зүйлээ асууж л мэдэх болно шүү дээ. Иймээс, Уралын газар нутгийн зочдын хамгийн «түрэмгий» зуун зуун асуултын хариу Егоровын толгойд бэлэн явна.

	— Мянга нэг дэх нь юу байх вэ?

	— Би танд уран сэтгэмжийн тухай ярьсан. Харин амьдралд энгийн ерийн байдлаар гарч ирдэг юм гэж дэслэгч инээмсэглээд: — Гэрийн эзэгтэйг хөршийнхөө байшингийн шатны дэргэд хог асгажээ. Учрыг нь олох хэрэгтэй болдог.

	Хэрэгтэй болдог. Заримдаа бүр маш нарийн чанга. Учир нь энэ мэт гашуун «жижиг сажгуудаас» болж алдагдсан, ёс суртахууны хохирлыг хэн ч тооцоолоогүй шүү дээ.

	... Шалгаж үзэх гэж авсан кадрууд дэлгэц дээр гүйнэ. Бригадын гишүүд, авто хөсгийн байцаагчдын тухай, онгоцны буудал дээр жижүүрлэж байгаа зургууд өнгөрөв. Хүүхдүүдтэй ажилладаг ажиллагааны зарим хэсгүүд гарч байна. Цагдан сэргийлэхийн хүүхдийн тасалгаа. Дараа нь хэсэг чухал, сэтгэл хангалуун хүүхдүүд гарлаа. Дашрамд хэлэхэд энэ хүүхдүүд, нэгэн будилаантай хулгайн хэргийг илрүүлэхэд Егоровт тусалсан билээ. 

	Өвлийн хөгжөөн шуугиант баяр. Энэ баярыг тосгоны хүүхдүүдтэй хамт хэсгийн төлөөлөгч бэлтгэсэн юм. Мөсөн гулгуурын шинэ талбай. Егоров резин хоолой, ус, самбар модууд олж, мөсөн гулгуурын байгуулалт дээр багачуудтай эн сацуу ажиллаж байв. Дараагийн кадр. Иван гэр лүүгээ явж байна. Урдаас нь хэсэг сурагчид ирж «Ваня ах аа, тэнд нэг танхай нөхөр мөсөн гулгуурын хашлаганы самбар эвдчихлээ...» гэнэ.

	Ердөө хэдхэн метр хальсанд зураг авах үлдэж байлаа. Оператор хэзээ уулзахаа Егоровтой тохирох гэсэн боловч, утсаа авахгүй байв. Районы хэлтэс рүү утасдахад дэслэгч Егоров онц аюултай гэмт хэрэгтнийг баривчлах үед хүнд шархдаж эмнэлэгт хэвтсэн гэжээ.

	 

	* * *

	 

	Дөрөвдүгээр сарын 23-ны тэр өдөр сэргийлэхийн тасагт 16 цагт намын хурал хийхээр зарласан байв. Егоров хурал эхлэхээс 10 минутын өмнө ирж зарим нэг ажил хэрэг шийдээд, жижүүрийн өрөөнд оров. Гэнэт харилцуурын хонх хангинав. Жижүүр Иван Ушканов мэдээг хүлээн авлаа. Зэргэлдээх Декабрьчуудын гудамжинд байдаг 1794/197-р хадгаламжийн кассыг дөнгөж сая дээрэмджээ. Дээрэмчид зэвсэгтэй аж... 

	Дээрэмчдийг эрж олон баривчлах, Егоровын амьдралд анх удаа тохиолдсон энэ хариуцлагатай бөгөөд аюултай ажиллагаа ингэж эхэллээ.

	16:00 Гэмт хэрэг гарсан газар очихоор Октябрийн районы цагдан сэргийлэх, хэлтсийн дарга Береснев хэсэг ажилтнуудтай гарчээ. Егоровыг мотоцикл руугаа ухасхийхэд нь төлөөлөгч Филенков шаахайд нь үсрэн орлоо.

	16:05 Кассын өрөө. Хашаанаас ордог хаалга. Дээрэмчид, хаахын өмнөх хүнгүй цагийг сонгож авчээ.

	Үйлчлүүлэгчдэд зориулсан хэсэгт нь ердөө л дөрөвхөн хүн байсан нь: айж цочсон гурван эмэгтэй, нэг эрэгтэй аж. Тэд хэлэхдээ: Дээрэмчид хоёулаа. Нэг нь нимгэн цувтай, нөгөө нь уруул дээрээ сахалтай гэжээ. Ойролцоох гудамжнуудыг самнах хэрэгтэй. Туслах уу? гэж эрэгтэй хүнээс асуухад «тэгье» гэжээ. Мотоцикл хаалга руу цахилав.

	Егоров хожим мэдсэн нь: Дээрэмчид касст орж ирээд тасалбар авч сууцгаажээ. Эрэгтэйчүүдээс ганцхан хүн үлдтэл нь хүлээгээд, нэг нь үүд рүү түргэн очиж хаалга хаан, буу гаргаж иржээ. Хоёр дахь нь лангуу давж, утас таслаад, кассын эрхлэгч А. П. Ляпцевийг гар буугаар сүрдүүлэн: «Мөнгөний авдрынхаа түлхүүрийг аль! Бушуу. Буудлаа шүү!» гэж шаарджээ. Гэвч довтолгооны бүр анхны хоромд Ляпцева түлхүүрүүдээ хогийн саванд шиджээ. «Одоо олохгүй!» Тэгээд «түлхүүрээ өгөхгүй» гэж хариулжээ. Толгой дээгүүр нь бүр тулгаж буудсан боловч Лепцева дуугүй зогсоно. Дахиад буудлаа. Бас дахиад. Дуугүй. Довтлогчдын хувьд алт мэт үнэтэй хормууд өнгөрсөөр байв. Тэдний тооцоо бүтээгүйд тэд сандарч, ширээн дээр байсан мөнгө, сугалааны билетийг хамж аваад гүйжээ. Тэгэхдээ: «Гучин минут, нам байгаарай. Үгүй бол...» гэж сануулсан боловч Лепцева тэр дор нь сэргийлэхэд утасджээ.

	16:20 Егоров касст буцаж ирээд, юу ч илэрсэнгүй гэж илтгэв. Энд цагдан сэргийлэхийн ажилтнууд дүүрэн байв. Дээрмийн тухай бүх тасаг, бүх харуулуудад мэдэгдэн, шуурхай анги машин, мотоциклтэй хөдөлж, хотоос гардаг бүх зам, галт тэрэгний буудал, автобусны станцууд, онгоцны буудлуудад харуул гаргажээ. Ажиллагааг удирдах шуурхай штабыг Е. П. Орешиноор толгойлуулан байгуулав.

	Береснов: «Бүгд өөр өөрсдийн байр луугаа!» гэж тушаагаад, Егоровт хандаж: «онгоцны буудал руу ахлах түрүүч Скрынник, ахлагч Осинов, «москвичийн» жолооч ахлагч Худяков нар явсан. Чи хойноос нь яв!» гэжээ. Дэслэгчийн шинельд нэг товч задгай байсныг (яараад дутуу орхижээ) ирж товчилж өгөөд; «За амжилт хүсье. Болгоомжтой байгаарай. Бүх байдлуудаас нь үзэхэд, дээрэмчид ичгүүргүй ажиллаж, юу ч хийхээс буцахгүй бололтой» гэжээ.

	Мотор бүхий л хүчээрээ ажиллаж байв. Филенков үүрэг авч нэг замын уулзвар луу явсан учир шаахайд хүнгүй байлаа. Тийм аймшигтай хурдтай явахад, шаахай нь хоосон мотоцикл дэгдэж, авч шидчих гээд байв. Дугуйн дор хар замын тууз хөвөрнө... 

	16:30 «Москвич» буудалд түрүүлж иржээ. Түүнд сэргийлэгч нартай хамт Лепцева сууж явав. Машин бүрэн зогсож амжаагүй байхад, буудлын тавцангаас нөгөө хоёр хүн яг урдаас нь бууж явахыг нь Ляпцева танив. Үгүй ер мөн сайхан тааралдав аа! Цүнх мөрөвчилсөн... 

	Ляпцева: «Өнөөдүүл чинь!» гэж хашхирав. Тэгтэл түүний бие гэнэт муудан унав. Энэ бүх хугацаанд тэр эмэгтэй сэтгэл санааны аюултай хүнд дарамтыг эдэлжээ. Зөвхөн одоо л, цагийн өмнө түүн рүү буудаж байсан дээрэмчдийг дахин үзээд тэсэж чадсангүй: Зүрх эс даажээ. Худяков түүнд туслахаар ухасхийв. Скрынник машинаас үсэрч хойноос нь Осипов гарав.

	Тоотой хэдхэн минут. Гэмт этгээдүүд сэргийлэхийнхэнтэй улаан нүүрээрээ тулгараад түргэн хөдөлж байлаа. Өндөр нуруутай, өргөн цээжтэй нэг нь хүмүүс дундуур зүтгэн орж алга болов, Арай жижиг нь гар буу гаргаж ирэв. Скрынник эхлээд түүн рүү дайрав. Дээрэмчин тулгаж буудсан боловч, яагаад ч юм буу нь авалцсангүй. Тэгтэл дээрэмчин явган хүний замаар хот руу явдаг засмал чиглэн гүйв. Скрынник хойноос нь хөөнө. Эргэн тойрон хүн байх учир буудаж болохгүй байв. Тавин метр... зуу... Хорин хэдтэй залууг, хөгшин ахлах түрүүч яаж гүйцэх билээ. Тэнд засмалын цаана овоолсон шороо, суваг, гуу жалга. Зайлна гэсэн үг! Дээш нь буудлаа. Гэмт этгээд зогссонгүй. Харин тойруугийн тэнд хүнгүй байлаа. Скрынник буудав. Гурав буудахад дээрэмчин унав.

	Мөрдөн байцаалтаар тогтоосон нь: сэргийлэгч чухам л гайхамшгаар амьд үлджээ. Дээрэмчний буу эвдэрсэн байжээ. Харин эмч нар: Скрынникийн сум гэмт хэрэгтний гуяыг оносон байна гэж дүгнэлт гаргажээ. Сэхээ авсан зорчигчид гэмт этгээдийн хойноос хурдалж байв. Тэд ахлах түрүүчийг гүйцэж түрүүлээд Осиповтой хамт, газар татвалзан хэвтэх дээрэмчнийг барьж зэвсгийг нь хураажээ.

	Хожим нь мөрдөн байцаалт ба шүүх тогтоосон нь: даамжирсан гэмт хэрэгтнүүд А. Лапскер, С. Федотов нар Челябинаас Свердловт өглөө иржээ. Кассад довтолсны дараа тэд Павлик Морозовын нэрэмжит цэцэрлэгийг дамжин циркийн дэргэдэх автобусны буудал дээрх хүмүүс дотор орж алга болов. Тэр дороо такси авч «онгоцны буудал». Ерийн л нэг залуучууд, замын цүнх мөрөвчилсөн зорчигчид онгоц руу яарч байхад жолооч юунд сэжиглэх билээ.

	Тэд үнэхээр яарч байв. Тэдний бүх ажиллагаа нь хугацаатай, сандарсан, аюултай зүйлд зүрхэлсэн тооцоотой байв. Өглөө Челябинаас гэрээсээ гарсан ба орой Челябинд гэртээ харих ёстой байв. Хэдэн минутын дараа онгоц хөөрнө. Билет халаасанд, Тэд хадгаламжийн газраас юмаа авахаар явцгаалаа...

	Егоров эмнэлэг дээр, Матросова эмчээс хожим мэдсэн нь: «Ляпцева? Тэр чинь мөн тэр Декабрьчуудын гудамжинд суудаг юм. Би тэнд хэсгийн эмч байсан. Тэр чинь тун өвчтэй хүн шүү дээ. Сэтгэл санааны тэр аюултай дарамтыг, тийм муу зүрхтэй хүн яаж дааж тэсэх вэ...»

	Энэ бүхэн дараа. Харин одоо... 

	16:40 Егоров буун дуу сонссон ба бөөн хүмүүсийг үзжээ. Тэр давхин ирж замын хажуугийн бутнуудад мотоциклээ зогсоов. Дамнуургын талаар тушаал өгч, шархадсан хүнийг эмнэлэгт хүргэх гэсэн боловч, хоёр дахь нь хаана байна?

	Ачаа зөөврийн хэлтсийн байшингийн тэндээс нэг эмэгтэй наашаа гүйж ямар нэг юм хашхирна. Урдаас нь гүйв. Буудлын ажилчин эмэгтэй Алексеева гэж холоос танилаа. Машин ачиж байхад нь хажуугаар нь нэг хүн гүйж өнгөрсөн гэж тэр мэдээлэв:

	— Их гайхалтай! Пальто, цүнх, бүрх малгайгаа тэнд хаясан. Би машинаа орхичхоод гүйгээд ирлээ.

	— Хаашаа явав?

	— Бетон замд ороод, буудлын захаар ой руу гүйж явна. 

	Ой хол байв. Егоров тэр дороо нүд ирмэх зуур шийдсэн нь: Тал дундуур чигээрээ гүйнэ гэхэд борооны ус, шалбааг бүслэхээр татахаар байгаа. Гүйхэд хэцүү. Тэр дээрэмчин бетон руу эргэсэн гэнэ ээ! Бетон захаас ой хүртэл тариан талбай бий. Засмалаар тарианы талбай хүртэл гүйгээд дараа нь ой руу хөндлөн гарах гэж бодож.

	Егоров эргэж мотоцикл руугаа гүйн очоод бутнуудын дундаас суга татан гаргаж ирээд хурдалж гарав.

	17:00. Тарианы талбай хүрээд мотоциклээ хаяв. Том биетэй хүн, нялцгай шаварт халтиран гүйхийг үзэв. Тэр хүн зөрөг замд хүрч явлаа. Ой хүртэл ердөө л 30 метр үлджээ. Харин Егоровын өмнө гуу байв. Зууралдсан шавартай холилдож ядаж байх хооронд цаг алдах байлаа.

	Шинелиэ тайлж хаяв. Зөрөг зам. Зүүн талд нь хагалсан нойтон газар, баруун талд нь намаг. Гэмт этгээд зөрөг замаар харайх бүрдээ ойд ойртоно. Тэнд, ойд зуу зуун бут, хэдэн арван зөрөг. Буудах уу! Гэвч энэ хүн, тэр хоёр дахь дээрэмчин мөн гэж Егоров яг мэдээгүй. «Би ойд зөрөг бүрийг мэднэ. Тэнд гүйцье» гэсэн бодол орж ирлээ. Дээрэмчин шугуй дотор алга болоход, Егоров түүнээс арван таван метрийн зайтай байв. Тэгтэл ойрх бутнаас буу тасхийв. Цээж рүү нь түлхэх шиг болоход нь харвал цамцанд нь жижиг нүх гарчээ. Өвдөхгүй байв. Тархи өөрөө ажиллаж байлаа. Егоров хажуу тийшээ үсрээд хэвтэв. Тэгснээ: Энд чинь алган дээр байгаа юм шиг ил байна шүү дээ гэж ойлгов. Ойр хавьд нэг ч сондуул, нэг ч хотгор алга. Гарах зам ганцхан: Гэмт этгээдийг, галаар мэгдүүлэх.

	Дээрэмчин үргэлжлэн буудсаар байв. Сум яаж исгэрдгийг Иван анх удаа сонсов. Муухай бөгөөд тодхон ж-ж-жик гэнэ. Гэдсэнд нь хурц, түлэх адил өвдөв. Дор нь нойтон юм шалчигнах дуулдана. Энэ нь хүйтэн нялцгай шавар уу, эсвэл цус уу, мэдсэнгүй. Бутнаас дахиад буудав. Бас дахиад. Сум малгайг нь авч хаяад, дараагийнх нь мөрөнд тусав.

	Егоров дээрэмчнийг үзэхгүй байв. Бут руу тааварлан, буун дуугаар буудаж байлаа. Энэ бол дээрэмчнийг галаар дарж оновчтой буудлага хийлгэхгүй байх ганц арга байв. Тэр, бут руу долоон сум дараа дараагаар нь илгээв. Сум дуусжээ.

	Тэгэхэд нь Егоров босож бут руу дайван гүйв. Яваагүй, гүйсэн... 

	— Чи яаж тэгж чадав аа? Тэр буудаж байсан шүү дээ!

	— Дахиад буудахгүй байсан юм. Би бүр гайхсан. Харин яагаад түүн рүү очсоноо тайлбарлаж чадахгүй байна. Бид, ямар ч үнээр болсон гэмт этгээдийг баривчлах хэрэгтэй. Ганцхан, дайсан л мултарч алга болохгүй бол бусад нь хамаагүй гэж өдөр бүр үргэлж давтаж байдаг маань бидний цусанд шингэсэн байх аа.

	— Чи түүнийг эсэргүүцэлгүй болгож чадсан уу?

	— Мэдэхгүй. Санахгүй байна. Буун дуунаар засмал замаас цэргүүд, хүүхдүүд бас хэний нь ч юм нэг мотоцикл наашаа ирж явсныг л санаж байна. Дараа нь бутны дэргэд түүнийг үзсэн. Унахгүйн тулд ороонгоос шүүрч авсан ба дээрэмчний яг дээрээс нь унасан. Тэгтэл нүдэнд гэрэл тодорч түр гялсхийх мэт болсон... 

	Өөр хүн бол, гүйж очоод, дарж унаад, дийлээд гэж сайрхах биз. 

	Харин Иван үнэнээр нь ярьж байв. Мэдэхгүй гэнэ. Тэгвэл гэрчүүд юу гэх нь вэ?

	Сумкин - мотоциклтэй явсан хүн:

	Би засмалаар явж байтал Егоров урдаас галзуу юм шиг давхиж ирэв. Тэгж явж яаж болох вэ, Иван гайд орно гэж бодлоо. Би эргэж, Иваныг загнахаар хойноос нь давхив. Гэтэл тэр буун харайж тариан талбай руу гүйв. Тэгтэл буун дуу гарлаа. Би мотоциклынхоо ард нуугдаад, дараа нь мотоциклээ хөтөлж жаахан зайлуулаад ой руу тойрч орсон. Буу дуугарч байсан газар луу гүйж очиход хоёр хүн хэвтэж байна. Дор нь тэр дээрэмчин, дээр нь Иван. Хоёулаа гартаа гар буутай.

	 

	Цэргүүд: 

	Бид чөлөөгөөр явж байв. Буун дуу сонсоод туслахаар ой руу гүйсэн. Гэсэн ч амжаагүй. Бут хугарч дарагдсан байсан. Хоёулаа газар дээгүүр өнхөрсөн нь тодорхой байлаа. Егоровын ханцуй нь цусанд харласан харагдсан. Энэ дээрэмчин нь бас босож чадахгүй байв. Бид дэслэгчийг өргөж босгосон. Тэр ухаан орох шиг болоход нь бид, буугаа аль, мотоциклд суу гэсэн. Тэр буугаа өгөхгүй зуурчихсан байв. Тэгээд тэр хэвээрээ бидэнд зүүгдэн ухаангүй болсон. Бид мотоциклын шаахайд түүнийг суулгаж, нөхөр Сумкин засмал зам руу авчирсан. Бид дээрэмчнийг харж хоцорсон.

	 

	Эцэст нь, мөрдөн байцаагчийн дүгнэлт: 

	Гэмт этгээд хэвтээгээрээ буудаж байжээ. Егоровын нэг сум гарыг нь онож нөгөө мөрөнд нь тусжээ. Харин гурав дахь сум бууг нь онож замгийг нь эвджээ. Иван бүх л биеэрээ босож бут руу гүйхэд нь буудаагүйн учир энэ байжээ.

	 

	17:20. Ойн дэргэдүүр өнгөрсөн засмал зам дээр Береснев, түүний орлогч Шестеров, районы прокурор Зайцев, хотын цагдан сэргийлэхийн дарга Орешин, шуурхай хэсгийн командлагч Дуля, хошууч Дроздов, сэргийлэгч нар байв. Сумкин дөхөж ирэв. Егоров шаахайнаас өөрөө босож гар буугаа өгөөд, ямар нэг юм илтгэх гэж оролдов. Гэвч түүнийг «Волга»-д суулгаж хот руу хурдалжээ.

	Түүний хойноос Лапскерийг ойгоос гаргаж ирэв. Орешин цагаа харахад 17:30 болж байв. Гэмт хэрэгтнүүдийг эрж олон баривчлах бүх ажиллагаа ерэн минут үргэлжилжээ.

	 

	17:45. Егоровыг мэс заслын ширээн дээр хэвтүүлэв.

	 

	 

	(Б. Пүрэвийн орчуулга)

	
Виктор Дюнин

	ДУРСГАЛЫН ХӨШӨӨ

	Өндөр нуруутай, яльгүй бөгтөр хүн станцаас гарч, хөх буудайн талбай дундуур, дөнгөж мэдэгдэх төдий зайг нь даган алхана. Буудай, явж байгаа хүн хонхорт ороход, түүний өмссөн, сэргийлэхийн дүрэмт хувцасны, малгайны улаан бүсээр нь татахаар өндөр ургасан байв.

	Тийм ээ, дахиад л буудайн түрүү халиурч байна. Нуга хурц нүдтэй хамба шарилжаар хучигджээ. Уудам, саруулхан байлаа.

	Толгой дээр нэг хүн, янз бүрийн ургамал, загастай цүнхээлүүдээр баялаг, тунгалаг уст Пъяний тахирласан тохойг харан зогсоно. Эгц эрэг дээр нь түүний төрсөн тосгон Валгусын захын байшингууд цоохортоно. Тэр хүн энд ирээгүй уджээ! Арван жил лав болсон доо. Миний төрсөн тосгон боловч эцэг эх маань тэнд алга, дүү нар тарж явсан, хэндээ очно гэж тийшээ явах вэ? гэж боддог байлаа.

	Харин одоо, төрж өссөн энэ газраа хараад сэтгэл хөдөлж зүрх хүчтэй цохилно. Бут, өвс бүрийн амрыг эрж сөхөрмөөр санагдана. Аль эрт мартсан холын хүүхэд ахуй, комсомолын гишүүн явсан залуу зандан үе, анхны дурлал санаанд орж ирнэ.

	Тосгоны хүү Василий Сафонов, хөх буудайн энэ талбайд, өнөөдөр ээж байгаа энэ л нарны дор амьдралынхаа түүхийн эхний бүлгүүдийг бичсэн юм. Харин дараа нь... 

	 

	* * *

	 

	Сафонов хоёр дахь удаагаа шархдав.

	Ажил хэрэг маш муу байлаа. Төрсөн хязгаартаа очиж тэнхрэхэд зориулж чөлөө олгожээ. Станцаас Валгусы хүртэл дөрвөн километр газар бүтэн өдөр хазганасан билээ. Жаахан яваад л хүч тамир алдана.

	Гэртээ ирэхэд ээж нь түүнийг зочлох юу ч үгүй байв. Ширээн дээр агийн бингээс өөр юм алга. Харин бүх тосгон түүнийг тэжээж, асран анагаасан юм. Сүү, тос, сүүлчийнхээ дэгдээхэй, эцсийнхээ ганц төмсийг түүнд авчирцгааж байв.

	Хүн бүр Василийд ядаж гар хүрэхийг эрмэлзэнэ. Ийм болсон ч гэсэн яах вэ эргэж ирсэн нь л яамай. Харин Василийг тэтгэж тэнхрүүлсэн, тосгоны энэ эмэгтэйчүүдийн өөрсдийнх нь тэжээгчид, хаа нэгтэй ясаа тавьцгаасан билээ.

	Дөчин нэгэн оны зургаадугаар сард л Валгусы тосгон эрэгтэй хүнгүй болсон шүү дээ. Залуучуудын эвлэлийн гишүүд өсвөр хүүхдүүд хүртэл фронтод явжээ. Андрей, Симагин, Павел Симагин, ах дүү Мироновынхон, Бумагин Алексей Иванович түүний хүү Василий, ах Евгений... 

	Хэд хэдэн захиа илгээж амжсан хүн тун цөөн.

	Москвагийн дэргэдэх зөрлөгүүд, Брян, Харьковын дэргэд дайны хамгийн ширүүн жилүүдэд алагдацгаажээ.

	Сафонов өөрөө дайн эхлэхэд хил дээр байлаа. Хугацаат албанд дөнгөж ороод байсан юм. Тэр бараг Волга хүртэл байлдан ухарчээ.

	Бүгдээрээ үхэх байх гэж санагдаж байсан нэг сөрөх дайралтын өмнөхөн Сафоновыг намд хүлээн авчээ. Коммунист болоод үхье гэж бодсон билээ. Харин тэгтэл коммунист болоод амьдрах болов. Хоёр удаа шархдаж, битүү бэртэн, гар хөлөө хөлдөөж, танк дотор шатаж үзжээ. Цэрэг байснаа офицер болов. Тэгэхдээ өөрийгөө дайснаа дарахаар боссон ард түмний нэг хэсэг гэж цаг ямагт мэдэрч байсан юм.

	Нэг удаа өөрийнхөө явган цэргийн салаатай давшиж байв. Бэхлэгдсэн районы дэргэд тэднийг өвс хадах адил налуулж Сафоновын цээжийг шатаажээ. Газар дээр унаад зүрхээрээ гулссан боловч босож чадахгүй байв. Нэг цэрэг түүнийг цасан дээгүүр өөрийнхөн рүүгээ чирч байх шиг. Их өвдсөнөөс ёолж эхлэв.

	«Бүү ёол. Би өөрөө шархтай ч гэсэн чамайг чирч байна...» гэх нь сонсогдоно.

	«Чамайг хэн гэдэг вэ?»

	— «Пашка». Зэргэлдээ салаанд нь Пашка нэртэй нэг цэрэг байдаг байлаа.

	Хоёулыг нь цэргийн эмнэлэгт хэвтүүлжээ. Сафонов нүдээ нээхэд Пашкаг боож байв. Анхааралтай харвал эмэгтэй хүн байлаа... Цэрэг Пашка чинь энэ дээ!

	Бүр эмэгтэйчүүд хүртэл тулалдахаар явцгааж байхад Сафонов, пийшин дээр хэвтэж сүү уун удаан байж чадсангүй.

	Дахиад л тулалдаан, Польш, Дорнод Прусс... дахиад шарх. Нөхөд нь Берлин рүү дайрч байв. Сафонов цэргийн эмнэлгээс оргож Рейхстаг хүрээд, цэрэг хүний эрхээр түүний хананд нэрээ бичжээ. Ингээд дайн дууслаа.

	 

	* * *

	 

	Одоо хүртэл зөвхөн бусдын асрамжид амьдарч ирсэн Сафонов, тайван амьдралын цагт юу хийж чадах вэ? Эх нь охин хүүхдүүдтэйгээ Горькийд амьдрахаар шилжиж, тосгон дахь байшин нь хоосорчээ. Василий ч гэсэн хот явахад хүрэв. Авто заводод туслагч ажилтнаар орлоо. Түдэлгүй, саяхан офицер байсан, хорин коммунистуудыг намын хороонд дуудаж техникумд суралцахыг зөвлөжээ. Нэг жил тусгай факультетын оюутан байлаа. Шалгалтаа өгөөд, хүйтэн цутгуурын цехийн мастер болов. Шинэ амьдрал эхэлсэн шиг санагдана. Хоёр хүүтэй гэр бүлтэй болов. Гэвч нэгэн удаа районы намын хороонд дууджээ.

	— Дахин погон зүүх хэрэг гарч байна, Василий Михайлович! гэж нарийн бичгийн дарга хэлэв.

	— Би цэрэг хүн, байлдаанд бэлэн.

	— Дайн нь ч дайн гэж нарийн бичгийн дарга сунжруулан хэлээд: — Тэгэхдээ өөр... Бид сэргийлэхэд ажиллуулахаар коммунистуудыг илгээж байна.

	Ингэж Василий Михайлович Сафонов хэсгийн төлөөлөгч болсон билээ...

	 

	 

	Хөх буудайнаас бүр гарч ирээд Сафонов, дуртгал ба бодлоос санаа бодлоо холдуулахын тулд саравчтай малгайгаа авч бууралтаж яваа толгойгоо салхинд тавив. Дараа нь жижиг чемоданаа нөгөө гартаа сольж бариад цааш хөдлөв. Тосгонд дөнгөж ортол, нэг эмгэн түүн рүү яарч ирээд эрүүнд нь хуурай уруул, нойтон хацраараа наалдаад чангаар санаа алдсанаа, ямар нэг тийм сэтгэл өвдсөн байдлаар

	— Сафоновынхнаас Василий эргэж ирлээ гэв.

	Сафонов эмгэнийг, дайнд нас барсан өөрийн нь найз Мироновын ээж нь гэж танив. Сэтгэлд хэцүү уулзалт байлаа. Таних хүмүүс гүйлдэн ирж аажмаар хэн нэгтэй нь хэдэн үг солиод ч амжжээ. Хамтрал баян болсон нь бүх зүйлээс ил байв. Гудамжнууд бараг цөмөөрөө цоо шинээр баригдаж, хөвгүүд, охид өсжээ. Харин хамт өсөж, зугаалгад гармонитой явж байсан нөхдөөс нь хэн ч үгүй байв.

	Эндхийн газрыг дайн хуйхлан түлж, талд нь нуувчууд цоохортоогүй ч гэсэн дайны цуст дурсгал - гандаж өнгө алдсан булшнууд үлджээ.

	Фронтоос дөрвүүлхнээ эргэж ирсэн ба тэд нь ч энэ ертөнцөөр тарцгаажээ. Харин жаран тавыг нь, айл бүрээс хоёр, гурвыг дайн аваачсан юм. Тосгоны хүн амын аравны гурав нь эрт өтөлсөн, нөхөргүй эмэгтэйчүүд байв. Эрэгтэйчүүдийн нь аравны гурав нь алга байлаа.

	Тэд - манай хамгаалагчид, ялан дийлэгчид - ах дүүгийн булшинд нойрсоцгооно. Тэднийг хурдан, зүгээр нэг мартаж Сафонов яахин чадах билээ.

	Бэлэвсэн эхнэрүүд түүний мөрөн дээр уйлаад, заншил болчихсон нулимс нь түргэн хатаж, өөрсдийн эцэс төгсгөл үгүй ажилдаа яарцгаав. Залуучуудтай ярьж үзэв. Зарим нь эцгээ мэдэхгүй эсвэл ахаа, өвөөгөө хаана оршуулсныг мэдэхгүй юм. 

	Нөгөө «Баатруудын мөнхийн алдар мандтугай» яасан?

	Сөс их десантаар дайсны ар талд бууж галан шуурганд алагдсан Симагиныхны алдар хаа байна? 

	Хэдэн арван удаа фашистуудыг бөмбөгдөж хүний тэнгэрт шатсан аймшиггүй нисэгч Алексей Мокеевын алдар хаа байна? 

	Ялалтыг үзэж арай чадаагүй, батальоны командлагч Павел Шубиний алдар хаа байна? Зөвхөн тэдний алба хааж байсан ангид л гэж үү? Эцэст нь манай орны аугаа их ялалтын үргэлжлэл болсон ард түмний зөвхөн өнөөдрийн үйл хэрэгт л гэж үү?

	 

	* * *

	 

	Амьдарч, өөртөө ч, бусдад ч болоод л явсан мөртөө гэнэт «Чи гэдэг чинь энэ дэлхий дээр хэн юм бэ?» гэсэн бодол чамархай цохих явдал лав хүн болгонд байдаг байх аа.

	Валгусыд амарсны дараа Сафонов хэдэн долоо хоног ийм бодолд дарагдав. Түүний хариуцсан газар нь суурь машины заводын тосгон билээ. Хүнд хэсэг байлаа. Агсан согтуучууд, танхайрагчид, хулгайлагчид бас байна. Жижүүрийн ямар ч ээлж амар тайвангүй, амьсгаа үл өгнө. Гэвч арай тайван цагт дахиад л «чи гэдэг энэ дэлхий дээр хэн юм бэ?» гэдэг бодол чамархай цохилно.

	Тэгээд бодоход, өөрийнхөө үүргийг үнэнч, зүтгэлтэй биелүүлсээр боловч Сафонов дайны дараа өөрийнхөө гал цогийг бууруулжээ гэж бодогдоно. Бусдыг гийгүүлж байхаар тийм хурц өдөр нэг ч үгүй байлаа. Цагдан сэргийлэхийн ажил хүнд ч, аюултай ч юм шиг мөртөө тэр нэг ч удаа эрүүл мэндээ аюулд өрж цус урсгаж байсангүй. Василий Михайлович завод дээр бусад газруудаас их ажиллана. Намын хороонд очиж ардын нөхөрлөлийг бэхжүүлэхийг хүсэх, нөхрийн шүүхийн бүрэлдэхүүнийг өөрчлөн сонгох асуудлаар үйлдвэрчний эвлэлийн хороонд очих, «танхай явдалтай тэмцэх арга хэмжээ» хэлэлцэж байгаа эв хамт залуучуудын хороонд ороод гарна. Мэдээж хэрэг, бас мөрдөн байцаалтад туслах, өөрөө гэмт хэрэгтнүүдтэй ноцолдох... Гэсэн ч зүгээр, ажил гэж байна, бас ажил гавьяа гэж байна. Жишээ нь түүний нутгийнхны байгуулсан шиг. Өөрийнхөө хувьд ч, амь үрэгдсэн нөхдийнхөө дурсгалд зориулж ч гэсэн тэр тун бага юм хийжээ.

	Районы хэлтсийн дарга, шуурхай цуглааны дараа Сафоновыг үлдээж, бүх л албархаг байдлаа орхин,

	— Энэ танхайтай нүдэлцэх л юм, нүдэлцэх л юм. Тэгсэн ч үүсэл гарлын нь ялзарсан үүрэнд нь хүрч чадахгүй юм. Яагаад хүн явж явж танхайрагч болдгийг мэдэх үү?

	— Согтуурснаас л

	— Энэ ч ойлгомжтой хэрэг. Харин согтуурал чинь өөрөө үр дүн байж болно. Шалтгаан нь? Хөзрийг дэндүү мөрийтэй тоглох болж. Бүр анхны нь үүр уурхай хаа байна. Хожлоо, баярлахдаа ууна. Хожигдоно оо, гутрахдаа ууна. Хожвол, зүгээр орж ирсэн мөнгө үрэхэд яах вэ дахиад тоглоно. Хожигдвол мөнгө байхгүй, тоглоомоос гар. Тэгээд эхнэрээсээ юм уу, эсвэл харанхуй буланд, гудамжаар явж байсан хүнээс булаа!

	Ямар хөзрийг бид дараагүй байгаа нь тэгэхээр харагдаж байгаа биз?

	— Би оролдож үзсэн гэж Сафонов сэтгэл зовсон байртай хэлэв. — Хөзрийг нь урж, торгож ядлаа, тэглээ ч хашаанаас хашаанд тарах халдвар юм. Гэвч таны зөв, ямар нэг юм бодох хэрэгтэй.

	Хүү Сашка нь бүхэл долоо хоногийн турш оройн ээлжээс оройтож ирэхэд эцэг нь ширээний ард үзэг бариад цагаан цаасан дээр тонгойн сууж байдаг болжээ.

	— Тайлан юм уу, аав аа?

	— Арай ч биш. Үгүй ээ, тайлан ч болох юм уу.

	Сашка гал тогоонд хооллоод, ээж, жижиг дүүгээ сэрээхгүйг хичээн чимээгүй ороо засаж хөнжилдөө шурган ороод шөнийн гэрэл асааж ямар нэгэн номын хуудас шарчигнуулж эхэлнэ. Харин Василий Михайлович таван мөр ч бичиж амжаагүй байтал шөнийн нам гүм болно. Орныхоо дээд талд хадсан гэрлээ унтраахаасаа өмнө эргэж хүүгээ харан, түүний царайгаас өөртэйгөө төстэй ямар нэг зүйл олоод унтраалгын товчийг дарахынхаа өмнө «нялх амьтан, юм болгоныг мэдэх ямар хэрэг байна» гэж шийднэ.

	Гэвч Сашка мэдэж байлаа. Бүтэн сайнд гэртээ шинэ сонин барьсаар үсрэн орж ирээд босго дээрээс:

	— Эр хүн, аав аа. Хэсгийн төлөөлөгч В. Сафонов. Маш сайн шог найруулал болж. «Матар» өөрөө халуун нулимсаар уйлж байна. Назаровын талаар ч бүр ярилт алга.

	Эхнэр Фаина Ивановна, бага хүү Вова нар нь Сашка тийш гүйн очиж түүний шог найрууллыг өндөр дуугаар уншиж, суурь машин үйлдвэрлэх заводын тосгонд суудаг нэргүй хөзөрчний зовлон зүдүүрийн тухай уншиж ханатал инээжээ.

	— Байз байз гэж Василий Михайлович гэнэт санаад, — Назаровын тухай гэж миний хүү хаанаас мэд ээ вэ? Тэнд чинь нэргүй байгаа биз дээ?

	— Нэгдүгээрт над Боря ах хэлсэн, хоёрдугаарт: сонин хаддаг самбарын тэнд бүгд л тэгж ярьцгааж байна.

	— Назаровтой адил болж гэсэн үг. Тэгж л, би хүссэн юм.

	Орой нь Сафонов хашаануудаар явлаа. Хөзөрчид үргэлж цугладаг ширээн дээрх гэрэл хурц асаж, хөзөрчид ч хуучин байдагтаа байх боловч харин тоглохгүй байв. Газар болгон сонин уншицгааж хөхрөлдөн Назаровын нэрийг ямар нэг байдлаар дурдана.

	— Чи тэднийг ганц болгож, Василий Михайлович. Бид одоо тэдэнд энэ хэрэгт нь ганц рубль ч өгөхгүй гэж эмэгтэйчүүд цонхоороо хашхирна.

	Назаров хаана ч алга. Хэд хоногийн дараа тэр хэсгийн төлөөлөгчийн байшинд иржээ. Нас тогтсон, хүйтэн царайтай, хурц онигор нүдтэй, дорвогор уруултай хүн байлаа.

	— Энэ шог найрууллыг чинь би мартахгүй ээ! Би хэзээ нэг цагт хүүхдээ хөзрөөр сольж байсан гэж үү? гэж тэр мэнд ч үгүй хэлэв.

	— Нэгдүгээрт, орогтун! босгоны дэргэд бүү зогс. Хоёрдугаарт: сүрдүүлдэг нь чи биш. Гуравдугаарт шог найруулал чиний тухай гэж чи юугаар нь хэлж байгаа юм? гэж Сафонов эвлэрэнгүйгээр асуув.

	— Хэний тухай байх вэ, тэгээд? гэж Назаров хашхирав. — Чиний энэ бичигчээ болсон юмтай 26 сонин над шуудангаар илгээсэн байна. Хэний тухай байх вэ, тэгээд?

	Назаров дуугарсангүй, ширээ рүү очиж зөөлөн сандалд суув.

	— За яах вэ, ирсэн хэргээ хэлье гэж зочин санаа алдаад, — Энэ 26 сониныг ав... 

	— Баярлалаа

	— ... тэгээд миний тухай бичээгүй гэж миний найзуудад хэл.

	— Ээ Назаров. Назаров...

	— Харин дахиж тоглохгүй гэж би чамд амлая. Бусдыг ч ятгана. 

	Назаров сонинуудыг Сафонов, суурь машины заводын цехүүдийн ухуулагч нарт тараан өгөв. Шог найрууллыг хааяагүй халуунаар авч хэлэлцэн тэр ч байтугай ажилчдын цуглаанууд шийдвэр гаргав.

	Сарын дараа Сашка эцэгтэйгээ сонины газарт бичигчийн шагнал авахаар явж байхад ширээний ард, чийдэнгийн дор даалуу шажигнаж байв.

	— Бас л гай, гэхдээ арай бага аа гэж Василий Михайлович хэлэв 

	Редакцын газраас гэртээ харих байх гэж Сашка бодож байв. Гэтэл эцэг нь түүнийг хадгаламжийн кассад хөтөлж аваачаад хадгаламжийн дэвтэр нээж бүх шагналаа хадгалуулжээ. Саша үүнийг сайшаагаагүй учир

	— Нарийн болох нь уу? гэж бувтнав. Эхнэр Фаина Ивановна ч нөхрийнхөө нарийн болсныг илрүүлж эхлэв.

	— Хөдөлмөрөөр олсон мөнгө гэж Сафонов биеэ өмөөрнө. Хадгалж хэмнэсэн мөнгө гэдэг чинь хөдөлмөрөөрөө олсон мөнгө хэвээрээ л үлдэнэ.

	Саша бүх цалингаа аавдаа өгсөн боловч эхэд нь дөнгөж хагас нь хүрчээ. Үнэхээр энэ аав чинь юу болж байна аа?

	Сафонов олон жил гэрийн номын сан цуглуулжээ. Гэтэл гэнэт түүнийгээ худалдахаар шийджээ. Худалдан авагч ч олдож, хүүгээ байхад тооцоо хийгээд эхээс нь хэдэн зууг нуужээ. Нэг учир байна даа... 

	 

	* * *

	 

	Василий Михайловичийн нэр дээр, илрээгүй гэмт хэрэг нэг ч байхгүй байв. 

	Үгүй, нэг хэрэг байх нь байсан. Гэвч түүнийг хэн ч жинхэнэ хариуцлагатайгаар эс тоожээ. Энэ нь нэг удаа халуун уснаас хоёр ган хулгайлсан хэрэг юм. Харин одоо бол өөр хэрэг. Гэвч бүр гурав дахь сардаа нэг хүн тосгоныхны мотоциклуудыг гудамжнаас нууцаар авч хэрэглэж байна. Хэдэн өдрийн дараа эдгээр мотоциклуудыг хотын аль захаас олохыг бурхан мэднэ. Энэ ашиглагч маань хэн бэ? Ямар учраас тэр өөрийн нууц учир бүхий хулгайг хийнэ вэ? Үүний цаана нь илүү аюултай гэмт хэрэг байгаа юм биш биз?

	Хэсэгт нь хорин таван мянган хүн суух боловч урьд ял эдэлсэн хүн бүгдийг Сафонов бүгдийг мэднэ. Хаана төрсөн, хэнтэй нөхөрлөж байсан... Тэд тийм ч олон биш. Түүний дотроос Сафоновт сэжигтэй нь бүр ч цөөн, нэг, хоёр... үгүй ээ тийм хүн одоо нэг л байна. Жуков. Ажил хийх нь хийж л байгаа. Гэхдээ энэ бол тийм ажил... Түүнийг хэн ч харж харгалзахгүй. Шөнийн манаач, хоног өнгөрөөд нэг гарна. Жуков хэт архидаж, таксигаар давхин халаасныхаа хэрээс давсан хувцас өмсөнө.

	Сафоновыг орж ирэхэд Жуков халамцуу байв. Жуков хаалган дээр жаахан саатаж, гал тогооны өрөөнөөс тусах гэрлийг ууцаараа хаан түр зогссоноо, ямар нэг зүйл дотроо шийдсэн мэт хэсгийн төлөөлөгчийг хүндэтгэн оруулав. Жуковын гэр цэвэрхэн тохитой байв. Харин гэрийн эзэн өрөөндөө тоос, шаварт хутгалдсан савхин гуталтай байх ажээ. Гал тогоонд шатах хий асах боловч дээр нь юу ч тавиагүй аж. Жуков дөнгөж сая гэртээ ирсэн ба хувцсаа сольж, тэр ч байтугай данхаа ч гал дээрээ тавьж амжаагүй байсан нь тодорхой.

	Жуков эхлээд суув. «Цонхны тэнд суулаа. Би түүнийг гэрлийн эсрэг харах юм» гэж Сафонов бодов. Энэ чинь сандарч ямар нэг юм нуухыг хүсэж байна гэсэн үг. Гэвч яриа маш эвлэж байв.

	Асуух л байх гэсэн асуултуудыг урьдчилан тааж Жуков өөрийнхөө ажлын тухай (арай илүү сонирхолтой юм ярьсан сан бол) өөрийн уусан тухай (тийм заншлыг үгүй гэж хүч хүрээгүй) оёдолчин эхнэрийнхээ цалин сайтайг ярьж байв. Жуков энэ бүхнийг ярьж байхдаа, хэсгийн төлөөлөгчийг тааламжтай харна. Тэгээд эцэст нь дуусгавар дүн гаргах мэт;

	— Энэ тэнгэр нэг л тогтохгүй юм гэв. 

	Сафонов гэмгүй яриаг үргэлжлүүлж байв.

	— Цаг уур гэдэг үг орос хэлэнд эм үг. Иймээс хувирамтгай байгаа юм гээд дараа нь огт тоглосон шинжгүйгээр, — Харин Кухтар бороонд норохгүй суугаа шүү. Өчигдөр Сормовт түүнийг барьжээ.

	— Үгүй ер! гэж Жуков дадал заншил болсон байдлаар хуурамч гайхаад, — Одоо чинь шалтгаангүйгээр барихгүй шүү. 1953 он биш шүү... Тэгэхэд надыг хэчнээн удаа... та санаж байгаа биз? Сайн сайхан амьдралаа гээд л урьдчилан хорих. Ганцхан сүүлчийнх бол зөв байсан юм. Яагаа вэ нөгөө?.. 

	Харин Сафонов явахаар салах ёс хийж байв. Тэр тасаг руугаа урам хугаран алхав. Кухторыг, Жуковтой хамт байхыг хэд хэдэн удаа харсан юм. Найзыг нь барьсан явдал шөнийн манаачийг ямар нэг хэмжээгээр сандаргах ёстой байв. Харин тэр хөмсгөө ч хөдөлгөсөнгүй. Үгүй бол тэр урьдчилан мэдсэн, эсвэл өөрийгөө мултлах арга бодсон.

	Хэлтэс дээр ирэхэд түүнийг, өнгөрсөн долоо хоногт алга болсон мотоцикл Арзамасын засмал замын хажуугийн шуудуунаас олджээ гэсэн мэдээ хүлээж байжээ. Машинд үзлэг хийх гэж Сафонов тэр дороо гарааш явлаа. Хоёр сарын өмнө дайралдсан тэр сонин онцлог дахиад л тааралдав. «Олдсон» мотоциклын хурдны татуурга, дохионы товч хоёрыг баруун гар талд нь шилжүүлсэн байв. Бүх юм тодорхой энэ Жуковын хийсэн ажил. Түүний зүүн гар нь сарвуугаараа байхгүй шүү дээ. Бушуухан Жуковынх руу! 

	Гэвч шөнийн манаач гэрээсээ хэдийн гарч явсан байв. Түүнийг олох гэсэн бүх эрэл үр дүнгүй боллоо.

	Маргааш нь Приокийн районд хэн нэг нь бас мотоцикл хулгайлжээ. Харин энэ районд байрны хулгай байгаагүй юм болов уу? Жуковын урьдын «мэргэжил» нь байрнаас хулгайлах шүү дээ. Энэ өдөр тийм явдлууд гарсан ажээ.

	Барьсан утасны үзүүр эргэлзээгүй Жуковын гарт байв. Сафонов, шөнийн манаачийн шинж тэмдгийг хэлтсийн жижүүрт мэдэгдсэнээр гэмт хэрэгтний эрэлд хэдэн арван хүн оролцох болов. Тэгээд нэг залуухан сэргийлэгч вокзал дээр Жуковыг барьж аваад Приокийн районы хэлтэст хүргэхээр авч явжээ. 

	Жуков мөнгөөр зодохоор шийдэж:

	— За яах вэ? Иргэн дарга аа, би бүх зүйлээ танд хүлээе гэж тэр эрхэм хэлээд, — Би мотоцикл авч явж байсан, хулгай ч хийж байсан. Харин чи 200 рубль ав. Надыг чи ер үзээгүй болог. Тэгээд л гүйц ээ! Аа!? 

	Сэргийлэгч зөвхөн:

	— Чи хаанаас гарч ирсэн муу нохой вэ? гэж л хэлжээ.

	Тойруу дээр мотоцикл гэнэт хазайж, хамгаалж явсан хүн түүнд сатаарахад, харин гэмт хэрэгтэн явдал дунд харанхуй руу үсрэн бууж зугтжээ.

	Сафонов зэмлэх бүх үгийг мартаад;

	— Одоо хаашаа ч зайлахгүй. Зүгээр зүгээр, барина гэж тайтгаруулж байв.

	Яаж олох вэ? Жуков гэртээ эргэж ирэхгүй. Харин ээжийнх рүүгээ явбал? Заводоос туслах бригадын хэсэг гишүүдийг гуйж байшинг бүслүүлэв. Байшингийн ойролцоо ачааны машин зогсоож өөрөө тэвшинд нь орж брезентээр бүтээгээд хэвтэв. Үнэхээр ээжийндээ нуугдахаар шийдсэн Жуковыг туслах бригадын гишүүд «үргээхэд», «шөнийн манаач» машин руу гүйж бүхээгт орохыг завдсан боловч Сафонов дээрээс нь унаж түүнийг газарт наан даржээ. Бас нэг гэмт хэрэгтэн аюулгүй болов. 

	Сүүлд нь Фаина Ивановнагийн гарт, сэргийлэхийн сонин өртжээ. Түүнд Василий Михайловичийг мөнгөн шагналаар шагнасан тушаал байв.

	— Шагнал тэгээд хаа байна, Василий? Хивс худалдаж авах сан.

	— Шагнал, шагнал... А над хэчнээн найз нөхөд байна? гэж Сафонов буруудсан байртай дагзаа маажаад, — Одоо ч хивс моод биш болсон гэж нэмжээ.

	 

	* * *

	 

	Валгусы явснаас хойш хэчнээн жил өнгөрөв өө? Гурав, үгүй дөрвөн жил. Сафоновыг хоёр дахь медаль «Чин зоригийн төлөө»-гөөр шагнаж бас ахлах дэслэгч цол олгожээ. Тэр, Москвад болсон тэргүүний хэсгийн төлөөлөгч нарын зөвлөгөөнд оролцжээ.

	Аж амьдрал хуучин хэвээр явсаар.

	Сафонов гав ганцаараа мэдэж байгаа гэж бодож байсан нэг явдал байх нь байсан. Гэвч Василий Михайлович андуурч байжээ. Сашкаг армид татаж, гэрийнхэн цөмөөрөө салах ёс хийхэд, Саша хамгийн сүүлд нь эцгээ тэвэрч шивнэсэн нь:

	— Би мотоцикл авах гэж цуглуулсан мөнгийг чи хадгаламждаа ав, аав аа. Би цөмийг нь мэдсэн. Аав чамаар би бахархаж байна гэжээ.

	Ингэж хүү нь өсөж, үүрнээсээ их дэлхийд нислээ. Сашагийн далавч бөх бат байх ёстой. Василий Михайлович түүнд өөрийн амьдралын нэг хэсгийг зориулсан юм. Хэрэв бүх хүүхдүүд цагаа болтол эцгийнхээ мөрийг түшиж чаддаг сан бол!

	Нэг удаа Сафонов төмөр замын далан даган явж байлаа. Урд нь нэг хүүхэн явна. Харин алхаа нь нэг биш. За тэр шүү! Ирж явсан уурын тэрэгний урдаас хүүхэн гүйв. Сафонов ч хойноос нь ухасхийв. Бүр дугуй дороос шахам түүнийг татаж авлаа.

	— Юү болох тань энэ вэ? Амьд явж хана аа юу?

	— Аа танд ямар хамаа байна?..

	Гэртээ дагуулж ирээд хоёр цаг тайвшруулав. Эцэст нь К. Лилийн түүхийг мэджээ.

	Горький дахь хүүхэд асрах газраас институтэд орохоор иржээ. Конкурсээр орж дөнгөж эчнээд тэнцжээ. Гэр орон, оршин суух зөвшөөрөл, ажил юү ч үгүй байв. Замд бэлтгэж цуглуулсан мөнгө дороо дуусжээ. Тохиолдлоор тааралдсан нэг хүнтэй танилцсан ба тэр хүн бүхнийг амлаж байсан боловч мэхэлжээ. Тэгээд л энэ бүгдийг нэгмөсөн дуусгах гэж шийдсэн нь тэр аж.

	Сафонов хүүхнийг хэдэн долоо хоног гэртээ байлгаад хотод суух зөвшөөрөл бүтээж ажилд оруулж өгчээ. Тэр Василий Михайловичийнхаас явахдаа нүдэндээ нулимс цийлгэнүүлэн

	— Баярлалаа, Вася ах аа. Хайрт ах минь... гэнэ.

	 

	 

	Сафонов тосгоныхноо байнга эргэх болов. Эхлээд зочлолтоос баяртай эргэж ирдэг байв. Харин гэнэт нэг удаа баргар, дараагийн удаа үүлнээс бараан эргэж иржээ. Тийм айлчлалын дараа шөнөд унтахаа байна. 

	Фаина Ивановна ямар нэгэн юм болов уу? гэж айна.

	— Юу болох вэ гэж Сафонов булзааруулах маягтай хариулав. 

	Гэвч бодож бодож Фаина Ивановнад бүгдийг хүлээжээ.

	— Яах гэж чи өдий жил дуугүй явсан юм? гэж эхнэр нь гоморхжээ. Манай бүх л хадгаламж хөрөнгийг ав. Ийм юманд сүүлчийн ганц зоос ч харамсалтай биш. Харин зарим хүмүүс... Дэмий улсыг бүү гуй. Сайн хүмүүсийг чи надаас илүү мэдэх хойно.

	Түүнээс хойш Сафонов аж ахуйчдаар үргэлж үзэгдэх болов. Эхлээд өөрийнхөө сэргийлэхийн ажил, ардын нөхөрлөл, нөхрийн шүүхийн тухай ярьж дараа нь зураг, загвар үзүүлж цемент, хавтгай чулуу, гантигийн тухай ярина.

	Тэгээд 1966 оны хавар Сафонов амралтаа авч өмнө дулаан зүг рүү биш, харин Валгусыд, тэгэхдээ, амрахаар биш ажиллахаар явжээ. Тэнд Василий Михайловичийг хэдийн хүлээж байв. Хамтралын дарга Мишин гарыг нь удаанаар атгаж:

	— Бид өөрсдөө хэзээ нэг цагт хийх л сэн. Ганцхан мөнгөний хувьд мухардмал байна. Харин танд тун их баярлалаа! Манайхаас тээвэр материал авагтун. Бүтээж үз. Хүмүүс гуйж байна.

	Сафоновыг хаана суулгахаа улсууд мэдэхгүй байв.

	— Хэчнээн жил чи мөнгө цуглуулсан бэ, Василий? гэж сонирхоцгоов.

	— Найм... лав.

	— Тэгээд одоо мөнгө хүрч байна уу? гэж асуугаад; — Хүрэхгүй бид цөмөөрөө тусалъя гэж өөрсдөө хариулжээ. 

	Бүх тосгоноороо гурван долоо хоногт хөшөө барив. Дөнгөж сая цэвэрлэсэн хоосон газар луу эмэгтэйчүүд уйлахаар ирцгээнэ. Хийх юм үгүй байсан боловч хичээл дуусмагц л сурагчид хүрз багаж гараасаа үл салгана. Василий Михайлович тэднийг үл хөөнө. 

	Болохгүй!

	— Энэ миний өвөөд гэж нэг нь хэлнэ.

	— Энэ миний хоёр нагацад

	— Манайхнаас энд таван хүн бий.

	Хөшөөг нээхэд Горький, Челябин, зэргэлдээ районуудаас хүмүүс цуглажээ. Жинхэнэ баяр боллоо. Манай ялалтын бас нэг баяр. Цэцэг, нулимс, цэцгийн хэлхээ, хөгжим, дурсамжийн үгс, тангаргийн үгс... 

	Дурсгалын саарал хөшөөн дээр амь үрэгдэгсдийн жаран таван нэр алтан өнгөөр гялалзана. Ташуу уулын цаагуур тунгалаг гол урсана. Хөшөөний суурины дэргэд нэг эмгэн зогсож өнгөрсөн дайныг үг ба нулимсаар дурсана. Хөл нүцгэн охин цэцгийн хэлхээ туузыг засна, залуу хүү тэнгэрийн хаяа ширтэн бодол болно. Эх орон аврагч бүрээ дурсана. Суурийн дор нь «2045 онд нээ» гэсэн бичиг бүхий нүхэнд, хойд үед бичсэн захидал бий.

	 

	«Баатруудын хойд үе сайн байна уу? 

	Өнөөдөр та бүхэн, манай ард түмэн, фашизмтай хийсэн хүнд ширүүн дайныг даван гарсныг ёслолын буудлагын дуугаар бүх дэлхийд тунхагласны зуун жилийн ойг тэмдэглэж байна. Валгусы тосгоноос гаралтай өвөг дээдсээ санацгаагтун! Та нарын аз жаргалын төлөө тэд амь насаа зориулсан юм. 

	Тэднийг дурсан санаж тэдэнд мэхийн ёслогтун!»

	 

	Хэсгийн төлөөлөгч дахиад л Горькийгоор явж байна. 

	«Василий Михайлович чи энэ ертөнц дээр хэн юм бэ?» гэсэн ширүүн асуулт дахиад л амар заяа үл үзүүлнэ. Урьдын адил өөрөө энэ асуултад хариулах хэцүү. Харин Сафоновын шинелийн халаасанд нэг захиа бий. Үүнийг К. Лилия тун саяхан илгээжээ. Нөхөртэй болж охин төрүүлээд, Сибирийн нэг шинэ хотод амьдарч байгаа ажээ.

	Энэ захианд ийм мөр бий:

	 

	«Миний хувьд хамгийн үнэтэй хүн бол Вася ах та. 

	Та ганцхан миний амь насыг аварсан биш, харин дахин хүмүүст итгэдэг болгосон. Би бол тань шиг жинхэнэ коммунистад хөшөө босгох сон. 

	Эртний уламжлал ёсоор тандаа гүн мэхийе...»

	 

	Хүндэтгэн уншигчид аа! 

	Бид ч гэсэн цэрэг, коммунист, бид бүхний дотнын хүн Василий Михайлович Сафоновт мэхийе. Сэтгэл зүрхний талархал бол амьд үеийн хөшөө билээ.

	 

	(Б. Пүрэвийн орчуулга)

	
Федор Агапов

	ДУУСААГҮЙ ДАЙН

	Бороо үргэлжлэн орно. Борис байдаггүй. 

	«Хаачдаг байна аа? Түрүүн гэр лүүгээ явсан гэж хэлтсийнхэн нь хэлсэн биш үү» гэж Вера бодно. 

	Хүлээхэд улам хэцүү, улам тэсвэрлэшгүй болж байв. Хэчнээн ч шөнө охиныхоо дээрээс тонгойн нойргүй суув даа. Охин нь чимээгүй унтана. 

	«Хэрэв...» 

	Вера энэ муу бодлоо бушуухан хөөн зайлуулахыг хичээв. Гэвч тэр бодол нь дахин дахин орж ирнэ. Нөхөрт нь муу юм тохиолдож болох тухай бодохгүй гэж хэчнээн хичээх тутам төдий чинээ салахгүй толгойд орж ирнэ. Борис ямар энэ жил сэргийлэхэд орсон шинэ хүн биш дээ. Одоо дасмаар юм. Гэтэл үгүй шүү...

	Хонх зөөлөн дуугарч түүний бодлыг таслав. Вера хаалга тийш гүйлээ. Зүрх нь хүчтэй цохино. Энэ Борис биш. Тэр түлхүүртэй яваа. Арай..?

	Ёох! Тэр нөхрөө тэврэн авлаа. Хуу татагдчихсан погон, баруун нүдний нь дор хөхөрсөн алийг нь ч анзаарсангүй, нөхөр нь өөрөө түүний өмнө зогсчхоод тэр ч байтугай тайвшруулмаар сайхан инээж байхад нь жижиг сажиг шалбархайг яаж анзаарах сан билээ.

	— Түлхүүрээ олдоггүй. Найз нь сэрээчихлээ. Уучлаарай.

	— Яагаад оройтоов, Боря?

	— А-а дэмий шахуу. Тракторын заводын хэдэн залуучууд рестораны тэнд зууралдацгаачхаж. Тэгээд тэдний хэрэгт оролцох хэрэг гараад.

	— Би бүр санаа зовоод, хэчнээн санаа зовов оо. Чамгүй болохгүй байсан юм байх даа?

	— Нэг ч сэргийлэгч байдаггүй. Хясаан шүү.

	— Чи ер өөрийгөө бодохгүй дандаа л хамгийн аюултай бүхэнд орж явах юм. Би санаа зовоод байх юм, Боря! Өөрийгөө боддоггүй юм гэхэд биднийгээ боддог болоосой.

	— За за Верочка. Хойшид өөрийгөө бодож байя гэж Борис инээснээ, — Идэх юм байна уу? Чоно шиг өлөн явна гэв.

	— Амьтны нойр ханаж одоо удахгүй өглөө болох гэж байдаг, тэгэхэд манай энэ дөнгөж оройн хоолон дээрээ. Хэцүү ч алба аа даа гэж Вера цагаахнаар үглэнэ.

	Хэрэв энэ шөнө Бористой учирсан бүхнийг Вера Ивановна бүгдийг мэдсэн бол санаа нь улам зовох байсан биз ээ.

	Юу учирсан юм бэ? гэвэл:

	Малахов жижүүрээс буугаад гэр тийшээ явжээ. Подъездынх6 нь дэргэд түүн рүү нэг залуу гүйж ирэв. Зэргэлдээ гудамжны шар үст Витькаг тэр, дор нь танилаа. Тухайн үедээ багагүй ажил удсан энэ хүү одоо түүний сайн нөхөр нь болсон бөгөөд Борисыг энэ дэлхийн хамгийн шударга ариун хүнд тооцно.

	— Боря ах аа, чухал хэрэг байна. Гурван хогийн амьтан Разореновынд ирж. Бүгдээрээ зэвсэгтэй юм.

	— Зэвсэгтэй гэж чи хаанаас мэдээв? Яагаад «хогийн амьтад» байдаг бил ээ?

	— Цонхоор нь харсан юм. Буунуудаа цэвэрлэж байхыг нь үзсэн. Цэргийн улстай ер адилгүй юм билээ. Хогийн амьтад л байж таарна.

	— Аа яа яа! Айлын цонхоор харна гэдэг ч сайн хэрэг биш дээ? Тэгээд цааш нь?

	— Боря ах аа, бушуулаач, лав дээрэмчид шүү!

	«Яах вэ тэд гурвуулаа. Би ганцаараа бас зэвсэггүй. Ядаж гай таарахад ойр хавьд нэг ч утас байдаггүй» гэж Малахов бодов.

	Тэдгээр хүмүүсийн байсан байшинд Малахов яг л фронт дээр дайсны үүрэнд гэнэт гарч ирдэг байсан шигээ гэнэт орж ирэв. Туйлбартай, эрс зоригтой ажиллаж гурван этгээдийн зэвсгийг хураажээ.

	Ямар ч зэвсэггүй ганц хүн тэднийг баривчилсныг хожим нь мэдээд дээрэмчид халагласныг яана гээч! «Тийм шөнө, гар хоосон орж ирнэ гэж бид яаж бодох билээ...» гэж толгойлогч нь гасална.

	Харин хөхөрсөн шанааны тухайд гэвэл үнэхээр зодолдсон улс тэгсэн ажээ. Дээрэмчдийг хүргэж өгөөд эргэж явахдаа Борис Федорович тэдэнтэй тааралджээ.

	Нөхрийнх нь уужим магнайд нэг үл мэдэг үрчин нэмэгдэж шанааны нь буурал өтгөрснийг Вера Ивановна өглөө нь ажиглажээ.

	 

	* * *

	 

	Тэр өөрийнхөө хэсгээр эзний ёсоор тайван алхах ба эргэн тойрон бардам харна. Шинэхэн байшингууд үргэлжилнэ. Челябиний тракторын завод, эмнэлгүүд, дээд сургуулиуд, түүний нүд цогтой гэрэлтэнэ. Ажлын өдрийн шуугиант өглөөг, ер нь эргэн тойрноо баясангуй харна. Баярлалгүй ч яах вэ вэ дээ. Борис Федоровичийг энэ хэсгийн төлөөлөгч болсноос хойш олон зүйл сайхан болж өөрчлөгджээ. Гэмт хэрэг цөөрч, хэв журам сайжирч, цагдан сэргийлэхийн нэр хүнд ч өндөржив. Энэ бүхэнд түүний хөдөлмөр нэмэрлэгдсэн. Зөрж өнгөрөх хүн бүр хүндэтгэн дуудаж мэндлэх нь ердийн хэрэг огт биш.

	Хүмүүсийн сайн сайхан амьдралын төлөө хэсгийн төлөөлөгч Малахов цаг хугацаа, эрүүл мэндээ үл хайрлан ажилладаг хүн.

	Өнөөдөр ч гэсэн залуу модод эмжин тарьсан Горькийн гудамжаар зүгээр нэг сонирхох гэж яваагүй шүү дээ. Халаасанд нь нэг захиа яваа. Хуучин танил нь, хүүтэйгээ уулзаадхаарай гэж захисан бий. «Бүр дийлдэхээ больсон» гэж гомджээ.

	Малахов зам зуураа байрын зөвлөлөөр орж хашаач, манаач, байрын хорооны гишүүдтэй ярилцана. Ямар нэг «онцгой явдал» гараагүй биз? гэж лавлана. Гаднаас ирсэн нэг жүжигчин үдэж өгсөн хүүхнийдээ заавал орно гэж зүтгэснээс өөр зүйлгүй байв. Харин шуугианаар давхиж ирсэн нохой нь жүжигчнийг хазаж «арга хэмжээ авсан» ажээ.

	Захидлын эзэн Сергей Петрович Мартемьянов өөрөө угтлаа. Борис Федорович тэр хоёр хуучин танилууд юм. Мартемьянов бол тусархаг, сүрхий хүн. Хүү Анатолий нь нэг л болох биш гэнэ. Бүтэлгүй байрын хүмүүстэй нийлж, сургуулиа орхиод, хөзөр тоглох болжээ. Товчоор хэлбэл энэ залуу шулуухан доошоо гулсаж байв... 

	 

	
— Хүнд ярихад хэцүү л юм. Гэвч яая гэхэв. Толя миний үгэнд орохоо бүр больсон. Ядахдаа танд бичсэн юм.

	— Зүйтэй гэж Малахов сайхан инээгээд, — Анагаацгаана даа гэв.

	Ямар нэг залууд аюул заналхийлэх үед тэр ингэж хэлдэг заншилтай билээ. Тэдэнтэй өөрийнхөө хүү шиг хөөцөлдөж явдаг хүн.

	Мартемьянов Анатолийн төлөө удаан хугацааны ширүүн тэмцэл эхлэв. Яггүй өвчин байсан ажээ. «Биеэ даасан» амьдралд нь хэсгийн төлөөлөгч оролцсон явдлыг хүү эхлээд дайсагнан хүлээж авав. Гэвч зөв замаа сонгон авахад нь түүнд зохих ёсоор тусалж чадсан юм. Харин санаандгүй нэг явдал энэ хэрэгт нь их тус болсон ажээ.

	Тэр хүүтэй ажиллаж, тун их цаг зарцуулж байсан яг тэр үед нь Малаховыг Москвад Батлан Хамгаалах Яаманд дууджээ. Хуучин гвардич сандарч «Яах гээ юм бол оо?» гэж боджээ. Тэнд түүнийг баяртай угтаж алдрын 3-р зэргийн одон гардуулжээ.

	— За тэгэхээр одоо фронтынхоо замын тухай ярьж өгнө үү? гэж нэг генерал хүсжээ.

	— Уучлаарай нөхөр генерал аа, ямар нэг зүйлд та эргэлзэж байгаа юм уу?

	— Үгүй үгүй, Борис Федорович! Та энэ шагналыг зүй ёсоор авч байгаа хүн. Таны, цэрэг хүний гавьяанд би огтхон ч эргэлзээгүй. Зүгээр л зарим нэг зүйлийг нарийвчлан тодруулах гэсэн юм.

	Малахов биеэ барихаа больж яриагаа эхлэв.

	Арван найман настай залуухан хүү байхдаа Юрюданиас цэрэгт явжээ. Богино хугацааны бэлтгэл хийсний дараа Москвагийн дэргэд миномётын даргаар томилогдсон байна. Кавказын хамгаалалтын үед анх тулалдаанд орж Воронёжийн дэргэд тулалдаж Харьковыг чөлөөлөлцөн, Днеприйн чанадах дайнд... оролцжээ

	Генерал түүний яриаг таслан Днеприйн чанадах тулалдаанд оролцож явснаа тун тодорхой ярихыг хүсэж газрын зураг өгчээ.

	Борис Малахов харандаа авч зураг дээгүүр болгоомжтойхон гүйлгэн, 20 гаруй жилийн өмнө болсон явдлуудыг ярьж байлаа.

	 

	 

	... Энэ явдал Кременчугаас нэлээд өмнө орших газар болсон юм. Намрын нэг хүйтэн шөнө тэр, өөрийн ангитайгаа саяхан гитлерчүүд орхиж явсан Днеприйн бараг цавчим эгц хадан эрэгт тулж иржээ. Днеприйн нөгөө эрэгт фашистууд яаран нуувч ухаж, манайхныг гол гаталгахгүй санаатай галлаж байв. Днепр буцалж байх шиг санагдана. Усанд сум тусаж ус цацруулна. Тэнгэрт пуужингууд зүсэх мэт гэрэлтүүлнэ... Ийм нөхцөлд гол гатална гэдэг бараг бүтэшгүй хэрэг байлаа? Гэвч дайсанд амсхийлт өгч болохгүй. Дайсан тэнд хамгаалалт хийж амжвал бидэнд бүр хэцүү болно. Буудлагын 307-р хорооны дарга, гвардийн ахлагч Борис Малахов тэргүүтэй арван найман зоригтныг илгээжээ. Хөвөх гүүр усанд тавьж хамгийн түрүүнд ахлагч түүн дээр гарав. Бүр хажууханд сум тэсрэх боловч аймшиггүй гвардичууд нөгөө эрэг зорин урагшилна.

	Хоёр зуу... зуун тавь... газардахад зуухан метр үлдлээ. Нэг сум яг гүүр дээр тэсэрсэн боловч аюул нэгэнт ард хоцорчээ. Эрэгт тун ойртсон байв... Шөнийн үлдэх хэсэгт нь тэд хамгаалалт ухаж хонов.

	Фашистууд тэднийг өглөө ажиглан мэдэж шуурган гал буулгаж эхлэв. Дараа нь танкнууд довтлон орж ирлээ. Гвардичууд зоригтойгоор хамгаалсаар байв. Энэ баатарлаг, тэнцвэргүй тулалдаанд тэд танкны арван зургаан довтолгоог няцаасан билээ. Дайны талбар дээр фашистууд зургаан танк, нэг хуягт, хэдэн арван цэрэг, офицероо орхисон юм. Малаховынхан ч хохирол хүлээлээ. Арван найман хүнээс зургаа нь л амьд үлджээ. Дайсантай хийсэн энэ үхлийн тулалдаанд ахлагч өөрөө ёстой л гайхамшгаар бүтэн үлдсэн юм... Малахов ширүүн шөнийн явдлыг дөнгөж өчигдөр болсон юм шиг ярина. Өнгөрсөн бүхнийг сэргээн санаж яг л одоо болж байгаа юм шиг сэтгэл хөдлөн ярих ба сонсогч нь зөвшөөрөн толгой дохиж ямар нэг юм бичнэ.

	Удалгүй Борис Федоровичийг дахин Москвад дууджээ. Энэ удаа Кремельд түүнд Лениний одон, баатрын алтан таван хошуу гардуулжээ. Түүнд бүр 1944 оны 2-р сард баатар цол олгосон байсан ба бичигчийн алдаанаас болж овог, нэрийг нь будилсан учир алтан таван хошуу, хорь гаруй жил хууль ёсныхоо эзнийг хүлээсэн ажээ.

	Борис Федоровичийн өмссөн цагдан сэргийлэхийн дүрэмт хувцасны энгэрт гялалзах баатрын таван хошууг үзээд Толя Мартемьянов "Боря ах Москвад үүний учир явсан байх нь ээ" гэж боджээ. Ийм хүнд зөндөө төвөг удсанаа бодоод санаа зовох шиг болжээ. Харин баатрын таван хошуугаар шагнуулсны нь учрыг асуухаа мартсангүй. 

	Малаховын яриаг сонсоод

	— Та шархдаж байсан уу? гэхэд Малахов

	— Шархдаж байсан, Толя. Их хүнд шархдаж байсан. Харин нэлээд хожим, бид Унгарын нутагт фашистуудыг цохиж байхад шархадсан юм. Миний биед одоо хэр нь сумны таван хэлтэрхий бий. Нэг нь зүрхнээс холгүй.

	— Боря ах аа, та айж байсан уу?

	— Байсаан. Гэвч бид улсынхаа төлөө, хүмүүсийн сайн сайхан амьдралын төлөө тэмцэж явсан шүү дээ. Тэгэхээр юунаас айх билээ. Бид одоо ч энэ тэмцлээ үргэлжлүүлж байна. Мэд ээ!

	Түүний үг бүр нь Толягийн сэтгэл зүрхийг хөдөлгөж байв. Тэр муу нөхдөөсөө салаад ч зогсоогүй хэсгийн төлөөлөгчийн сайн туслагч нь болсон юм. Одоо Челябиний тэргүүний жолоочийн нэг Толя Мартемьяновыг бүгд мэднэ...

	Тийм ээ. Малахов өнөөдөр ч гэсэн зөвлөлтийн хүмүүсийн аз жаргалын төлөө тэмцэж явна. Хүмүүсийн аз жаргалыг ямар ч үүл, манан бүү халхлаасай гэж тэмцэж явна. Гитлерийн булаан эзлэгчидтэй хийсэн дайнд баатарлаг оролцсоны төлөө авсан шагналууд, баатрын алтан таван хошууны зэрэгцээ, цагдан сэргийлэхэд ажилласан бие хайргүй хөдөлмөрийг нь үнэлсэн «байлдааны гавьяаны төлөө» медаль түүний энгэрт гялалзаж бий. Нэг яруу найрагч: «нэг л төмөрлөгөөр байлдааны ч, хөдөлмөрийн ч медаль хийдэг» гэж хэлсэн бий.

	Харин Борис Малаховын хөдөлмөр гэдэг бол байнгын дайн билээ.

	 

	(Б. Пүрэвийн орчуулга)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

